ನಿತ್ಯ ವರ್ತಮಾನ: ನನ್ನ ಮಾತು
ಕನ್ನಡ ವಿಶ್ವವಿದ್ಯಾಲಯದ ಪ್ರಸಾರಾಂಗದ ಹೊನ್ನಾರು ಮಾಲೆಯಲ್ಲಿ ನನ್ನ ಗದ್ಯ-ಬರಹಗಳ ಸಂಕಲನವೊಂದನ್ನು ಹೊರತರಲು ಬಯಸಿ ಪ್ರೊ.ಬಿ.ಎ. ವಿವೇಕ ರೈ ಅವರು ಪತ್ರ ಬರೆದು ಲೇಖನಗಳ ಸಂಕಲನ ಕೊಡಲು ಕೇಳಿಕೊಂಡಿದ್ದರು. ಆದರೆ ನನ್ನ ಆಲಸಿತನ ಹಾಗೂ ಬೇರೆ ಬೇರೆ ಕೆಲಸಗಳಲ್ಲಿ ತೊಡಗಿಸಿಕೊಂಡಿದ್ದರಿಂದ ಇದು ಸಾಧ್ಯವಾಗಿರಲಿಲ್ಲ. ಪ್ರಸಾರಾಂಗದ ನಿರ್ದೇಶಕರಾದ ಪ್ರೊ. ಮಲ್ಲೇಪುರಂ ಜಿ. ವೆಂಕಟೇಶ ಅವರು ಮರಳಿ ಪತ್ರ ಬರೆದು ನೆನೆಪಿಸಿ ನನ್ನನ್ನು ಕೇಳಿಕೊಂಡಾಗ ನನಗೆ ಖುಶಿಯೇನೋ ಆಯಿತು; ಜೊತೆಗೆ ಸ್ವಲ್ಪ ಆತಂಕ ಕೂಡ ಆದದ್ದು ನಿಜ.
ಆತಂಕ ಯಾಕೆ ಅಂದರೆ: ಕಳೆದ ನಾಲ್ಕೂವರೆ ದಶಕಗಳಿಂದಲೂ ನಾನು ನನ್ನ ಮುಖ್ಯ ಅಭಿವ್ಯಕ್ತಿ ಪ್ರಕಾರಗಳಾದ ಕಾವ್ಯ ಮತ್ತು ನಾಟಕಗಳ ಜೊತೆ ಜೊತೆಯೆ ಗದ್ಯದಲ್ಲಿಯೂ ಸಾಕಷ್ಟು ಬರೆಯುತ್ತಲೇ ಬಂದಿರುವೆ. (ವೈಚಾರಿಕ, ಸಾಹಿತ್ಯಿಕ ಲೇಖನಗಳು: ಪುಸ್ತಕ ವಿಮರ್ಶೆ; ಲಲಿತ ಪ್ರಬಂಧ; ವ್ಯಕ್ತಿ ಚಿತ್ರಗಳು……ಹೀಗೆ) ೧೯೯೪ರಲ್ಲಿ ಧಾರವಾಡದಿಂದ ಪ್ರಾರಂಭವಾದ ’ಸಂಕ್ರಮಣ’ ಸಾಹಿತ್ಯ ಪತ್ರಿಕೆ ನನ್ನ ಮುಖ್ಯ ವೇದಿಕೆ. ಅದರಲ್ಲಿ ನನ್ನ ಚಂಪಾಕಾಲಂ ನಿರಂತರವಾಗಿ ಬರುತ್ತಲೇ ಇದೆ. ಬೇರೆ ಬೇರೆ ಕಾಲಘಟ್ಟಗಳಲ್ಲಿ ನಾಡಿನ ಪ್ರಮುಖ ಪತ್ರಿಕೆಗಳಿಗೆ ಅಂಕಣ ಕೂಡಾ ಅನೇಕ ಸಂಗತಿಗಳು ಪ್ರಸ್ತಾಪಗೊಂಡಿವೆ. ಒಂದು ’ಸಂಕಲನ’ ತರುವಾಗ ಈ ಸಂಗತಿಗಳನ್ನು ಕೈ ಬಿಡಬೇಕೇ ಅಥವಾ ಬದಲಾಯಿಸಬೇಕೇ ಎಂಬುದೇ ನನ್ನ ಆತಂಕವಾಗಿತ್ತು.
ಆಗ ನಾನು ಬರೆದ ಎಲ್ಲ ಲೇಖನಗಳನ್ನು ಮಲ್ಲೇಪುರಂ ಅವರ ಎದುರು ಸುರುವಿ ’ನೀವೇ ಏನಾದರೂ ಮಾಡಿಕೊಳ್ಳಿರಿ’ ಎಂದೆ. ’ನಿತ್ಯ ವರ್ತಮಾನ’ ಎಂಬ ಶೀರ್ಷಿಕೆ ಹೊತ್ತ ಈ ಸಂಕಲನದ ಲೇಖನಗಳ ಆಯ್ಕೆ ಸಂಪೂರ್ಣ ಅವರದೇ ಆಗಿದೆ. ನಾನು ಇಲ್ಲಿ ನಿಮಿತ್ತ ಮಾತ್ರ ಆಗಿದ್ದೇನೆ. ನನ್ನ ಕೃತಿಯೊಂದನ್ನು ಕನ್ನಡ ವಿಶ್ವವಿದ್ಯಾಲಯ ಪ್ರಕಟಿಸುತ್ತಿರುವುದಕ್ಕೆ ನನಗೆ ಖುಷಿಯಾಗಿದೆ. ಪ್ರಸಾರಾಂಗದ ಮಹತ್ವದ ಪ್ರಕಟಣ ಮಾಲೆಯಲ್ಲಿ ನನ್ನ ಈ ’ನಿತ್ಯ ವರ್ತಮಾನ’ವು ನನ್ನ ಅಭಿವ್ಯಕ್ತಿ ನೆಲೆಗಳಾದ ಸಾಹಿತ್ಯ, ವ್ಯಕ್ತಿ ಮತ್ತು ವಿಚಾರ ಎಂಬ ಉಪ ಶೀರ್ಷಿಕೆಗಳ ಅಡಿಯಲ್ಲಿ ಪ್ರೊ. ಮಲ್ಲೇಪುರಂ ಜೋಡಿಸಿ ಕ್ರಮಗೊಳಿಸಿದ್ದಾರೆ. ಅವರು ಪ್ರಸಾರಾಂಗದ ನಿರ್ದೇಶಕರಾಗಿ, ನಾಡಿನ ಗಣ್ಯ ವಿದ್ವಾಂಸರಲ್ಲಿ ಒಬ್ಬರಾಗಿ ನನ್ನೊಡನೆ ಸಹಕರಿಸಿದ್ದಾರೆ ಅವರಿಗೆ ನನ್ನ ವಿಶೇಷ ಕೃತಜ್ಞತೆಗಳನ್ನು ಸಲ್ಲಿಸುತ್ತೇನೆ.
ಕನ್ನಡ ವಿಶ್ವವಿದ್ಯಾಲಯದ ಹಿಂದಿನ ಹಾಗೂ ಇಂದಿನ ಕುಲಪತಿಗಳಿಗೆ ಈ ಪುಸ್ತಕವನ್ನು ಅಂದವಾಗಿ ಅಕ್ಷರೀಕರಣಗೊಳಿಸಿದ ಉದಯ ಗ್ರಾಫಿಕ್ಸ್‌ನ ಶ್ರೀಮತಿ ಎಂ.ಡಿ. ಶೈಲಜಾ, ಸಹಕರಿಸಿದ ಕುಮಾರ ಅವಿನಾಶ ನಡಹಳ್ಳಿ, ಅಚ್ಚುಕಟ್ಟಾಗಿ ಮುದ್ರಿಸಿಕೊಟ್ಟ ಸತ್ಯಶ್ರೀ ಪ್ರಿಂಟರ್ಸ್ ಅವರಿಗೆ ನಾನು ಕೃತಜ್ಞನಾಗಿದ್ದೇನೆ.
ಚಂದ್ರಶೇಖರ ಪಾಟೀಲ
ಏಪ್ರಿಲ್ ೧೪, ೨೦೦೮, ಬೆಂಗಳೂರು.
ನಿತ್ಯ ವರ್ತಮಾನ: ಹೊನ್ನಿನ ವರುಷಕ್ಕೆ ಹೊನ್ನಾರುವಿನ ಹರುಷ
ಕನ್ನಡನಾಡು ಏಕೀಕರಣಗೊಂಡು ಐವತ್ತು ವರ್ಷ ತುಂಬಿದ ಚಿನ್ನದ ಹಬ್ಬದ ಹರ್ಷದ ಈ ಸಂದರ್ಭದಲ್ಲಿ ಕನ್ನಡ ವಿಶ್ವವಿದ್ಯಾಲಯವು ಕನ್ನಡವನ್ನು ಕಟ್ಟಿದ ಹಿರಿಯರ ಸಾಹಿತ್ಯ ಕೃತಿಗಳನ್ನು ಪ್ರಕಟಿಸುವ ಕನಸಿನ ಹೊನ್ನಾರುಮಾಲೆ ಇಲ್ಲಿ ರೂಪು ತಾಳಿದೆ. ಕೃಷಿಸಂಸ್ಕೃತಿಯನ್ನು ನೆಲದ ಸಂಸ್ಕೃತಿಯನ್ನಾಗಿ ಭಾವಿಸಿ ಪರಿಭಾವಿಸಿ ಕಟ್ಟಿ ಬೆಳೆಸಿದ ಕನ್ನಡನಾಡಿನಲ್ಲಿ ಕನ್ನಡಸಾಹಿತ್ಯ ಸಂಸ್ಕೃತಿಯ ಬೀಜವನ್ನು ಬಿತ್ತಿ ಚಿನ್ನದ ಬೆಳೆಗಳನ್ನು ಬೆಳೆದ ಹಿರಿಯ ಬೇಸಾಯಗಾರರ ಒಂದೊಂದು ಹೊಸ ಬೆಳೆಯನ್ನು ನಾಡಿಗೆ ಒಪ್ಪಿಸುವ ಧನ್ಯತಾ ಭಾವ ನಮ್ಮದು. ಹೀಗೆ ಹೊನ್ನಾರು ಚಿನ್ನದ ಬೆಳೆಯೂ ಹೌದು, ಕನ್ನಡದ ಚಿಣ್ಣರಿಗೆ ಹೊಸಬೆಳೆ ಬೆಳೆಯಲು ಪ್ರೇರಣೆಯೂ ಹೌದು.
ಕಳೆದ ಐವತ್ತು ವರ್ಷಗಳಿಂದ ಕನ್ನಡ ಸಾಹಿತ್ಯ ಸಂಸ್ಕೃತಿಯ ಮಣ್ಣಿನಲ್ಲಿ ತಮ್ಮ ಅನುಭವ ಮತ್ತು ಅಧ್ಯಯನದ ಮೂಲಕ ಉತ್ಸಾಹ ಪ್ರೀತಿ ಮತ್ತು ಪರಿಶ್ರಮಗಳಿಂದ ನಿರಂತರವಾಗಿ ಕನ್ನಡದ ಬಹುಬೆಳೆಗಳನ್ನು ಬೆಳೆಸಿಕೊಂಡು ಬಂದ ಹಿರಿಯರ ಹೊಸಬೆಳೆಯ ಹೊನ್ನಾರು ಮಾಲೆಯಲ್ಲಿ ಅನನ್ಯ ಫಲಗಳನ್ನು ಪಡೆಯಲಾಗಿದೆ. ಸಾಹಿತ್ಯ, ಬದುಕು, ಸಂಸ್ಕೃತಿ ಇವುಗಳ ಬಗ್ಗೆ ಐವತ್ತು ವರ್ಷಗಳ ಹಿಂದೆ ಇದ್ದ ಪರಿಕಲ್ಪನೆಗಳು ಇಂದು ಬದಲಾವಣೆಗೊಂಡಿವೆ. ಯಾವುದು ಸಾಹಿತ್ಯ, ಯಾವುದು ಸಾಹಿತ್ಯ ಅಲ್ಲ ಎನ್ನುವ ಚರ್ಚೆ ಕಾಲಕಾಲಕ್ಕೆ ನಡೆದು ಬೇರೆ ಬೇರೆ ಅರ್ಥಗಳನ್ನು ಶೋಧಿಸುತ್ತ ಈ ಹಂತವನ್ನು ತಲುಪಿದೆ. ಸಾಹಿತ್ಯ ಮತ್ತು ಸಂಸ್ಕೃತಿ, ಸಾಹಿತ್ಯ ಮತ್ತು ಬದುಕು ಎನ್ನುವ ಭಿನ್ನತೆಗಳು ಕಣ್ಮರೆಯಾಗಿ ಸಂಕೀರ್ಣ ಹಾಗೂ ವೈವಿಧ್ಯದ ವಿನ್ಯಾಸಗಳು ಕಾಣಿಸಿಕೊಂಡಿವೆ. ಸೃಜನಶೀಲ ಮತ್ತು ಸೃಜನೇತರ ಎನ್ನುವ ಪ್ರಭೇದಗಳು ಸಾಹಿತ್ಯ ಚರ್ಚೆಗಳಲ್ಲಿ ಹಿಂದಕ್ಕೆ ಸರಿದಿವೆ. ಸಾಹಿತ್ಯದ ಪಠ್ಯ ಮತ್ತು ಪರಿಸರ ಎನ್ನುವ ವರ್ಗೀಕರಣ ಅಪ್ರಸ್ತುತವಾಗಿದೆ. ಸಾಹಿತ್ಯಕ, ಸಾಮಾಜಿಕ, ಆರ್ಥಿಕ, ಸಾಂಸ್ಕೃತಿಕ, ರಾಜಕೀಯ ಎನ್ನುವ ಪರಿಭಾಷೆಗಳು ಈಗ ಪ್ರತ್ಯೇಕ ಅಸ್ತಿತ್ವಗಳನ್ನು ಕಳೆದುಕೊಂಡು ಒಂದು ಇನ್ನೊಂದರೊಡನೆ ಮಿಳಿತವಾಗಿ ‘ಸಾಹಿತ್ಯ’ ಎನ್ನುವುದು ಸರ್ವ ವ್ಯಾಪಿಯಾಗಿದೆ ಮತ್ತು ಸರ್ವರಿಗೂ ಸಲ್ಲುವಂತದ್ದಾಗಿದೆ.
ಕನ್ನಡ ವಿಶ್ವವಿದ್ಯಾಲಯವು ಕಳೆದ ಹದಿನೈದು ವರ್ಷಗಳಿಂದ ‘ಸಾಹಿತ್ಯ’ದ ಪ್ರಕ್ರಿಯೆಯನ್ನು ಕುರಿತ ಚರ್ಚೆ ಹಾಗೂ ‘ಸಾಹಿತ್ಯ’ ಪರಿಕಲ್ಪನೆಯ ನಿರಂತರ ಕಟ್ಟುವಿಕೆಯಲ್ಲಿ ತನ್ನನ್ನು ತೊಡಗಿಸಿಕೊಂಡಿದೆ. ಕನ್ನಡ ಭಾಷೆ, ಸಾಹಿತ್ಯ, ಭಾಷಾಂತರ, ಹಸ್ತಪ್ರತಿ, ದ್ರಾವಿಡ ಸಂಸ್ಕೃತಿ, ಮಹಿಳಾ ಅಧ್ಯಯನ, ಚರಿತ್ರೆ, ಪುರಾತತ್ವ, ಶಾಸನಶಾಸ್ತ್ರ, ಜಾನಪದ, ಬುಡಕಟ್ಟು, ಅಭಿವೃದ್ಧಿ, ಸಂಗೀತ, ಚಿತ್ರ, ಶಿಲ್ಪ: ಹೀಗೆ ಬಹು ಬಗೆಗಳಲ್ಲಿ ಬಹು ಅಧ್ಯಯನ ಶಿಸ್ತುಗಳಲ್ಲಿ ಕನ್ನಡ ವಿಶ್ವವಿದ್ಯಾಲಯವು ಕನ್ನಡ ಸಂಸ್ಕೃತಿ ಮತ್ತು ಕನ್ನಡ ನಾಡನ್ನು ಹೊಸತಾಗಿ ಶೋಧಿಸುತ್ತಾ ವಿವರಿಸುತ್ತಾ ರೂಪಿಸುತ್ತಾ ಬಂದಿದೆ. ೫೦ ವರ್ಷಗಳ ಏಕೀಕೃತ ಕನ್ನಡನಾಡಿನ ಶರೀರದಲ್ಲಿ ೧೫ ವರ್ಷಗಳ ಕನ್ನಡ ವಿಶ್ವವಿದ್ಯಾಲಯದ ಭಾವಬುದ್ಧಿಗಳು ಜೀವಧಾತುಗಳಾಗಿವೆ.
ಕರ್ನಾಟಕ ಸರಕಾರವು ಸುವರ್ಣ ಕರ್ನಾಟಕ ಆಚರಣೆಯ ಸಂದರ್ಭದಲ್ಲಿ ಕನ್ನಡ ವಿಶ್ವವಿದ್ಯಾಲಯದ ಹೊನ್ನಾರುಮಾಲೆಯ ಪ್ರಕಟಣೆಯ ಯೋಜನೆಯನ್ನು ಸಂತೋಷದಿಂದ ಒಪ್ಪಿಕೊಂಡು ಕನ್ನಡ ಸಂಸ್ಕೃತಿಯ ಮಹತ್ವದ ಸಾಧನೆಯೊಂದನ್ನು ಮಾಡಿದೆ. ಕನ್ನಡ ಮತ್ತು ಸಂಸ್ಕೃತಿ ಇಲಾಖೆಯ ಪ್ರಧಾನಕಾರ್ಯದರ್ಶಿಗಳೂ ಸಾಹಿತ್ಯ ಸಂಸ್ಕೃತಿ ಪ್ರಿಯರೂ ಆಗಿರುವ ಶ್ರೀ ಐ.ಎಂ. ವಿಠಲಮೂರ್ತಿ ಅವರು ಹೊನ್ನಾರುಮಾಲೆಯ ಯೋಜನೆಯನ್ನು ಮೆಚ್ಚಿಕೊಂಡು ಸರಕಾರದ ಅಂಗೀಕಾರವನ್ನು ದೊರಕಿಸಿಕೊಟ್ಟು ಚಿನ್ನದ ಕನಸನ್ನು ನನಸನ್ನಾಗಿಸಿದ್ದಾರೆ. ಕರ್ನಾಟಕ ರಾಜ್ಯದ ಮಾನ್ಯ ಮುಖ್ಯಮಂತ್ರಿಗಳಾದ ಶ್ರೀ ಎಚ್.ಡಿ. ಕುಮಾರಸ್ವಾಮಿ ಅವರು ಈ ವಿಶಿಷ್ಟ ಯೋಜನೆಯನ್ನು ಅಂಗೀಕರಿಸಿ ತಮ್ಮ ಕನ್ನಡ ಸಂಸ್ಕೃತಿಯ ಕಾಳಜಿಯನ್ನು ಪ್ರಕಟಿಸಿದ್ದಾರೆ. ಕರ್ನಾಟಕ ಸರಕಾರದ, ಕನ್ನಡ ಸಂಸ್ಕೃತಿ ಇಲಾಖೆಯ ಈ ಸಾಂಸ್ಕೃತಿಕ ಪ್ರೀತಿಯನ್ನು ಕನ್ನಡ ವಿಶ್ವವಿದ್ಯಾಲಯ ಅಕ್ಕರೆಯಿಂದ ಸ್ಮರಿಸುತ್ತದೆ.
ಆಧುನಿಕ ಕನ್ನಡ ಸಾಹಿತ್ಯದ ಹಲವು ಪ್ರಕಾರಗಳಲ್ಲಿ ತಮ್ಮದೇ ಆದ ಹಿರಿಮೆಯನ್ನು ಸಾಧಿಸಿರುವ ಡಾ|| ಚಂದ್ರಶೇಖರ ಪಾಟೀಲ ಅವರು ನಾಟಕ, ಕಾವ್ಯ, ವಿಡಂಬನೆ ಮತ್ತು ಪತ್ರಿಕಾ ಸಾಹಿತ್ಯದ ವಿಷಯಗಳಲ್ಲಿ ಅಪೂರ್ವತೆಯನ್ನು ಮೆರೆದ ಸಮಕಾಲೀನ ಸಾಂಸ್ಕೃತಿಕ ಹಿರಿಯರಲ್ಲಿ ಮುಖ್ಯರು. ಉತ್ತರ ಕರ್ನಾಟಕವನ್ನು ಸಾಂಸ್ಕೃತಿಕ ಕರ್ನಾಟಕವನ್ನಾಗಿ ರೂಪಿಸಿದ ವರ್ತಮಾನದ ಅಗ್ರಮಾನ್ಯರಲ್ಲಿ ಇವರು ನಮ್ಮೊಡನೆ ನೆಲೆಗೊಂಡಿದ್ದಾರೆ. ಕರ್ನಾಟಕದ ಹಲವು ಸಮಸ್ಯೆಗಳನ್ನು ಬಿಡಿಸುತ್ತ ಮುಂಚೂಣಿಯಲ್ಲಿರುವ ಚಂಪಾ ಕನ್ನಡ ಕನ್ನಡಿಗ ಕರ್ನಾಟಕ ಇವುಗಳ ಉಳಿವಿಗಾಗಿ ನೆಲೆನಿಂತವರು. ಅವರು ಬರೆದಿರುವ ‘ನಿತ್ಯ ವರ್ತಮಾನ’ದ ಲೇಖನಗಳು, ಅಪೂರ್ವ ಒಳನೋಟಗಳನ್ನು ಒಳಗೊಂಡಿವೆ. ಸಾಹಿತ್ಯ, ವಿಚಾರ ಮತ್ತು ವ್ಯಕ್ತಿ ಎಂಬ ಮೂರು ನೆಲೆಗಳಲ್ಲಿ ಚಲಿಸುತ್ತ ಸಾಹಿತ್ಯದ ಗ್ರಹಿಕೆಯನ್ನು ತಮ್ಮ ವೈಚಾರಿಕ ನೆಲೆಗಳಿಂದ ವಿಸ್ತರಿಸಿದ್ದಾರೆ. ಈ ಮೂರು ಬಗೆಯ ಲೇಖನಗಳಲ್ಲಿ ಇರುವ ವೈಚಾರಿಕ, ಸಾಮಾಜಿಕ ಮತ್ತು ಸಾಂಸ್ಕೃತಿಕ ಚಿಂತನೆಗಳು ನಮ್ಮನ್ನು ಬೆರಗಿನತ್ತ ದೂಡುತ್ತವೆ. ಇವರ ವಿಮರ್ಶಾ ಬರಹಗಳಲ್ಲಿ ಕಾಣಿಸುವ ಆಳವಾದ ಶೋಧನೆ, ವೈಚಾರಿಕ ದೃಷ್ಟಿಕೋನಗಳು ನಿಜದ ನೆಲೆಯನ್ನು ವರ್ತಮಾನದಲ್ಲಿ ಕಾಣುವ ಹಂಬಲವನ್ನು ಹೊತ್ತಿವೆ. ಡಾ. ಚಂದ್ರಶೇಖರ ಪಾಟೀಲ ಅವರು ತಮ್ಮ ವಿಶಿಷ್ಟವಾದ ಬರಹದಿಂದ, ಶೈಲಿಯಿಂದ ಮತ್ತು ದೃಷ್ಟಿಕೋನಗಳಿಂದ ನಮ್ಮನ್ನು ವಿಸ್ಮಯಗೊಳಿಸುತ್ತಾರೆ. ಇವರ ಆಳವಾದ ಚಿಂತನ, ಸೂಕ್ಷ್ಮ ಅವಲೋಕನ ಮತ್ತು ವೈಚಾರಿಕ ಗುಣಗಳಿಂದ ಇಲ್ಲಿಯ ಬರಹಗಳು ಆಧುನಿಕ ಸಾಹಿತ್ಯದ ಸಂಸ್ಕೃತಿ ವಿಮರ್ಶಾಲೋಕಕ್ಕೆ ಹೊಸತಾದ ನೆಲೆ-ಬೆಲೆಯನ್ನು ಒದಗಿಸುತ್ತಿದ್ದಾರೆ. ಕನ್ನಡ ವೈಚಾರಿಕ ವಿಮರ್ಶಾಪ್ರಜ್ಞೆಯ ಪ್ರತಿನಿಧಿಯಾಗಿರುವ ಡಾ. ಚಂಪಾ ಅವರ ತಿಳಿವಳಿಕೆ, ಬದ್ಧತೆ ಮತ್ತು ಮಾನವೀಯ ಗುಣಗಳಿಗೆ ಗೌರವಪೂರ್ವಕವಾದ ನಮನಗಳು.
ಹೊನ್ನಾರುಮಾಲೆಯ ಪ್ರಕಟಣೆಗಳ ಕನಸಿನ ಬೀಜದಿಂದ ತೊಡಗಿ ನನಸಿನ ಫಲದವರೆಗೆ ನನ್ನೊಡನೆ ಸಹಕರಿಸಿದ ನಮ್ಮ ಪ್ರಸಾರಾಂಗದ ನಿರ್ದೇಶಕರಾದ ಪ್ರೊ. ಮಲ್ಲೇಪುರಂ ಜಿ. ವೆಂಕಟೇಶ ಅವರನ್ನು ವಿಶೇಷವಾಗಿ ಸ್ಮರಿಸುತ್ತೇನೆ.
 
ಬಿ. ಎ. ವಿವೇಕ ರೈ
ಕುಲಪತಿ
ನಿತ್ಯ ವರ್ತಮಾನ: ಸಾಹಿತ್ಯ: ೧. ಸಾಹಿತ್ಯ ಕುರಿತಂತೆ
ಶಾಶ್ವತ ಸಾಹಿತ್ಯ – ನನ್ನ ದೃಷ್ಟಿಯಲ್ಲಿ
೧
“ಶಾಶ್ವತ ಸಾಹಿತ್ಯ ಅಂದರೇನು?” ಈ ಪ್ರಶ್ನೆ ನನ್ನನ್ನು ಆಗೀಗ ಕಾಡಿಸುತ್ತದೆ. ನನ್ನ ಇತ್ತೀಚಿನ ಕೆಲ ನಾಟಕಗಳ ಸಂದರ್ಭದಲ್ಲಿ ಅನೇಕ ವಿಮರ್ಶಕ ಮಿತ್ರರು ಹೇಳುತ್ತಾರೆ. ’ಓದುವಾಗಲೇನೋ ರೋಚಕ ಅನುಭವವಾಗುತ್ತದೆ. ಆದರೆ ಇದು ಬಹು ಕಾಲ ನಿಲ್ಲುತ್ತದೆಯೇ?’ ಅಂತ, ಈ ನಾಟಕಗಳ ಸನ್ನಿವೇಶ ಸಮಕಾಲೀನವಾದುದು: ಪಾತ್ರಗಳೂ ಸಾರ್ವಜನಿಕ ಬದುಕಿನಲ್ಲಿ ಎಲ್ಲರಿಗೂ ಪರಿಚಿತವಿರುವ ವ್ಯಕ್ತಿಗಳನ್ನು ನೆನಪಿಸುವಂಥವು: ಘಟನೆಗಳೂ ಅಷ್ಟೆ, ರಾಮಾಯಣ, ಮಹಾಭಾರತಗಳನ್ನಾಧರಿಸಿದ ಕತೆ, ನಾಟಕ ಓದುವಾಗ ಇರುವ ಅರ್ಧ ಮಾನಸಿಕ ತಯಾರಿ ಇಂಥವುಗಳನ್ನು ಓದುವಾಗಲೂ ಇರುತ್ತದೆ. ಆದರೂ ಪ್ರಶ್ನೆ ಏಳುವುದು: ಈ ಕ್ಷಣವನ್ನು ಮೀರಿದ ನಾಳೆಗಾಗಿ, ನಾಡದಿಗಾಗಿ, ಸಮಕಾಲೀನವಾದುದು ಸಾರ್ವಕಾಲಿಕವಾಗಲಿ, ಆಗಬೇಕು ಎಂಬ ಸಹಜ ತುಡಿತ ನಮ್ಮೆದುರು ’ಶಾಶ್ವತ’ ಸಾಹಿತ್ಯದ ಪರಿಕಲ್ಪನೆಯನ್ನು ತಂದಿಡುತ್ತದೆ.
ಶಾಶ್ವತ ಸಾಹಿತ್ಯವೆಂದರೆ ಎಲ್ಲ ಕಾಲಕ್ಕೂ ಸಲ್ಲುವ ಸಾಹಿತ್ಯ: ಇಂಥವನ್ನು ನಾನು ನಿರ್ಮಿಸಬಲ್ಲೆ ಎಂದು ಒರಟೊರಟಾಗಿ ಅರ್ಥೈಯಿಸಿಕೊಂಡು ಅಂಥ ಸಾಹಿತ್ಯ ನಿರ್ಮಾಣಕ್ಕೆ ಕೈಹಾಕುವವರು ಶುದ್ಧ ಮೂರ್ಖರು. ಏಕೆಂದರೆ ಅದು ಅಸಾಧ್ಯ. ಬರಹಗಾರ ತನ್ನ ಅನುಭವಕ್ಕೆ, ಕಾಣ್ಕೆಯ ಬಿಸು ಭೂತ – ಭವಿಷ್ಯಗಳನ್ನೂ ಕಚ್ಚಿಕೊಳ್ಳಬಹುದು. ಭೂತವೆಂಬುದು ’ಆಗಿಹೋದ’ ಅನುಭವಗಳ ಗುಂಜು ಗುಂಜಾದ ನೆನಪಿನ ಲೋಕ: ಭವಿಷ್ಯವೆಂಬುದು ’ಆಗಬಹುದಾದ’ ಅನುಭವಗಳ ಬಗೆಗಿನ ಆಸೆ, ನಿರೀಕ್ಷೆ, ಕನಸು, ಕಾತರಗಳ ಮಂಜುಲೋಕ. ಆದರೆ ಈ ಎರಡೂ ಲೋಕಗಳು ಸಂಧಿಸುವುದು ಬರಹಗಾರನ ಸೃಷ್ಟಿಕಾರ್ಯದ ವರ್ತಮಾನದ ತುರ್ತಿನಲ್ಲಿ ಮಾತ್ರ.
ಸಾಹಿತ್ಯ ಮೂಲ ಬಂಡವಾಳದ ಅನುಭವವನ್ನು ಒದಗಿಸುವುದಕ್ಕಷ್ಟೇ ವರ್ತಮಾನದ ಪಾತ್ರ ಮುಗಿಯಲಿಲ್ಲ. ನಾನು ಬರೆಯುವುದೂ ಕೂಡ ನನ್ನ ಇವತ್ತಿನ ಬದುಕಿಗೆ: ಸ್ಪುರಿಸಬೇಕಾದದ್ದು ಇವತ್ತಿನ ಸಂವೇದನೆಯನ್ನು,’ನಾನು’ ಎಂಬುದು ಸೃಷ್ಟಿಕ್ರಿಯೆಯ ಮಧ್ಯಬಿಂದುವಾಗಿರುವ ತನಕ, ’ಇವತ್ತು’ ಎಂಬುದು ನನ್ನ ಪರಿಘವಾಗಿರುತ್ತದೆ. ಈ ’ನಾನು’ ಎಂಬುದರಲ್ಲಿ ಇಡೀ ಮಾನವಕುಲದ ಅರ್ಕ (ಎಸೆನ್ಸ್)ವನ್ನು ತುಂಬಿದಾಗ, ’ಇವತ್ತು’ ಎಂಬುದರಲ್ಲಿ ಇಡೀ ಕಾಲದ ತೀವ್ರತೆಯನ್ನು ತುಂಬಿಟ್ಟಾಗ-ಸಾಹಿತ್ಯ ತೀರ ವೈಯಕ್ತಿಕವಾದ ಹಾಗೂ ತೀರ ಕಾಲಿಕವಾದ ನೆಲೆಯನ್ನು ಮೀರಿ ವಿಶಾಲವಾದ ಅರ್ಥವನ್ನೂ, ಧ್ವನಿಗಳನ್ನೂ ಹೊಂದತೊಡಗುತ್ತದೆ.’ಸಾರ್ವಕಾಲಿಕ’ ಇತ್ಯಾದಿ ಮಾತಾಡುವ ವಿಮರ್ಶಕರು ಸೃಜನಶೀಲ ಬರಹಗಾರನ ಒಳತೋಟಿಯ ಈ ಮರ್ಮವನ್ನು ಅರಿಯಬೇಕು.
ಮನುಷ್ಯನ ಬದುಕಿನ ಕ್ರಮ, ಚಿಂತನೆಯ ರೀತಿ, ಸಂವೇದನೆಯ ತೀವ್ರತೆ ಭಾಷೆಯ ಅರ್ಥ-ಲಯ-ಧ್ವನಿಗಳು, ಅಭಿವ್ಯಕ್ತಿ ತಂತ್ರಗಳು, ಓದುಗರ ಅಭಿರುಚಿ ಇವೇ ಕಾಲ ಕಾಲಕ್ಕೆ ನಿಧಾನವಾಗಿ ಆದರೆ ನಿರಂತರವಾಗಿ ಬದಲಾಗುತ್ತಲೇ ಹೋಗುವುದರಿಂದ ಒಂದು ಕೃತಿಗೆ ಒಂದು ಕಾಲಘಟ್ಟದಲ್ಲಿ ಇರುವ ವಿಶಿಷ್ಟವಾದ ಪ್ರಸ್ತುತ (ರೆಲೆವೆನ್ಸ್) ಸದಾಕಾಲ ಇರುತ್ತದೆ ಎಂಬ ಗ್ರಹಿಕೆಯಾಗಲಿ, ಇರಬೇಕು ಎಂಬ ಆಶಯವಾಗಲಿ ಎರಡೂ ಅಸಹಜ ಎಂಬುದು ಯಾವ ಸಾಹಿತ್ಯ ಚರಿತ್ರೆಯನ್ನೋದಿದರೂ ಗೊತ್ತಾಗುತ್ತದೆ, ಆದರೆ ಅನುಭವದ ಕೆಲವು ಪ್ಯಾಟರ್ನ್‌ಗಳು ಅನೇಕ ಕಾರಣಗಳಿಂದಾಗಿ ಮರುಕಳಿಸುವುದರಿಂದ ಯಾವುದೋ ಕಾಲಘಟ್ಟದ ಒಂದು ಕವಿತೆ, ನಾಟಕ, ಕಾದಂಬರಿ ನಮಗೆ ’ಇವತ್ತು’ ಪ್ರಸ್ತುತ ಎನ್ನಿಸಬಹುದು. ಇಂದಿನ ಪ್ರಸ್ತುತತೆಯ ಸಾಧ್ಯತೆಗಳನ್ನು ಹೆಚ್ಚು ಹೆಚ್ಚು ಒಳಗೊಂಡಿರುವ ಕೃತಿ ವಿಭಿನ್ನ ಕಾಲ ಘಟ್ಟಗಳಲ್ಲೂ “ಸಮಕಾಲೀನ” ವೆನ್ನಿಸುತ್ತದೆ. ಇದನ್ನೇ ಬೇಕೆಂದರೆ ಸಾರ್ವಕಾಲಿಕ ಅಥವಾ ಶಾಶ್ವತ ಎಂದು ಕರೆಯಬಹುದು- ಮೈಮೇಲೆ ತುಂಬ ಎಚ್ಚರ ಇಟ್ಟುಕೊಂಡು ’ಶಾಶ್ವತ’ ಆಶಯ-ಉದ್ದೇಶವಾಗಿರದೆ, ಕೃತಿ ರಚನೆಯಾದ ಎಷ್ಟೋ ಕಾಲಘಟ್ಟಗಳ ನಂತರ ತಾನಾಗಿಯೇ ರೂಪು ಪಡೆಯುವ ಮೌಲ್ಯ ನಿರ್ಣಯವಾಗಿರುತ್ತದೆ.
ಅಂತೂ ಮಿಕ್ಕಿ’ಶಾಶ್ವತ’ ಸಾಹಿತ್ಯ ನಿರ್ಮಾಣ’ಕ್ಕೆ ಬದ್ಧಕಂಕಣರಾಗಿರುವವರು” ಎಮ್ಮೆ ಎಂಬುದು ಒಂದು ಪ್ರಾಣಿ, ಅದಕ್ಕೆ ನಾಲ್ಕು ಕಾಲುಗಳೂ, ಎರಡು ಕೋಡುಗಳೂ, ಒಂದು ಬಾಲವೂ….” ಇತ್ಯಾದಿ ಶಾಲಾ ನಿಬಂಧಗಳನ್ನು ಬರೆಯುವುದು ಒಳ್ಳೆಯದು.
೨
“ಸಾಹಿತ್ಯದಿಂದ ಏನು ಪ್ರಯೋಜನ?”
ಈ ಪ್ರಶ್ನೆಯನ್ನು ಹುಬ್ಬೇರಿಸಿ, ಚಿವುಗಣ್ಣು ಮಾಡಿ, ಒಂದು ಬಗೆಯ ಕೋಪ ಉಕ್ಕಿಸುವ ಒಣದನಿಯಲ್ಲಿ ಕೇಳುವವರನ್ನು ಕಂಡಿದ್ದೇನೆ. ಅವರ ಪ್ರಶ್ನೆಯೂ ಪ್ರಯೋಜನವಿಲ್ಲದ್ದೇ: ಏಕೆಂದರೆ ಅದಕ್ಕೆ ಉತ್ತರ ಅವರ ಬಳಿ ಇದ್ದೇ ಇದೆ.
ನನಗೆ ಇಂಥ ಪ್ರಶ್ನೆ ಕಾಡುವುದೇ ಇಲ್ಲ. ಒಮ್ಮೊಮ್ಮೆ ಏನಾದರೂ ಓದಲೇಬೇಕು ಎಂಬ ಒಳಗಿನ ತುರ್ತು ಹೆಚ್ಚಾಗಿ ಏನೋ ಓದಿದ ನಂತರವೇ ಉಂಟಾಗುವ ಸಮಾಧಾನ. ಅನಂತರ ’ಯಾಕೆ ಈ ಸಮಾಧಾನ?’ ಎಂಬ ಪ್ರಶ್ನೆಗೆ ಉತ್ತರ ಹುಡುಕಲು ಪ್ರಯತ್ನಿಸುತ್ತಿರುವೆ.
ಸಾಹಿತ್ಯದ ಓದಿನಲ್ಲಿ ಮೊದಲು ನನ್ನನ್ನು ತನ್ನೊಳಗೆ ಸೆಳೆದುಕೊಳ್ಳುವುದು ಮಾತಿನ ಲಯದ ಓಘ. ಸದಾ ನಮ್ಮ ಕಿವಿಯ ಮೇಲೆ ಬೀಳುತ್ತಿರುವ ಸಾಮಾನ್ಯ ಎನಿಸುವ ಭಾಷೆ. ಒಂದು ಕೃತಿಯಲ್ಲಿ ಹೇಗೆ ಅದ್ಭುತವಾಗಿ ಕೆಲಸ ಮಾಡಬಹುದಲ್ಲ- ಎಂಬ ಸಾಧ್ಯತೆ ಕಂಡು ಬಹಳ ಖುಶಿಯಾಗುತ್ತದೆ. ಅದು ಒಂದು ಜೋಕೇ ಇರಬಹುದು: ಒಂದು ಡೈಲಾಗಿರಬಹುದು: ಇಡೀ ಸನ್ನಿವೇಶದ ಚಿತ್ರವಿರಬಹುದು.
ಈ ಮೊದಲ ನೋಟದ ಪ್ರೇಮದ ಹಂತ ದಾಟಿದ ನಂತರ-(ದಾಟಿದರೆ)-ನಾನು ಬಹುಶ: ಹುಡುಕುವುದು ಭಾಷೆಯ ಮೂಲಕ ಅರಳಿಕೊಳ್ಳುವ ಬದುಕಿನ ಸಾಧ್ಯತೆಗಳನ್ನು. ಕೃತಿಕಾರನ ದೃಷ್ಟಿಕೋನದಿಂದ ಕಂಡ ಬದುಕನ್ನು ನಾನು ನೋಡುವಾಗ ಪರರ ಮಾಲನ್ನು ಪ್ರೀತಿಯಿಂದ ಕದ್ದು ಅನುಭವಿಸಿದಂತೆ, ನನ್ನ ಮೈ ಚರ್ಮದ ಕೋಟೆಯಿಂದ ಹೊರಗೆ ಜಿಗಿದು ಪರಕಾಯ ಪ್ರವೇಶ ಮಾಡಿದಂತೆ .’ಹೌದಲ್ಲ ಇದು ನನಗೆ ಗೊತ್ತೇ ಇರಲಿಲ್ಲ! ಎಂಬ ಹೊಸ ’ಅರಿವಿನ’ ಮೊದಲ ಥ್ರಿಲ್ಲು ಬಹುಶ: ನಾನು ಸಾಹಿತ್ಯದಲ್ಲಿ ಹುಡುಕಾಡುವ ಮೊದಲ ’ಪ್ರಯೋಜನ’ ಎನ್ನಬಹುದು.
ನಾನೊಬ್ಬ ಬರಹಗಾರನೂ ಆಗಿರುವುದರಿಂದ ನನ್ನ ಸಾಹಿತ್ಯಾಧ್ಯಯನ ನಿರಾತಂಕವಾಗಿ ಇರುವುದು ಅಸಂಭವ. ಮತ್ತೆ ಮತ್ತೆ ಪುಸ್ತಕ ಮುಚ್ಚಿ. ನನ್ನ ಸ್ವಂತದ ಲೋಕದೊಳಗೆ ಅಡ್ಡಾಡಿ ಬಂದು, ಓದು ಮುಂದುವರಿಸಬೇಕಾಗುತ್ತದೆ. ಅಷ್ಟರಮಟ್ಟಿಗೆ ಆಗ ನನ್ನ ದೃಷ್ಟಿ ಪಲ್ಲಟವಾಗಿರುತ್ತದೆ. ಆ ಕ್ಷಣದಿಂದ ನನ್ನ ಸುತ್ತಲಿನ ಬದುಕು ಅದೇ ಹಳೆಯ ಬದುಕಾಗಿ ಉಳಿದಿರುವದಿಲ್ಲ. ಅವೇ ಅವೇ ಹಳೆಯ ಕಣ್ಣು ಎದುರಾದರೂ ಆ ಕಣ್ಣುಗಳು ಬೀರುವ ನೋಟದ ಆಳವೇ ಬೇರೆಯಾಗಿ ಇರುತ್ತದೆ. ಸಾಹಿತ್ಯ ಕೃತಿಗಳ ಅಧ್ಯಯನದ ಒಟ್ಟು ಮೊತ್ತ ಹೀಗೆ ನಮಗೆ ಗೊತ್ತಿರುವ ಅಥವಾ ಹಾಗೆ ನಾವೆಂದುಕೊಂಡಿರುವ ಪ್ರಪಂಚವೇ ಹೊಸ ಹೊಸದಾಗಿ ತನ್ನನ್ನು ಅರಳಿಸಿಕೊಳ್ಳುವಂತೆ ಮಾಡುತ್ತದೆ. ಇದಕ್ಕೆ ಮೂಲ ಕಾರಣ: ಕೃತಿಗಳ ಓದಿನಿಂದ ನಾನು ನಿಜವಾಗಿಯೂ ಪಡೆದುಕೊಳ್ಳುವುದು ಅನೇಕ ಕಣ್ಣುಗಳನ್ನು, ಕಿವಿಗಳನ್ನು, ಅನುಭವಿಸುವ ಹೃದಯಗಳನ್ನು ಇದನ್ನೇ ಸ್ವಲ್ಪ ಗಂಭೀರವಾಗಿ ‘ವ್ಯಕ್ತಿ ವಿಕಾಸ’ ಎನ್ನಬಹುದೇನೋ.
ಸಮಾಜ ಬದಲಾವಣೆ – ಮುಂದಿನ ಹಂತ, ಅಷ್ಟೇ. ವ್ಯಕ್ತಿ ವ್ಯಕ್ತಿಯಾಗಿರುವುದೇ ಸಮಾಜದಿಂದಾಗಿ, ಅವನ ಬದಲಾವಣೆ ಅವನಿಗೇ ಸೀಮಿತವಾದರೂ ಅಷ್ಟರಮಟ್ಟಿಗೆ ಇಡೀ ಸಮಾಜವೂ ಬದಲಾಗಿರುತ್ತದೆ; ಈ ಬದಲಾವಣೆಯನ್ನು ಇನ್ನೂ ಕ್ಷಿಪ್ರವಾಗಿ, ಪರಿಣಾಮಕಾರಿಯಾಗಿ, ಬುದ್ಧ್ಯಾಪೂರ್ವಕವಾಗಿ ತರುವುದಾಗಲಿ, ಬಿಡುವುದಾಗಲಿ ಆ ವ್ಯಕ್ತಿಯ ‘ಆಯ್ಕೆಗೆ’ ಬಿಟ್ಟುಕೊಟ್ಟದ್ದು. ಒಂದು ಸಾಹಿತ್ಯ ಕೃತಿ ಇದಕ್ಕಿಂತ ಹೆಚ್ಚೇನೂ ಮಾಡುವಂತಿಲ್ಲ.
ಒಬ್ಬನೇ ಕುಂತು ಓದುವ ಅನುಭವ – ನಾನು ಇಷ್ಟೊತ್ತಿನವರೆಗೂ ಹೇಳಿದ್ದು. ಆದರೆ ನಾಟಕದಂಥ ಸಾಹಿತ್ಯ ಕೃತಿಯು ಇಂಥ ಪರಿಧಿಯನ್ನು ದಾಟಿ, ರಂಗ ಪ್ರಯೋಗದ ಮೂಲಕ ಒಂದು ಸಮೂಹದ ಏಕಕಾಲದ ಅನುಭವವಾದಾಗ ಅದು ಯಾವುದೋ ಒಂದು ಹಂತದಲ್ಲಿ ಒಂದು ಸಮಷ್ಟಿ ಬದಲಾವಣೆಯನ್ನು ತರಬಹುದು. ಈ ಬದಲಾವಣೆ ವೈಚಾರಿಕ ತುಮುಲವೋ, ಭಾವನೆಗಳ ಕೆರಳುವಿಕೆಯೋ, ಕ್ರಿಯಾತ್ಮಕ ಚಟುವಟಿಕೆಯೋ ಏನಾದರೂ ಆಗಿರಬಹುದು. ಇಲ್ಲಿ ಕೂಡ ಪ್ರತಿಸ್ಪಂದನದ ಮೊದಲ ಸೆಳಕು ಬರುವದು ವ್ಯಕ್ತಿ ಮೂಲದಿಂದಲೇ ಎಂಬುದನ್ನು ಮರೆಯಬಾರದು.
ಒಂದು ಕೃತಿಯ ಪರಿಣಾಮ ಒಬ್ಬ ಓದುಗನ ಮೇಲೆ ಒಂದೇ ಬಗೆಯದು ಅಂತ ಹೇಳಲಿಕ್ಕೂ ಆಗದು. ವರ್ಷ ಬಿಟ್ಟು ವರ್ಷ ಅದನ್ನೇ ಓದಿದರೂ (ಭಾಷೆ ಹಾಗೂ ಸಾಹಿತ್ಯದ ಪ್ರಾಧ್ಯಾಪಕನಾಗಿರುವ ನನ್ನಂಥವರಿಗೆ ಇದು ಕಂಪಲ್ಸರಿ ಕೂಡ) ಒಂದೊಂದು ಕೃತಿ ನಿತ್ಯ ನವೀನವಾಗಿರುತ್ತದೆ. ಬದುಕಿನ ಬಗ್ಗೆ ಹೊಸ ಹೊಸ ಒಳನೋಟಗಳು ಸ್ಫುರಿಸುತ್ತವೆ. ಅದೇ ಥ್ರಿಲ್ಲು.
ಹೌದು, ಒಳನೋಟ. ಸಾಹಿತ್ಯದಿಂದ – ನಾಟಕ, ವಿಮರ್ಶೆ, ಕಾವ್ಯ, ಕತೆ ಏನೇ ಆಗಿರಲಿ – ನಾನು ಯಾವಾಗಲೂ ಬಯಸುವುದು ಈ ಒಳನೋಟಗಳನ್ನು. ಈ ಒಳನೋಟಗಳ ಗ್ರಹಣ ಗರ್ಭದಲ್ಲಿಯೇ ಮನೋರಂಜನೆ, ವ್ಯಕ್ತಿವಿಕಾಸ, ಸಮಾಜ ಬದಲಾವಣೆಗಳ ಬೀಜಗಳ ಅಂಕುರಿಸುತ್ತವೆ. ಬೀಜ ಬಿತ್ತುವುದು ಸಾಹಿತಿಯ ಕೆಲಸ; ಅವನ್ನು ಬಿತ್ತಿಸಿಕೊಂಡು, ಸರಿಯಾಗಿ ಬಿರಿಸಿಕೊಂಡು, ಹೂವು, ಕಾಯಿ, ಹಣ್ಣು ಅನುಭವಿಸುವುದು ಓದುಗನ ಜವಾಬ್ದಾರಿ.
 
 
೩
ಸಮಾಜವಾದಿ ಸಮಾಜ ಮತ್ತು ಸಾಹಿತಿ
ಸಮಾನತೆಯ ತತ್ವದ ಮೇಲೆ ಆಧಾರಿತವಾದ ಸಮಾಜವನ್ನು ಕಟ್ಟುವ ಪ್ರಯತ್ನದಲ್ಲಿ ಹೋರಾಟ ನಡೆದಾಗ ಸಾಹಿತಿಯಾದವ ಮಾಡಬೇಕಾದ ಕೆಲಸ ಹಾಗೂ ಅಂಥ ಸಮಾಜ ನಿರ್ಮಾಣವಾದ ನಂತರ ಅವನು ಮಾಡಬೇಕಾದ ಕೆಲಸ – ಹೀಗೆ ಎರಡು ಹಂತಗಳನ್ನು ಮಾಡಿಕೊಳ್ಳುವುದರಿಂದ ಬಹುಶಃ ನಮ್ಮ ಚಿಂತನೆಗೆ ಒಂದು ಶಿಸ್ತು ಬರುವುದೆಂದು ನನ್ನ ಅನಿಸಿಕೆ. ಇಂಡಿಯಾದಲ್ಲಿ ನಾವಿನ್ನೂ ಮೊದಲ ಹಂತದಲ್ಲಿಯೇ ಇರುವುದರಿಂದ ಎರಡನೆಯದು ಒಂದು ಕನಸಾಗಿ – ಒಂದು ಸಂಭಾವ್ಯ ಕನಸಾಗಿ – ಕಾಡುವುದು ಸ್ವಾಭಾವಿಕ. ಈ ಕನಸಿನ ಅರಿವಿನ ಕಕ್ಷೆಯೇ ನಮ್ಮ ಹೋರಾಟದ ಸ್ವರೂಪವನ್ನೂ ಗೊತ್ತು ಗುರಿಗಳನ್ನೂ ನಿರ್ದೇಶಿಸುತ್ತದೆ.
ಬರಹಗಾರನೊಬ್ಬ “ನಮ್ಮ ಹೋರಾಟ” ಎಂಬ ಪದ ಪ್ರಯೋಗ ಮಾಡಿದಾಗ ಅದಕ್ಕೆ ಅರ್ಥದ ಎರಡು ಆಯಾಮಗಳಿರುತ್ತವೆ. ಸಮಾಜದ ಒಂದು ಅನಿವಾರ್ಯ ಘಟಕವಾದ ವ್ಯಕ್ತಿಯಾಗಿ – ಮಗನಾಗಿ, ತಂದೆಯಾಗಿ, ಗಂಡನಾಗಿ, ಹೆಂಡತಿಯಾಗಿ, ಮಾಸ್ತರನಾಗಿ, ಕಾರಕೂನನಾಗಿ, ಅಧಿಕಾರಿಯಾಗಿ… ಹೀಗೆ ಏನೇನೋ ಆಗಿ ಬದುಕಿನ ಸೆಳವಿನಲ್ಲಿರುವುದು ಒಂದು: ಈ ಸೆಳವಿನಿಂದ ಸ್ವಲ್ಪ ಹಿಂದೆ ಸರಿದು, ಆ ಕಡೆ ಈ ಕಡೆ ನೋಡಲು ಪುರುಸೊತ್ತು ಹೊಂದಿ, ತನ್ನ ಮತ್ತು ಬದುಕಿನ ಸಂಬಂಧದ ಸೂಕ್ಷ್ಮಗಳನ್ನು ಗುರುತಿಸಿಕೊಂಡು, ಅವುಗಳನ್ನು ಬರಹದ ಮೂಲಕ ಕಲಾತ್ಮಕವಾಗಿ ಮೂಡಿಸುವುದು ಇನ್ನೊಂದು. ಯಾವನಿಗೆ ನಾವು ಸಾಮಾನ್ಯ ಮನುಷ್ಯನೆಂದು ತಪ್ಪಾಗಿಯೋ ಸರಿಯಾಗಿಯೋ ಕರೆಯುತ್ತೇವೆಯೋ ಅಂಥ ಸಾಮಾನ್ಯನಿಂದ ಬರಹಗಾರನಾದವನು ಸ್ವಲ್ಪ “ಭಿನ್ನ” ನಾಗುವುದು ಈ ರೀತಿಯಲ್ಲಿ ಮಾತ್ರ. ಕೆಲವರು ಸಾಹಿತಿಗಳಿಗೆ ತೀರ ವಿಶಿಷ್ಟವಾದ ವ್ಯಕ್ತಿತ್ವವನ್ನು “ಆರೋಪಿಸಿ” ತಾವೂ ಭ್ರಮೆಗೊಳಗಾಗುವುದಲ್ಲದೆ ಅವನಿಗೂ ಸಾಕಷ್ಟು ಭ್ರಮೆ ಹುಟ್ಟಿಸುತ್ತಾರೆ. ಸಾಹಿತ್ಯಕ್ಕೂ ಬದುಕಿಗೂ ನಡುವೆ ಅಗಾಧವಾದ ಕಂದಕವೊಂದನ್ನು ನಿರ್ಮಿಸಿ ಅಥವಾ ನಿರ್ಮಿಸಿಕೊಂಡು ಸ್ವಯಂ ಆರೋಪಿತವಾದ ಅನಾಥ ಪ್ರಜ್ಞೆಯಡಿಯಲ್ಲಿ ಅನಗತ್ಯವಾಗಿ ಕಷ್ಟಪಡುವ ಸಾಹಿತಿಗಳನ್ನ ನಾವು ಕಂಡಿದ್ದೇವೆ.
ಆದರೆ ನನ್ನ ಕಲಾಕೃತಿಗಳಿಗೆ ಕಚ್ಚಾ ಸರಕಾದ ಅನುಭವ ಬರುವುದು ಬದುಕಿನ ಗರ್ಭದೊಳಗಿಂದ ಹಾಗೂ ನಾನು ಅಭಿವ್ಯಕ್ತಿಗಾಗಿ ಬಳಸುವ ಸಾಧನವಾದ ಭಾಷೆ ಕೂಡ ನನ್ನನ್ನೊಳಗೊಂಡ ಸಮಾಜದ ಸಾಮೂಹಿಕ ಸೊತ್ತು – ಎಂಬ ಕನಿಷ್ಠ ಕೂಡ ನನ್ನನ್ನೊಳಗೊಂಡ ಸಮಾಜದ ಸಾಮೂಹಿಕ ಸೊತ್ತು – ಎಂಬ ಕನಿಷ್ಠ ಅರಿವು ಇರುವ ಬರಹಗಾರ ಕೂಡ ತನ್ನ ಹಾಗೂ ತನ್ನ ಬದುಕಿನ ನಡುವೆ ಇರುವ “ಕಂದಕ” ಎಷ್ಟು ಮಿಥ್ಯವಾದದ್ದು ಎಂದು ಅರಿಯಬಲ್ಲ. ಇಂಥ ಅರಿವು ಬರಲು ವಿಶಿಷ್ಟವಾದ ‘ಸಾಮಾಜಿಕ ಪ್ರಜ್ಞೆ’ಯನ್ನೇ – ಏನೋ ಹೊರಗಿನದೆಂಬಂತೆ – ರೂಢಿಸಿಕೊಳ್ಳಬೇಕಾಗಿಲ್ಲ. ತನ್ನ ಮನಸ್ಸಿನೊಳಗಣ ಕೆಲ ಭ್ರಮೆಗಳನ್ನು ತೆಗೆದು ಹಾಕಿದರೆ ಸಾಕು, ಸಾಹಿತಿಗೆ ತಾನೂ ಪರಿಸರದ ಒಂದು ಭಾಗವೇ ಎಂಬ ಸತ್ಯ ಗೋಚರವಾಗುತ್ತದೆ.
ದೇವರು, ಧರ್ಮ, ಕರ್ಮ, ಪಾಪ, ಪುಣ್ಯ, ಪುರ್ನಜನ್ಮ, ಅವತಾರ ಮುಂತಾದ ಕಲ್ಪನೆಗಳು ಸಾವಿರಾರು ವರ್ಷಗಳಿಂದ ಬೇರೂರಿರುವ ನಮ್ಮ ಸಮಾಜದಲ್ಲಿ ಇವುಗಳ ಹಿನ್ನಲೆಯಲ್ಲಿ ವರ್ಣಭೇದ, ಲಿಂಗಭೇದಗಳಂಥ ಅಸಮಾನತೆಗಳು ಬೆಳೆದು ಬಂದು ತಾರತಮ್ಯದ ಪ್ರಪಂಚವನ್ನೇ ಸೃಷ್ಟಿಸಿ, ನಿರಂತರ ಶೋಷಣೆಗೆ ಹಾದಿ ಮಾಡಿಕೊಟ್ಟಿರುವ ದುರಂತವನ್ನು ಕಾಣಲು ನಾವು ಇತಿಹಾಸಕಾರರೇ ಆಗಬೇಕಿಲ್ಲ. ವರ್ತಮಾನದ ಒಡಲಲ್ಲಿಯೇ ಭೂತ ಅಡಗಿರುವುದರಿಂದ, ಸಮಕಾಲೀನ ಬದುಕಿನ ಯಾವುದೇ ಘಟನೆಯನ್ನು ತೆಗೆದುಕೊಂಡರೂ ಸಂವೇದನಾಶೀಲನಾದ ಬರಹಗಾರನಿಗೆ ವರ್ತಮಾನದ ಆಚೆ-ಈಚೆಗಿನ ಒಟ್ಟು ನಕಾಶ ಕಣ್ಣಿಗೆ ಹೊಡೆಯುತ್ತದೆ. ಈ ಎಲ್ಲ ಸತ್ಯಗಳ ಜೊತೆಗೆ ತನ್ನ ಸಂಬಂಧಗಳೇನು? ಎಂಬ ಪ್ರಶ್ನೆಗೆ ತನ್ನ ನಿತ್ಯದ ಅನುಭವಗಳ ಸಂಘರ್ಷದೊಳಗಿಂದಲೇ ಉತ್ತರ ಪಡೆಯಲು ಅವನು ಭಾಷೆಯ ಮೂಲಕ ಹುಡುಕಾಟ ಪ್ರಾರಂಭಿಸುತ್ತಾನೆ, ಸನ್ನಿವೇಶಗಳನ್ನು, ಪಾತ್ರಗಳನ್ನು ಸೃಷ್ಟಿಸುತ್ತಾನೆ, ಕಂಡುಂಡ ಪ್ರಪಂಚಕ್ಕೆ ಸಂವಾದಿಯಾಗಿ, ಒಮ್ಮೊಮ್ಮೆ ಪರ‍್ಯಾಯವಾಗಿ, ಮತ್ತೊಂದು ಪ್ರಪಂಚವನ್ನೇ ನಿರ್ಮಿಸುತ್ತಾನೆ.
ಸಾಹಿತ್ಯ ಜೀವನದ ಪ್ರತಿಬಿಂಬ – ಎಂಬ ಒಂದು ಮಾತಿದೆ. ಬರೋಬರಿ. ಜೀವನದಲ್ಲಿ ಇದ್ದುದನ್ನೇ ಸಾಹಿತ್ಯದಲ್ಲೂ ಕಾಣುತ್ತೇವೆ; ಇಲ್ಲದ್ದನ್ನು ಕಾಣಲಿಕ್ಕಾಗುವುದಿಲ್ಲ. ಆದರೆ ಸಾಹಿತಿಯಾದವ ಕೇವಲ ಜೀವನವನ್ನು ಪ್ರತಿಬಿಂಬಿತಗೊಳಿಸುವ ‘ಮಾಧ್ಯಮ’ ಅಷ್ಟೇ ಏನು? ಅನುಭವವನ್ನು ನೋಡುವಲ್ಲಿ, ತನ್ನದಾಗಿಸಿಕೊಳ್ಳುವಲ್ಲಿ, ಅರಗಿಸಿಕೊಳ್ಳುವಲ್ಲಿ, ಅದಕ್ಕೆ ಸಾಹಿತ್ಯ ರೂಪವನ್ನು ಕೊಡುವ ಪ್ರಕ್ರಿಯೆಯಲ್ಲಿ “ಅವನ” ದೆನ್ನುವ ಪಾಲು ಏನೂ ಇಲ್ಲವೇ? ಈ ಬಗೆಯ ಪ್ರಶ್ನೆಗಳನ್ನು ಕೇಳಿಕೊಳ್ಳಲು ಸುರು ಮಾಡಿದರೆ ಸಾಕು, ಈ “ಪ್ರತಿಬಿಂಬ” ಸಿದ್ಧಾಂತ ಎಷ್ಟು ಅಪೂರ್ಣವಾದುದು ಎಂಬುದು ತಿಳಿಯುತ್ತದೆ. ಯಾವುದೇ ಸಮಾಜದಲ್ಲಿ, ಅದರಲ್ಲೂ ಇಂಡಿಯದಂಥ ಸಂಕೀರ್ಣ ಸಮಾಜದಲ್ಲಿ ಯಾವ ಬರಹಗಾರನೂ ಕೇವಲ ನಿಷ್ಕ್ರಿಯ ಮಾಧ್ಯಮ (Passive medium) ಆಗಿ ಕೆಲಸ ಮಾಡಲು ಸಾಧ್ಯವಿಲ್ಲ. ಪರಿಸರದಲ್ಲಿನ ಹಿಂಸೆಯನ್ನು, ಕೌರ್ಯವನ್ನು, ದಬ್ಬಾಳಿಕೆಯನ್ನು, ಅದರ ಜೊತೆಗೇ ಪ್ರೀತಿಯನ್ನು, ಕರುಣೆಯನ್ನು, ಕೋಮಲತೆಯನ್ನು ಕಂಡು ಅನುಭವಿಸಿದ ಬರಹಗಾರ ಸಾಹಿತ್ಯದ ಮೂಲಕ ಪ್ರತಿಕ್ರಿಯೆ ತೋರಿಸುವುದು ಎರಡು ಹಂತದ ಕಾರ್ಯಕ್ರಮವೆಂದು ನಾನು ಭಾವಿಸಿರುವೆ. ಅನುಭವಕ್ಕೆ ಕಲೆಯ ಆಕಾರ ಕೊಡುವುದು ಒಂದು; ಈ ಅನುಭವವನ್ನು ತಾನು ಬದುಕುವುದು ಇನ್ನೊಂದು. ಇಲ್ಲವಾದರೆ ಒಳಗೊಂದು ಹೊರಗೊಂದು ಎಂಬ ಕೃತಕವಾದ ಕಂದಕ ಉಂಟಾಗಿ ಬದುಕೂ ಸುಳ್ಳಾಗಿ, ಬರೆದ ಸಾಹಿತ್ಯವೂ ಸುಳ್ಳಾಗಿ ಬಿಡುವ ಸಂಭವವಿದೆ.
ಕಲೆಯ ರೂಪ ಕೊಡುವ ಹಂತದಲ್ಲಿ ಭಾಷೆಯ ಬಳಕೆಯ ಬಗ್ಗೆ ಒಂದು ಮಾತು. ಅನುಭವ ಸಂಕೀರ್ಣವಾದುದರಿಂದ ಅಭಿವ್ಯಕ್ತಿಯೂ ಸಂಕೀರ್ಣವಾಗುತ್ತದೆ (ವಾಗಬೇಕು?) ಎಂಬ ಹಸಿ-ಬಿಸಿ ಕಲ್ಪನೆಯಿಂದಾಗಿ ನಮ್ಮ ಅನೇಕ ಸಾಹಿತಿಗಳು ಒಮ್ಮೊಮ್ಮೆ ತಮಗೂ ಸರಳವಾಗಿ ಅರ್ಥವಾಗದ ರೀತಿಯಲ್ಲಿ ಬರೆದು ತಮಗೆ ತಾವೇ ‘ಪರಕೀಯ’ರಾಗುವುದರ ಜೊತೆಗೇ ಜನ ಸಮುದಾಯಕ್ಕೂ ಪರಕೀಯರಾಗಿ ಉಳಿದ ರೀತಿಯನ್ನು ನಾವು ಕಂಡಿದ್ದೇವೆ. ಅನುಭವದ ಹಾಗೂ ಕಾಣ್ಕೆಯ ಅನೇಕ ಪದರು ಪದರುಗಳನ್ನು ಸರಳವಾಗಿ, ಸೂಚ್ಯವಾಗಿ, ಸಂಕ್ಷಿಪ್ತವಾಗಿ ಬರೆಯುವುದು ಸಾಧ್ಯ ಎಂಬುದನ್ನು ನಮ್ಮ ಸಾಹಿತಿಗಳು, ಮುಖ್ಯವಾಗಿ ೧೨ನೆಯ ಶತಮಾನದ ವಚನಕಾರರು ತೋರಿಸಿಕೊಟ್ಟಿದ್ದಾರೆ.
ಸಮಾಜ ಒಂದು ಚಲನಶೀಲವಾದ ಬದುಕು ಎಂಬುದನ್ನು ಅರಿತಾಗ ಇಂಥ ಪ್ರಶ್ನೆಗಳು ಹುಟ್ಟುವುದೇ ಇಲ್ಲ. ಸಮಾನತೆಯನ್ನು ಸಾಧಿಸಿದ ಸಮಾಜ ಕೂಡ ನಿರಂತರವಾಗಿ ಸಂಘರ್ಷದ ಕಣವೇ ಆಗಿರುತ್ತದೆ. ಈ ನಿರಂತರತೆಯೇ ಬದುಕಿನ ಮುಖ್ಯ ಲಕ್ಷಣ; ಅದರ ಜೀವಂತಿಕೆಯೇ ಮುಖ್ಯ. ಜೀವಂತ ಸಂವೇದನೆಯುಳ್ಳ ಸಾಹಿತಿ ಈ ಬದುಕಿಗೆ ಪ್ರತಿಕ್ಷಣ ಪ್ರತಿಸ್ಪಂದಿಸುತ್ತಿದ್ದರೆ ಮಾತ್ರ ಅವನ ಸಂವೇದನೆ ಜೀವಂತವಾಗಿ ಉಳಿದೀತು; ಇಲ್ಲವಾದರೆ ಯಾವುದೋ ಘಟ್ಟದಲ್ಲಿ ಅವನು ಸತ್ತು ಹೋಗಿ, ವರ್ತಮಾನದಿಂದ ದೂರವಾಗಿ, ಭೂತವನ್ನು ಮೆಲುಕಾಡಿಸುತ್ತ ಮೆಲುಕಾಡಿಸುತ್ತ ತಾನೂ ಒಂದು ಭೂತವಾಗಿ ಬಿಡುತ್ತಾನೆ, ಅಷ್ಟೆ.
· ೧೯೮೩
ನಿತ್ಯ ವರ್ತಮಾನ: ವಿಚಾರ: ೧. ಪ್ರಶಸ್ತಿಗಳೂ ಪ್ರಸಂಗಗಳೂ
ಪ್ರತಿಯೊಬ್ಬ ಕವಿಗೆ, ಕಲಾವಿದನಿಗೆ ತನ್ನನ್ನು ಇತರರೊಂದಿಗೆ ಹಂಚಿಕೊಳ್ಳಬೇಕೆಂಬ ಹಂಬಲ ಇದ್ದೇ ಇರುತ್ತದೆ. ಸೃಜನಶೀಲತೆ ಅತ್ಯಂತ ಪ್ರಖರವಾಗಿದ್ದಾಗ, ಮೈಯೊಳಗಿನ ಎಣ್ಣೆ ಮುಖದಲ್ಲಿ, ಬಣ್ಣದಲ್ಲಿ, ಗೆರೆಯಲ್ಲಿ ಜಿನುಜಿನುಗಿ ಮಿರಿಮಿರಿ ಮಿಂಚುವಾಗ, ಇವನಿಗೆ ತನ್ನ ಬಗ್ಗೆ, ತನ್ನ ಪ್ರತಿಭೆಯ ಬಗ್ಗೆ ಸಾರ್ಥಕತೆಯ ಭಾವ ಮೂಡಲು, ತಾನೋದುವ ಸಾಲುಸಾಲಿಗೆ ಬೀಳುವ ಚಪ್ಪಾಳೆಗಳ ಸಪ್ಪಳವೇ ಸಾಕು; ತನ್ನ ಕೃತಿಯನ್ನು ಬಟ್ಟಲುಗಣ್ಣಿನಿಂದ ನೋಡುವ ಮುಖದ ಮೇಲಿನ ಬೆರಗೇ ಸಾಕು. ತನ್ನ ದನಿ ಗುಡ್ಡಗುಡ್ಡಕ್ಕೆ ಢಿಕ್ಕಿ ಹೊಡೆದು ತನಗೇ ಮರಳಿ ಬಂದಾಗ ಆ ಗುಡ್ಡಗಳೆಲ್ಲ ತನ್ನ ತೆಕ್ಕೆಯಲ್ಲಿ ಬಿದ್ದಂಥ ಧನ್ಯತಾಭಾವ ಅವನಿಗೆ.
ಆದರೆ ಬಹುತೇಕ ಬರಹಗಾರರಲ್ಲಿ ಸೃಜನಶೀಲತೆಯ ಕಾವು ಒಂದೇ ಪ್ರಮಾಣದಲ್ಲಿ ಉಳಿಯುವುದಿಲ್ಲ. ಇದಕ್ಕೆ ಅನೇಕ ಕಾರಣ. ಕೆಲವರು ತಮ್ಮ ಬದುಕಿನ ಕಿಟಕಿ ಬಾಗಿಲುಗಳನ್ನು ಭದ್ರವಾಗಿ ಮುಚ್ಚಿಕೊಂಡು ತಾವಾಗಿಯೇ ಉಸಿರುಗಟ್ಟಿ ಸಾಯತೊಡಗುತ್ತಾರೆ. ಇನ್ನು ಹಲವರು ಎಣ್ಣೆ ಹೆಚ್ಚಾಗಿ, ಹಂಗಾಮು ಇದ್ದಾಗ ಎಲ್ಲ ನಿಂಗಮ್ಮಗಳನ್ನೂ ಬಸಿರು ಮಾಡಲು ಪ್ರಯತ್ನಿಸಿ, ಹಂಗಾಮು ಮುಗಿದ ನಂತರ ಜೋಳಿಗೆಯಾಗಿ ಜೋತು ಬೀಳುತ್ತಾರೆ.
ಕಾರಣ ಏನೇ ಇರಲಿ, ಸ್ನಾಯುಗಳು ಸಡಿಲವಾದಂತೆಲ್ಲ, ನಿಂತ ನೆಲ ಕಾಲ ಕೆಳಗಿನಿಂದ ಸರಿಯುವಂತೆ ಅನಿಸಿ, ತಾವು ‘ಭೂತ’ಗಳಾಗುತ್ತಿದ್ದೇವೆಂಬ ಹೆದರಿಕೆಯಿಂದ ‘ವರ್ತಮಾನ’ಕ್ಕೆ ಜೋತು ಬೀಳಲು, ಇಂಥ ಕ್ರಿಯಾಶೂನ್ಯ ಚೇತನಗಳು ಅನೇಕ ತಂತ್ರ ಬಳಸುತ್ತವೆ. ಅಂಥ ತಂತ್ರಗಳಲ್ಲಿ ಒಂದು: ಪ್ರಶಸ್ತಿಗಳಿಗಾಗಿ ಪರದಾಡುವುದು.
*
ನಮ್ಮ ನವೋದಯ ಸಾಹಿತ್ಯದ ಹಳೆಯ ತಲೆಗಳಿಗೆ ಇದ್ದ ಬಹುಮುಖ್ಯ ಹಳವಂಡ: ಕನ್ನಡ ಸಾಹಿತ್ಯ ಸಮ್ಮೇಳನದ ಅಧ್ಯಕ್ಷಗಿರಿ. ಆ ಕಾಲಕ್ಕೆ ಜನಮನ್ನಣೆಯ, ರಾಜ ಮನ್ನಣೆಯ, ಅಭಿವ್ಯಕ್ತಿಯ ಒಂದೇ ಒಂದು ಗೌರವ ಅದಾಗಿದ್ದರಿಂದ. ಸಾಯುವುದರೊಳಗೆ ಒಮ್ಮೆ ಅಧ್ಯಕ್ಷನಾಗಬೇಕು ಎಂಬ ಹಂಬಲದಲ್ಲಿ ಆ ಪೀಳಿಗೆಯ ಸಾಹಿತಿಗಳು ಆ ಕಾಲಘಟ್ಟಕ್ಕೆ ತಕ್ಕಂತೆ ರಾಜಕೀಯ ಮಾಡುತ್ತಿದ್ದರು. ಕೆಲವರು ಆ ಪದವಿಗಾಗಿಯೇ ಕೊನೆಯ ಉಸಿರನ್ನು ಗಂಟಲಲ್ಲಿ ಅದುಮಿಟ್ಟುಕೊಂಡಿದ್ದೂ ಉಂಟು. ಹಲವರು ಆಶೆ ಈಡೇರದೆ ಈಗಲೂ ಸಾಹಿತ್ಯ ಪರಿಷತ್ತಿನ ಕಟ್ಟಡದ ಸುತ್ತಲೂ ಭೂತಗಳಾಗಿ ಪ್ರದಕ್ಷಿಣೆ ಹಾಕುತ್ತಿರಲೂಬಹುದು.
ಅನಂತರದಲ್ಲಿ ಅನೇಕ ಪ್ರಶಸ್ತಿಗಳು ಹುಟ್ಟಿಕೊಂಡಿದ್ದರಿಂದ ಸಾಹಿತಿಗಳ ಕಾಯಕದಲ್ಲೂ ವೈವಿದ್ಯ ಬರತೊಡಗಿತು. ಸ್ವಂತ ಊರಿನವರೋ, ಜಾತಿಯವರೋ ಸಮಾರಂಭ ಮಾಡಿ ‘ಕವಿ ಚಕ್ರವರ್ತಿ’, ‘ಸಾಹಿತ್ಯ ಸಾಮ್ರಾಟ’, ‘ಕಲಾ ಸಾರ್ವಭೌಮ’ ಇತ್ಯಾದಿ ಸಣ್ಣಸಣ್ಣ ಪದವಿಗಳ ಹಂತದ ನಂತರ, ರಾಜ್ಯ ಅಕಾಡೆಮಿ ಪ್ರಶಸ್ತಿ, ಜ್ಞಾನಪೀಠ ಪ್ರಶಸ್ತಿ, ಕಬೀರ ಸಮ್ಮಾನ, ನೊಬೆಲ್ ಪ್ರಶಸ್ತಿ-ಹೀಗೆ ಪ್ರಶಸ್ತಿಗಳ ನಕಾಶವೇ ಆಕಾಶದುದ್ದಕ್ಕೂ ತೆರೆದುಕೊಂಡಿದೆ. (ಇವಲ್ಲದೇ ಅನೇಕ ‘ಪ್ರತಿಷ್ಠಾನ’ಗಳೂ ಬಹುಮಾನ ನೀಡುವುದುಂಟು. ಕೇಂದ್ರದ ಪದ್ಮಶ್ರೀ, ಪದ್ಮಭೂಷಣ, ವಿಭೂಷಣ ಮುಂತಾದ ಪದ್ಮಪರಂಪರೆಯೂ ಇದೆ.)
ಯಾವ ಮಟ್ಟದ ಪ್ರಶಸ್ತಿಯೇ ಬರಲಿ, ಒಂದು ಮಾತ್ರ ಆಗುತ್ತದೆ: ಆ ಸಾಹಿತಿ ಹಾಗೂ ಅವನ ಕೃತಿ ಜನರ ಬಾಯಲ್ಲಿ ಚಲಾವಣೆಗೆ ಬರುವುದು. ಪತ್ರಿಕೆಗಳಲ್ಲಿ, ರೇಡಿಯೋದಲ್ಲಿ, ದೂರದರ್ಶನದಲ್ಲಿ ಸುದ್ದಿ, ಪರಿಚಯ, ಸಂದರ್ಶನ ಬರುತ್ತವೆ. ಸಂಪಾದಕರು ಸಂಪಾದಕೀಯ ಬರೆಯುತ್ತಾರೆ. ಕೆಲವರು ಅಭಿನಂದನ – ಕವನ ಬರೆಯುತ್ತಾರೆ. ಎಲ್ಲ ಕಡೆ ಸತ್ಕಾರ ಸಮಾರಂಭ. ಮಾನಪತ್ರ, ಮಾಲಾರ್ಪಣೆ, ಶಾಲಾರ್ಪಣೆ ನಡೆಯುತ್ತವೆ. ಮನೆಯಲ್ಲಿ ಕೆಲದಿನ ತಾಜಾತಾಜಾ ಹಣ್ಣು – ಹಂಪಲುಗಳ ಸಮೃದ್ಧಿ. ಶಾಲುಗಳಿಗಾಗಿ ದೊಡ್ಡವರು – ಸಣ್ಣವರೆನ್ನದೆ ಬಡಿದಾಟ ….. ಪ್ರಶಸ್ತಿ ಪಡೆದ ಸಾಹಿತಿ ಸ್ವಲ್ಪ ದಿನ ತೇಲುಗಣ್ಣಿನ ಅಮಲಿನಲ್ಲಿಯೇ ಉಳಿದು ಅಮಲು ಇಳಿದ ನಂತರ ಮುಂದಿನ ಗ್ರೇಡಿನ ಪ್ರಶಸ್ತಿಗಾಗಿ ಗುಣಾಕಾರ – ಭಾಗಾಕಾರ ಸುರು.
ಈ ಪ್ರಶಸ್ತಿ – ಪ್ರಸಂಗಗಳೆಲ್ಲ ಬಹಳ ಮೋಜಿನವಿರುತ್ತವೆ. ಅದೊಂದು ಸೂತ್ರ ಬದ್ಧವಾದ ಪ್ರತಿಕ್ರಿಯೆಗಳನ್ನೊಳಗೊಂಡ ಕರ್ಮಕಾಂಡ. ಸುದ್ದಿ ಬಯಲಿಗೆ ಬಿದ್ದೊಡನೆ, ಸಾಮಾನ್ಯವಾಗಿ ಸುದ್ದಿಗಾರರು ಕೇಳುವ ಮೊದಲ ಪ್ರಶ್ನೆಗಳು: ‘ಈ ಪ್ರಶಸ್ತಿಯನ್ನು ನೀವು ನಿರೀಕ್ಷಿಸಿದ್ದಿರಾ? ಇದರಿಂದ ನಿಮಗೆ ಆನಂದವಾಗಿದೆಯೇ?’ ಇತ್ಯಾದಿ. ‘ಆನಂದವಾಗಿದೆ’ – ಎಂಬ ಪ್ರಾಮಾಣಿಕ ಉತ್ತರದ ಬೆನ್ನಿಗೇ ಇನ್ನೊಂದು ಉತ್ತರ ಬರುತ್ತದೆ. ‘ಈ ಪ್ರಶಸ್ತಿಯನ್ನು ನಾನು ಕನಸು ಮನಸಿನಲ್ಲಿಯೂ ನೆನೆಸಿರಲಿಲ್ಲ ಅದಕ್ಕಾಗಿ ನಾನು ಪ್ರಯತ್ನವನ್ನೂ ಮಾಡಿರಲಿಲ್ಲ. ನನಗೆ ಸುದ್ದಿ ಗೊತ್ತಾದದ್ದೇ ನಿನ್ನೆ ರಾತ್ರಿ ಎರಡೂವರೆ ಗಂಟೆಗೆ, ಯಾರೋ ಫೋನು ಮಾಡಿ ಅಭಿನಂದನೆ ಸಲ್ಲಿಸಿದರು….’
ನಮ್ಮ ಎಂಥೆಂಥಾ ಮಹಾ ಮಹಾ ಎನ್ನುವ ಸಾಹಿತಿಗಳೂ ಸಹಜ ಉಸಿರಾಡಿಸಿದಂತೆ ಇಂಥ ಮಹಾ ಸುಳ್ಳು ಹೇಳುವುದನ್ನು ನಾವು ಕೇಳುತ್ತೇವೆ. ಆದರೆ ಕೇಳುಗರು ವಿನಯದಿಂದ ಮೌನವಾಗುತ್ತಾರೆ. ಎಲ್ಲ ಕಡೆಗೂ ರಾಜಕೀಯ ಇದೆ ಅಂತ ಎಲ್ಲರಿಗೂ ಗೊತ್ತೇ ಇರುವಾಗ ಇಂಥ ಸುಳ್ಳುಗಳೂ ರಾಜಕೀಯದ ಒಂದು ಭಾಗವೇ ಆಗಿರುತ್ತದೆ.
ಇನ್ನು ಸನ್ಮಾನ ಸಮಾರಂಭದಲ್ಲಿ ಅಭಿನಂದನಾ ಭಾಷಣ ಮಾಡುವವರ ಧಾಟಿ ಇದು; ‘ಈ ಪ್ರಶಸ್ತಿ ಇವರಿಗೆ ಎಂದೋ ಬರಬೇಕಿತ್ತು. ಈಗಾಲಾದರೂ ಬಂದಿದೆ. ಇದರಿಂದ ಪ್ರಶಸ್ತಿ ನೀಡಿದವರು ತಮಗೇ ಗೌರವ ನೀಡಿಕೊಂಡಂತಾಗಿದೆ. ಈ ಸಾಹಿತಿಗಳಿಗೆ ಇನ್ನೂ ಹೆಚ್ಚಿನ ಪ್ರಶಸ್ತಿಗಳು ಸಿಗಲಿ, ಸಿಕ್ಕೇ ಸಿಗುತ್ತವೆ. ಇವರಿಗೆ ಸಿಗದೆ ಇನ್ಯಾರಿಗೆ ಸಿಗಬೇಕು?…’ ಇತ್ಯಾದಿ.
ಆದರೆ ಒಂದು ಪ್ರಶಸ್ತಿ ಲಭ್ಯವಾಗುವ ಮುನ್ನ ಯಾರ್ಯರು, ಎಲ್ಲೆಲ್ಲಿ. ಏನೇನು ‘ಕಟಿಬಿಟಿ’ ಮಾಡಿರುತ್ತಾರೆಂಬುದು ಆ ಸಾಹಿತಿಗೇ ಗೊತ್ತು. ಬಹುಶಃ ಭಾಷಣ ಮಾಡುವವರಿಗೂ ಗೊತ್ತು.
*
ಏಕೆಂದರೆ-
ಮಂತ್ರಕ್ಕೆ ಮಾವಿನಕಾಯಿ ಉದುರುವುದಿಲ್ಲ. ಪ್ರಶಸ್ತಿಗಳು ತಾವಾಗಿಯೇ ನೀವು ನಡೆಯುವ ಹಾದಿಯಲ್ಲಿ ಬಿದ್ದಿರುವುದಿಲ್ಲ. ನೀವು ಕಟಿಬಿಟಿ ಮಾಡಲೇಬೇಕಾಗುತ್ತದೆ. ಇಂಡಿಯಾದಂಥ ದೇಶದಲ್ಲಿ ವರ್ಗಗಳಿವೆ, ಜಾತಿಗಳಿವೆ, ಪಂಗಡಗಳಿವೆ. ಜಾತಿಯಲ್ಲಿ ಒಳಜಾತಿಗಳು, ಪಂಗಡಗಳಲ್ಲಿ ಒಳ ಪಂಗಡಗಳು. ಪ್ರಶಸ್ತಿಗಳಿಗೆ ಆಯ್ಕೆ ಮಾಡುವ ಸಮಿತಿಯ ಸದಸ್ಯರು ನಮ್ಮ ನಿಮ್ಮಂತೆ ಉಪ್ಪು ಖಾರ ತಿಂದವರೇ ಇರುತ್ತಾರೆ. ಅವರನ್ನು ‘ಹಿಡಿದುಕೊಳ್ಳ’ಬೇಕು. ಅವರನ್ನು ‘ಹಿಡಿದುಕೊಳ್ಳಲು’ ಯಾರಿಗೆ ಸಾಧ್ಯವೋ ಅವರನ್ನು ಮೊದಲು ‘ಹಿಡಿದುಕೊಳ್ಳ’ಬೇಕು. ಯಾವ ದಾರ ಜಗ್ಗಿದರೆ ಯಾವ ಗಂಟೆ ಬಾರಿಸುತ್ತದೆ ಎಂಬುದನ್ನು ಅಧ್ಯಯನ ಮಾಡಿ ಅರಿತುಕೊಳ್ಳಬೇಕು. ಅದೇ ಪ್ರಶಸ್ತಿಗಾಗಿ ಬಾಯಿಬಿಡುತ್ತಿರುವ ಇತರ ಹುರಿಯಾಳುಗಳು ಏರುತ್ತಿರುವ ನಿಚ್ಚಣಿಕೆಯನ್ನು ಮೆಲ್ಲನೆ ಹಿಂದೆ ಹಿಂದೆ ಸರಿಸಬೇಕು. ಕೋರ್ಟುಗಳಲ್ಲಿ ‘ಫೇವರಬಲ್ ಬೆಂಚ್’ ಇದ್ದಾಗ ಕೇಸು ಮಂಡಿಸುವಂತೆ, ಗುರುಕೃಪೆ – ಹರಿಕೃಪೆಗಳಿಂದಾಗಿ, ಎಲ್ಲ ನಕ್ಷತ್ರಗಳೂ ಸರಿಯಾಗಿ ಕೂಡಿಬಂದ ಶುಭ ಮುಹೂರ್ತದಲ್ಲಿ ಹೊಡೆತ ಹಾಕಬೇಕು!
ಇದೊಂದು ಗಮ್ಮತ್ತಿನ ಚದುರಂಗದಾಟ, ಒಂದು ಕವನವನ್ನೋ, ನಾಟಕವನ್ನೋ ಬರೆಯುವಾಗ ಕಷ್ಟಪಡಬೇಕಾಗಿಲ್ಲ. ಆದರೆ ಪ್ರಶಸ್ತಿಗಾಗಿ ಮಾತ್ರ ಅಗಾಧ ಪರಿಶ್ರಮ ಬೇಕು. ಶ್ರಮ ಏವ ಜಯತೆ!
ಒಮ್ಮೊಮ್ಮೆ ಪರಿಶ್ರಮ ವ್ಯರ್ಥವೆನಿಸಿದರೂ ವ್ಯರ್ಥವಾಗವುದಿಲ್ಲ. ಬಯಿಸಿದ ಪ್ರಶಸ್ತಿ ಸಿಗದಿದ್ದರೂ, ಅದರ ನಂತರದ್ದಾದರೂ ಸಿಕ್ಕೇ ಸಿಗುವ ಚಾನ್ಸುಗಳು ಇರುತ್ತವೆ. ಥೇಟ್ ರಾಜಕಾರಣಿಯಾದ ನಮ್ಮ ‘ಜಹಂಪನಾ’ ಅವರು ಕೆಲಕಾಲದ ಹಿಂದೆ ತುಂಬ ಚಾಕಚಕ್ಯತೆಯಿಂದ (ನಿಜವೋ ಸುಳ್ಳೋ) ಕವಿ ಗೋಪಾಲಕೃಷ್ಣ ಅಡಿಗರ ಬಗ್ಗೆ ಒಂದು ಬಾಂಬು ಸ್ಟೋಟ ಮಾಡಿ ಅವರ ಅಗ್ರಹಾರದ ಬುನಾದಿಯನ್ನೇ ಸಡಿಲು ಮಾಡಿದ್ದರು. ಪತ್ರಿಕೆಗಳಲ್ಲಿ ವರದಿಯಾಗಿರುವಂತೆ, ಕರೋಡಪತಿ ಜೈನ್ ಮನೆತನ ಪ್ರತಿಷ್ಠಾಪಿಸಿದ ‘ಜ್ಞಾನಪೀಠ ಪ್ರಶಸ್ತಿ’ಯನ್ನು ಕೊಡಿಸಲು ಅಡಿಗರು ಜಾತಿಯಿಂದ ಜೈನರಾದ ಹಂಪನಾ ಅವರನ್ನು ಕೇಳಿದರಂತೆ. (ಅದು ಅವರಿಬ್ಬರೂ ಗಳಸ್ಯ ಕಂಠಸ್ಯ ಆಗಿದ್ದಾಗ.) ಹಂಪನಾ ಅವರು, ” ಪ್ರಶಸ್ತಿ ಕೊಡಿಸುವ ತಾಕತ್ತು ಎನಗಿಲ್ಲ. ನಾನೇನು ಮಾಡಲಿ ಬಡವನಯ್ಯಾ?” ಎಂದು ಕೈಚೆಲ್ಲಿದರಂತೆ!
ಜ್ಞಾನವೃದ್ದರಿಗೆ, ವಯೋವೃದ್ದರಿಗೆ ಮಾತ್ರ ಮೀಸಲಾದಂತಿರುವ ‘ಜ್ಞಾನಪೀಠ ಪ್ರಶಸ್ತಿ’ ಗೆ ಇನ್ನೂ ‘ಚಿಕ್ಕವ’ ರಾಗಿರುವ ಅಡಿಗರು ಕಣ್ಣು ಹಾಕಿದ್ದರೂ, ಅದರ ನಂತರದ ‘ಕಬೀರ್‌ ಸಮ್ಮಾನ್’ ಆದರೂ ಅವರಿಗೆ ದೊರಕಿತು. ಅದೂ ಕೂಡ, ಆಯ್ಕೆ ಸಮಿತಿಯಲ್ಲಿ ಕನ್ನಡದ ಪರವಾಗಿ ಡಾ. ಅನಂತಮೂರ್ತಿ ಇದ್ದುದರಿಂದ ಸಾಧ್ಯವಾಗಿರಬೇಕು ಎಂದು ಅನುಮಾನಪಡಲು ಸಾಧ್ಯವಿದೆ. (ರಾಜಧಾನಿಯ ರಾಜಕೀಯಕ್ಕೆ ಹತ್ತಿರದ ವ್ಯಕ್ತಿಯಾದ, ನನ್ನ ಆತ್ಮೀಯ ಸ್ನೇಹಿತ ಶೂದ್ರ ಶ್ರೀನಿವಾಸರು ಇತ್ತೀಚಿಗೆ ಬೆಳಗಾವಿಯಲ್ಲಿ ಅಕಾಡೆಮಿಯ ಕಾರ್ಯಕ್ರಮದ ಸಂದರ್ಭದಲ್ಲಿ, ಮಾತು ಮಾತಿನಲ್ಲಿ, ಈ ಮಾತು ಹೇಳಿದರು.) ಈ ‘ಸಮ್ಮಾನ್’ ದ ಸುದ್ದಿ ಪ್ರಕಟವಾದಾಗ ನನಗೆ ಬಹಳ ಆಶ್ಚರ್ಯವಾಗಿತ್ತು. ಕಾರಣ: ಎಲ್ಲಿಯ ಕಬೀರ, ಎಲ್ಲಿಯ ಅಡಿಗ? ಅನೇಕ ಶತಮಾನಗಳ ಹಿಂದೆಯೇ ಜಾತಿ ಅಸಮಾನತೆಯ ವಿರುದ್ದ ಹೋರಾಡಿದ ಸಂತ ಕವಿ ಕಬೀರ. ಇಪ್ಪತ್ತೊಂದನೇ ಶತಮಾನದ ಮುಂಬೆಳಕಿನಲ್ಲೂ ‘ನಾನು ಹಿಂದೂ ನಾನು ಬ್ರಾಹ್ಮಣ’ ಎಂದು ಸಾರಿ ಹೇಳುವ ಚಡ್ಡಿಕವಿ ಗೋಪಾಲಕೃಷ್ಣ ಅಡಿಗ. ‘ಕಬೀರ’ ಹೆಸರಿನ ಪ್ರಶಸ್ತಿ ‘ಅಡಿಗ’ರಿಗೆ ದೊರೆತದ್ದು ಇತಿಹಾಸದ ಕ್ರೂರ ವ್ಯಂಗ್ಯವಲ್ಲವೇ? ಈ ಬಗ್ಗೆ ಬೆಂಗಳೂರಿನ ಪ್ರಮುಖ ದೈನಿಕವೊಂದಕ್ಕೆ ನಾನು ಬರೆದು ಕಳಿಸಿದ್ದು ಪ್ರಕಟವಾಗಲೇ ಇಲ್ಲ. ವೇದಘೋಷಗಳ ಅಬ್ಬರದಲ್ಲಿ ಯಾರಿಗೆ ಬೇಕ್ರೀ ಅಪಸ್ವರ?
ಹೋದ ವರ್ಷ ಧಾರವಾಡದ ಹಿರಿಯರೊಬ್ಬರಿಗೆ – ಅಂದರೆ ವಯೋವೃದ್ಧರಿಗೆ – ‘ಪದ್ಮಶ್ರೀ’ ಪ್ರಶಸ್ತಿ ಬಂತು. ಆದರೂ ಸಂಭ್ರಮವನ್ನು ಕಣ್ಣಾರೆ ಕಾಣುವ ಸೌಭಾಗ್ಯ ನನ್ನದಾಗಿತ್ತು. ಕನ್ನಡದ ಮೊದಲ ತಲೆಮಾರಿನ ಅಧುನಿಕ ನಾಟಕಕಾರರಲ್ಲಿ ಒಬ್ಬರಿವರು – ಜೆ. ಬಿ. ಜೋಶಿ (‘ಜಡಭರತ’ ಅವರ ಕಾವ್ಯನಾಮ.) ಅವರ ‘ಕದಡಿದ ನೀರು’ ಎಂಬ ನಾಟಕ. ವಿಮರ್ಶಕರು ಅಪ್ಪಿತಪ್ಪಿ ಕೂಡ ಹೆಸರಿಸದ ಇಂಗ್ಲೀಷ್ ನಾಟಕವೊಂದರ ‘ಕೃತಿ ಚೌರ್ಯವಾಗಿದೆ ಇದು ಎಂಬ ಆಪಾದನೆ. ಈ ಆಪಾದನೆಯನ್ನು ಒರೆಗೆ ಹಚ್ಚಿ, ಸತ್ಯೆ ಪರೀಕ್ಷೆ ಮಾಡುವ ಕೆಲಸ ನಮ್ಮ ವಿಮರ್ಶಕರು ಯಾರು ಮಾಡಿಲ್ಲ. ಬದಲಾಗಿ, ಈ ನಾಟಕವೇ ಕನ್ನಡದ ಮಹತ್ವದ ನಾಟಕಗಳಲ್ಲಿ ಒಂದಾಗಿದೆ ಎಂದು ವಿಮರ್ಶಕ – ಗೆಳೆಯರೊಬ್ಬರು ಹೇಳಿದಾಗ ನನಗೆ ಆಶ್ಚರ್ಯವೇನೂ ಆಗಲಿಲ್ಲ.
ಜಿ. ಬಿ. ಯವರು ಧಾರವಾಡದ ಸುಭಾಸ ರೋಡಿನ ‘ಅಟ್ಟ’ದ ಕೇಂದ್ರ ವ್ಯಕ್ತಿ. ಈ ಅಟ್ಟದ ‘ಮ್ಯಾಳ’ ಕನ್ನಡ ಸಾಹಿತ್ಯ ವಲಯಕ್ಕೆಲ್ಲ ಸುಪರಿಚಿತ. ಈ ‘ಮ್ಯಾಳ’ದ ಅತ್ಯಂತ ಜ್ಯೂನಿಯರ್ ಮೆಂಬರಾದ ಕಾರ್ನಾಡರಿಗೆ ‘ಪದ್ಮಶ್ರಿ’ ಬಂದದ್ದು ಹಳೇ ಜನ್ಮದ ಮಾತಾಗಿದೆ. ಈಗ ‘ಸೀನಿಯರ್’ ಮೆಂಬರಿಗೂ ಬಂದಂತಾಗಿದೆ. ನಡುವಿನವರಾದ ಕೀರ್ತಿನಾಥ ಕುರ್ತಕೋಟಿ ಅವರಿಗೂ ಇವತ್ತಲ್ಲ ನಾಳೇ ಬರುವುದನ್ನು ಕನ್ನಡ ಕವಿಕುಲ ಕಾತುರದಿಂದ ಕಾಯುತ್ತಿದೆ. ಇರಲಿ.
ಪದ್ಮಶ್ರೀ ಬಂದ ಮೇಲೆ ಜಿ.ಬಿ ಅವರಿಗೆ ಬಿಡುವೇ ಇರಲಿಲ್ಲ ಆಥವಾ ‘ಬಿಡುವೇ ಇಲ್ಲ’ ಎಂಬ ವಾತಾವರಣ ಅವರು ನಿರ್ಮಿಸಿದ್ದರು. ದೂರದ ಊರುಗಳಿಗೆ ಸತ್ಕಾರ ಮಾಡಿಸಿಕೊಳ್ಳಲು ಹೋಗಿ ಬರುವ ಸಲುವಾಗಿ ಒಂದು ಕಾಯಂ ಟ್ಯಾಕ್ಸಿಯನ್ನೇ ಗೊತ್ತು ಮಾಡಿದ್ದರು. ಮಿನಿಸ್ಟರುಗಳ ‘ಟಿ. ಪಿ.’ (ಟೂರ್ ಪ್ರೋಗ್ರಾಂ) ಹಾಗೆಯೇ ಇವರದೂ ಖಚಿತ ಕಾರ್ಯಕ್ರಮ. ಇವರ ಅಂಗರಕ್ಷಕರಾದ ಇವರ ಪುತ್ರ ರಾಮ ಜೋಶಿಯವರಂತೂ ಪ್ರಶಸ್ತಿ – ಗಿಶಸ್ತಿಗಳ ಬಗ್ಗೆ ಒಂದು ಕಂಪ್ಯೂಟರ್ ಕೆಲಸ ಮಾಡಿದಂತೆ ಮಾಡುತ್ತಾರೆ. ಯಾರಿಗೆ ಯಾವ ಪ್ರಶಸ್ತಿ ಯಾವಾಗ ಬಂತು: ಪ್ರಶಸ್ತಿಗಳ ಆಗಿನ ರೇಟು, ಈಗಿನ ರೇಟು: ಒಂದು ಪ್ರಶಸ್ತಿಯಿಂದ ಇನ್ನೊಂದು ಪ್ರಶಸ್ತಿಗೆ ಬಡತಿ ಸಿಗುವುದೇ: ಅಂಥ ಉದಾಹರಣೆಗಳು ಇವೆಯೇ; ಕೊಟ್ಟ ಮೆಡಲುಗಳಲ್ಲಿ ಬಂಗಾರದ ಪರಸೆಂಟೇಜು ಎಷ್ಟು: ಅದನ್ನು ಹಾಗೇ ಇಟ್ಟರೆ ಲಾಭವೋ, ಕರಿಗಿಸಿ ಮಾರಾಟ ಮಾಡಿದರೆ ಲಾಭವೋ … ಒಂದೇ ಎರಡೇ? ಇಂಥ ಸಾವಿರಾರು ಚಿಲ್ಲರೆ ವಿಷಯಗಳ ಬಗ್ಗೆ ಚಟ್ ಚಟ್ ಮಾತಾಡುತ್ತಾರೆ ಅವರು. ಎಂಥ ಬಣಜಿಗರನ್ನೂ ನಾಚಿಸುವ ಇವರ ಮುಖದ ಹಾವ ಭಾವ ನೋಡುವುದೇ ನೇತ್ರಾನಂದ, ಮಾತು ಕೇಳುವುದೇ ಕರ್ಣಾನಂದ!
ಇಂಥ ಜಿ.ಬಿ.ಯವರ ಒಂದು ವೈಶಿಷ್ಟ್ಯವೆಂದರೆ – ಅವರು ಯಾವ ಸಮಾರಂಭದಲ್ಲೂ ಮಾತಾಡುವುದೇ ಇಲ್ಲ! ಎದ್ದು ನಿಂತರೆ ಅವರ ಕೈ, ಮೈ ಗಡಗಡ ನಡಗುತ್ತವೆಯಂತೆ. ಮಾತಿಗಿಂತ ಮೌನವೇ ಅವರಿಗೆ ಪ್ರಿಯ. ತಮ್ಮ ಎಲ್ಲ ಕಾಯಕಗಳನ್ನೂ ಇಷ್ಟು ವರ್ಷ ಅವರು ಮೌನದಿಂದಲೇ ಮಾಡಿಕೊಂಡು ಬಂದಿದ್ದಾರೆ.
ಸತ್ಕಾರ ಸಮಾರಂಭ ಮಾಡಲು ಬಂದವರಿಗೆ ಅವರು ಈ ಬಗ್ಗೆ ‘ಕರಾರು’ ಹಾಕುತ್ತಾರೆ. ಆದರೆ ಇಂಥ ಕರಾರು ಒಮ್ಮೊಮ್ಮೆ ಎಷ್ಟು ಕ್ರೂರ. ಅಮಾನವೀಯ ಆಗಬಹುದು ಎಂಬುದನ್ನು ನಾನು ಕಂಡಿದ್ದೇನೆ. ಬೆಳಗಾವಿ ಕಾಲೇಜೊಂದರಲ್ಲಿ ನಡೆದ ಕಾರ್ಯಕ್ರಮಕ್ಕೆ ಅತಿಥಿಯಾಗಿ ನಾನು ಹೋಗಿದ್ದೆ. ಅದೇ ಕಾಲಕ್ಕೆ ಜಿ.ಬಿ. ಅವರ ಸತ್ಕಾರವೂ ಇತ್ತು. ಕಾಲೇಜಿನ ಪ್ರಿನ್ಸಿಪಾಲರಾದಿಯಾಗಿ ಎಲ್ಲರೂ ತುಂಬ ಸಂಭ್ರಮ, ಆತ್ಮೀಯತೆಯಿಂದ ಬರಮಾಡಿಕೊಂಡರು. ಆಮಂತ್ರಣ ಪತ್ರಿಕೆಯಲ್ಲಿ ‘ಜಡಭರತ’ ಬದಲಾಗಿ ‘ಬಡಭರತ’ ಎಂದು ಆಕಸ್ಮಾತ್ತಾಗಿ ಆದ ತಪ್ಪೊಂದನ್ನು ಬಿಟ್ಟರೆ. ಉಳಿದೆಲ್ಲ ಚೊಕ್ಕಟವಾಗಿತ್ತು. ಮಾಲೆ, ಶಾಲು, ಫಲ – ಪುಷ್ಪ ಸಮರ್ಪಣೆ ಆದ ಮೇಲೆ ಸಭಾಧ್ಯಕ್ಷರು ಜಿ. ಬಿ. ಯವರನ್ನು ‘ನಾಲ್ಕು ಮಾತು’ ಹೇಳಲು ಕೇಳಿಕೊಂಡರು.
ಹರಟೆಗೆ ಕುಂತಾಗ ಲಕ್ಷಗಟ್ಟಲೆ ಮಾತು ಉದುರಿಸುವ ಹಿರಿಯರಿಗೆ ‘ನಾಲ್ಕು ಮಾತು’ ಹೇಳಲು ಏನು ತೊಂದರೆ? ಜಿ. ಬಿ. ಅವರು ನಾಲ್ಕು ಆಡಿದರೇನೋ ನಿಜ. ಆದರೆ ಎಂಥ ಮಾತು!
‘ನಾನು ಭಾಷಣ ಮಾಡೋದಿಲ್ಲ ಅಂತ ನನ್ನನ್ನು ಕರಿಯಲ್ಲಿಕ್ಕೆ ಬಂದವರ ಮೂಲಕ ಮೆಸೇಜ್ ಕಳಿಸಿದ್ದೆ. ಆ ಮೆಸೇಜ್ ಮುಟ್ಟಬೇಕಾದವರಿಗೆ ಮುಟ್ಟಿಲ್ಲ ಅಂತ ಕಾಣಸ್ತದ. ಮುಟ್ಟಿದ್ದರ ಹಿಂಗ ಆಗ್ತಿದ್ದಿಲ್ಲ. ನನಗ ಮಾತಾಡಾಕ ಬರೋದಿಲ್ಲ. ನಾನು ಮಾತಾಡೋದಿಲ್ಲ.’ – ಎಂದು ಕರ್ಕಶ ದನಿಯಲ್ಲಿ ಹೇಳಿದವರೇ ಕುಳಿತುಬಿಟ್ಟರು. ಪ್ರೀತಿ, ಅಭಿಮಾನದಿಂದ ಕರೆಸಿದವರೆಲ್ಲ ತಮ್ಮನ್ನು ತಾವೇ ಚಪ್ಪಲಿಯಿಂದ ಹೊಡೆದುಕೊಳ್ಳುವಂತಾಗಿತ್ತು ‘Thanks ‘ – ಎಂಬ ಒಂದು ಶಬ್ದವೂ ಈ ಮುದುಕನ ಬಾಯಿಂದ ಬರಲಿಲ್ಲವಲ್ಲ – ಎಂದು ನನ್ನಂಥ ನಾನೂ ಶಾಂತಂ ಪಾಪಂ ಎಂದು ಕಿವಿ ಮುಚ್ಚಿಕೊಳ್ಳುವಂತಾಯಿತು.
ಸತ್ಯ ಎಂಬುದು ಸ್ಟೋಟಗೊಳ್ಳಲು ಮಹಾ ಮಹಾ ಘಟನೆಗಳೇ ಬೇಕಾಗಿಲ್ಲ ಇಂಥ ಸಣ್ಣ ಸಣ್ಣ. ಕ್ಷುಲ್ಲಕ ಅನ್ನಬಹುದಾದ ಪ್ರಸಂಗಗಳೂ ಸಾಕು – ಎಂಬ ಸತ್ಯವನ್ನು ನಾನು ಕಂಡುಕೊಂಡೆ.
ಇದೇ ಹಿರಿಯರ ಇನ್ನೊಂದು ಮೂಖವೂ ಇದೆ. ಅದು ಅವರ ವಿನೋದ ಪ್ರವೃತ್ತಿ. ಪ್ರಶಸ್ತಿ ಸಿಕ್ಕ ಹೊಸದರಲ್ಲಿ ಅವರನ್ನೊಮ್ಮೆ ಕಂಡಾಗ, ‘ಈಗ ನಾವು ಬದ್ಮಾಶ್ರೀ, ನಾವು ಬದ್ಮಾಶ್ರೀ’ ಎಂದು ಲಯಬದ್ದವಾಗಿ ಹಾಡುತ್ತ ಹೇಳಿದರು. ಕನ್ನಡದ ‘ಅದಬಾದೇಶ ಸಂಧಿ’ಯ ಪ್ರಕಾರ ಅವರ ಪದ್ಮಶ್ರೀ ‘ಪ’ ಕಾರಕ್ಕೆ ‘ಬ’ ಕಾರದೇಶವಾಗಿ, ಅದು ‘ಬದ್ಮಾಶ್ರೀ’ ಆಗಿತ್ತು.
ಅದು ಅವರ ವಿನೋದ ಪ್ರವೃತ್ತಿಯೋ ಅಥವಾ ಮುಪ್ಪಿನಲ್ಲಿ ಒದಗಿದ ಆತ್ಮಜ್ಞಾನವೋ ಎಂಬ ಅನುಮಾನ ನನಗೆ ಇನ್ನೂ ಇದೆ.
*
ನಮ್ಮ ಬದುಕಿನ ವಾಸ್ತವಗಳೊಂದಿಗೆ, ರಾಜಕೀಯದ ಸುತ್ತುಗಳೊಂದಿಗೆ ತಳಕು ಹಾಕಿಕೊಂಡಿರುವ ಪ್ರಶಸ್ತಿಗಳು ಯಾವಾಗಲೂ ಸತ್ಪಾತ್ರರಿಗೇ ದಕ್ಕುತ್ತವೆ ಎಂಬ ನಿಯಮವಿಲ್ಲ. ಇಂಥ ತಪ್ಪುಗಳನ್ನು ನಮ್ಮ ಮುಖ್ಯಮಂತ್ರಿ ರಾಮಕೃಷ್ಣ ಹೆಗಡೆಯವರು ಕಳೆದ ಸಲ ‘ರಾಜ್ಯೋತ್ಸವ ಪ್ರಶಸ್ತಿ’ ಸಮಾರಂಭದಲ್ಲಿ ರಿಪೇರಿ ಮಾಡಿದರೆಂದು ಹೇಳಲಾಗುತ್ತದೆ. ಸುಮಾರು ಐವತ್ತಕ್ಕಿಂತಲೂ ಹೆಚ್ಚು ಜನರಿಗೆ ಆ ಸಲ ಪ್ರಶಸ್ತಿ ಬಂತು. ಅದರಲ್ಲಿ ಮೂವತ್ತಕ್ಕಿಂತ ಹೆಚ್ಚು ಜನ ಬ್ರಾಹ್ಮಣರೇ – ಅಂದರೆ ಹೇಗಡೆ ಬಾಂಧವರೆ – ಇದ್ದಾರೆಂಬ ಟೀಕೆಯೂ ಬಂತು. ‘ಅದರಲ್ಲೇನು ತಪ್ಪು? ಶ್ರೇಷ್ಠತೆಗೂ ಜಾತಿಗೂ ಯಾಕೆ ನಂಟು?’ ಎಂದು. ಮೊದಲಿಂದಲೂ ಒಂದಲ್ಲ ಒಂದು ರೀತಿಯ ‘ರಾಮಶ್ರಯ’ ದಲ್ಲಿ ಬದುಕಿ ಬಂದಿರುವ ಬೆಂಗಳೂರಿನ ಒನ್ – ಬೈ -ಸೆವೆನ್ ಸಂಪಾದಕರೊಬ್ಬರು ರಾಮಕೃಷ್ಣ ಹೆಗಡೆ ಅವರ ಪರವಾಗಿ ವಾದಿಸಿದ್ದೂ ಆಯಿತು.
ಮಜಾ ಅಂದರೆ, ಆ ನವಂಬರ್ ಒಂದರ ಉದ್ದಾಮ ಸಾಹಿತಿಗಳ, ಅಜಾನುಬಾಹು ವ್ಯಕ್ತಿತ್ವದ, ಜ್ಞಾನವೃದ್ದ + ವಯೋವೃದ್ದ ದಿಗ್ಗಜಗಳ ಹಿಂಡಿನಲ್ಲಿ ನಮ್ಮ ದಲಿತ ಕವಿ ಸಿದ್ಧಲಿಂಗಯ್ಯನವರೂ ಇದ್ದರಂತೆ! ಅಷ್ಟೆಲ್ಲ ‘ಉಚ್ಚ’ ರ ನಡುವೆ, ದಿಟ್ಟಿಯ ಬೊಟ್ಟಾಗಿ ಬಳಸಲ್ಪಟ್ಟು. ಹೆಗಡೆಯವರ ‘ದಲಿತ ವಾತ್ಸಲ್ಯ’ದ ಗೋಡೆ – ಬರಹದಂತೆ ಈ ನಮ್ಮ ಪುಟ್ಟಕವಿ ಹೇಗೆ ಕುಂತಿರಬಹುದು – ಎಂದು ನೆನೆಸಿಕೊಳ್ಳುವುದೇ ಒಂದು ಅನುಭವ ನನಗೆ. ಹಾಸ್ಯಪ್ರಿಯ ಸಿದ್ಧಲಿಂಗಯ್ಯ ಇದೆನ್ನೆಲ್ಲ ತುಂಬ ‘ಎಂಜಾಯ್’ ಮಾಡಿರಬೇಕು ಅನಿಸುತ್ತದೆ. ಇಷ್ಟು ಮಾತ್ರ ನಿಜ. ಆ ನವಂಬರ ಒಂದರ ನಂತರ, ಇನ್ನೂ ಹುಡುಗು – ಕಳೆಯ ಗಿಡ್ಡ ತಳಿಯ ನಮ್ಮ ಕವಿ ಯಜಮಾನರ ಹಾಗೆ ಭಾರವಾದ ಹೆಜ್ಜೆಯನ್ನಿಡುತ್ತ ಅಡ್ಡಾಡುವುದನ್ನು ರೂಢಿ ಮಾಡಿಕೊಳ್ಳುತ್ತಿದ್ದಾರೆ. ಇದು ನಾನು ಕಣ್ಣಾರೆ ಕಂಡದ್ದು.
*
ಪ್ರಶಸ್ತಿ ಬರುವುದೇನೋ ನಿಜ – ಏನಕೇನ ಪ್ರಕಾರೇಣ. ಅದು ಬಂದ ನಂತರ, ಅದರ ಬಗ್ಗೆ ತಳೆಯುವ ಅಥವಾ ತೋರುವ ದೃಷ್ಟಿಕೋನ ಬಹಳ ಕುತೂಹಲಕಾರಿಯಾಗಿರುತ್ತದೆ. ಬಹಳ ಜನ ಈ ವಿಷಯದಲ್ಲಿ ನಿಷ್ಕಾಮ ಕರ್ಮಿಗಳು, ಸ್ಥಿತ ಪ್ರಜ್ಞರು. ಪ್ರಶಸ್ತಿ ಕೊಡಬೇಕಾಗಿತ್ತು. ಕೊಟ್ಟರು; ಅದು ಅವರ ಕರ್ಮ. ಅದನ್ನು ಸ್ವೀಕರಿಸುವುದು ನನ್ನ ಅನಿವಾರ್ಯ ಧರ್ಮ – ಎಂಬ ತಾತ್ಸಾರ ದೃಷ್ಟಿ ಅವರದು. ಈ ನಾಟಕವನ್ನು ಅವರು ಬಹಳ ಚೆನ್ನಾಗಿ ಆಡುತ್ತಾರೆ. ಆಡಿಕೊಳ್ಳುವವರು ಆಡಿಕೊಳ್ಳುತ್ತಾರೆ.
ನಮ್ಮ ಹಾಮಾನಾ ಅವರ ರೀತಿಯೇ ಒಂದು ರೀತಿ. ವ್ಯವಸ್ಥೆಯ ಜೊತೆ ಹೊಂದಾಣಿಕೆ ಮಾಡಿಕೊಂಡೂ, ತಮ್ಮದೆಲ್ಲಾ ವ್ಯವಸ್ಥೆ ಮಾಡಿಕೊಂಡೂ, ಅದರ ವಿರುದ್ದ ಆಗಾಗ ಸಾಕಷ್ಟು ಪರಿಣಾಮಕಾರಿಯಾಗಿಯೇ ದನಿ ಎತ್ತುವ ವೈಶಿಷ್ಟ್ಯ ಅವರದು. ಅವರೇ ಹೇಳುವಂತೆ ಅವರ ‘ಮನಸ್ಸಿನ ಒಡೆಯ’ ಹೇಳುವಂತೆ ಕೇಳುವವರವರು. ಈ ‘ಒಡೆಯ’ನ ವಾಸ್ತವ ಮಾತ್ರ ‘ಹಮಾನಾ’ ಅವರ ‘ಬಾಡಿಗೆ’ ಮನೆಯಲ್ಲಿಯೇ ಎಂಬುದನ್ನು ನಾವು ನೀವು ಗಮನಿಸಿದರೆ ಸಾಕು!
ಒಮ್ಮೆ ಯಾವುದೋ ಪ್ರಶಸ್ತಿ ಬಂದಾಗ ಹಾಮಾನಾ ಹೇಳಿದರಂತೆ: ‘ನನಗೆ ಪ್ರಶಸ್ತಿ ಮಾತ್ರ ಇರಲಿ: ಅದರ ಜೊತೆಗಿನ ಹಣ ಬೇಡ’. ಮನೆಗೆ ಬಂದ ಮಹಾಲಕ್ಷ್ಮಿಯನ್ನು ಎಡಗಾಲಿನಿಂದ ಒದ್ದು. ಬಲಗೈಯಿಂದ ಬರಿ ಪ್ರಶಸ್ತಿಯನ್ನು ಮಾತ್ರ ಸ್ವೀಕರಿಸಿದ್ದು ಕೂಡ ತ್ಯಾಗ – ಬೋಗಗಳ ಸಮನ್ವಯದ ಒಂದು ಸಂಕೇತವೇ ಸರಿ.
ನನಗೆ ಏನಾದರೂ ಯಾರಾದರೂ ಎಲ್ಲಿಯಾದರೂ ಯಾವಾಗಲಾದರೂ ಯಾಕಾದರೂ ಎಂಥದಾದರೂ ಪ್ರಶಸ್ತಿ ಕೊಟ್ಟರೆ, ನಾನು ಹಾಮಾನಾ – ಶೈಲಿಯನ್ನು ಸ್ವಲ್ಪ ತಿರುವುಮುರುವು ಮಾಡಿ (ನಾಮಾಹಾ – ಶೈಲಿ?) ಹೀಗೆ ಕೇಳಬೇಕೆಂದಿರುವೆ: ‘ಸ್ವಾಮಿ, ನಿಮ್ಮ ಪ್ರಶಸ್ತಿಯೊಂದಿಗೆ ನೀವೂ ಹಾಳುಗುಂಡಿ ಬೀಳಿರಿ. ನನಗೆ ಹಣ ಮಾತ್ರ ಕೊಟ್ಟು ಹೋಗಿರಿ’.
ಡೈಲಾಗು ಬಾಯಿಪಾಠ ಮಾಡಿಕೊಂಡಿರುವೆ, ನಿಜ. ಆದರೆ ನನ್ನ ಅನೇಕ (ಬರೆಯಲಾಗದ) ನಾಟಕಗಳಂತೆ ಈ ನಾಟಕವೂ ರಂಗದ ಮೇಲೆ ಎಂದೂ ಪ್ರಯೋಗಗೊಳ್ಳದೆ. ಬರೀ ಮನಸಿನೊಳಗಣ ಗ್ರಾಂಡ್ ರಿಹರ್ಸಲ್ಲಿನಲ್ಲಿಯೇ ಖತಂ ಆಗುವುದೆಂಬ ಅನುಮಾನವೂ ಇದೆ.
 
-೧೯೮೮
 ನಿತ್ಯ ವರ್ತಮಾನ: ವಿಚಾರ: ೨. ಸಂಕ್ರಮಣ ಚಂದಾಯಣ
ನನಗೆ ಸಿನಿಮಾ ಹಾಡುಗಳೆಂದರೆ ಬಹಳ ಜೀವ ಇಡೀ ಹಾಡು ಅಲ್ಲದಿದ್ದರೂ ಕೆಲವು ಸಾಲುಗಳು, ಭಯೋತ್ಪಾದಕರು ನೆಲದಲ್ಲಿ ಬಚ್ಚಿಟ್ಟು ಮೈನುಗಳಂತೆ ಸಿಡಿದು. ಮೈತುಂಬ ಕೋಲಾಹಲ ಎಬ್ಬಿಸುತ್ತವೆ: ಮತ್ತೆ ಕೆಲವು, ಶಬ್ದ ಕಳಕೊಂಡ ಬರಿ ನಾದಗಳಾಗಿ ‘ಕಾಮಿ ಬೆಕ್ಕಿನಾಂಗ’ ಕಾಲಕಾಲಲ್ಲೇ ಸುಳಿಯುತ್ತವೆ: ಮತ್ತೂ ಕೆಲವು ನಿಂತಲ್ಲಿ ಕುಂತಲ್ಲಿ ಸಣ್ಣಗೆ ಜೀವ ಹಿಂಡುವ ಶೋಕ ರಾಗಗಳಾಗಿ ಹೃದಯವನ್ನು ಅಪ್ಪಿಕೊಳ್ಳುವ ಕೋಮಲ ತೋಳುಗಳಾಗುತ್ತವೆ.
ಸಣ್ಣವನಿದ್ದಾಗ ಯಾವುದೋ ಸಿನೆಮಾದಲ್ಲಿ ಕೇಳಿದ ‘ಓ ಚಂದಾ …’ ಎಂದು ಸುರುವಾಗುವ ಒಂದು ಹಾಡು ನನ್ನ ವಿರಾಮ ವೇಳೆಯ ‘ಲಗ್ಜರಿ’ ಯಾಗಿದ್ದು ನನಗೆ ನೆನಪಿದೆ. ‘ನೆನಪು’ ಯಾಕೆ ಅಂದರೆ ಅದು ಈಗ ಜೀವಂತ ಅನುಭವವಾಗಿ ಉಳಿದಿಲ್ಲ. ಅದನ್ನು ಈಗ ಕೇಳೀದಾಗಲೆಲ್ಲ ಚಂದಮಾಮನ ಬದಲಾಗಿ ನನಗೆ ಸಂಕ್ರಮಣದ ಉದ್ರಿ ‘ಚಂದಾ’ ಮಾಮಾಗಳೇ ಕಣ್ಣಿಗೆ ಕಟ್ಟುತ್ತಾರೆ! ‘ಚಂದಾ ಚಂದಾ ….’ ಅಂತ ಇತ್ತೀಚಿನ ಒಂದು ಕನ್ನಡ ಹಾಡಂತೂ ನನ್ನ (ಹಾಗೂ ನನ್ನಂಥ ಕೆಲವು ಅಲ್ಪ ಸಂಖ್ಯಾತರ) ಪರವಾಗಿಯೇ ಯಾರೋ ಕರುಣೆಯಿಂದ ಬರೆದ ಶೋಕಗೀತೆ ಎಂದೇ ನನಗೆ ಭಾಸವಾಗುತ್ತದೆ.
ದೊಡ್ಡ ದೊಡ್ಡ ಪತ್ರಿಕೆಗಳ ಸಂಪಾದಕರಿಗಾಗಲಿ, ಪ್ರಕಾಶಕರಿಗಾಗಲಿ ಈ ಸಮಸ್ಯೆ ಇರುವುದಿಲ್ಲ. ಚಂದಾ ದರವನ್ನು ಎಲ್ಲಿಯೋ ಮೂಲೆಯಲ್ಲಿ ಪ್ರಕಟಿಸುತ್ತ. ವರ್ಷದಿಂದ ವರ್ಷಕ್ಕೆ ಉಳ್ಳಾಗಡ್ಡಿ ಮುಳಗಾಯಿಗಳ ಬೆಲೆ ಏರಿದಂತೆ ಅದನ್ನೂ ಅಷ್ಟಷ್ಟೆ ಏರಿಸುತ್ತ. ಹಣ ಸಂಗ್ರಹಿಸುವ ದಗದವನ್ನು ಏಜಂಟರಿಗೇ ಬಿಟ್ಟು ಹಾಯಾಗಿ ಉಸಿರಾಡಿಸುವ ಅಂಥವರನ್ನು ಕಂಡು ‘ಹಾಯ್’ ಅನಿಸುತ್ತದೆ ನನಗೆ., ಜಾಹೀರಾತುಗಳ ಹಣದಲ್ಲಿಯೇ ಅವರ ಪತ್ರಿಕೆ ನೆಡೆಯುತ್ತವೆ. ಜಾಹೀರಾತುಗಳಿಲ್ಲದೆ ಪತ್ರಿಕೆ ನಡೆಸುತ್ತೇವೆನ್ನುವ ‘ಮಹಾತ್ಮಾ ಗಾಂಧಿ’ಗಳೂ ಕೂಡ. ಜಾಹೀರಾತಿನ ಜಾಗೆಯಲ್ಲಿ ಯಾರ್ಯಾರನ್ನೋ ಬ್ಲಾಕ್ ಮೇಲ್ ಮಾಡಿ. ಜಾಹೀರಾತಿಗಿಂತ ಎಷ್ಟೋ ಪಟ್ಟು ಹಣ ಗಳಿಸುವುದನ್ನೂ ನಾವು ನೋಡಿದ್ದೆವೆ. ಆದರೆ ‘ಸಂಕ್ರಮಣ’ ದಂಥ ‘ಚಿಕ್ಕ’ ಪತ್ರಿಕೆಗಳು ಮಾತ್ರ ಚಂದಾದಾರರಾದವರು ಮತ್ತು ಚಂದಾದಾರರಾಗಿ ಮಾಡಲ್ಪಟ್ಟವರ ಮರ್ಜಿಯನ್ನು ಒಂದಲ್ಲ ಒಂದು ತಂತ್ರದಿಂದಲೋ ಮಂತ್ರದಿಂದಲೋ ಹಿಡಿಯಲೇಬೇಕಾಗುತ್ತದೆ.
ಯಾವುದೋ ಸಭೆಯ ಅಧ್ಯಕ್ಷನಾಗಿ. ಯಾವುದೋ ಕವಿಗೋಷ್ಠಿಯ ಉದ್ಘಾಟಕನಾಗಿ, ಯಾವುದೋ ಸೆಮಿನಾರಿನ ‘ಪ್ರಬಂಧ ಮಂಡಕ’ನಾಗಿ ನಾಡಿನ ಅನೇಕ ಕಡೆಯಿಂದ ಆಮಂತ್ರಣ ಬಂದಾಗ ನಾನು ಕರೆದವರ ‘ಕರೆಗೆ ಓಗೊಟ್ಟು’ ನನ್ನ ಎಡೆಬಿಡದ ಕಾರ್ಯಕ್ರಮಗಳಲ್ಲಿ ಬಿಡುವು ಮಾಡಿಕೊಂಡು ಹೋಗಲು ರೆಡಿಯಾಗಲು ಒಂದು ಕಾರಣ – (ಪ್ರೀತಿ, ವಿಶ್ವಾಸ, ಆತ್ಮೀಯತೆ, ಸಾಮಾಜಿಕ ಕಳಕಳಿ, ಕ್ರಾಂತಿಯ ಹಂಬಲ ಮುಂತಾದ ಇತರ ಮಾಮೂಲಿ ಕಾರಣಗಳೊಂದಿಗೆ) – ನಾನು ಹೋದಲ್ಲಿ ಕೆಲವರಾದರೂ ನಮ್ಮ ಉದ್ರಿ ಚಂದಾದರರ ಮುಖದರ್ಶನವಾದೀತು ಎಂಬ ಒಳಗಿನ ಒಳದನಿಯೊಂದರ ಸ್ಪೂರ್ತಿ!
ಅನೇಕ ವರ್ಷಗಳ ಹಿಂದೆ, ಅಂದರೆ ನಾವು ಮೂವರ ಸಂಪಾದಕರಾಗಿದ್ದಾಗ, ಪರಿಸ್ಥಿತಿ ಬೇರೆ ಇತ್ತು. ನಮಗೆ ಕೆಲವರು ಭಕ್ತಿಯಿಂದ ಬ್ರಹ್ಮ – ವಿಷ್ಣು – ಮಹೇಶ್ವರರೆಂದೂ, ಹಲವರು ಪ್ರಿತಿಯಿಂದ ಟಾಮ್ – ಡಿಕ್ – ಆಂಡ್ ಹ್ಯಾರಿ ಎಂದೂ, ಮತ್ತೆ ಕೆಲವರು (ಕನ್ನಡದ) ಎಂತ – ನೊಣ – ಶಿನರೆಂದೂ ಒಮ್ಮೆ ಏರುದನಿಯಲ್ಲಿ. ಮತ್ತೊಮ್ಮೆ ಇಳಿದನಿಯಲ್ಲಿ. ಮಗುದೊಮ್ಮೆ ತಮ್ಮ ಮನಸ್ಸಿನಲ್ಲೇ ಕರೆಯುತ್ತಿದ್ದರು. ಆದರೆ ನಾವು ಮಾತ್ರ ನಮ್ಮನ್ನು ವೀರಯೋಧರೆಂದೂ, ಥ್ರೀ ಮಸ್ಕೆಟಿಯರ್ಸ್ ಎಂದೂ ತಿಳಿದುಕೊಂಡು, ಹೆಗಲಿಗೆ ಬಗಲಚೀಲವನ್ನು ಬಂದೂಕಿನ ಹಾಗೆ ತೂಗಿಸಿಕೊಂಡು ಚಂದಾ – ಬೇಟಿಗೆ ಹೊರಡುತ್ತಿದ್ದೆವು. ನಮ್ಮ ಖ್ಯಾತಿ ಎಷ್ಟು ಹರಡಿತ್ತೇಂದರೆ, ಸಾಹಿತಿಗಳೂ ಸಾಹಿತ್ಯಾಸಕ್ತರು ಸೇರಿದ ಸಭೆಯಲ್ಲಿ ಅಕಸ್ಮಾತ್ ಗಲಾಟೆ ಆಗುವ ಸಂಭವ ಕಂಡು ಬಂದಾಗ ವ್ಯವಸ್ಥಾಪಕರು. ‘ಇಷ್ಟರಲ್ಲೆ ಇಂಥಿಂಥವರು ಇಲ್ಲಿಗೆ ಬರಲಿದ್ದಾರೆ’ ಎಂದು ನಮ್ಮ ಹೆಸರು ಅನೌನ್ಸ ಮಾಡಿದರೆ ಸಾಕು: ಮುಂದೆ ಐದೇ ಮಿನಿಟಿನಲ್ಲಿ. ಲಾಠಿ ಚಾರ್ಜೊತ್ತರ ಸನ್ನಿವೇಶದಂತೆ, ನಿರ್ಜನ ಪ್ರದೇಶ ನಿರ್ಮಾಣವಾಗುತ್ತಿತ್ತು!.
ಆ ದಿನಗಳಲ್ಲಿ, ಮೂವರಿಗೂ ಸಲುಗೆಯ ಗೆಳೆಯನಾಗಿ, ಧಾರವಾಡದ ವಲಯದಲ್ಲಿ ‘ರಂಗ’. ‘ರಂಗ’ ಎಂದು ಈಗಲೂ ಜಗತ್ ಪ್ರಸಿದ್ಧನಾಗಿರುವ ಉದ್ರಿ ಚಂದಾದಾರನೊಬ್ಬ ನಮಗೆ ಓಪನ್ನಾಗಿ ಹೇಳುತ್ತಿದ್ದ: ‘ಮಕ್ಕಳs, ನೀವು ಪೇಪರ್ ಬಂದ್ ಮಾಡ್ರಿ: ನಾ ಇವತ್ತs ನೀವೂ ಮೂವರಿಗೂ ಸಾರ್ವಜನಿಕ ಸನ್ಮಾನ ಸಮಾರಂಭಾ ಏರ್ಪಡಿಸ್ತೀನಿ ಬೇಕಾದಷ್ಟು ಖರ್ಚಾಗಲಿ! …’ ಅವನಿಂದ ಸನ್ಮಾನ ಪಡೆಯುವ ಭಾಗ್ಯ ಇವತ್ತಿಗೂ ಒದಗಿ ಬಂದಿಲ್ಲ. ಅವನ ಉದ್ರಿಯೂ ಹಾಗೇ ಉಳಿದಿದೆ.
ಚಂದಾಯಣ ಅಂದರೆ ಉದ್ರಿ ಚಂದಾಯಣವೇ. ಕರ್ನಾಟಕದ ಯಾವುದೇ ಭಾಗದ ಚಾಲ್ತಿ ಸಾಹಿತಿಯ ಹೆಸರು ತೆಗೆದರೂ ನಾನು ತಕ್ಷಣ ಅವರ ಮನೆ ನಂಬರು, ಕ್ರಾಸು, ಮೇನ್ ರೋಡು, ಊರು, ಅದರ ಪಿನ್ ಕೋಡು ಎಲ್ಲಾ ಪಟಪಟ ಹೇಳುವುದನ್ನು ಕೇಳಿ. ನನ್ನ ಅಗಾಧ ಸ್ಮರಣಶಕ್ತಿಯನ್ನೂ ಸಾಹಿತಿಗಳ ಬಗೆಗಿರುವ ಆತ್ಮೀಯತೆ – ಕಾಳಜಿಗಳನ್ನೂ ಕೊಂಡಾಡುವವರಿಗೆ ಒಳಗಿನ ಕಾರಣ – (ಆ ಚಾಲ್ತಿ ಸಾಹಿತಿ, ನಮ್ಮ ಉದ್ರಿ ಯಾದಿಯಲ್ಲಿರುವುದು!) ಗೊತ್ತೇ ಇರುವುದಿಲ್ಲ.
ಪ್ರತಿ ವರ್ಷವೂ ತಾವಾಗಿಯೇ ಮುಂಗಡವಾಗಿ ಚಂದಾ ಕಳಿಸುವ ಪ್ರಾಮಾಣಿಕರೂ ಸಾಕಷ್ಟು ಇದ್ದಾರೆ – ಅಡೆನ್ ಕವಿಯ ‘ದಿ ಅನ್ ನೋನ್ ಸಿಟಿಜನ್’ ಅಂಥವರು. ಅವರು ನೆನಪಿನಲ್ಲಿ ಉಳಿಯುವುದಿಲ್ಲ. ಇದೆಲ್ಲ ಬರೆಯುವಾಗ ಕೂಡಾ, ಅವರ ವಿಷಯ ನೆನಪೇ ಹಾರೀತು ಎಂಬ ಆತಂಕದಿಂದ. ಅವರಿಗೆ ಮೊದಲೆ ನನ್ನ ಮತ್ತು ನನ್ನಂಥವರ ಪರವಾಗಿ, ಇಂತ ಬಡಪಾಯಿ ಪತ್ರಿಕೆಗಳ ಸಂಪಾದಕರ ಪರವಾಗಿ ನನ್ನ ಹೃತ್ಪೂರ್ವಕ ಕೃತಜ್ಞತೆಗಳನ್ನೂ, ನಿಮ್ಮಂಥವರ ವಂಶ ಉದ್ದಾರವಾಗಲಿ ಎಂಬ ಹಾರೈಕೆಯನ್ನೂ ಸಲ್ಲಿಸಿ. ಮುಂದೆ ಸಾಗುತ್ತೇನೆ. (ಇಲ್ಲವಾದರೆ, ಅವರೂ ‘ನೋಡೋಣ’ ಎಂದು ಉದ್ರಿ ಪಟ್ಟಿಗೆ ಸೇರಿಬಿಡಬಹುದು ಎಂದು ಭಯವಿದೆ.)
ಚಂದಾ ಕಳಿಸಿದವರಿಗೆ ಪತ್ರಿಕೆ ಕಳಿಸಬೇಡಿರಿ – ಎಂದು ನೀವೇ ಏಕೆ, ಯಾರಾದರೂ ಪುಕ್ಕಟ್ಟೆ ಸಲಹೆ ನೀಡಬಹುದು. ಪರಿಸ್ಥಿತಿ ಅಷ್ಟು ಸರಳವಿಲ್ಲ, ಮಾರಾಯರೆ. ಈ ತಿಂಗಳಿಂದ ಸಂಚಿಕೆ ಕಳಿಸಿಲ್ಲ – ಅಂತಾ ತಿಳಿಯಿರಿ. ಈವರೆಗೂ ತಿಂಗಳು ತಿಂಗಳೂ ಕಳಿಸಿದ ಸಂಚಿಕೆಗಳ ಉದ್ರಿ ಬಾಬತ್ತು ಏನಾಗಬೇಕು? ‘ನಿನ್ನೆ ನಿನ್ನೆಗೆ, ಇಂದು ಇಂದಿಗೆ, ಇರಲಿ ನಾಳೆಯು ನಾಳೆಗೆ’ – ಎಂದು ಕವಿಗಳೇನೋ ಸರಾಗವಾಗಿ ಹಾಡಬಹುದು. ಆದರೆ ಅದು ಚಂದಾದಾರರ ಹಾಡೂ ಆಗಿಬಿಟ್ಟರೆ ಸಂಪಾದಕರೇನು ಹಾಡಬಹುದು. ಆದರೆ ಅದು ಚಂದಾದಾರರ ಹಾಡೂ ಆಗಿಬಿಟ್ಟರೆ ಸಂಪಾದಕರೇನು ಹೊಟ್ಟೆಗೆ ಕೇರು ಹಾಕಿಕೊಳ್ಳಬೇಕೆ? ನಾಳೆ ಬಪ್ಪುದು ನಮಗೆ ಇಂದೆ ಬರಲಿ – ಎಂಬುದು ನಮ್ಮ ಭಜನೆ. ಒಂದಲ್ಲ ಒಂದು ದಿನ ಉದ್ರಿ ಗೆಳೆಯನಿಗೆ ಪಶ್ಚಾತ್ತಾಪವಾದೀತು: ಅರಿವು ಗುರುವಾಗಿ ಕೆಲಸ ಮಾಡೀತು: ಮನದಾಣ್ಮ ಗುರುಸಿದ್ದ ಎಚ್ಚರಿಸಿ, ‘ಅಪ್ಪಾ? ಅವರ ಚಂದಾ ಕಳಿಸಿಬಿಡು’ ಎಂಬ ಅಣತಿಯನ್ನು ಇತ್ತಾನು ಎಂದು ಮನುಷ್ಯ ಮೂಲಭೂತವಾಗಿ ಒಳ್ಳೆಯವನು ಎಂಬ ಸಿದ್ದಾಂತವನ್ನು ನಂಬಿ, ಸಂಚಿಕೆಯನ್ನು ಕಳಿಸುತ್ತಲೇ ಇರಬೇಕಾಗುತ್ತದೆ.
ಮೇಲಿನ ಎಲ್ಲ ನಿರೀಕ್ಷೆಗಳೂ ಬುಡಮೇಲಾದ ಮೇಲೆ, ಬದುಕಿನಲ್ಲಿ ಬೇಸರ ತಾಳದೆ, ಇಂಥಾ ಕಟ್-ಗಿರಾಕಿಗಳನ್ನು ಹೇಗಾದರೂ ಹಿಡಕ್ಕೊಳ್ಳಲು ಒಂದು ‘ಹಿಡಿಕೋ’ ಯೋಜನೆ ತಯಾರಿಸಬೇಕು. ನಾನಂತೂ ತಯಾರಿಸಿದ್ದೇನೆ.
ಇದರ ಮುಖ್ಯಭಾಗ ‘ಪತ್ರಾಕ್ರಮಣ’: ಅಂದರೆ ಮೇಲಿಂದ ಮೇಲೆ ಪತ್ರಗಳನ್ನು, ನೆನಪೋಲೆ – ಒಂದು, ಎರಡು, ಮೂರು …. ಹೀಗೆ ಬರೆಯುವುದು. ಮೊದಲು, ದಯಮಾಡಿ ಕಳಿಸಿರೆ, ಅಂತ: ನಂತರ, ಹಳೇ ಉದ್ರಿ ತೀರಿಸಿ, ಹೊಸ ಉದ್ರಿ ಸುರು ಮಾಡಿರಿ. ಅಂತ: ಕೊನೆಗೆ ಹೇಗಾದರೂ ಮಾಡಿ ಋಣಮುಕ್ತವಾಗಿ ಆತ್ಮಶಾಂತಿ ಪಡೆಯಿರಿ ಅಂತ. ಇತ್ತೀಚಿಗೆ ಡಬಲ್ ಕಾರ್ಡು (ರಿಪ್ಲೈ ಕಾರ್ಡ್) ಬರೆಯ ತೊಡಗಿರುವೆ ಇಪ್ಪತ್ತಾದರೂ ಹೊರಳಲಿ ಅಂತ. ಇಪ್ಪತ್ತಂತೂ ಹೊರಳುತ್ತವೆ. ಉಳಿದ ಎಂಬತ್ತನ್ನು ಗೆಳೆಯರು ಬೇರೆಯವರಿಗೆ ಬಳಸುತ್ತಾರೆ! ಆದರೆ ಪತ್ರ ಬರೆಯಲು ನನಗೆ ಬೇಸರವೇ ಇಲ್ಲ. ‘ಹೋದರೆ ಹದಿನೈದು ಪೈಸಾ: ಬಂದರೆ ಐವತ್ತು ರೂಪಾಯಿ’ – ಇದು ನನ್ನ ಲೆಕ್ಕಾಚಾರ.
ನನ್ನಂಥ ಮತ್ತೆ ಕೆಲವು ಸಂಪಾದಕರು, ಉದ್ರಿ ಚಂದಾದಾರರ ಹೆಸರು ಪತ್ರಿಕೆಯಲ್ಲಿ ಪ್ರಕಟಿಸುತ್ತೇವೆ ಎಂದು ಹೆದರಿಕೆ ಹಾಕುತ್ತಾರಂತೆ. ಇದೂ ಉಪಯೋಗವಿಲ್ಲ. ಏಕೆಂದರೆ ಈ ರೀತಿಯಲ್ಲಾದರೂ ತಮ್ಮ ಹೆಸರು ಪ್ರಕಟವಾಗಲಿ ಎಂದು ಹಂಬಲಿಸುವವರೂ ಇರಬಹುದು. ನಮ್ಮ ಶೂದ್ರಶ್ರೀ ಬಗ್ಗೆ ಒಂದು ಕತೆ ಚಾಲ್ತಿ ಇದೆ. (‘ಶೂದ್ರ’ ಪತ್ರಿಕೆಯ ಸಂಪಾದಕ) ‘ನೋಡಿ ಸಾರ್, ನೀವು ಚಂದಾ ಕೊಡದಿದ್ದರೆ ನಮ್ಮ ಪತ್ರಿಕೆ ನಿಂತೇ ಹೋಗುತ್ತದೆ’ – ಎಂದು ದೈನಾಸಬಟ್ಟು ಹೇಳುತ್ತಾನಂತೆ. ಈ ಕಾರಣದಿಂದಾದರೂ ಅದು ನಿಂತು ಬಿಡಲಿ ಎಂದು ನೂರಾರು ಚಂದಾದಾರರು ಉದ್ರಿಯಾಗಿಯೇ ಉಳಿದಿದ್ದಾರಂತೆ.
ಪ್ರತಿ ವರ್ಷ ಚಂದಾ ಸಂಗ್ರಹಿಸುವ ಕಿಟಕಿಟಯಿಂದ ಪಾರಾಗುವ ಒಂದು ಮಾರ್ಗ – ಅಜೀವ ಚಂದಾ ತಗೊಳ್ಳುವುದೆ. ಇದನ್ನು ಇತ್ತೀಚಿಗೆ ನಾನು ಜೀವಾವಧಿ ಚಂದಾ ಎಂದು ಕರೆಯತೊಡಗಿರುವೆ. ಅಜೀವ ಅಂದರೆ ಯಾವ ಜೀವ? ಚಂದಾದಾರರ ಜೀವವೋ, ಪತ್ರಿಕೆಯ ಜೀವವೋ? ಇದು ಕೇಳಬೇಕಾದ ಪ್ರಶ್ನೆ, ಕೆಲವರು ಕೇಳಿದ್ದಾರೆ. ನನ್ನ ಉತ್ತರ ನೇರ, ಸ್ಪಷ್ಟ: ಅಜೀವ ಅಂದರೆ ಪತ್ರಿಕೆಯ ಜೀವ ಇರುವವರೆಗೆ ಅಥವಾ ಚಂದಾದಾರರ ಜೀವ ಇರುವವರೆಗೆ – whichever is earlier….. ಕೆಲವರು ಚಾಣಾಕ್ಷರು ತಮ್ಮ ಹೆಸರಿನಲ್ಲಿ ಅಲ್ಲ. ತಮ್ಮ ಮೊಮ್ಮಕ್ಕಳ ಹೆಸರಿನಲ್ಲಿ ಅಜೀವ ಚಂದಾದಾರರಾಗಿದ್ದಾರೆ! ಅಂದರೆ ಅವರ ಮೊಮ್ಮಕ್ಕಳ ಸಲುವಾಗಿ ನನ್ನ ಮೊಮ್ಮಕ್ಕಳು ಪತ್ರಿಕೆ ನಡೆಸಬೇಕು.
ಅಜೀವ ಚಂದಾ ಒಮ್ಮೆಲೇ ಕೊಡುವುದು ತ್ರಾಸಿನ ಕೆಲಸ. ಎಷ್ಟು ಕಂತು ಮ್ಯಾಕ್ಸಿಮಮ್ ಅಂತ ಕೇಳುತ್ತಾರೆ. ಈ ಕಂತುದಾರರಿಗೆ ನಾನು ಹೇಳುವುದು: ‘ನೋಡ್ರಿ ಅಜೀವ ಚಂದಾ ಐದು ನೂರು. ಒಂದೇ ಕಂತಿನಲ್ಲಿ ಕೊಡ್ರಿ. ಮ್ಯಾಕ್ಸಿಮಮ್ ಅಂದರೆ ಒಂದೊಂದು ರೂಪಾಯಿಯ ಐದು ನೂರು ಕಂತುಗಳಲ್ಲಿ ಕೊಡ್ರಿ’. ಅವರು ನಡುವಿನ ಯಾವುದೋ ಅಂಕಿ ಸೂಚಿಸುತ್ತಾರೆ. ನಾನು ‘ಒಮ್ಮೆಗೆ ಅಷ್ಟು ಪೋಸ್ಟ – ಡೆಟೆಡ್ ಚೆಕ್ ಕೊಡ್ರಿ’ ಅನ್ನುತ್ತೇನೆ. ‘ಯಾವ ಡೇಟ್ ಹಾಕಲಿ?’ ಅನ್ನುತ್ತಾರೆ. ಈ ಶತಮಾನದ ಯಾವುದಾದರು ಡೇಟ್ ಹಾಕ್ರಿ ಅನ್ನುತ್ತೇನೆ. ವ್ಯವಹಾರ ಮುಗಿಯುತ್ತದೆ.
ದೊಡ್ಡ ಮೊತ್ತ ಕೈಗೆ ಹತ್ತಿದರೆ ಬ್ಯಾಂಕಿನಲ್ಲಿ ಇಟ್ಟು ಬಡ್ಡಿಗಳಿಸಬಹುದು. ಆದರೆ ಕಂತುಗಳಲ್ಲಿ ಹಂತಹಂತವಾಗಿ ಬಂದ ಹಣ ಆಯಾ ಕ್ಷಣದ ವರ್ತಮಾನದ ಆಹ್ವಾನಗಳನ್ನು ಎದುರಿಸಲು ಖರ್ಚಾಗಿ ಕೊನೆಗೂ ಅಜೀವ ಚಂದಾ ಅನ್ನುವುದು. ಭಾರತೀಯರ ತಲೆಯ ಮೇಲಿನ ವಿದೇಶಿ ಸಾಲದ ಹಾಗೆ. ಒಂದು ಭೂತವಾಗಿ ಪತ್ರಿಕೆಯವರ ತಲೆ ಹೊತ್ತು (ಒಮ್ಮೊಮ್ಮೆ ತಲೆ ಕೆಟ್ಟು) ಕೂಡ್ರುವುದು ಸಂಬಂಧಪಟ್ಟವರಿಗೆ ಗೊತ್ತಿದ್ದ ವಿಷಯವೇ.
ಈ ಚಂದಾ ಪುರಾಣದ ಒಂದು ಲಾಭವೆಂದರೆ ವಿಚಿತ್ರ ಸನ್ನಿವೇಶಗಳ ಸೃಷ್ಟಿ: ಆ ಮೂಲಕ ಮುನಷ್ಯ ಸ್ವಭಾವದ ವಿಚಿತ್ರ ಓರೆಕೋರೆಗಳ ಪರಿಚಯ. ಯಾವುದೋ ಸಭೆಯಲ್ಲಿ ಯಾರದೋ ಭೆಟ್ಟಿ. ಅದು ಇದು ಮಾತಾಡಿ. ‘ನಿಮ್ಮದು ಭಯಂಕರ ಸಾಹಸರೆಪಾ. ಇಷ್ಟು ವರ್ಷ ಪತ್ರಿಕೆ ನಡೆಸೀರಿ – ನಮ್ಮಂಥೋರ್ನು ಕಟ್ಟಿಕೊಂಡು’ ಅಂತ ಅವರು ಹೊಗಳಲು ಪ್ರಾರಂಭಿಸಿದಾಗ, ‘ಓಹೋ ಇದು ನಮ್ಮ ಗಿರಾಕಿ!’ ಎಂದು ಛಕ್ಕನೇ ಹೊಳೆದು ಹತ್ತಿರದ ಕ್ಯಾಂಟೀನಿಗೆ ಕರೆದೊಯ್ಯತ್ತೇನೆ. ಚಹಾ ಕುಡಿಯುತ್ತ ಅವರು ‘ನಿಮ್ಮ ಬಾಕಿ ಹಂಗs ಉಳಿತ್ರೆಪ’ ಅಂದಾಗ ಆಶೆ ಚಿಗುರುತ್ತದೆ. ಅವರು ಕವಿಗಾಳಾಗಿದ್ದರೆ ಅವರ ಕಾವ್ಯದ ಬಗ್ಗೆ ಆಸಕ್ತಿ ತೋರಿಸುತ್ತೇನೆ. ಪದ್ಯ ಕಳಿಸಿರಿ ಅನ್ನುತ್ತೇನೆ. ‘ನಿಮ್ಮ ಪತ್ರಿಕೆ ಅಂದ್ರ ನಮ್ಮ ಪತ್ರಿಕೆ ಅದು. ಅದು ನಿಂತ್ರ ನಾವು ಸತ್ತ ಹೋಗ್ತವಿ ಚಂದಾ ಬಾಕಿ ಬಗ್ಗೆ ಚಿಂತೀ ಮಾಡಬ್ಯಾಡ್ರಿ. ನಮ್ಮ ಪತ್ರಿಕೆಯ ಹಣ ನಮ್ಮ ಹತ್ತಿರ ಇದ್ರೇನು. ನಿಮ್ಮ ಹತ್ರ ಇದ್ರೆನು?’ ಎಂದು ಅವರು ಬಾಕಿಯನ್ನು ಉಳಿಸಿಕೊಳ್ಳುವುದಲ್ಲದೆ, ನಮ್ಮ ಪತ್ರಿಕೆಯನ್ನೂ ತಮ್ಮದನ್ನಾಗಿ ಮಾಡಿಕೊಂಡು ಗಾಡಿ ಬಿಡುತ್ತಾರೆ. ನಾನು ಚಹಾದ ಬಿಲ್ಲನ್ನು ಕೈಯಲ್ಲಿ ಹಿಡಿದುಕೊಂಡೇ ಅವರಿಗೆ ಟಾಟಾ ಹೇಳುತ್ತೇನೆ. ಅವಸರದಲ್ಲಿ ಮರಳುತ್ತಾರೆ. ನನಗೆ ಮತ್ತೆ ಆಶೆ ಚಿಗುರುತ್ತದೆ. ‘ಪದ್ಯಾ ಕೇಳಿದ್ರೆಲ್ಲ. ತಗೊಳ್ರಿ’ ಎಂದು ಅವತ್ತೇ ಮುಂಜಾನೆ ಬರೆಯಲಾದ ಬಿಸಿ ಬಿಸಿ ಪದ್ಯವೊಂದನ್ನು ಕೈಗೆ ತುರುಕಿ ಕಣ್ಮರೆಯಾಗುತ್ತಾರೆ.
ಬಿಜಾಪುರದಲ್ಲಿ ಒಬ್ಬ ಆತ್ಮೀಯನಿದ್ದಾನೆ. ಅವನ ಕತೆ ಬೇರೆ. ಜಿಲ್ಲೆಯ ರಾಜಕಾರಣಿಗಳಿಗೆಲ್ಲ ಹತ್ತಿರದ ಅಳಿಯನೋ, ದೂರದ ಮಾವನೋ, ಅಣ್ಣನೋ, ತಮ್ಮನೋ, ಚಿಕ್ಕದೊಡ್ಡಪ್ಪನ ಮಗನೋ ಆಗಿರುವ ಈ ಗೆಳೆಯ ನನಗೆ, ‘ಒಮ್ಮೆ ಈ ಕಡೆ ಬಂದು ಬಿಡು. ಐದಾರು ಲಕ್ಷ ಕೊಡಿಸಿ ಕೊಡ್ತೀನಿ’ ಎಂದು ಅನೇಕ ಸಲ ಹೇಳಿದ್ದರೂ ನನಗೇ ಪುರುಸೊತ್ತಾಗಿಲ್ಲ. ‘ನಿನ್ನದಷ್ಟು ಕಳಿಸು ಮಾರಾಯ’ ಅಂದರೆ ಅವನದೊಂದೇ ಕಂಡಿಶನ್: ‘ಹೇಗಾದರೂ ಮಾಡಿ ನನ್ನ ಹೆಸರು ಸಂಕ್ರಮಣದಲ್ಲಿ ಬಂದರೆ ಮಾತ್ರ ಹಣ ಹೊಡುವೆ.’ ಹೇಗಿದೆ ನೋಡಿರಿ. ಅವನ ಹೆಸರು ಶ್ರೀ ಐ ಎಚ್. ಇನಾಮದಾರ. ಕಾಲೇಜಿನಲ್ಲಿ ಇಂಗ್ಲೀಷ್ ಪ್ರಾಧ್ಯಾಪಕ. (ಯಾವ ಕ್ಷಣದಲ್ಲಾದರೂ ಪ್ರಿನ್ಸಿಪಾಲನಾಗುವ ಸಂಭವವಿದೆ.) ಬಿಜಾಪುರದ ಗೋಲಗುಮ್ಮಟ, ಇಬ್ರಾಹಿಂ ರೋಜಾ, ಉಪಲಿ ಬುರ್ಜ, ಬಾರಾಕಮಾನುಗಳ ಹಾಗೆಯೇ ಇವನೂ ಒಬ್ಬ ಪ್ರೇಕ್ಷಣೀಯ ವ್ಯಕ್ತಿ. ಅತ್ಯಂತ ಪ್ರಾಂಜಲ ಮನಸ್ಸಿನ ಬಿಚ್ಚುಮಾತಿನ ಸಹೃದಯಿ. ನೀವು ಆ ಕಡೆ ಹೋದಾಗ ಭೆಟ್ಟಿಯಾಗಿ ಬರ್ರಿ (ಇಷ್ಟೆಲ್ಲ ಬರೆದ ಮೇಲೆ ಅವನ ಚಂದಾ ಬರುವ ನಿರೀಕ್ಷೆ ಇದೆ.)
ಸಂಕ್ರಮಣದ ಪ್ರಾರಂಭವಾದ ಮೊದಲ ವರ್ಷ ನಾವು ಮೂವರೂ ಪಳೆಂಕರು ಚಂದಾ ಸಂಗ್ರಹಕ್ಕೆಂದು ಮುಂಬೈಗೆ ದಂಡೀಯಾತ್ರೆ ಕೈಕೊಂಡು, ಕೂಡಿದ ಹಣವೆಲ್ಲ ಅಲ್ಲಿಯೇ ಖರ್ಚಾಗಿ (ಆಗ ವಾರ್ಷಿಕ ಚಂದಾ ಆರು ರೂ.!) ಬರುವಾಗ ಗಾಡೀ ಖರ್ಚಿಗೆ ಗೆಳೆಯರಿಂದ ಕೈಗಡ ಇಸಗೊಂಡಿದ್ದು ಇನ್ನೂ ನೆನಪಿದೆ. ತ್ರಿಮೂರ್ತಿಗಳಲ್ಲಿ ದ್ವಿಮೂರ್ತಿಗಳು ಹಿಂದೆ ಸರಿದು ನಾನೊಬ್ಬನೇ ಏಕಮೂರ್ತಿಯಾಗಿ ಉಳಿದಾಗ ಒಮ್ಮೆ ಬಿಜಾಪುರದ ‘ಕಲಾಮಾಧ್ಯಮ’ ತಂಡದರವರು ಅಶೋಕ ಬಾದರದಿನ್ನಿ ನಾಯಕತ್ವದಲ್ಲಿ ನಾಡಿನ ನಾನಾ ಕಡೆ ನನ್ನ ಕೆಲವು ನಾಟಕ ಪ್ರಯೋಗಿಸಿ ಸಂಕ್ರಮಣಕ್ಕಾಗಿ ಕೂಡಿಸಿದ ಹಣ. ೧೦ – ೧೫ ಕಲಾವಿದರಿದ್ದ ತಂಡದ ವ್ಯವಸ್ಥೆಗೆ ಬಹುಪಾಲು ಖರ್ಚಾಗಿ ‘ನಾಟಕ’ ಮಾಡಿದ್ದಷ್ಟೇ ಖರೆಯಾಯಿತು.
*
ಒಮ್ಮೆ ರಾಯಚೂರಿಗೆ ನಾನೊಬ್ಬನೇ ಚಂದಾಯಾತ್ರೆ ಕೈಗೊಂಡಿದ್ದೆ. ಅಲ್ಲಿ ಶಾಂತರಸ, ಎಸ್.ಜಿ.ಸ್ವಾಮಿ. ಅಮರೇಶ, ಅಮರಣ್ಣ ಚುಕ್ಕಿ ಮುಂತಾದವರು ಒಂದೆರಡು ದಿನ ಅಲ್ಲಲ್ಲಿ ಓಡಾಡಿ ಚಂದಾ ಸಂಗ್ರಹಿಸಿದರು. ಇನ್ನೂ ಕೆಲವರನ್ನು ಕಾಣಬೇಕಾಗಿತ್ತು. ಆದರೆ ನಾನು ಧಾರವಾಡಕ್ಕೆ ಬೇಗ ಮರಳಬೇಕಾಗಿತ್ತು.
ಲಕ್ಷ್ಮೀದೇವಿ (ಶಾಂತರಸರ ಪತ್ಮಿ) ಹೇಳಿದರು: ‘ಚಂದಾ ಕೇಳಾಕ ಹೋದಾಗ ನೀವು ಇರಾಕsಬೇಕು. ಈಗ ಊರಿಗೆ ಹೋಗಬ್ಯಾಡ್ರಿ’.
ನಾನು: ‘ಹಂಗೇನಿಲ್ಲ, ನೀವು ಕೇಳಿದ್ರ ಯಾರೂ ಇಲ್ಲಾ ಅನ್ನಂಗಿಲ್ಲ’
ಅವರು:‘ನಿಮಗೆ ತಿಳೆಂಗಿಲ್ಲ ಬಿಡ್ರಿ.’
ನಾನು: ‘ಏನು ತಿಳೆಂಗಿಲ್ರಿ?’
ಅವರು: ‘ಹೆಣಾ ಎದುರಿಗಿದ್ರ ಅಳಾಕ ಚೆಂದರೆಪಾ!’
 
-೧೯೯೨
 ನಿತ್ಯ ವರ್ತಮಾನ: ವಿಚಾರ: ೩. ನನ್ನ ಹಾಡಿನ ಹಳ್ಳ
ಇದೊಂದು ಪೇಚಿನ ಪ್ರಸಂಗ.
ಆದರೆ ಇಂಥ ಚಾನ್ಸುಗಳೂ ಹಗಲೆಲ್ಲಾ ಸಿಗುವುದಿಲ್ಲ. ಸಾಹಿತ್ಯ ಸೃಷ್ಟಿ ಮತ್ತು ವೈಜ್ಞಾನಿಕ ಮನೋಧರ್ಮ – ಕುರಿತ ಸಮಿನಾರಿನಲ್ಲಿ ಸೃಜನಶೀಲ ಬರಹಗಾರನೊಬ್ಬ ‘ಪ್ರತಿಕ್ರಿಯೆ’ ವ್ಯಕ್ತಪಡಿಸಲು ಆಹ್ವಾನಿತನಾದಾಗ ಅವನೆದುರು ಎರಡು ‘ಅತಿ’ಗಳ ಸಂಭ್ಯಾವತೆ ಇರುತ್ತದೆ: ಅವನು ತನ್ನ ಒಳಗಿನ ಬದುಕಿನಲ್ಲಿ ಬದುಕಿನಲ್ಲಿ ಕೆಲವನ್ನು ಮಾತ್ರ ಆಯ್ದು ಸಾರ್ವಜನಿಕರಿಗಾಗಿ ಒಂದು ಸ್ಪಶೆಲ್ಲಾದ ತನ್ನ ವ್ಯಕ್ತಿತ್ವದ (ಸಹಜವಾಗಿಯೇ ಸುಂದರವಾದ, ಆಕರ್ಷಣೀಯವಾದ, ಒಮ್ಮೊಮ್ಮೆ ಅನುಕಂಪನೀಯವಾದ)) ಒಂದು ಮುಖವನ್ನು ಸಾದರಪಡಿಸಲು ಹೋಗಬಹುದು. ಅಥವಾ ತನ್ನನ್ನು ತಾನೇ ಅನ್ವೇಷಿಸಿಕೊಳ್ಳುತ್ತ. ತನ್ನಲ್ಲೇ ಐಕ್ಯವಾಗುತ್ತ. ತನ್ನ ಸ್ವಾಗತಗಳನ್ನು ಹೊರಗಿನವರಿಗೆ ಅಷ್ಟೋ ಇಷ್ಟೋ ಕೇಳಿಸುತ್ತ ಹೋಗಬಹುದು. (ಕನ್ನಡಿಯಲ್ಲಿ ತಮ್ಮ ಮುಖ ತಾವೇ ನೋಡಿಕೊಳ್ಳುತ್ತ, ಅದೇ ಚಟ ಬಿದ್ದು, ಕನ್ನಡಿಯಲ್ಲಿದಿದ್ದಾಗಲೂ ಎಲ್ಲಾ ಕಡೆಗೆ ತಮ್ಮ ದಶಮುಖಗಳನ್ನೋ ಅನಂತ ಮುಖಗಳನ್ನೋ ಕಾಣುವ ಶೋಚನೀಯ ದುರಂತ ಜೀವಿಗಳನ್ನು ನಾವು ಕಾಣುತ್ತಿದ್ದೇವೆ) ಈ ಎರಡೂ ತುದಿಗಳನ್ನು ‘ಸಮನ್ವಯ’ಗೊಳಿಸಿ ಮಾತಾಡುತ್ತೇನೆ ಎಂದು ಹೊರಡುವವರ ಪ್ರಯತ್ನಗಳೂ ಅನುಮಾನಾಸ್ಪದವೇ.
ಸಾಹಿತ್ಯ ‘ಸೃಷ್ಟಿ ಪ್ರಕ್ರಿಯೆ’ ಯ ಹಿಂದೆ ಒಂದು ‘ಮನೋಧರ್ಮ’ ಕೆಲಸ ಮಾಡುತ್ತದೆ – ಎಂಬ ಗ್ರಹೀತದೊಂದಿಗೆ ಹೊರಡೋಣ. ಸಾಹಿತ್ಯಕ್ಕೆ ಮೂಲ ಬಂಡವಾಳ ಒದಗಿಸುವ ಅನುಭವ ಸಮಷ್ಟಿಯದು; ನನ್ನ ಅನುಭವವನ್ನೂ ಒಳಗೊಂಡಿರುವಂಥದ್ದು. ಈ ಅನುಭವದ ಅಭಿವ್ಯಕ್ತಿಗೆ ಆರಿಸಿಕೊಳ್ಳಲಾದ ‘ಭಾಷೆ’ ಎಂಬ ಮಾಧ್ಯಮ ಕೂಡ ಸಮಷ್ಟಿಯದೇ. ಹಾಗೆಯೇ, ಸೃಷ್ಟಿಯಾದ ಸಾಹಿತ್ಯವನ್ನು ನಾನು ಹಂಚಿಕೊಳ್ಳಬಯಸುವುದು ಕೂಡ ಸಮಷ್ಟಿ ಮನಸ್ಸುಗಳೊಂದಿಗೇ. ಈ ಸಂಕೀರ್ಣ ವಿನ್ಯಾಸದಲ್ಲಿ ನನ್ನ ‘ಮನೋಧರ್ಮ’ ಎಂಬುದು, ಅನುಭವವನ್ನು ಗ್ರಹಿಸಿಕೊಳ್ಳುವ. ಅರಗಿಸಿಕೊಳ್ಳುವ ಹಂತದಲ್ಲಿ ಕೆಲಸ ಮಾಡುತ್ತದೆ ಎಂದು ನನ್ನ ಅನಿಸಿಕೆ. (ಇದೂ ಕೂಡ ‘ಭಾಷೆ’ಯ ಮೂಲಕವೇ ಆಗುವ ಪ್ರಕ್ರಿಯೇ ಎಂಬುದನ್ನು ಮರೆಯುವಂತಿಲ್ಲ ಯಾಕೆಂದರೆ ‘ಭಾಷತೀತ’ ವಾದ ಅನುಭವ ಎಂಬುದಿಲ್ಲ).
ಈ ಮನೋಧರ್ಮ ಒಂದು ಇಂಚು ಪಟ್ಟಿಯಂತೆ ಎಲ್ಲ ಕಾಲಕ್ಕೂ ನಿರ್ದಿಷ್ಟವಾದ, ಖಚಿತವಾದ ಮಾನದಂಡವಾಗಿರದೆ, ಪ್ರಜ್ಞೆ ಮತ್ತು ಪರಿಸರದ ನಡುವಿನ ನಿರಂತರವಾದ ಸ್ನೇಹ – ಸಂಘರ್ಷದ ಮೂಲಕ ಸದಾ ಚಲನಶೀಲವಾಗಿರುವಂಥದು. ಅಂದ ಮೇಲೆ ನನ್ನ ಮನೋಧರ್ಮ ರೂಪುಗೊಳ್ಳಲು ‘ನೆಲೆ’ಯಾಗಿ (ಹಿನ್ನೆಲೆಯೋ, ಮುನ್ನೆಲೆಯೋ ಒಳನೆಲೆಯೋ, ಹೊರನೆಲೆಯೋ – ಒಟ್ಟಿನಲ್ಲಿ ಒಂದು ನೆಲೆಯಾಗಿ) ಇರುವ ನನ್ನ ಬದುಕಿನ, ಬಾಲ್ಯದಿಂದ ಮೊದುಲು ಮಾಡಿ ಇವತ್ತಿನ ಈ ಕ್ಷಣದವರೆಗಿನ ಬದುಕಿನ. ಕೆಲವಾದರೂ ನಿರ್ಣಾಯಕ ಘಟ್ಟಗಳ ಮೆಲುಕಿ ಹಾಕುವುದು ಅನಿವಾರ್ಯವೇನೋ. ಬಹಳ ತೊಡಕಾದ ಸಾಮಾಜಿಕ, ಸಾಂಸ್ಕೃತಿಕ, ಐತಿಹಾಸಿಕ ಸಂರಚನೆಯುಳ್ಳ ಇಂಡಿಯಾದಲ್ಲಿ – (ಎಲ್ಲ ಸಮಾಜಗಳೂ ಹೀಗೇ ಇರಬಹುದೇನೋ!) – ಒಂದು ಮನೋಧರ್ಮ ರೂಪಿತವಾಗುವುದೂ ತೊಡಕು ತೊಡಕಾದ ಪ್ರಕ್ರಿಯೆಯೇ ಆಗಿರುತ್ತದೆ.
ಹುಟ್ಟಿದ್ದ ಊರು (ಹತ್ತೀಮತ್ತೂರು) ಕುಗ್ರಾಮವೇನೂ ಆಗಿರಲಿಲ್ಲ: ಸುಗ್ರಾಮವೇ ಆಗಿತ್ತು. ವೀರಶೈವ ಸಮಾಜ. ಅದರಲ್ಲೂ ‘ಜಂಗಮ – ಗೌಡ’ ಎಂಬ ವಿಚಿತ್ರ ತಳಿಯಿದೆ. (ಇವರು ಜಂಗಮರೂ ಹೌದು, ಗೌಡರೂ ಹೌದು. ಯಾವಾಗ ಯಾವುದು ಅನುಕೂಲವೋ ಅದನ್ನು ಚಲಾಯಿಸಬಹುದು!) ಹಳೆಯ ಕಾಂಗ್ರೇಸಿಗನಾಗಿದ್ದ. ಬಹಳ ಬುದ್ದಿವಂತನೆಂದೂ, ಚಾಲಾಕು ಮಾತಿನವನೆಂದೂ ಪ್ರಖ್ಯಾತನಾಗಿದ್ದ ಅಪ್ಪ: (ಧಾರವಾಡದ ಕರ್ನಾಟಕ ಕಾಲೇಜಿನ ವಿದ್ಯಾರ್ಥಿಯಾಗಿದ್ದಾಗ ಅವನು ಮುರಘಾಮಠದಲ್ಲಿ ಇರುತ್ತಿದ್ದನಂತೆ: ‘ಸ್ವಾಮಿ’ಗಳಿಗೆ ಏನೋ ಅಂದಾಗ ಹೊರಗೆ ಹಾಕಿಸಿಕೊಂಡನಂತೆ: ಇವೆಲ್ಲಾ ಅವನ ಬಗೆಗಿರುವ ದಂತಕತೆಗಳು.) ಸಣ್ಣವನಿದ್ದಾಗ ನನ್ನ ಪ್ರೀತಿಯ ಕೆಲಸಗಳೆಂದರೆ ಗುಬ್ಬಿ ಚಿಮಣಿ, ಲಾಟೀನು ಒರೆಸುವುದು ಮತ್ತು ಚಂದವಾಗಿ ದೇವರ ಪೂಜೆ ಮಾಡುವುದು: ಹಳ್ಳಿಯಿಂದ ಹೈಸ್ಕೂಲು ಶಿಕ್ಷಣಕ್ಕಾಗಿ ಹಾವೇರಿಯಂಥ ದೊಡ್ಡ ಊರು: ಆಮೇಲೆ ಕಾಲೇಜಿಗಾಗಿ ಧಾರವಾಡದಂಥ ಮತ್ತೂ ದೊಡ್ಡ ಊರು:: ಅನಂತರ ಹೈದ್ರಾಬಾದು, ಇಂಗ್ಲೆಂಡು …..
ನಾನು ಲೀಡ್ಸ್ ಯುನಿವರ್ಸಿಟಿಯಲ್ಲಿ ವ್ಯಾಸಂಗ ಮುಗಿಸಿ ಇಂಡಿಯಾಕ್ಕೆ ಮರಳಿದಾಗ ನನಗೆ ೩೪ ವರ್ಷ. ಅಲ್ಲಿಯರೆಗೂ ಕವನ, ಕತೆ, ನಾಟಕ ಬರೆದು. ‘ಸಂಕ್ರಮಣ’ದ ಒಬ್ಬ ಸಂಪಾದಕನೂ ಆಗಿ,, ಒಳ್ಳೆಯ ಬರಹಗಾರನೆಂದು ಪ್ರಖ್ಯಾತನೂ. ಕೆಟ್ಟ ನಾಲಿಗೆಯವನೆಂದು ಕುಖ್ಯಾತನೂ ಆಗಿದ್ದೆ… ಎಪ್ಪತ್ತರ ದಶಕದ ಪ್ರಾರಂಭದ ಅನೇಕ ಜನಪರ, ವಿಚಾರವಾದಿ ಚಳುವಳಿಗಳೊಂದಿಗೆ ನಾನು ನೇರವಾಗಿ ತೊಡಗಿಸಿಕೊಂಡಾಗ, ನನ್ನ ಈ ಒಡೆದು ಕಾಣುವ ‘ಬದಲಾವಣೇ’ಗೆ ನಾನು ಇಂಗ್ಲೆಂಡಿಗೆ ಹೋಗಿ ಬಂದದ್ದೇ ಕಾರಣವೆಂದು ಅನೇಕರು ತಿಳಿದಿದ್ದರೂ; ಈಗಲೂ ತಿಳಿದಿರಬಹುದು.
ವಾಸ್ತವ ಎಂಬುದು ನಮ್ಮ ತಿಳುವಳಿಕೆಗಿಂತ ಹೇಗೆ ಭಿನ್ನವಾಗಿರುತ್ತದೆ ಎಂಬುದಕ್ಕೆ ಈ ಉದಾಹರಣೆ. ನಮ್ಮಲ್ಲಿರುವಂತೆಯೇ ಮೂರ್ಖರು, ಮೂಢರೂ, ಮೂಲಭೂತವಾದಿಗಳೂ ಇಂಗ್ಲೆಂಡಿನಲೂ ಇದ್ದಾರೆ. ಬಡತನ, ನಿರುದ್ಯೋಗ, ಭ್ರಷ್ಟಾಚಾರ ಅಲ್ಲಿಯೂ ಇದೆ. ಅದೇನೂ ಬೇರೆ ಲೋಕವಲ್ಲ. ಗೆಳೆಯರೆದರು ಚೇಷ್ಟೆಯಿಂದ ಹೇಳೂತ್ತಿರುತ್ತೇನೆ: ‘ಅಲ್ಲಿಯೂ ಗಿಡಗಳು ನಮ್ಮಲ್ಲಿಯ ಹಾಗೇ ಬೆಳೆಯುತ್ತವೆ – ಅಂದರೆ ಕೆಳಗಿನಿಂದ ಮೇಲೆ!‘
ಇರಲಿ ಇಂಗ್ಲೆಂಡಿಗೆ ತೆರಳುವ ಮೊದಲೇ ನನಗೆ ಮದುವೆಯಾಗಿತ್ತು. ಮಕ್ಕಳೂ ಆಗಿದ್ದವೂ. (ಈ ವಾಕ್ಯವನ್ನು ಇದೇ ಕ್ರಮದಲ್ಲಿ ಓದಬೇಕೆಂದು ನನ್ನ ಸವಿನಯ ವಿನಂತಿ.) ಅಲ್ಲಿಂದ ಮರಳಿದಾಗ ಹೆಂಡತಿ ಹೇಳಿದಳು: ‘ನಾನು ಶಿರಸಿ ಮಾರಿಕಾಂಬಾ ದೇವಿಗೆ ಹರಕೆ ಹೊತ್ತೀನಿ. ಅಲ್ಲಿಗೆ ಹೋಗೋಣ.’
ಅವಳ ಹರಕೆ ಏನೆಂದರೆ: ನಾನು (ಅಂದರೆ ಅವಳ ಗಂಡ) ಸುರಳೀತ ಮರಳಿ ಬರಬೇಕು. ಹಾಗೆಂದರೆ ಏನು? ‘ಒಬ್ಬನೇ’ ಮರಳಿ ಬರುವುದು … ಹೌದು ನಾನು ‘ಸುರಳೀತ’ ಮರಳಿ ಬಂದಿದ್ದೆ.
ಹೆಂಡತಿಯ ನಿರ್ಧಾರ ಕೇಳಿ ನನಗೆ ಶಾಕ್ ಆಗಲಿಲ್ಲ. ದೇವರು, ದಿಂಡರು ಇತ್ಯಾದಿಗಳ ಬಗ್ಗೆ ವಿಶ್ವಾಸ ನಾನಿನ್ನೂ ಕಳೆದುಕೊಂಡಿರಲಿಲ್ಲ: ಅಂಥಾ ಅಗಾಧ ಭಕ್ತಿ – ಭಾವವೂ ಇರಲಿಲ್ಲ. ಅವಳು ಹರಕೆ ಸಲ್ಲಿಸುವಾಗ ಮಾರಮ್ಮನ ಬಗ್ಗೆ ವಿಶೇಷ ಭಾವನೆ ನನಗೆ ಮೂಡದಿದ್ದರೂ, ನನ್ನ ಧರ್ಮಪತ್ನಿಯ ಬಗ್ಗೆ, ಹಾಗೆಯೇ ಪುಣ್ಯಭೂಮಿಯಾದ ಭರತಖಂಡದ ಎಲ್ಲಾ ನಮೂನೆಯ ಪತಿವ್ರತೆಯರ ಬಗ್ಗೆ ಅಗಾಧವಾದ ಗೌರವ ಉಂಟಾಗತೊಡಗಿತ್ತು. (ವಿಚಿತ್ರವೆಂದರೆ, ಗುಡಿಯ ಆವರಣದಲ್ಲೇ ನಿಂತಿದ್ದ, ಪೈಲವಾನನಂತಿದ್ದ, ಕೋಣದ ಆಕೃತಿ ಮಾತ್ರ ಇನ್ನೂ ನನ್ನ ಮನೋಭಿತ್ತಿಯ ಮೇಲೆ ಮೂಡಿನಿಂತಿದೆ.)
*
ನನ್ನ ಕಾಲೇಜು ದಿನಗಳಿಂದಲೇ ನನ್ನ ಒಳಗೆ ಗರಿಗೆದರುತ್ತಿದ್ದ ಪ್ರವೃತ್ತಿ ವ್ಯಂಗ್ಯ – ವಿಡಂಬನೆಯದು. ಮೊದಲ ಸಂಕಲನ ‘ಬಾನುಲಿ’ (೧೯೬೦)ಯಲ್ಲಿಯೇ ಇಂಥ ಅನೇಕ ಕವನಗಳಿವೆ. ಪರೀಕ್ಷೆಗೆ, ಸ್ವಂತ ಅನುಭವದ ಒರೆಗಲ್ಲಿಗೆ, ಹಚ್ಚದೆ ನಾನು ಯಾವುದನ್ನೂ ಸ್ವೀಕರಿಸುವವನಲ್ಲ. ಎಷ್ಟು ಇನ್‌ವಾಲ್ವ್ ಆದರೂ (ಯಾವುದೇ ಅನುಭವಿರಲಿ) ‘ಹೊರಗಿನಿಂದ ನೋಡುವ ಕಣ್ಣು’ ಯಾವಾಗಲೂ ಕೆಲಸ ಮಾಡುತ್ತಿರುತ್ತದೆ. (ಬಾಳಿನ ಕಟಾಂಜನದಲ್ಲಿ ನಿಂತು ಸುತ್ತ ಮುತ್ತ ನೋಡಿದಾಗ ಏನೊ ಎಂತೊ ಗಾಳಿಯಲೆಗಳು ನನ್ನ ಒಳಹೊಕ್ಕು ಸುಳಿದಾಡಿ ಗುಂಗು ಹಿಡಿಸಿದಾಗ, ಆ ಗುಂಗೇ ಶಬ್ದಗಳ ರಂಗವಲ್ಲಿಯಾಗಿ ಹರಡಿದೆ, ಈ ಕವನಗಳಲ್ಲಿ.’ – ಇದು ‘ಬಾನುಲಿ’ಯಲ್ಲಿ ನಾನು ಬರೆದುಕೊಂಡ ಮಾತುಗಳು.) ವೈಜ್ಞಾನಿಕ ಮನೋಧರ್ಮ ಇದೇ ಅಲ್ಲವೇ? ಈ ಮನೋಧರ್ಮ ಹರಳುಗಟ್ಟುತ್ತಲೇ ಬರುತ್ತಿದೆ: ಮೊದಲು ಕೇವಲ ಸಾಹಿತ್ಯ ಸೃಷ್ಟಿಯಲ್ಲಿ. ಅರ್ಧ ಬದುಕಿನ ಪ್ರತಿಯೊಂದು ಆಯಾಮದಲ್ಲಿ.
ಯಾವಾಗಲೂ ಅರ್ಧ ಎಚ್ಚರ, ಅರ್ಧ ಕನಸಿನ ಹೈಬ್ರಿಡ್ ಲೋಕದಲ್ಲಿ ಸಂಚಾರಿ ಆಗಿರುವ ನನಗೆ ‘ಎಚ್ಚರ’ ದಲ್ಲಿ ಸ್ಟೋಟಿಸಲ್ಪಡುವ ಸತ್ಯಗಳಿಗಿಂತಲೂ ‘ಕನಸಿ’ನಲ್ಲಿ ನೋಡಿದರೆ ನನಗೆ ದೇವರು, ಪುನರ್ಜನ್ಮ, ಕರ್ಮ, ಅವತಾರ, ಪಾಪ – ಪುಣ್ಯ ಮುಂತಾದ ಪರಿಕಲ್ಪನೆಗಳಲ್ಲಿ. ‘ದೇವರು’ ಎಂಬ ಮೂಢ ನಂಬುಗೆಯೇ ಮೂಲವಾದ ಸ್ಥಾಪಿತ ಧರ್ಮ, ಜಾತಿ ಪದ್ದತಿಗಳಲ್ಲಿ ಯಾವ ನಂಬಿಗೆಯೇ ಉಳಿದಂತಿಲ್ಲ. ಮನುಷ್ಯ ಇತರ ಮನುಷ್ಯರೊಂದಿಗಷ್ಟೆ ಅಲ್ಲ ಪಶು – ಪಕ್ಷಿ ಸಸ್ಯ ಸಂಕುಲದೊಂದಿಗೆ, ಭೂಮಿಯೊಂದಿಗೆ ಪ್ರೀತಿಯಿಂದ ಬದುಕಬೇಕೆಂದು ನನ್ನ ಆಶಯ.
ಆಶಯ ಎಂದರೆ ಆಶಯ, ಅಷ್ಟೇ. ವಾಸ್ತವ ಎಂಬುದು ಇಷ್ಟು ಸರಳವಾಗಿಲ್ಲ. ಆಶಯಗಳ ಅರಿವಿನಲ್ಲಿ, ಅವುಗಳತ್ತ ವಾಸ್ತವವನ್ನು ಬದಲಿಸಲು ಪ್ರಯತ್ನಿಸುವುದು (ಅದೂ ನನ್ನ ಇತಿ – ಮಿತಿಯಲ್ಲಿ) ನಾನು ಮಾಡಬಹುದಾದ ಕೆಲಸ. ನಮ್ಮೆದುರಿಗಿನ ದುರಂತ ನಮ್ಮದೇ ‘ಸೃಷ್ಟಿ’ಯಾಗಿರುವುದರಿಂದ, ಅದನ್ನು ‘ಲಯ’ ಮಾಡುವುದೂ ಕೂಡ ನಮ್ಮದೇ ಕರ್ತವ್ಯವಾಗಿದೆ.
ಈ ವಾಸ್ತವದ ದುರಂತ ಎಂಥದು?
ಈ ದುರಂತ ಆಕಾಶದಿಂದ ಹಿಡಿದು ನನ್ನ ಅಂತರಂಗದವರೆಗೂ ಹಬ್ಬಿರುವಂಥದು. ಇಪ್ಪತ್ತನೇ ಶತಮಾನದ ಅಂಚಿನಲ್ಲಿರುವ ಇಂದಿನ ಜಗತ್ತಿನಲ್ಲಿ ವಿಜ್ಞಾನವು ಹೊಸ ಮೂಢ ನಂಬಿಕೆಗಳನ್ನು ಚಲಾವಣೆಗೆ ತರುತ್ತಿದೆ: ಮಂತ್ರಾಲಯದ ರಾಯರ ಪೋಟೋವನ್ನು ಈಗ ಇಲೆಕ್ಟ್ರಿಕ್ ಬಲ್ಬ್ ಗಳ ಮಾಲೆ ಅಲಂಕರಿಸುತ್ತದೆ. ವಿದೇಶಿ ಬಂಡವಾಳ ಸುರಿದರೆ ಮಾತ್ರ ನಮ್ಮ ದೇಶದ ಅಭಿವೃದ್ಧಿ ಸಾಧ್ಯ ಎಂಬ ಆರ್ಥಿಕ ಮೂಢನಂಬಿಕೆ ನಮ್ಮ ಆಳುವ ವರ್ಗವನ್ನು ಆಳುತ್ತಿದೆ. ನಮ್ಮ ದೇಶದ ಪ್ರಥಮ ಪ್ರಜೆಯಾದ ರಾಷ್ಟ್ರಪತಿ ತಿರುಪತಿಗೆ ಹೋಗಿ ತಲೆ ಬೋಳಿಸಿಕೊಂಡ ಸಾಯಿಬಾಬಾನಂಥ ಬೂದಿ ಭಂಡಾರಿಗನ ದರ್ಶನಕ್ಕೆ ಧಾವಿಸುತ್ತಾರೆ ಆಕಸ್ಮಾತ್ ನಮ್ಮ ದೇಶದಲ್ಲೂ ಅಟಂಬಾಂಬು ತಯಾರಿಸಲ್ಪಟ್ಟರೆ, ಅದನ್ನು ಸ್ಪೋಟಿಸುವ ಮುನ್ನ ತೆಂಗಿನಕಾಯಿ ಸ್ಪೋಟಿಸಲು ಮುಂದಾಗುವ ವಿಜ್ಞಾನಿಗಳು ನಮ್ಮಲ್ಲಿದ್ದಾರೆ.
ನಾನು ಕೆಲಸ ಮಾಡುತ್ತಿರುವ ವಿಶ್ವವಿದ್ಯಾಲಯದಲ್ಲಿ ಅನೇಕ ವರ್ಷಗಳ ಹಿಂದೆ ಫಿಜಿಕ್ಸ್ ಬಿಲ್ಡಿಂಗು ಉದ್ಘಾಟನೆಯಾಗುವುದು, ‘ರಾಹುಕಾಲ’ ದಿಂದಾಗಿ ಅರ್ಧ ತಾಸು ಮುಂದೂಡಲ್ಪಟ್ಟಿತ್ತು! ನಾನು ಸದ್ಯ ವಾಸವಾಗಿರು ಧಾರವಾಡದ ‘ಯುರೇಕಾ’ (ಆರ್ಕಿಮಿಡಿಸನ ನೆನಪಾಯಿತೇ?) ಕಾಲನಿಯಲ್ಲಿ ಇಟ್ಟ ಗಣಪ್ಪನನ್ನು ಮೊದಲ ರಾತ್ರಿಯೇ ಬಾವಿ ಕಾಣಿಸಬೇಕಾಯಿತು: ಕಾರಣ: ಈ ‘ವಿಘ್ನನಾಶಕ’ ನನ್ನು ರಾತ್ರಿಯ ಹೊತ್ತು ‘ಕಾಯು’ವುದು ಒಂದು ಪ್ರಾಬ್ಲಮ್ಮಾಗಿತ್ತು! … ದೇಶವಾಯಿತು. ಊರಾಯಿತು. ಓಣಿಯಾಯಿತು. ಮನೆಯ ಕತೆ ಗೊತ್ತೇ? ನಾನು ಆ ಕಾರ್ಯಕ್ರಮ ಈ ಕಾರ್ಯಕ್ರಮ ಅಂತ ಬೇರೆ ಊರಿಗೆ ಹೊರಟು ನಿಂತಾಗೊಮ್ಮೆ ನನ್ನ ಹೆಂಡತಿಯ ‘ಬಲಗಣ್ಣು’ ಹಾರತೊಡಗುತ್ತದೆ.
ದೇಹದೊಳಗಿನ ಏನೋ ಚಲನವಲನದಿಂದ ಹೀಗೆ ಆಗುತ್ತದೆ’ … ಅಂತ ನಾನು ವೈಜ್ಞಾನಿಕವಾಗಿ ಹೇಳುತ್ತೇನೆ. ‘ನನಗೆ ಒಮ್ಮೊಮ್ಮೆ ಎರಡೂ ಕಣ್ಣು ಹಾರುತ್ತವೆ.’ … ಎಂದು ಹೇಳುತ್ತೇನೆ. ಆದರೂ – ಅವಳು ನನ್ನ ಮಾತು ನಂಬಿದಂತಿಲ್ಲ.
ಇದು ವಾಸ್ತವ. ಈ ವೈರುಡ್ಯದ ಭಾಗವಾಗಿದ್ದರೂ ಅದನ್ನು ಎದುರುಗೊಳ್ಳುತ್ತ. ಅರಗಿಸಿಕೊಳ್ಳುತ್ತ. ಪ್ರತಿಮೆಗಳಲ್ಲಿ ಲಯದಲ್ಲಿ ಅದಕ್ಕೊಂದು ರೂಪು ಕೊಡಲು ಪ್ರಯತ್ನಿಸುತ್ತ. ಅನುಭವದ ಅನಂತ ಸಾಧ್ಯತೆಗಳನ್ನು ಅನುಭವಿಸುತ್ತ ಒಂದು ಸೃಜನಶೀಲ ಪ್ರಜ್ಞೆ ಯಾವಾಗಲೂ ಬೆಳೆಯುತ್ತಿರುತ್ತದೆ. ಅನ್ನಿಸಿದ್ದೆಲ್ಲ ಅಭಿಪ್ರಾಯಾವಾದಾಗ, ಶೋಧಿಸಿದ್ದೆಲ್ಲ ಸಿದ್ದಾಂತವಾದಾಗ ಅದು ಪ್ರಜ್ಞೆಯ ಅಂತವೂ ಆಗುತ್ತದೆ.
*
ವೈಜ್ಞಾನಿಕ ಮನೋಧರ್ಮಕ್ಕೂ ಸೃಷ್ಟಿಯ ಹಿಂದಿನ ಪ್ರೇರಣೆಗೂ ಬಹುಶಃ ಇಲ್ಲೊಂದು ದೊಡ್ಡ ವ್ಯತ್ಯಾಸ ನಮಗೆ ಕಂಡೀತು. ವಿಜ್ಞಾನಿ ಮತ್ತು ಕವಿ – ಇಬ್ಬರೂ ಶೋಧಕರೇ. ಅಂದರೆ ಶೋಧೀಸಿದ್ದನ್ನು ವಿಜ್ಞಾನಿ ಬಿಚ್ಚಿ ಹೇಳುತ್ತಾನೆ, ಸಾಲು ಸಾಲುಗಳಲ್ಲಿ. ಕವಿ ಮಾತ್ರ ಶೋಧಿಸಿದ್ದನ್ನು ಮುಚ್ಚಿ ಹೇಳುತ್ತಾನು – ಸಾಲು ಸಾಲುಗಳ ನಡುವೆ.
ಕವಿಯ ಸಾಲು ಸಾಲುಗಳ ನಡುವಿನ ಈ ಲೋಕ, ದೃಶ್ಯ, ಅದೃಶ್ಯಗಳ ನಡುವಿನ ಮಂಜುಲೋಕ: ಹಗಲು – ರಾತ್ರಿಗಳ ನಡುವಿನ ಸಂಜೆಗಾವಳದ ಲೋಕ: ಸಪ್ಪಳ – ಧ್ವನಿಗಳ ನಡುವಿನ ಲಯದ ಲೋಕ: ಬುವಿ – ಬಾನಿನ ನಡುವಿನ ಬಯಲು ಲೋಕ. ಮೊಗೆದೆಷ್ಟೂ ನೀರು ಜಿನುಗುವ ಒರತೆಯಂತೆ; ಧಾರವಾಡದ ಏಳು ಗುಡ್ಡಗಳ ಗರ್ಭದಲ್ಲಿ ಹರಿಯುತ್ತಿರುವ ಗುಪ್ತಗಾಮಿನಿ ಶಾಲ್ಮಲೆಯಂತೆ.
ಉಳಿದ ನದಿಗಳ ಹಾಗೆ
ನೀನಲ್ಲ ಶಲ್ಮಲೆ…..
ನಿನ್ನ ಕಂಡವರಿಲ್ಲ ನಿನ್ನೊಳಿಗೆ ಮೈಯ ತೊಳಕೊಂಡವರಿಲ್ಲ
ನಿನ್ನ ಉಂಡವರಿಲ್ಲ ನಿನ್ನೊಳಗೆ ಕಳಕೊಂಡವರಿಲ್ಲ
ಉಗಮವೆಲ್ಲೋ ನಿನ್ನದು ನಿನ್ನ ಸಂಗಮವೆಲ್ಲೋ
ನೀನು ಹರಿಯುತಿರುವುದು ಮಾತ್ರ ಒಂದೇ ಖರೆ.
ಬಹುಶಃ, ನಾನು ಬದುಕಬೇಕೆಂದಿರುವ ಬದುಕಿನಂತೆ
ನಾನು ಬರೆಯಬೇಕೆಂದಿರುವ ಕಾವ್ಯದಂತೆ
ಇದು ೧೯೯೦ ರಲ್ಲಿ ನಾನು ಬರೆದ ಕವಿತೆಯೊಂದರೆ ಸಾಲುಗಳು. ಈಗ ನೆನಪಾಗುತ್ತಿದೆ: ಮೂವತ್ತು ವರ್ಷಗಳ ಹಿಂದೆ, ಸೆಪ್ಟೆಂಬರ್ ೧೯೬೦ ರಲ್ಲಿ ಬರೆದ ‘ಬೇಡ’ ಕವನದ ಸಾಲುಗಳು:
ನನ್ನ ಹಾಡಿನ ಹಳ್ಳ ಎಲ್ಲಿ ಹೊರಳುವುದೇನೋ!
ಗಚ್ಚಿನ ಗಟಾರವನು ಕಟ್ಟಬೇಡ.
ಹಳ್ಳ ಹರಿಯುತ್ತಲೇ ಇದೆ.
 
೧೯೯೨
 ನಿತ್ಯ ವರ್ತಮಾನ: ವಿಚಾರ: ೪. ನೆನೆವುದೆನ್ನ ಮನಂ ನಮ್ಮೂರನು….
ಮಲಬಾರೊ, ಕಾಶ್ಮೀರೊ – ಎಲ್ಲವನ್ನೂ ಇಲ್ಲಿ
ತಂದಿಹನೂ ಆ ಸೃಷ್ಟಿಕರ್ತಾರನು.
ನಾನು ಎಲ್ಲಿದ್ದರೂ, ಎಂತಿದ್ದರೂ, ಆಹ.
ನೆನೆದವುದೆನ್ನ ಮನಂ ನಮ್ಮೂರನು….
ಆಗೀಗ ಯಾವುದೋ ಗುಂಗಿನಲ್ಲಿದ್ದಾಗ ನಾನು ೨೪ ವರ್ಷಗಳ ಹಿಂದೆ (೧೯೬೧ ರಲ್ಲಿ) ನಮ್ಮೂರಿನ ಬಗ್ಗೆ ಬರೆದ ಈ ಸಾಲುಗಳು ನನ್ನ ಒಳಗಿನ ಒಳಗಿನಿಂದಲೇ ಉದ್ಭವವಾದ ಹಾಗೆ ಚಿಮ್ಮಿ ನನ್ನ ಗುಂಗಿಗೆ ರಂಗೇರಿಸುತ್ತವೆ.
ಹೌದು. ಇಂಗ್ಲೆಂಡಿನಲ್ಲಿದ್ದಾಗ ಯಾರಾದರೂ `You are from?’ ಅಂದಾಗ ‘from India’ ಅನ್ನುತ್ತಿದ್ದೆ. ಇಂಡಿಯಾದ ಬೇರೆ ಪ್ರಾಂತಗಳಿಗೆ ಹೋದಾಗ ನಾನು ಕರ್ನಾಟಕದವ, ಬೆಂಗಳೂರು, ಪಂಗಳೂರಿನಲ್ಲಿ ನಾನು’ಧಾರವಾಢ’ ದವ. ಧಾರವಾಡದಲ್ಲಿ ನಾನು ‘ಹಾವೇರಿ ಕಡೆ’ ಯ ‘ಹತ್ತೀಮತ್ತೂರಿನವ’…. ಹೀಗೆ ನನ್ನ ‘ಉಗಮ’ದ ವಿಷಯದಲ್ಲಿ ಪ್ರತಿಯೊಂದು ಪ್ರಶ್ನೆಯೂ ನನ್ನನ್ನು ದೂಡಿ ದೂಡಿ ಕೊನೆಗೆ ನಮ್ಮೂರಿನ ದಂಡೆಗೇ ಒತ್ತುತ್ತದೆ. ಇಡೀ ಆಕಾಶವೇ ನನ್ನ ಕಣ್ಣಿನ ಸಾಮ್ರಾಜ್ಯವಾಗಿದ್ದರೂ ಕೊನೆಗೂ ನನ್ನ ನೆಲೆಯನ್ನು ಈ ನೆಲದ ಒಂದು ಬಿಂದುವಿನಲ್ಲೇ ಕಂಡುಕೊಳ್ಳುವದು ಅನಿವಾರ್ಯವೇನೋ.
ಇರಲಿ.
ಹುಬ್ಬಳ್ಳಿ ಸ್ಟೇಶನ್ನಿನಿಂದಲೋ ಧಾರವಾಡ ಸ್ಟೇಶನ್ನಿಂದಲೋ ನೀವೂ ಬೆಂಗಳೂರು ಕಡೆ ಹೊರಡುವ ಟ್ರೇನು ಹತ್ತಿದರೆ ಕುಂದಗೋಳ – ಸಂಶಿ – ಯಲವಿಗಿ ಸ್ಟೇಶನ್ನು ಒಂದೊಂದೇ ಹಿಂದೆ ಸರಿದ ಮೇಲೆ, ಕಿಟಕಿ ಹತ್ತಿರ ಕುಂತು ನೀವು ಎಡಕ್ಕೆ ತಾರ ಕಂಬಗಳ ತಂತಿಗಳಗುಂಟ ಲಯಬದ್ದವಾಗಿ ಕಣ್ಣು ತೂಗಿಸುತ್ತ ಮೇಲೆ ಕೆಳಗೆ ಹೊಯ್ಡಾಡುವ ಆಕಾಸದ ಅಂಚನ್ನು ನೋಡುತ್ತಿದ್ದರೆ ದೂರದಲ್ಲಿ ಒಮ್ಮೆಲೇ ಮಳೆಯ ಮೊದಲ ಹೊಡೆತಕ್ಕೆ ಪುದುಪುದು ಕೊಡವಿಕೊಂಡು ಅರಳುವ ನಾಯಿ ಕೊಡೆಗಳಂತೆ ತೆಂಗಿನ ಗಿಡಗಳ ಒಂದು ಸಮೂಹವೇ ಕಣ್ಣಿಗೆ ಹೊಡಿಯುತ್ತದೆ. ಅದೇ ನಮ್ಮೂರಿನ ತುರಾಯಿ, ನೀವು ಚಿವುಗಣ್ನು ಮಾಡಿ ನೋಡಿದರೆ ಆ ಗಿಡಗಳನ್ನು ಸುತ್ತ ಹೊಡೆದಂತೆ ಒಂದು ವೈಯಾರಿ ಹಾದಿ. ಅದೇ ನಮ್ಮೂರ ಕೆರೆಯ ದಂಡೆ.
*
ಹುಕ್ಕೇರಿ ಬಾಳಪ್ಪನನ್ನು ನೀವು ನೋಡಿರಬೇಕು. ಅಲ್ಲವೇ? ಮೈ ತುಂಬಿ ಮನ ತುಂಬಿ ಮೈ ತುಂಬಿ ಹಾಡುವ ಆ ಸಾವಿರ ಹಾಡಿನ ಸರದಾರ ನಾಳೆಗಳ ಪರಿವೆ ಇಲ್ಲದೆ ಇಂದಿನ ಕ್ಷಣಗಳನ್ನು ಬೊಗಸೆಯಲ್ಲಿ ತುಂಬಿ ತುಂಬಿಕೊಂಡು ಸುರಕೊಂಡ ಮನುಷ್ಯ. ನನ್ನ ಕೂಡ ಬಹಳ ಸಲಿಗೆ. ನಮ್ಮ ಅಪ್ಪನದೂ ಅವರಿಗೆ ಬಹಳ ಗೊತ್ತು ಒಮ್ಮೆ ಬಾಳಪ್ಪ ನನಗೆ ಹೇಳಿದ್ದ: ಏ ಗೌಡಾ. ನೀ ಅಂದ್ರ ಹತ್ತೀಮತ್ತೂರ ಕೆರಿ ನೋಡು.’
ನಮ್ಮೂರಿನ ಕೆರೆ ಈ ಕಲಾವಿದನ ಬಾಯಲ್ಲಿ ಸಂಕೇತವಾಗಿತ್ತು. ಅದು ತುಂಬಿದಾಗ ತನನನ; ಖಾಲಿಯಾದಾಗ ಭಣ ಭಣ. ಮಳೆಗಾಲದಲ್ಲಿ ಮೈಯೆಲ್ಲಾ ತುಂಬಿದಾಗ ಆಕಾಶದ ಮೋಡ – ಚಿಕ್ಕೆ – ಸೂರ್ಯ – ಚಂದ್ರಾಮರಿಗೆ ಮೇಕಪ್ ರೂಮಿನ ನಿಲುಗನ್ನಡಿಯಾಗುತ್ತದೆ. ಮಳೆ ಇಲ್ಲದಿದ್ದಾಗ ಸುತ್ತಲಿನ ತೋಟಗಳಿಗೆಲ್ಲ ಮೈಯ ಜೀವರಸವನ್ನು ಸುರಿದು, ಎಲುಬಿನ ಹಂದರವಾಗಿ,ಸುತ್ತಲಿನ ಹಳ್ಳಿಗಳಿಗೆ ಹೋಗುವ ಕಾಲುದಾರಿಗಳ ಸಂಗಮವಾಗುತ್ತದೆ.
ಕೋಡಿ ಬಸವನ ಗುಡಿಯೇ ನಮ್ಮೂರಿಗಿರುವ ಗಡಿ.
ಹಸಿರು ತೋಟದ ಸಾಲು ಆದರೀಚೆಗೆ.
ಎಡಬದಿಗೆ ತೆರೆದೆದೆಯ ಕೆರೆ: ನಡುವೆ ಬಳಕುತ್ತ
ನಡೆದಿರುವ ದಾರಿಗೋ ಬಲು ನಾಚಿಗೆ.
ನೆಲದಾಯ ಸವಿಗನಸು ತೆಂಗುಬೊಡ್ಡೆಯಗುಂಟ
ಏರಿ ಬಾನಂಗಳದಿ ಸ್ಟೋಟವಾಗಿ
ಚೆಲುವ ತೂರಿರುವಾಗ ಬಳೆ ಚೊಗಚಿಗಳೆಲ್ಲ
ಚೋಲಿ ಹೊಡಿಯುತ್ತಲಿವೆ ತಲೆಯ ತೂಗಿ.
ಹೌದು. ಒಂದು ಕಡೆ ಬಟಾ ಬಯಲಾದ ಕೆರೆ. ಇನ್ನೊಂದು ಕಡೆ ಈ ತೋಟ. ನಮ್ಮೂರು ಎಂದೊಡನೆ ನನಗೆ ಮೊದಲು ನೆನಪಾಗುವುದು ಈ ತೋಟ. ಈ ಕೆರೆ, ತೊಟಕ್ಕೆ ತಾಯಿಯಾಗಿ ಈ ಕೆರೆ. ಈ ಕೆರೆಯ ಕನಸಾಗಿ ಈ ತೋಟ. ಈ ತಾಯಿ ಈ ಮಗು ಇಬ್ಬರೂ ನನ್ನ ಒಡಲಲ್ಲಿ. ಅಥವಾ ನಾನೇ ಅವುಗಳ ಒಡಲಲ್ಲಿ ಇರಬಹುದೇ?
*
‘ನೆನಪು’ ಅನ್ನುವುದೇ ವಿಚಿತ್ರ. ಈ ಶಬ್ದ ಸಹಜವಾಗಿಯೇ ಹಳೆಯದನ್ನು ಆಗಿ ಹೋದದ್ದನ್ನು, ಭೂತವನ್ನು ಸೂಚಿಸುತ್ತದೆ. ಆದರೆ ನಮ್ಮೂರು ಭೂತವಲ್ಲ: ಅದು ಜೀವಂತ ವರ್ತಮಾನ. ಅಲ್ಲಿ ಈಗ ನನ್ನದು, ನಮ್ಮದು ಅನ್ನಬಹುದಾದ ಒಂದು ಮನೆ ಇಲ್ಲ: ಒಂದು ತುಣುಕು ನೆಲವಿಲ್ಲ. ಆದರೂ ಅದು ನಮ್ಮೂರೇ. ಊರು ಬಿಟ್ಟು ಅನೇಕ ವರ್ಷಗಳಾಗಿವೆ. ವರ್ಷಕ್ಕೋ ಎರಡು ವರ್ಷಕ್ಕೋ ಆ ಕಡೆ ಹೋದಾಗ ಅದು ಬದಲಾಗುತ್ತಲೇ ಇರುವುದನ್ನು ನಾನು ನೋಡುತ್ತೇನೆ. ಕಚ್ಚಾ ರಸ್ತೆ ಈಗ ಓಡಾಟಕ್ಕೆ ಯೋಗ್ಯವಾಗಿದೆ, ಬಸ್ಸೂ ಓಡಾಡುತ್ತಿವೆ. ಕರೆ ಇಬ್ಭಾಗವಾಗಿದೆ. ನಡುಪೇಟೆಯಲ್ಲಿಯೇ ಸೆರೇದ ಅಂಗಡಿಗಳು ಪ್ರತಿಷ್ಠಾಪನೆಗೊಂಡಿವೆ. ಹೈಸ್ಕೂಲು, ಕಾಲೇಜುಗಳು ಬಂದಿರುವುದರಿಂದ ಪ್ಯಾಂಟು, ಶರಟು, ಸಫಾರಿಗಳ ‘ಮಾಸ್ತರು’ಗಳೂ ಬಂದಿದ್ದಾರೆ. ಉಳ್ಳವರ ಮನೆಯೊಳಗಿಂದ ಸಿಡಿದು ನಿಂತ ಟಿ.ವಿ. ಆಂಟೇನಾಗಳು ಆಕಾಶದಲ್ಲಿ ಈಜಾಡುವ ಚೇಳುಗಳಂತೆ ಕಾಣುತ್ತವೆ. ಊರ ತುಂಬ ನಾವು ‘ಐ’. ನಾವು ‘ದಳ’ ಎಂದು ತಮ್ಮನ್ನು ಗುರುತಿಸಿಕೊಂಡು ಓಡಾಡುವ ನಿರ್ದಿಷ್ಟ ಗುಂಪುಗಳಾಗಿವೆ. ಆಗೀಗ ಬಾಬ್ರಿ ಮಸೀದಿ ಉರುಳಿದ ಶಬ್ದಗಳು ನಮ್ಮೂರಿನ ಹಾಳು ಗೋಡೆಗಳಿಗೆ ಬಡಿಯುವುದನ್ನೆ ಕೇಳಿದ್ದೇನೆ.
ಇದು ವಾಸ್ತವ. ವಾಸ್ತವ ಅಂದರೆ, ಏನು ಇದೆಯೋ ಏನು ಆಗುತ್ತಿದೆಯೋ ಅದು. ಆದರೆ ಸತ್ಯ ಅನ್ನುವುದು ಈ ವಾಸ್ತವ ನನ್ನ ಕಣ್ಣಲ್ಲಿ ಮೂಡಿಸಿದ ಬಿಂಬ ನಾನು ನಮ್ಮೂರಿನಲ್ಲಿ ಇದ್ದಾಗ ನಾನು ಅದರ ಭಾಗವಾಗಿ ಅದು ನನ್ನ ಭಾಗವಾಗಿ, ಆಗಿನ ವಾಸ್ತವ ನನ್ನ ಕಣ್ಣಲ್ಲಿ ಮೂಡಿಸಿದ ಬಿಂಬವೇ ನನ್ನ ಪಾಲಿನ ಸತ್ಯ. ಕಾಲದ ಸೆಳವಿನಲ್ಲಿ ನಮ್ಮೂರು ಎಷ್ಟೋ ಬದಲಾಗಿದ್ದರೂ ನನ್ನ ಒಳಗಣ್ಣಿಗೆ ಮಾತ್ರ ಆ ಮೊದಲ ಚಿತ್ರವೇ ಕಾಣುತ್ತದೆ – ಕವನದ ಮೊದಲ ಕರಡಿನಂತೆ; ಬದುಕಿನ ಮೊದಲ ಪ್ರೇಮದಂತೆ ಅದು ನನ್ನ ನೆನಪಿನ ಪದರುಗಳಲ್ಲಿ. ಪ್ರಜ್ಞೆಯ ವಿವಿಧ ಲಯಗಳಲ್ಲಿ ಸ್ಥಿರ ಚಿತ್ರದಂತೆ ನೆಲೆಗೊಂಡು, ಬಹುಶಃ ನನ್ನ ಅರಿವಿಗೂ ಮೀರಿದ ರೀತಿಯಲ್ಲಿ ನನ್ನ ವರ್ತಮಾನವನ್ನು, ಭವಿಷ್ಯವನ್ನು ನಿಯಂತ್ರಿಸುತ್ತಿರಬಹುದು. ಇರಲಿ.
*
ನಮ್ಮೂರಿನ ಆ ದಿನಗಳೆಂದರೆ ನನ್ನ ಬಾಲ್ಯದ ದಿನಗಳು. ನನ್ನ ಕನ್ನಡ ಶಾಲೆಯ ದಿನಗಳು (ಅಲ್ಲಿ ‘ನಾಕನೇ ಎತ್ತಾ’ ಮುಗಿಸಿದ ನಂತರ ನಾನು ಹೈಸ್ಕೂಲಿಗೆಂದು ಹಾವೇರಿಗೆ ಹೋದೆ.) ಹತ್ತೀಮತ್ತೂರು ನಮ್ಮ ಅವ್ವನ ಊರು. ನಾನು ಅಲ್ಲಿಯೇ ಹುಟ್ಟಿದ್ದು, ಬೆಳೆದದ್ದು, ಊರುಪೇಟೆಯ ನಡುವೆಯೇ ನಮ್ಮ ಮನೆ, ಮನೆ ಹಿಂದೆ ದೊಡ್ಡ ದೆವ್ವನಂಥ ಹಿತ್ತಲು, ಬಣವಿ, ತಿಪ್ಪೆ, ಹುಣಸೀ ಗಿಡಗಳಿಂದ ಕೂಡಿದ ಆ ಹಿತ್ತಲು ಇಂದಿಗೂ ಅನೇಕ ರಹಸ್ಯಗಳ ಗೂಢ ತಾಣವಾಗಿಯೇ ನನ್ನ ಮನಸ್ಸಿನಲ್ಲಿ ಗೂಡು ಕಟ್ಟಿದೆ. ಮನೆಗೆ ಸಮೀಪದಲ್ಲಿ ಮಲ್ಲಿಕಾರ್ಜುನ ದೇವರ ಗುಡಿ. ಈ ಕಡೆ ಊರ ಹೊಂಡ. ದಂಡೆಯ ಮೇಲೆ ಹೊನ್ನವ್ವನ ಗುಡಿ. ಮನೆಕಟ್ಟಿ, ಚಾವಡಿ, ಪ್ರತಿ ಬುಧವಾರ ನಮ್ಮ ಮನೆಯ ಮುಂದೆಯೇ ವಾರದ ಸಂತೆ …. ವಿಚಿತ್ರವೆನ್ನಿಸುತ್ತಿದೆ. ಈಗ ಹೋದರೆ ಇವೆಲ್ಲ ಸುತ್ತಾಡಿ ಬರಲು ಹತ್ತು ಮಿನಿಟೂ ಹತ್ತುವುದಿಲ್ಲ. ಆದರೆ ಆಗ ಮಾತ್ರ, ಅದೇ ವಿಶಾಲವಾದ ಅದ್ಭುತವಾದ ಆತ್ಮೀಯವಾದ ಜಗತ್ತು ಆಗಿತ್ತು. ಊರು ಅದೇ. ಪರಿಸರ ಅದೇ ನೋಡುವ ಕಣ್ಣೂ ಅದೇ. ಆದರೆ ನೋಟ ಮಾತ್ರ ಬೇರೆ.
*
ಸಣ್ಣವನಿದ್ದಾಗ ನಾನು ಬಹಳ ಸಾದಾ ಸೀದಾ ಸಮದೂ ಹುಡುಗ, ಏನೂ ಅರಿಯದ ಮಳ್ಳ ಸುಳೇಮಗ. (ಸಂಪನ್ ಫೆಲೋ – ಅಂತಾರಲ್ಲ, ಹಾಗೆ) ಅಂದಿದ್ದು ಅನಿಸಿಕೊಂಡು, ಬಡಿದರೆ ಬಡಿಸಿಕೊಂಡು. ಮನೆಗೆ ಬಂದು ಮೂಲೆ ಹಿಡಿದು ಕೂಡ್ರುವ ಅಳಬುರಕ. ಸಾಲೆಯಲ್ಲಿ ಮಾತ್ರ ಬಹಳ ಶ್ಯಾಣ್ಯಾ: ಪೈಲಾ ನಂಬರು ಕಡೆತನಕ ನನ್ನದೇ ಆಗಿತ್ತು – ಹಾವೇರಿ ಹೈಸ್ಕೂಲಿನಿಂದ ಮ್ಯಾಟ್ರಿಕ್ ಪಾಸಾಗುವವರೆಗೂ. (ಮ್ಯಾಟ್ರಿಕ್ಕಿನಲ್ಲಿ ಆಗ ಇಡೀ ಮುಂಬೈ ಬೋರ್ಡಿಗೇ ರ‍್ಯಾಂಕು ಪಡೆದವ ನಾನು.) ಕಾಲೇಜಿಗೆಂದು ಧಾರವಾಡಕ್ಕೆ ಬಂದ ನಂತರ, ಬಹುಶಃ ನಾನು ನನ್ನ ಬಾಲ್ಯದ ವಿರುದ್ದವೇ ಬಂಡಾಯವೆದ್ದಿರಬೇಕು. ಅದೆಲ್ಲಾ ಪುರಾಣ ಈಗ ಬೇಡ.
ಮನೆಯಲ್ಲಿ ಮುಖ್ಯವಾದ ಎರಡು ಕೆಲಸಗಳೆಂದರೆ: ದಿನಾಲು ದೇವರ ಪೂಜೆ ಮಾಡುವುದು ಮತ್ತು ಸಂಜೆ ಲಾಟಿನ ಪಾವು ಒರೆಸುವುದು. ಹಣೆಗೆ ಲಕ್ಷಣವಾಗಿ ವಿಭೂತಿ ಹಚ್ಚಿಕೊಂಡು, ಗಂಧದ ಬಟ್ಟು ಇಟ್ಟುಕೊಂಡು, ಜಗಲಿಯ ಮೇಲೆ ಮನೆದೇವರಾದ ಕೊಟ್ಟೂರು ಬಸವಣ್ಣನ ಅಧ್ಯಕ್ಷತೆಯಲ್ಲಿ ಆಸೀನರಾಗಿದ್ದ ನೂರಾ ಎಂಟು ಪೋಟೋಗಳಲ್ಲಿಯ ದೇವರುಗಳಿಗೆ ಅದೇ ಮೇಕಪ್ ಮಾಡಿ, ಧೂಪಾರತಿ ಬೆಳಗಿ ಮನೆ ತುಂಬ ಲೋಬಾನದ ಹೊಗೆ ಎಬ್ಬಿಸುತ್ತಿದ್ದ ನನ್ನ ಆಗಿನ ಮೂರ್ತಿಯನ್ನು ನೆನಿಸಿಕೊಂಡರೆ ಈಗಲೂ ಮೂಗಿನ ತುಂಬ ಆ ಕಂಪು ಅಡರುತ್ತದೆ. (ಅದೇ ವೇಗದಲ್ಲಿ ತರ್ಕಬದ್ಧವಾಗಿ ನನ್ನ ಬದುಕು ಸಾಗಿದ್ದರೆ ಇಷ್ಟೊತ್ತಿಗಾಗಲೇ ನಾನು ಹುಬ್ಬಳ್ಳಿಯ ಥ್ರೀ ಥೌಜಂಡ್ ಜಗದ್ಗುರುವಿಗೆ ಎದುರಾಗಿ ಸಿಕ್ಸ್ ಥೌಜಂಡ್ ಜಗದ್ಗುರುವಾಗಿ ಜಗತ್ ಪ್ರಸಿದ್ಧನಾಗಿ ಕರ್ನಾಟಕ ವಿಶ್ವವಿದ್ಯಾಲಯದಿಂದ ಗೌರವ ಡಾಕ್ಟರೇಟ್ ಪಡೆಯುತ್ತಿದ್ದೆನೇನೋ. ಅಂಥ ಭಾಗ್ಯ ಈ ಭುವನಕ್ಕೆ ಇರಲಿಲ್ಲ ಎಂದು ಕಾಣಿಸುತ್ತದೆ).
ಸಂಜೆಯ ಮುಂದೆ ಮನೆಯಲ್ಲಿಯ ಎಲ್ಲಾ ಗುಬ್ಬೀ ಚಿಮಣಿ, ಲ್ಯಾಂಪು, ಲಾಟನು, ಸುತ್ತಲೂ ಹರವಿಕೊಂಡು ಬೂದಿ ಹಚ್ಚಿ ಗ್ಲಾಸು ಒರೆಸಿ ಲಕಲಕ ಹೊಳೆಯುವಂತೆ ಮಾಡುತ್ತಿದ್ದೆ. ಮಣ್ಣೆತ್ತಿನ ಅಮಾಸಿ ಮುಂದೆ ಚೆಂದಾಗಿ ಮಣ್ಣಿನ ಬಸವಣ್ಣನನ್ನು ಮಾಡುತ್ತಿದ್ದೆ. ಪೇಪರುಗಳಲ್ಲಿ ಬಂದ ಚಂದ ಚಂದದ ಚಿತ್ರಗಳನ್ನು ಕತ್ತರಿಸಿ ಗೋಡೆಗೆ ಅಂಟಿಸುತ್ತಿದ್ದೆ.
ಆವಾಗಿನ ಶಾಲೆಯ ಬದುಕೆಂದರೆ ಬೇರೆಯೇ. ಮುಂಜಾನೆ ನಾವೇ ಹೋಗಿ ಕಸ ಹೊಡೆಯಬೇಕು. ನೀರು ಚಿಮಕಿಸಬೇಕು. ವರ್ಷಕ್ಕೊಮ್ಮೆ ಶಾಲೆಯ ಗೋಡೆಗಳಿಗೆ ಸುಣ್ಣ, ಕೆಮ್ಮಣ್ಣ ಬಡಿಯುವ ಕಾಯಕ ನಮ್ಮದೇ. ಒಮ್ಮೆ ಈ ಕೆಲಸ ಮಾಡಿ ನಾವೆಲ್ಲ ಕೆರೆಗೆ ಹೋದೆವು ಈಜಾಡಲು. ದಂಡೆಗೆ ಬಂದು ನೋಡಿದರೆ ನಮ್ಮ ಅರಿವೆಗಳೇ ಮಾಯ! ಅದೇ ಆಕಾರದಲ್ಲಿ ಬರೇಬತ್ತಲ ಮತ್ತೇ ಸಾಲೆಯ ಕಡೆ ನಾವೆಲ್ಲ ಸಾಮೂಹಿಕವಾಗಿ ಓಡಿದ್ದು ಇನ್ನೂ ನೆನಪಿದೆ.
ಅಮವಾಸ್ಯೆಯ ರಾತ್ರಿ ಬೆಳತನಕ ಜಾಗರಣೆ. ಮಲ್ಲಿಕಾರ್ಜುನ ದೇವರ ಗುಡಿಯಲ್ಲಿ ಭಜನೆ. ಭಜನೆಗಿಂತ ಹೆಚ್ಚು ಪ್ರಖರವಾಗಿ ನೆನಪಿರುವುದು – ತಾಸಿಗೊಮ್ಮೆ ತಪ್ಪದೇ ಸಪ್ಲಾಯ್ ಆಗುತ್ತಿದ್ದ ತೋಯ್ಸಿದ ಮಂಡಕ್ಕಿ. ಮಂಡಕ್ಕಿಗಾಗಿ ಭಜನೆಯೋ ಭಜನೆಗಾಗಿ ಮಂಡಕ್ಕಿಯೋ – ಇವತ್ತಿಗೂ ಲೆಕ್ಕ ಬಗೆಹರಿದಿಲ್ಲ ನನ್ನ ಪಾಲಿಗೆ.

ನಮ್ಮ ಮನೆಯಲ್ಲಿ ಕಾಂಗ್ರೆಸ್ ವಾತಾವರಣ. ನಮ್ಮ ಅಪ್ಪ ಒಬ್ಬ ಕಾಂಗ್ರೆಸ್ ಮನುಷ್ಯ. ಹಳ್ಳಿಕೇರಿ ಗುದ್ಲೆಪ್ಪ. ಕೆ. ಎಫ಼್. ಪಾಟೀಲ, ಮೈಲಾರ ಮಹದೇವಪ್ಪ. ಸರದಾರ ವೀರನಗೌಡ ಮುಂತಾದವರ ಸಂಗಾತಿ. ಅವರೆಲ್ಲ ನಮ್ಮ ಅಪ್ಪನಿಗೆ ಮಾಸ್ತರ. ಮಾಸ್ತರ ಅನ್ನುತ್ತಿದ್ದರು. ಕರ್ನಾಟಕ ಕಾಲೇಜಿನ ವಿದ್ಯಾರ್ಥಿಯಾಗಿ (೧೯೨೦ ರ ಸುಮಾರಿಗೆ) ಧಾರವಾಡದ ಮುರುಘಾಮಠದ ಬೋರ್ಡಿಂಗಿನಲ್ಲಿದ್ದಾಗ ಯಾವುದೋ ಕಾರಣಕ್ಕೆ ಬೋರ್ಡಿಂಗ್ ಮ್ಯಾನೆಜರ್‌ನೊಂದಿಗೆ ಜಗಳವಾಡಿ ಹೊರಗೆ ಹಾಕಿಸಿಕೊಂಡು ಹೋದ ನಮ್ಮಪ್ಪ ಮತ್ತೆ ಕಾಲೇಜಿಗೆ ದರ್ಶನ ಕೊಡಲಿಲ್ಲ. ಸ್ವಾತಂತ್ಯ್ರ ಚಳುವಳಿಯ ದಿನ ಅವು. ಮುಂದೆ ಪ್ರೈವೇಟ್ ಇಂಗ್ಲೀಷ್ ಶಾಲೆ ಹಾವೇರಿಯಲ್ಲಿ ತೆಗೆದರು. ನನಗೆ ಮೊಟ್ಟಮೊದಲ ಗುರು ನಮ್ಮಪ್ಪ – ಕನ್ನಡದಲ್ಲಿ, ಇಂಗ್ಲೀಷಿನಲ್ಲಿ, ಜಗಳಗಂಟತನದಲ್ಲಿ.
ನಾನು ತೀರ ಸಣ್ಣವ ಆಗ, ನಲವತ್ತೆರಡರ ಚಳುವಳಿಯ ಕಾಲ, ಇವತ್ತಿಗೂ ಆ ಬೆಂಕಿ ನನ್ನ ಕಣ್ಣ ಮುಂದೆ ಧಗಧಗ ಉರಿಯುತ್ತದೆ.
ಚಳುವಳಿಗಾರರು ನಮ್ಮೂರ ಚಾವಡಿ ಸುಟ್ಟಿದ್ದರು, ಮೈಲಾರ ಮಹದೇವಪ್ಪನ ಮಂದಿ. ನಾನು ಮನೆಯಲ್ಲಿ ಯಾವುದಕ್ಕೋ ಚೀರಾಡುತ್ತಿದ್ದೆ. – ‘ಅಪ್ಪನ ಹತ್ರ ಕಳಿಸು’ ಅಂತ. ಅಪ್ಪ ನೋಡಿದರೆ ಮಲ್ಲಿಕಾರ್ಜುನ ಗುಡಿಯಲ್ಲಿ. ಅವ್ವ ಸಿಟ್ಟಿಗೆದ್ದು ನನಗೆ ಬರೆ ಕೊಟ್ಟಿದ್ದಳು. ಇದೊಂದು ದೃಶ್ಯ .. ಇನ್ನೊಂದು ದೃಶ್ಯ: ಬೆಳದಿಂಗಳ ಆ ರಾತ್ರಿಯಲ್ಲಿ ನನ್ನನ್ನು ಯಾರೋ ಬಗಲಲ್ಲಿ ಎತ್ತಿಕೊಂಡಿದ್ದರು. ರಸ್ತೆಯ ತುಂಬ ಚಳವಳಿಗಾರರ ಕರಾಳ ನೆರಳುಗಳು. ಆ ಬೆಳದಿಂಗಳು, ಆ ಬೆಂಕಿ, ಆ ನೆರಳು …. ಅವ್ವ ಕೊಟ್ಟ ಆ ಬರೆ: ಚಲೇಜಾವ್ ಚಳುವಳಿಯ ನೆನಪುಗಳಿವು ನನ್ನ ಪಾಲಿಗೆ.
ಮಹಾತ್ಮ ಗಾಂಧಿ ಖೂನಿ ಆದ ದಿನ. ನನಗೆ ಆಗ ಒಂಬತ್ತು ವರ್ಷ. ಮನೆಮನೆಗಳಲ್ಲಿ ಗಾಂಧೀ – ನೆಹರು – ಸುಭಾಸರ ಪೋಟೋಗಳು ಆಗ, ಇಡೀ ಊರಿಗೆ ಊರೇ ಆಳುತ್ತಿತ್ತು. ಎರಡು ಸೈಕಲ್ ಜೋಡಿಸಿ, ರಥದ ಹಾಗೆ ಮಾಡಿ, ಅದರ ಮೇಲೆ ಗಾಂಧೀ ಪೋಟೋ ಇಟ್ಟು ಊರ ತುಂಬ ಮೆರವಣಿಗೆ ಮಾಡಿದೆವು. ಆ ಗಾಂಧೀ ನನಗೆ ಒಂದು ನೆನಪಾಗಿ, ಒಂದು ಸಂಕೇತವಾಗಿ, ಒಂದು ಕನ್ನಡಿಯಾಗಿ ಒಂದು ಗಾಳಿಯಾಗಿ ಬದುಕಿನುದ್ದಕ್ಕೂ ಕಾಡುತ್ತಲೇ ಇದ್ದಾನೆ. … ನನಗೆ ಇಂಥ ‘ಕಾಡಾಟ’ ಗಳು ಬಹಳ.

ನಮ್ಮೂರು ತೋಟಗಳ ಊರು ಶಾವಂತಿಗಿ ಹೂವು. ವೀಳೆದೆಲೆಗಾಗಿ ಪ್ರಖ್ಯಾತ ಒಂದು ಕಾಲಕ್ಕೆ ನಮ್ಮೂರಿನ ಎಲೆಗಳು ಕರಾಚಿಯ ತನಕವೂ ಹೋಗುತ್ತಿದ್ದವಂತೆ. ಇರುವ ಅನೇಕ ಬಾವಿಗಳಲ್ಲಿ ಕೆಲವು ಮಾತ್ರ ಈಸುವ ಬಾವಿಗಳು. ನನ್ನ ಸೋದರಮಾವನ – (ಗದಿಗೆಣ್ಣ ಅಂತೆಲೇ ನಾವೆಲ್ಲ ಕರೆಯುತ್ತಿದ್ದೆವು) – ಕಿರುಬಟ್ಟು ಹಿಡಕೊಂಡು, ಬಗಲಲ್ಲಿ ಟಾವೆಲ್ಲು ಚಡ್ಡಿ ಒಳಂಗಿ ಸಬಕಾರ ಸಿಗಿಸಿಕೊಂಡು ಈಸಲು ಹೋಗುವುದೇ ಒಂದು ಸಂಭ್ರಮ ಗಡಗಡೆಯ ಮೇಲೆ ಹತ್ತಿ ಬಾವಿಯೊಳಗೆ ದುಡುಂ ಅಂತ ಜಿಗಿದು, ನೀರಿನ ತಳದಲ್ಲಿ ತೋಳು ಬೀಸುತ್ತ ಹಾವಿನಂತೆ ಹರಿದಾಡಿ, ಮತ್ತೆ ಮೇಲೆ ಬಂದಾಗ ಪಾತಾಳ ಲೋಕವನ್ನೇ ಜಾಲಾಡಿ ಬಂದಷ್ಟು ಖುಶಿ ಮೊದಮೊದಲ ಈಸು ಕಲಿತಿದ್ದು ನಡುಮಟ ನೀರಿದ್ದ ಕೆರೆಯಲ್ಲಿಯೇ ನಡುವೆ ಇದ್ದ ಮಾಸ್ತಿಕಲ್ಲು ಮುಟ್ಟಿ ಬಂದರೆ ಗೆದ್ದ ಹಾಗೆಯೇ ಯಾವ ಮಹಾಸತಿ ಈ ಕೆರೆಗೆ ಬಿದ್ದು ಬಲಿಯಾಗಿದ್ದಳೋ ತಿಳಿಯದು.
ಈಸುವ ಬಾವಿಯಲ್ಲಿ ಪೀರಸಾಬನ ಬಾವಿ ಬಹಳ ಜನಪ್ರಿಯ ಬಾವಿ. ಒಮ್ಮೆ ಇಳಿಜಾರಾದ ಬಂಡಿಯ ಮೇಲೆ ಟಾವೆಲ್ ಚಡ್ಡಿ ಬನಿಯನ್ನು ಮಡಿಚಿಟ್ಟು ಅದರ ಮೇಲೆ ಕೊರಳಲ್ಲಿದ್ದ ಸಣ್ಣ ಬೆಳ್ಳಿಯ ಲಿಂಗದಕಾಯಿ ಇಟ್ಟು ಬಾವಿಗಿಳಿದೆ. ಈಸಾಡಿ ಬಂದ ನಂತರ ಅವಸರವಸರದಲ್ಲಿ ಟಾವೆಲ್ ಎತ್ತಿಕೊಂಡಾಗ ಆಸರೆ ತಪ್ಪಿದ ಲಿಂಗದಕಾಯಿ ಬುಡುಬುಡು ಅಂತ ಊರುಳಿ ಬಾವಿಗೆ ಬಿತ್ತು. ಸಂಗತಿ ಗೊತ್ತಾದ ನಮ್ಮ ಮಾವ ಸಿಟ್ಟಿಗೆದ್ದು ಬೈದ. ಹೊಡೆದ, ಬೈದರೆ ಹೊಡೆದರೆ ಹೋದ ಲಿಂಗಪ್ಪ ಮರಳಿ ಬರುತ್ತಾನೆಯೇ? …. ಸರಿ, ಮಾವ ಬಾವಿಯಲ್ಲಿ ಮುಳುಗು ಹಾಕಿದ. ತಳವನ್ನೆಲ್ಲ ಜಾಲಾಡಿದ. ಅವನು ಮೇಲೆ ಬಂದನೇ ಹೊರತು ಲಿಂಗಪ್ಪ ಮಾತ್ರ ಮತ್ತೇ ಈ ಜಗತ್ತಿಗೆ ಮುಖ ನೋಡಲಿಲ್ಲ.
ಇಷ್ಟು ವರ್ಷಗಳ ನಂತರವೂ ಆ ಲಿಂಗದಕಾಯಿ ಇನ್ನೂ ಅಲ್ಲಿಯೇ ಇರಬೇಕು, ಇನ್ನೂ ಭೂಮಿಯ ಆಳಕ್ಕೆ ಇಳಿದಿರಬೇಕು. ನನ್ನೊಂದಿಗೆ ಸೆಟಗೊಂಡು ಹೋದ ಲಿಂಗಪ್ಪ ನನ್ನನ್ನು ನಾಸ್ತಿಕನನ್ನಾಗಿ ಮಾಡಿದ ಮೊದಲ ಮಹಾನುಭಾವ. ಅವನು ಹೋಗಲಿ. ಉಳಿದ ಯಾವ ದೇವರು ದಿಂಡರು ಕೂಡ ನನ್ನ ಬಳಿ ಸುಳಿಯದಂತಾಗಿದೆ ಈಗ.
ತೋಟದೊಳಗಡೆ ಹುಚ್ಚುಗಾಳಿ ಸಿಳ್ಳನ್ನು ಹಾಕಿ
ತುಂಬ ಹೂಗಂಧ ಬಳಿದುಕೊಂಡು
ಬಂದು ಕೈ ಕುಲುಕಿರಲು ನೀವು ಮೈ ಮರೆಯುವಿರಿ
ಗಂಧರ್ವ ಲೋಕದಾ ಕನಸು ಕಂಡು ……
ಆ ಗಂಧರ್ವ ಲೋಕದ ಕನಸು ನಿಮ್ಮಲ್ಲಿ ತುಳುಕಬೇಕೆಂದರೆ ನಮ್ಮೂರ ಕರೆದಂಡೆಗುಂಟ ಸಂಜೆಯ ಮುಂದೆ ವಾಕಿಂಗು ಹೋಗಬೇಕು. ನಿಮ್ಮೊಂದಿಗೆ ಗೆಳೆಯರಿದ್ದರೆ ವರ್ತಮಾನ ಪತ್ರದ ಸುದ್ದಿಗಳೆಲ್ಲ ಚರ್ಚೆಯಾಗುವುದು ಆ ವೇಳೆಗೆ ಮಾತ್ರ …. ನಾನು ಮಾತ್ರ ಒಬ್ಬಂಟಿ: ಈಗಲೂ ಕೆರೆಯ ತುಂಬಿನ ಮೇಲೆ ಕುಂತು ನೀರಲ್ಲಿ ಕಾಲಾಡಿಸುತ್ತ ತೆರೆಯ ವರ್ತುಲಗಳ ಗುಂಟ ಅಂತರಂಗ ಬಿಚ್ಚುವಾಗ ದೂರ ಕ್ಷಿತಿಜದ ಗೆರೆಯಗುಂಟ ಇದ್ದ ರೇಲ್ವೆ ಹಳಿಗಳ ಮೇಲೆ ಟ್ರೇನು ಹರಿದು ಹೋಗುವ ನೋಟ. ದೂರದಿಂದಲೇ ಡಬ್ಬಿಗಳನ್ನು ಒಂದೊಂದಾಗಿ ಎಣಿಸುತ್ತಿರುವಾಗಲೇ ತಾನೇ ಉಗುಳಿದ ಹೊಗೆಯ ಕಪ್ಪಿನಲ್ಲಿ ಟ್ರೇನು ಮಾಯವಾಗುವ ಮಾಟ. ನನಗೆ ಆವಾಗಲೇ ಯಾವುದೋ ಅಗೋಚರ ಲೋಕದ ಕನಸನ್ನು ಮೂಡಿಸತೊಡಗಿತ್ತೇನೋ. ಮಂಜು ಮಂಜಾದ ಕನಸು – ಹಡಗುಗಳನ್ನೇರಿ ದೂರ ದೂರ ದೇಶಗಳನ್ನೆಲ್ಲ ಸುತ್ತಾಡಿ ಬರುತ್ತಿದ್ದೆ. ವಾಕಿಂಗು ಮುಗಿಸಿ ಮರಳುವಾಗ ಅದೇ ಧ್ಯಾನ …
ಹಕ್ಕಿಗಳ ಬೆನ್ನೇರಿ ಸಾಗಿ ಬರುವುದು ಇರುಳು
ಅಲ್ಲಲ್ಲಿ ಮೆಲ್ಲಗೇ ಮೌನ ಚೆಲ್ಲಿ.
ನಮ್ಮೂರ ಸಂಜೆಯ ಕಲ್ಲು ಸಕ್ಕರೆ ನೆನಪು
ಕರಗುವುದು ನಿಮ್ಮದೆಯ ಹಾಲಿನಲ್ಲಿ….
ಅದೇ ಸಂಜೆ …. ಅದೇ ಟ್ರೇನು … ಅದೇ ಕೂಕೂ …. ಅದೇ ಕಪ್ಪು ಹೊಗೆ ……
ಈಗಲೂ ಸರೋರಾತ್ರಿಯ ಮೌನದಲ್ಲಿ ಈ ಟ್ರೇನುಗಳ ಕೂಕೂ ನನ್ನನ್ನು ಬಾಲ್ಯದ ಆ ಮುಂಜಾವಿಗೆ ಕರೆದೊಯ್ಯುವಂತೆಯೇ ರಾತ್ರಿಯ ಬೆಳದಿಂಗಳಿಗೂ ಕರೆದೊಯ್ಯುತ್ತದೆ …. ಕಾಣದ ಯಾವುದೋ ಖುಶಿಯ ನಾಡಿಗೆ ಕರೆದೊಯ್ಯುವ ಹನಿಮೂನು ಹಡಗಿನಂತೆ …..

ಈ ನೆನಪುಗಳೇ ಹೀಗೆ … ಒಂದರ ಹೊಟ್ಟೆಯೊಳಗಿನಿಂದ ಒಂದು ಒಂದರ ಹೊಟ್ಟೆಯೊಳಗಿನಿಂದ ಒಂದು. ಇವಕ್ಕೆ ಕೊನೆಯಿಲ್ಲ. ಕೊನೆ ಇರಬೇಕಾಗಿಯೂ ಇಲ್ಲ. ನಮ್ಮೂರ ನಟ್ಟನಡುವೆಯೇ ದ್ಯಾಮವ್ವನ ಗುಡಿ ಇದೆ. ಅಲ್ಲಿಂದ ಆ ಕಡೆ ಓಣಿಗೆ ಹೋಗಲು ಒಂದು ಚೌಕು ಚೌಕು ಆಕಾರದ ಹಾದಿ. ಎಡಕ್ಕೆ ಹೊರಳಿ ಬಲಕ್ಕೆ ಹೊರಳಿ ಮತ್ತೆ ಬಲಕ್ಕೋ ಎಡಕ್ಕೋ ಹೊರಳಿ ಆ ಓಣಿ ಸೇರಬೇಕು. ಕೈಲಾಸಪಟದಂಥ ಆ ಹಾದಿಯಲ್ಲಿ ಹಿಂದೆ ಮುಂದೆ ನೋಡುತ್ತ ನಾನು ಆಗಾಗ ಹೋಗುತ್ತಿದ್ದೆ – ಒಬ್ಬನೇ.
ಆ ಹಾದಿ ನನ್ನ ಪ್ರಜ್ಞೆಯ ಅಂಕು ಡೊಂಕಿನ ಹಾಗೆ ಇನ್ನೂ ನೆನಪಿನಲ್ಲಿದೆ. ಧಾರವಾಡದ ಅಡ್ಡತಿಡ್ಡ ಏರಿಳಿವುಗಳನ್ನು ತುಳಿಯುವಾಗಲೂ ಅದೇ ಅನುಭವ ನನಗೆ.
*
ನಮ್ಮೂರಿನ ಕೆರೆ ತನ್ನೆಲ್ಲ ನೀರನ್ನು ಬತ್ತಿಸಿಗೊಂಡು ಮುಪ್ಪಾನು ಮುದುಕನ ಮುಖದ ಗೆರೆಗಳಂತೆ ಬೇಸಿಗೆಯಲ್ಲಿ ಬಾನಿಗೆದುರಾಗಿ ಬಿದ್ದುಕೊಂಡರೂ ಮಗ್ಗುಲಿನ ತೋಟಗಳು ಹಸಿರು ಮುರಿಯುತ್ತ ವೈಯಾರದಿಂದ ಕುಣಿಯುತ್ತವೆ. ಚೊಗಚಿ ಗಿಡಗಳ ಟೊಂಗೆ ಟೊಂಗೆಗಳ ತುದಿಯಲ್ಲಿ ರಕ್ತಗೆಂಪಿನ ಹೂಗಳು ಗೊಂಡೆ ಗೊಂಡೆಯಾಗಿ ಗಾಳಿಯಲ್ಲಿ ಹೊಯ್ದಾಡುತ್ತವೆ.
ಕೆರೆ ಹಾಗೂ ತೋಟ – ಎರಡು ಒಂದೇ ಭೂಮಿಯ ಭಾಗಗಳು. ಆದರೂ ಒಂದು ಭಾಗ ಇನ್ನೊಂದರ ಜೀವ ಯಾಕೆ ಹಿಂಡುತ್ತದೆಯೋ – ಬಲ್ಲವರಾರು?
 
-೧೯೯೫
 ನಿತ್ಯ ವರ್ತಮಾನ: ವಿಚಾರ: ೫. ಮಾರ್ಗದರ್ಶನ ಮತ್ತು ಆತ್ಮ ಶಾಂತಿ
ನವು ಕತೆ – ಗೀತೆ, ಕವನ – ಗಿವನ, ಕಾದಂಬರಿ – ಪಾದಂಬರಿ ಬರೆದು. ಅಲ್ಲಲ್ಲಿ ಪ್ರಕಟಿಸಿ. ಸುದ್ದಿ ಮಾಧ್ಯಮಗಳಲ್ಲಿ ಅಷ್ಟಿಷ್ಟು ಹೆಸರು – ಪಸರು ಮಾಡಿದ ಸಾಹಿತಿಗಳಾಗಿದ್ದರೆ. ಅಲ್ಲಲ್ಲಿ ಅಖಿಲ ಭಾರತ ಮಟ್ಟದ ಅಥವಾ ಅಖಿಲ ತಾಲೂಕಾ ಮಟ್ಟದ ಸಾಹಿತ್ಯ ಸಮ್ಮೇಳನಗಳಿಗೆ ಹೋಗಿದ್ದರೆ ನಿಮಗೆ ಆಗಬಹುದಾದ ಅಥವಾ ಈಗಲೇ ಆಗಿರಬಹುದಾದ ರೋಮಾಂಚಕ ಅನುಭವವೆಂದರೆ, ಅಲ್ಲಲ್ಲಿ ಪ್ರಿಂಟಾಗಿರಬಹುದಾದ ನಿಮ್ಮ ಪೋಟೋ ಮೂಲಕ ಅಥವಾ ನಿಮ್ಮನ್ನು ಈಗಾಗಲೇ ನೋಡಿದವರ ಕಣ್ಣು – ಕ್ಯಾಮಾರಾ ಮೂಲಕ ನಿಮ್ಮನ್ನು ಪತ್ತೆ ಹಚ್ಚಿ ನಿಮ್ಮ ಆಟೋಗ್ರಾಫ್‌ಗಾಗಿ ಕಾತರದ ಕಣ್ಣುಗಳಿಂದ ಕಾದು ನಿಂತಿರುವ ನಿಮ್ಮ ಅಭಿಮಾನಿಗಳು ನಿಮ್ಮ ಬಳಿಗೆ ಭಯ – ಭಕ್ತಿಯಿಂದ ನಿಲ್ಲುವುದು.
ಸರ್, ತಾವು …. ಅವರು ಅಲ್ಲವೇ?
ಅಲ್ಲ – ಎಂದು ಹೇಳುವ ಪ್ರಶ್ನೆಯೇ ಇಲ್ಲ ನೀವು ಶ್ರೀಮದ್…. ಎಂದು ಹೇಳುತ್ತಾರಲ್ಲ ಅಂಥ ಗಾಂಭೀರ್ಯವನ್ನುಳಿಸಿಕೊಂಡೂ ಮಂದವಾದ… ಅನ್ನುತ್ತಾರಲ್ಲ ಅಂಥ ಮುಗುಳು ನಗೆಯೊಂದನ್ನು ಬೀರಿ ಆ ಅಭಿಮಾನಿಗಳ ಜೊತೆ ಒಂದೆರಡು ಮಾತಾಡುತ್ತೀರಿ. ಪೆನ್ನು ತೆಗೆದು ಅಥವಾ ಅವರದೇ ಬಾಲ್ ಪೆನ್ನು ಇಸಗೊಂಡು ನಿಮ್ಮ ಹಸ್ತಾಕ್ಷರ ನೀಡುವ ಮುನ್ನ …..
“ಸರ್ ಒಂದೆರಡು ಹಿತವಚನಾ ಬರೀರಿ.”
” ಹಿತವಚನಾ ಅಂದ್ರ?”
” ಅಂದ್ರ ಏನಾದರೂ ಸಂದೇಶ”
” ಸಂದೇಶ? ”
” ಅಂದ್ರ ನಮಗ ಮಾರ್ಗದರ್ಶನಾ ಆಗೋ ಹಂಗ . ”
ಈ ‘ಮಾರ್ಗದರ್ಶನ’ ಎಂಬ ಶಬ್ದ ಕೇಳಿದೊಡನೆ ನನಗೆ ಧುತ್ ಅಂತ ನೆನಪಾಗುವುದು; ನಮ್ಮ ಡಾ. ಕಲಬುರ್ಗಿ ಅವರ’ಮಾರ್ಗ’ದ ಪ್ರಸಂಗ. ಆ ಪ್ರಸಂಗದಲ್ಲಿ ಕಲಬುರ್ಗಿ ಅವರಿಗೆ ತಮ್ಮ ಕುಲಬಾಂಧವರ ಎಲ್ಲಾ ನಮೂನೆಯ ಅಕರಾಳ ವಿಕರಾಳ ಮುಖಗಳ ‘ದರ್ಶನ’ ವಾದರೂ. ಕಟ್ಟ ಕಡೆಯ ಶೆಟ್ಟರ ಲೆಕ್ಕಾಚಾರದಲ್ಲಿ ಮಾತ್ರ. ಗ್ರಂಥದ ಅನೇಕ ಆವೃತ್ತಿಗಳು ಮಾರಾಟವಾಗಿ, ಅವರು ಹಿಡಿದದ್ದು ‘ಕಲ್ಯಾಣ ಮಾರ್ಗ’ ವೇ ಆದದ್ದು ನನಗೆ ಗೊತ್ತು.
ಮಾರ್ಗಕ್ಕಾಗಿ ಮಾರ್ಗ ಎಂಬುದಿಲ್ಲ ಮಾರ್ಗಕ್ಕೆ ಯಾವುದಾದರೊಂದು ಗುರಿ ಇರುತ್ತದೆ. ಉದಾಹರಣೆಗೆ – ಭಗವಂತನನ್ನು ನೀವು ಒಲಿಸಿಕೊಳ್ಳಬೇಕೆಂದರೆ ಜ್ಞಾನ ಮಾರ್ಗ, ಭಕ್ತಿ ಮಾರ್ಗ, ಕರ್ಮ ಮಾರ್ಗಗಳು (ನಿಮ್ಮ ನಿಮ್ಮ ಯೋಗ್ಯತೆಯ ಅಧಃಪತನ, ಅಂದರೆ ಇಳಿಕೆಯ, ಕ್ರಮದಲ್ಲಿ) ಇವೆ ಎಂದು ಹೇಳುತ್ತಾರೆ. ‘ಕರ್ಮ’ ಅಂದರೇನು? ಅದು ನಿಮಗೆ ಗೊತ್ತಿಲ್ಲ. ಅದು ನಿಮ್ಮ ಕರ್ಮ. ಅದೇನೆಂದು ತಿಳಿಯಬೇಕಾದರೆ ‘ಜ್ಞಾನ’ ಮಾರ್ಗಿಯ ಹತ್ತಿರ ‘ಭಕ್ತಿ’ ಪ್ಲಸ್ ಅದಕ್ಕನುಗುಣವಾದ ಕಾಣಿಕೆ ಸಮೇತ ನೀವು ಹೋಗಬೇಕು. ‘ಜ್ಞಾನ’ ಅಂದರೆ ಎಂಥಾ ಜ್ಞಾನ? ಬ್ರಹ್ಮ ಜ್ಞಾನ. ‘ಬ್ರಹ್ಮ ಅಂದರೆ ಏನು? ಅದು ಬ್ರಹ್ಮನಿಗೂ ಗೊತ್ತಿಲ್ಲ … ಹೀಗೆ, ಇರುವ ‘ಮಾರ್ಗ’ ಗಳೆಲ್ಲ ನಿಮ್ಮನ್ನು ಅಡ್ಡ ದಾರಿಗೆ ಏಳೆಯುವಂಥವೇ! ಇವೆಲ್ಲ ಭಗವಂತನನ್ನು ‘ಒಲಿಸಿ’ ಕೊಳ್ಳಲಿಕ್ಕೆ ಆಯಿತು: ಅವನಿಂದ ‘ಒದಿಸಿ’ ಕೊಳ್ಳಬೇಕೆಂದರೆ? ಅದಕ್ಕೂ ಬೇರೆ ಬೇರೆ ಮಾರ್ಗಗಳಿವೆ.
‘ಅಡ್ಡದಾರಿ’, ‘ಒಳದಾರಿ’ – ಇತ್ಯಾದಿ ಇವೆ. ಮೇನ್ ರೋಡ್ (ಮುಖ್ಯ ರಸ್ತೆ). ಹೈವೇ (ಹೆದ್ದಾರಿ) ಗಳಿಗಿಂತ ಇವು ಅನೇಕ ರೀತಿಯಲ್ಲಿ ಭಿನ್ನ. ದೊಡ್ಡ ದೊಡ್ಡ ದಾರಿಗಳಲ್ಲಿ, ರಾಜಮಾರ್ಗಗಳಲ್ಲಿ. (ನಾನೇ ಒಂದು ಕವನದಲ್ಲಿ ಬರೆದಂತೆ)
……. ನೋಡು, ಹರಿಯುವ ವಾಹನಗಳಿಗೆ
ನೀನೇ ಹಾದಿಯಾಗಬಾರದೆಂದು
ನಿನಗಾಗಿಯೇ ಫುಟ್ ಪಾಥಿವೆ. ನೀನ
ತುಳಿದದ್ದೆಷ್ಟು ಬಾಕಿ ಉಳಿದದ್ದೆಷ್ಟು
ಅಂತ ಲೆಕ್ಕಾಚಾರ ಹೇಳುವ ಮೂಕ ಕಲ್ಲುಗಳಿವೆ ….
ಸಾಮಾನ್ಯವಾಗಿ ರಾಜಮಾರ್ಗಗಳಲ್ಲಿ ಆಕ್ಸಿಡೆಂಟುಗಳ
ಸಂಭವ ಕಡಿಮೆ. ಸಂಭವಿಸಿದರೂ
ಹಾದಿಹೆಣವಾಗಬೇಕಿಲ್ಲ. ಸಕಾಲದಲ್ಲಿ ದವಾಖಾನೆ ಸೇರಿ
ಬಂದು ಸಮಕ್ಷಮದಲ್ಲೇ
ನಿಕಾಲಿಯಾಗಬಹುದು …….
ಇಂಥ ಅನುಕೂಲಗಳಿದ್ದರೂ, ಅಡ್ಡದಾರಿಗಳು ವೈಯಾರದ ತಿರುವುಗಳಲ್ಲಿ ಅನಿರೀಕ್ಷಿತ ಆತಂಕಗಳಲ್ಲಿ ತಲುಪಬೇಕಾದ ಗುರಿಯ ಗುಂಜುಗುಂಜಾದ ಅಸ್ಪಷ್ಟತೆಯಲ್ಲಿ ಇರುವೆ ರೋಮಾಂಚನ ಮಾತ್ರ ರಾಜಮಾರ್ಗಗಳ ಗಂಟುಮೋರೆಯ ಏಕತಾನಗಳಲ್ಲಿ ಇರುವುದಿಲ್ಲ. ಅದಕ್ಕೇ ನನ್ನ ಕವನದ ಆ ಹುಡುಗ ….
ಲೇ ಲೇ ಅನ್ನುವುದರೊಳಗೆ ಅಡಾಡುತ್ತ ಹುಡುಗ
ಅಡವೀ ಬಿದ್ದು ಅಡ್ಡ ಬಿದ್ದು
ಹೆಜ್ಜೆ ಮೂಡದ ಹಾದಿಯ ಮೇಲೆ
ಹಕ್ಕಿಯಂತೆ ಗಾಳಿಯಂತೆ ಹರಿದಾಡಿ ಹೋದ.
ಹೋಗಿ ಹೋಗಿ ಕ್ಷಿತಿಜದ ಅಡ್ಡಗೆರೆಗೊಂದು ಲಂಬವಾಗಿ
ಅಧಿಕ ಚಿಹ್ನೆಯ ಹಾಗೆ ಮಿಂಚಾಡಿದ.
ಇಂಥ ಅಡ್ಡದಾರಿಗಳು ಮೋಹವಿರುವ ನನಗೆ ಯಾರಾದರೂ ಬಂದು, ” ಮಾರ್ಗದರ್ಶನ ಮಾಡು ಗುರೂ.” ಅಂತ ಗಂಟುಬಿದ್ದಾಗ ಗಾಬರಿಯಾಗುತ್ತದೆ. ಆಟೋಗ್ರಾಪ್ ಬುಕ್ಕಿನಲ್ಲಿ ಅವಸರವಸರದಿಂದ ಸಹಿ ಮಾಡಿ. ” ನನ್ನ ಸಂದೇಶ ಅಂದರ: ನೀವು ಯಾರ ಸಂದೇಶಾನೂ ಕೇಳಬ್ಯಾಡ್ರಿ.” ಅಂತ ಮೌಖಿಕವಾಗಿ ಹಿತವಚನ ಹೇಳಿ ನನ್ನ ಹಾದಿ ಹಿಡಿಯುತ್ತೇನೆ.
ಈ ವಿಷಯದಲ್ಲಿ ಉಳಿದ (ಕೆಲವು) ಸಾಹಿತಿಗಳನ್ನು ನೋಡಿದರೆ ನನಗೆ ಹೊಟ್ಟೆ ರುಮ್ ಅನ್ನುತ್ತದೆ. ಅವರು ಬೌಲರರನ್ನು ಎದುರಿಸಲು ಹಿಂದಿನ ರಾತ್ರಿಯಿಂದಲೇ ರಿಹರ್ಸಲ್ ಮಾಡಿದ ಬ್ಯಾಟ್ಸಮನ್ ಹಾಗೆ. ಆಟೋಗ್ರಾಪಿಗಳ ಹಾದಿಯನ್ನೇ ಕಾಯುತ್ತಿರುತ್ತಾರೆ. ಅನೇಕ ಕೊಟೇಶನ್ನುಗಳನ್ನು – (ಬೇರೆಯವರವಿದ್ದರೂ ತಮ್ಮದನ್ನೇ ಮಾಡಿಕೊಂಡು) – ಸುಂದರವಾದ ಅಕ್ಷರಗಳಲ್ಲಿ ಸೀರಿಯಸ್ಸಾಗಿ ಬರೆಯುತ್ತಾರೆ. ಅಭಿಮಾನಿಗಳನ್ನು ಧನ್ಯರನ್ನಾಗಿ ಮಾಡಿ ತಾವೂ ಧನ್ಯತೆಯನ್ನು ಅನುಭವಿಸುತ್ತಾರೆ.
ಒಮ್ಮೊಮ್ಮೆ ಈ ಕೊಟೇಶನ್ ಗಳು ತಲೆ ಕೆಡಿಸುತ್ತವೆ ಉದಾ: ಯಾರಾದರೂ ಕವಿ ಕಾವ್ಯಾಂದರ ಉಕ್ತಿಯನ್ನು – ” ಏನಾದರೂ ಆಗು; ಮೊದಲು ಮಾನವನಾಗು” ಎಂದು ಬರೆದರು ಅಂತ ತಿಳಿದುಕೊಳ್ಳಿರಿ. ಏನಿದರರ್ಥ? ನಾನು ಈಗ ‘ಮಾನವ’ ನಾಗಿಲ್ಲವೇ? ಇವರ ಕಣ್ಣಿಗೆ ನಾನು ದನದಂತೆ ಕಾಣುತ್ತೇನೆಯೇ? ಏನಾದರೂ ಆದ ನಂತರ ಮಾನವನಾಗಬೇಕೆ? ಆಥವಾ ಮಾನವನಾದ ನಂತರ ಏನಾದರೂ ಆಗಬೇಕೆ? ‘ಏನಾದರೂ ಆಗು’ ಎಂಬ ಮಾತಿನ ಹಿಂದೆ ‘ಹಾಳಾಗಿ ಹೋಗು’ ಎಂಬ ಧ್ವನಿ ಇದೆಯಲ್ಲವೆ? ….ಛೆ! ಛೆ!…… ಕಾವ್ಯಾನಂದರು ಇಷ್ಟಾದರೂ ಹೇಳಿದ್ದಾರೆ. ಮಹಾಕವಿ ಕುವೆಂಪು ಮಾತ್ರ ಬರೀ ‘ಆಗು ಆಗು ಆಗು ಆಗು’ ಅನ್ನುತ್ತಾರೆ. ಎಲ್ಲಿ ಯಾವಾಗ ಹೇಗೆ ಏನು ಆಗಬೇಕು? ಯಾಕೆ ಆಗಬೇಕು?
ಏನೂ ತಿಳಿಯದೆ ಕೊನೆಗೆ ‘ಆಗಲಿ!’ ಅಂತ ಕುಂಡಿಯ ಬುಡಕಿನ ಕರಚೀಫು ಝಾಡಿಸಿಕೊಂಡು ಎದ್ದು ಹೋಗುವುದೇ ಚಲೋ.
*
ಮಾರ್ಗದರ್ಶಕರಿಗೆ ಇಂಗ್ಲೀಷಿನಲ್ಲಿ ‘ಗೈಡ್’ ಅನ್ನುತ್ತಾರೆ. ಬಿ.ಎ.ಗಿ.ಎ ಆಗುವ ತನಕ ಗೈಡ್ ಅಂದರೆ ಬಜಾರದ ಗೈಡುಗಳೇ. ಆದರೆ ಎಂ.ಎ., ಎಂಫಿಲ್. ಆದ ನಂತರ ಗೈಡ್ ಅಂದರೆ ನಿಮ್ಮ ಸಂಶೋಧನೆಯ ಪ್ರಕ್ರಿಯಲ್ಲಿ ಪಾಲುಗೊಂಡು ಅಥವಾ ಪಾಲುಗೊಳ್ಳದೆ ತಮ್ಮ ಘನ ವಿದ್ವತ್ತಿನ ಅಲ್ಪ ಸಹಾಯವನ್ನು ನಿಮಗೆ ನೀಡುತ್ತಾ ನೀವು ಪಿಎಚ್.ಡಿ ಎಂಬ ಫಾಜೇಗಟ್ಟಿಯನ್ನು ಮುಟ್ಟಿ ‘ಡಾಕ್ಟರ್’ ಎಂಬ ಪದವಿ ಗಳಿಸಲು ಪ್ರೇರಕ ಶಕ್ತಿಯಾಗಿರುವ ಹಿರಿಯ ಅಧ್ಯಾಪಕರು. ಪ್ರೊಫೆಸರುಗಳು. (ನನ್ನ ಹೈಸ್ಕೂಲು ಸಹಪಾಠಿಯೊಬ್ಬ ‘ಪ್ರೊಫೇಶ್ವರರು’ ಎಂಬ ಪದ ಪ್ರಯೋಗ ಮಾಡುತ್ತಿದ್ದ ಪ್ರಿನ್ಸಿಪಾಲರು ‘ಪ್ರಾಂಶುಪಾಲ’ರಾಗುವುದಾದರೆ ಪ್ರೊಫೆಸರರು ಪ್ರೊಪೇಶ್ವರ ಯಾಕಾಗಬಾರದು? ಇದೊಂದು ಸೂಚನೆ.)
ನಾನು ಎರಡು ‘ಎಮ್ಮೆ’ ಮಾಡಿ – (ಒಂದು ಕರ್ನಾಟಕದ್ದು. ಇನ್ನೊಂದು ಇಂಗ್ಲೆಂಡಿನದು) – ಈಗೊಬ್ಬ ಪ್ರೊಪೇಶ್ವರನೇ ಆಗಿದ್ದರೂ, ಪಿಎಚ್ ಡಿ, ಗಿಎಚ್ ಡಿ ಮಾಡಲು ಹೋಗಲಿಲ್ಲ. ಡಾಕ್ಟರು ಹೋಗಲಿ ಕಂಪೌಂಡರು ಕೂಡ ಅಲ್ಲ ನಾನು. ಮಾಡಲು ಹೋಗಲಿಲ್ಲ – ಅಂದರೆ ಮಾಡಲು ‘ಆಗಲಿಲ್ಲ’ ಅಷ್ಟೆ ಅದೂ ಒಂದು ಕತೆಯೇ.
ಇಂಗ್ಲೆಂಡಿನಿಂದ ವಾಪಾಸಾದ ಹೊಸ ಹುರುಪಿನಲ್ಲಿ ನಮ್ಮ ವಿಶ್ವವಿದ್ಯಾಲಯದ ಭಾಷಾಶಾಸ್ತ್ರ ಪ್ರಾಧ್ಯಾಪಕ ಡಾ. ಜಯವಂತ ಕುಳ್ಳಿ ಅವರನ್ನು ಗೈಡ್ ಅಂತ ತಗೊಂಡು ರಿಜಿಸ್ಟರ್ ಮಾಡಿಸಿದೆ. ಕುಳ್ಳಿ, ನಾನು ಆತ್ಮೀಯ ಗೆಳೆಯರು. ಕೇವಲ ಒಂದೇ ವರ್ಷ ಫರಕು. ಅವರು ನನ್ನನ್ನು ಹಿಡಿದು ಕೂಡ್ರಿಸಿ ರಿಸರ್ಚ ಮಾಡಿಸಲು ಎಷ್ಟೇ ಪ್ರಯತ್ನಿಸಿದರೂ ನನ್ನ ನೂರಾ ಎಂಟು ಅಡ್ಡನಾಡಿ ಕಾರ್ಯಕಲಾಪಗಳಲ್ಲಿ ನಾನು ಅವನ ಕೈಗೆ ಸಿಗುತ್ತಲೇ ಇರಲಿಲ್ಲ.
ನನ್ನ ‘ಗೋಕರ್ಣದ ಗೌಡಶಾನಿ’ ಯಲ್ಲಿ ಒಂದು ಡೈಲಾಗಿದೆ. ಕೈಲಾಸಕ್ಕೆ ಹೋಗಿ ಪರಮೇಶ್ವರನಿಂದ ಶಿವಲಿಂಗ ತರಲು ಅವಸರದಲ್ಲಿ ಹೊರಟ ರಾವಣನನ್ನು ದಾರಿಯಲ್ಲಿ ಭೆಟ್ಟಿಯಾದ ಭಾಗವತ ಏನೇನೋ ಹೆದರಿಸಿ ಕಂಗಾಲ ಮಾಡಿದ್ದಾನೆ.
ರಾವಣ: ನಾನೇನು ಮಾಡಲಿ ಭಾಗವತಾ? ನನ್ನ ಬುದ್ದಿಯೆಲ್ಲಾ ಹತ್ತು ತಲೆಗಳಲ್ಲಿ ಹಂಚಿ ಹೋಗಿ ನಾನು ಬಹಳ ಡಲ್ಲಾಗಿದ್ದೇನೆ. ಅಲ್ಲದೆ ಉಳಿದ ಒಂಬತ್ತು ತಲೆಗಳನ್ನು ಮಂಡೋದರಿ ತನ್ನ ಹತ್ತಿರವೇ ಇಟ್ಟುಕೊಂಡಿದ್ದಾಳೆ …. ದಾರಿ ತೋರುವಂತವನಾಗು ನೀನೆ ನನ್ನ ಗುರು. ನನ್ನ ಮಾರ್ಗದರ್ಶಕ. ನನ್ನ ಗೈಡು.
ಭಾಗವತ: ಚಿಂತಿಸದಿರು ರಾವಣಾ, ನಾನು ನಿನ್ನ ಗೈಡದಾರೆ ನೀನು ನನ್ನ ಟೆಕ್ಸ್ಟಬುಕ್ಕು …..
ಈ ಡೈಲಾಗಿಗೆ ಮೂಲ, ನನ್ನ ಜಯವಂತನ ಸಂಬಂಧ. ಈ ಮಹರಾಯ ನನಗೆ ಮಾರ್ಗದರ್ಶನ ಮಾಡುವುದಿರಲಿ: ತಾನೇ ಒನ್ ಫೈನ್ ಮಾರ್ನಿಂಗ್ ಕೈಲಾಸದ ಮಾರ್ಗ ಹಿಡಿದು ಹೋದ. ನನ್ನಿಂದ ಯಾವ ಗೈಡಿಗೂ ಈ ಗತಿ ಮತ್ತೆ ಬರದಿರಲಿ ಅಂತ ನಾನು ಪಿಎಚ್ ಡಿ ಸುದ್ದಿಯನ್ನೇ ಮರೆತುಬಿಟ್ಟೆ.
ಮುಂದೊಂದು ದಿನ ಮತ್ತೊಬ್ಬ ಗೆಳೆಯ – (ಅವನ ಹೆಸರು ಕೊಟ್ರಶೆಟ್ಟಿ) – ಕಳಕಳಿಯಿಂದ ನನ್ನನ್ನು ಈ ರೀತಿ ಝಾಡಿಸಿದ: “ಅಲ್ಲೋ ಚಂಪಾ, ನೀ ಇಷ್ಟು ಶಾಣ್ಯ ಅದೀ. ಈಗ ಎಂಥೆಂಥಾ ದನಾ ಕಾಯೋರs ಡಾಕ್ಟರ್ ಆಗ್ಯಾರ ನಿನಗೇನಲೇ ಧಾಡಿ?
ನಾನು ಸುಮ್ಮನೆ, ಪುಟ್ಟಾ ಪೂರಾ ಇಪ್ಪತ್ತು ಸೆಕೆಂಡು. ಅವನ ಮುಖ ದಿಟ್ಟಿಸಿ ಅಂದೆ: “ಹೌದಪ್ಪ, ನೀ ಹೇಳೂದು ಖರೇನs”
ಈ ಗೆಳೆಯ ಕೊಟ್ರಶೆಟ್ಟಿಯೂ ಡಾಕ್ಟರ್ ಕೊಟ್ರಶೆಟ್ಟಿಯೇ ಆಗಿದ್ದ. (ಮುಂದೆ ಈ ಗೆಳೆಯನೂ ಕುಳ್ಳಿಯನ್ನು ಫಾಲೋ ಮಾಡಿ ಮತ್ತೊಂದು ಪೈನ್ ಮಾರ್ನಿಂಗ್ ಸ್ವರ್ಗದ ಮಾರ್ಗ ಹಿಡಿದ.)
*
ಮಾತು ಎಲ್ಲೆಲ್ಲೋ ಹೋಗುತ್ತಿದೆ. ಅಡ್ಡದಾರಿ ಅಂದರೇ ಹೀಗೆ. ಇರಲಿ.
ಅಮೇರಿಕನ್ ಕವಿ ರಾಬರ್ಟ್ ಫ್ರಾಸ್ಟನ The Road Not Taken ಕವನ ನೆನಪಾಗುತ್ತಿದೆ. ಹೋಗ ಹೋಗುತ್ತ ಒಂದು ಸರ್ಕಲ್ ಬರುತ್ತದೆ. ಆ ಕಡೆ ಒಂದು ಹಾದಿ. ಈ ಕಡೆ ಒಂದು. ಯಾವ ಹಾದಿ ಹಿಡಿಯಬೇಕು? ಗೊತ್ತಿಲ್ಲ. ಯಾವ ಕಾರಣಕ್ಕೋ – ತತ್ಕಾಲದ ಅಗತ್ಯ? ಸಂಪ್ರದಾಯ? ಪರಂಪರೆ? ಬಿಡೆ? ಜನಾಗ್ರಹ? ಅಂತಃಸ್ಪೂರ್ತಿ? – ಒಂದು ಹಾದಿ ಹಿಡಿಯುತ್ತೇವೆ. ಯಾವ ಕಾರಣವೂ ಇರಲಿಕ್ಕಿಲ್ಲ ಒಮ್ಮೊಮ್ಮೆ. ಆಯ್ಕೆ ಮಾಡಿದ ನಂತರ ಮುಗಿಯಿತು. ಒಂದು ಹಾದಿಗೆ ಬಿದ್ದ ನಂತರ ಆ ಹಾದಿಗುಂಟ ಹೋಗಲೇ ಬೇಕು. ಆದರೆ ಮಜಾ ಅಂದರೆ, ಈ ಇನ್ನೊಂದು ಹಾದಿ ಇತ್ತಲ್ಲ. ಅದು ಈ ಹಾದಿಯುದ್ದಕ್ಕೂ ಕನಸಾಗಿ ಕಾಡುತ್ತದೆ.
ಹೀಗೆ ಬದುಕು ಅಲ್ಲವೇ? ತುಳಿಯಲಾಗದ ಹಾದಿಗಾಗಿ, ಬರೆಯಲಾಗದ ಕವನಕ್ಕಾಗಿ, ಪಡಿಯಲಾಗದ ಪ್ರೇಮಿಗಾಗಿ ನಾವು ಸದಾ ಸದಾ ಕನವರಿಸುತ್ತೇವೆ. ಈ ಕನವರಿಕೆ ನೆಲದ ಮರೆಯ ನಿಧಾನದಂತೆ ನಮ್ಮ ನೆಲದ ಮೇಲಿನ ಎಲ್ಲ ಗಾಳಿಗೆ ಕಂಪು ಕೊನರಿಸುತ್ತದೆ. ಎಲ್ಲ ಬಿಸಿಲಿಗೆ ತಂಪು ಸಿಂಪಡಿಸುತ್ತದೆ.
ಒಂದು ಮಾತು ಮಾತ್ರ ಖರೆ. ಯಾವುದೇ ಬಿಂದುವಿನಲ್ಲಿ ಖಾಯಂ ಆಗಿ ನಿಂತು ಹ್ಯಾಮ್ಲೆಟ್ ನಂತೆ to be or not to be ಎಂದು ಒದ್ದಾಡುವ ಹಾಗಿಲ್ಲ. ಒಂದು ಕ್ಷಣದಲ್ಲಿ ಏನಾದರೂ ಆಯ್ಕೆ ಮಾಡಬೇಕು. ಮುಂದೆ ಸಾಗಬೇಕು. ಇಲ್ಲವಾದರೆ ಹಿಂದಿನಿಂದ ಬಂದ ಕ್ಷಣಗಳು ಢಿಕ್ಕಿ ಹೊಡೆದು ನಮ್ಮನ್ನು ಗಟಾರಕ್ಕೆ ಕೆಡವಿ ಮುಂದೆ ಸಾಗುತ್ತದೆ.
*
ಮಾರ್ಗದರ್ಶನದ ವ್ಯವಹಾರ ಇಷ್ಟೆಲ್ಲ ಗಡಚಾಗಿದ್ದರೂ ನಮಗೆ ಬೇಡ ಬೇಡವೆಂದರೂ ಮಾರ್ಗ ತೋರಿಸುವವರ ಸಂಖ್ಯೆಯೇನೂ ಕಡಿಮೆ ಇಲ್ಲ. ಯಾವನಾದರೂ ಒಬ್ಬ ಗಣ್ಯ ವ್ಯಕ್ತಿ ಅಕಾಲಿಕವಾಗಿಯೋ ಸಕಾಲಿಕವಾಗಿಯೋ ನಿಧನ ಹೊಂದಿದಾಗ, ಅವನಿಗೆ ಸಲ್ಲಿಸುವ ಶ್ರದ್ಧಾಂಜಲಿಯ ಪರಿ ನೀವು ಗಮನಿಸಿರಬೇಕು. ಸತ್ತವನನ್ನು ಸಾಕಷ್ಟು ಹೊಗಳುತ್ತಾರೆ. ಹೊಗಳಲಿ ಆದರೆ ಕೊನೆಯಲ್ಲಿ “ಶ್ರೀಯುತರು ನಮ್ಮನ್ನು ಅಗಲಿದ್ದರೂ ಅವರು ನಡೆದ ಮಾರ್ಗ ನಮ್ಮೆದುರಿಗಿದೆ. ಆ ಮಾರ್ಗದಲ್ಲಿ ನಾವೂ ನಡೆಯುವಾ. ಇದರಿಂದ ಮಾತ್ರ ಅವರ ಆತ್ಮಕ್ಕೆ ನಿಜವಾದ ಶಾಂತಿ!” ಎಂದು ಶಿಫಾರಸು ಮಾಡುತ್ತಾರೆ. ಸತ್ತವನು ಸತ್ತ. ಅವನು ಹಿಡಿದ ಮಾರ್ಗದಿಂದಾಗಿಯೇ ಅವನು ಸತ್ತಿರಬಹುದು. ಯಾರು ಬಲ್ಲರು? ಅವನ ಮಾರ್ಗವೇ ಬದುಕಿದವರ ಮಾರ್ಗವೂ ಯಾಕಾಗಬೇಕು? ಹೀಗೆ ದಿನಾ ಒಬ್ಬರು ಸಾಯುತ್ತಾರೆ. ನಾವು ಯಾರ ಮಾರ್ಗ ಅಂತ ಹಿಡಿಯಬೇಕು?
ನನಗನಿಸುತ್ತದೆ ಬಹುಶಃ ಇಂಥ ಶ್ರದ್ಧಾಂಜಲಿಗಳ ಹಿಂದೆ ಒಂದು ನಿಗೂಢ ಭಯ ಇರುತ್ತದೆ. ಸಾಗಿದ ಮಾರ್ಗವನ್ನು ಯಾರೂ ತುಳಿಯದಿದ್ದರೆ ಆ ಸತ್ತವನೇ ಅದೇ ಮಾರ್ಗವಾಗಿ ವಾಪಸು ಬಂದು ಇದ್ದವರನ್ನು ಕಾಡಿಸಬಹುದು ಎಂಬ ಭಯ.
*
ನಮ್ಮ ಪೋಲಂಕಿಯವರು ಹಗಲೆಲ್ಲ ಒಂದು ಉದಾಹರಣೆ ಹೇಳುತ್ತಿದ್ದರು. ಬಹಳ ತನ್ಮಯರಾಗಿ ಹೇಳುತ್ತಿದ್ದರು. ಬುದ್ಧನ ಕೊನೆಯ ಗಳಿಗೆಯಲ್ಲಿ ಅವನ ಶಿಷ್ಯ ಆನಂದ ಗುರುವಿನಿಂದ ಮಾರ್ಗದರ್ಶನ ಬಯಸಿ “ಓ ತಥಾಗತ, ನಮ್ಮ ಮುಂದಿನ ಮಾರ್ಗಕ್ಕೆ ಬೆಳಕು ತೋರಿಸು” ಅಂದನಂತೆ.
ಆಗ ಬುದ್ಧ – (ಈ ಮಾತನ್ನು ಯಾವಾಗಲೂ ಪೋಲಂಕಿ ಇಂಗ್ಲೀಷಿನಲ್ಲಿಯೇ ಹೇಳುತ್ತಿದ್ದರು) – ಹೇಳಿದನಂತೆ: “O Ananda! Be a light unto thyself ” (ನೀನೇ ನಿನ್ನ ಬೆಳಕಾಗಿರು)
ಇದು ಒಂದು ರೀತಿಯಾದರೆ. ಮತ್ತೆ ಕೆಲವರು ಮೈಮೇಲೆ ಯಾವ ಜವಾಬ್ದಾರಿಯನ್ನೂ ಹೊತ್ತುಕೊಳ್ಳದೆ ಹೇಳುತ್ತಾರೆ: ಮಹಾಜನೋ ಏನ ಗತಃ ಸ ಪಂಥಾ; ಅಂದರೆ, ದೊಡ್ಡವರು ನಡೆದದ್ದೆ ದಾರಿಯಂತೆ. ಇಲ್ಲಿ ನಾವು ಮೊದಲು ಮಾಡಬೇಕಾದದ್ದು: ನಾವು ‘ದೊಡ್ಡವ’ ರಾಗಬೇಕು! ಹಾಗೆಂದು ಜನ ನಮ್ಮನ್ನು ಗುರುತಿಸಬೇಕು. ಸಾರ್ವಜನಿಕವಾಗಿ ಕರೆಯಬೇಕು. ಆಮೇಲೆ ನಾವು ಮದ್ದಾನೆಯಂತೆ ಎಲ್ಲಿ ನುಗ್ಗಿದರೂ ಮಾರ್ಗವಾಗುತ್ತದೆ. ಮದ್ದಾನೆಯ ಮಾರ್ಗದಲ್ಲಿ ಮೊದ್ದು ಕುರಿಗಳು ಒಂದೊಂದಾಗಿ ಒಂದೊಂದಾಗಿ, ನಿಸಾರರ ಪದ್ಯವಾಚನ ಮಾಡುತ್ತ ಸಾಲುಸಾಲಾಗಿ ಬರುತ್ತವೆ.
*
ನಾನಂತೂ ಮೊದಲಿನಿಂದಲೂ ಬುದ್ಚನ ಪಾರ್ಟಿಯ ಮನುಷ್ಯ ಮೂರುವರೆ ದಶಕಗಳ ಹಿಂದಯೇ – ನಾನು ಇನ್ನೂ ಕಿರಿ – ಕವಿಯಾಗಿದ್ದಾಗಲೇ – ಬರೆದೆ:
ನೀ ಹಿಡಿದ ದಾರಿಯಲಿ ಹೂಗಳೇ ಇರಬಹುದು
ನನ್ನನ್ನು ಆ ದಾರಿಗೆಳೆಯಬೇಡ.
ನಾ ಕಂಡ ದಾರಿಯನೆ ನಾ ತುಳಿದು ಸಾಗುವೆನು
ಬೇರೆ ಯಾರೂ ಅದನು ತುಳಿಯವುದು ಬೇಡ …..
ಇದೂ ಅಲ್ಲದೆ. ನನ್ನ ಆ ಮೂರು ಜಗತ್ಪ್ರಸಿದ್ಧ ಸಾಲುಗಳು ನಿಮಗೆ ನೆನಪಿರಬೇಕು:
ಹೋಗಿಬರ್ತೇನಜ್ಜ. ಹೋಗಿಬರ್ತೇನಿ.
ನಿನ್ನ ಪಾದದ ಧೂಳಿ ನನ್ನ ಹಣೆ ಮೇಲಿರಲಿ.
ಕಣ್ಣೊಳಗೆ ಮಾತ್ರ ಅದು ಬೀಳದಿರಲಿ.
*
ಇಷ್ಟಿದ್ದರೂ ನನ್ನ ಬಳಿಗೆ ಮಾರ್ಗದರ್ಶನಕ್ಕಾಗಿ ಬರುವವರು ಇದ್ದೇ ಇದ್ದಾರೆ. ಮುಖ್ಯವಾಗಿ ಕಿರಿ ಬರಹಗಾರರು – ಹಿನ್ನುಡಿಗಾಗಿಯೋ, ಅದಕ್ಕಿಂತ ಕಿರಿದಾದ ಮುನ್ನುಡಿಗಾಗಿಯೋ, ಅದಕ್ಕಿಂತಲೂ ಕಿರಿದಾದ ಬೆನ್ನುಡಿಗಾಗಿಯೋ. ನಾನು ಏನೋ ತಿಳಿದದ್ದು ಅಥವಾ ತಿಳಿಯಲಾಗದ್ದು, ಬರೆದು ಕೊಡುತ್ತೇನೆ.
ಅಂತೂ ಮಿಕ್ಕಿ ಯಾವುದಾದರೂ ಗಿರಾಕಿ ಗಂಟೇ ಬಿತ್ತು ಅಂದರೆ ನಾನು ಹೇಳಬಹುದಾದ ಡೈಲಾಗಿದು: “ನೋಡಪಾ, ಇಲ್ಲಿ ಎದುರಿಗೆ ಒಂದು ದಾರಿ ಐತಿ. ಅದನ್ನ ಹಿಡಕೊಂಡು ಹೋಗು. ಹೋಗು ಹೋಗು ಹೋಗು. ದಾರ್ಯಾಗ ಒಂದು ಹಳ್ಳ ಹತ್ತಬಹುದು. ಅದರಾಗ ನೀನು ಬೀಳು. ಬಿದ್ದ ಮ್ಯಾಲ ಅದರಾಗಿನಿಂದ ನೀನು ಎದ್ದು ಬಂದರೆ ಮತ್ತ ನನ್ನ ಬೆಟ್ಟಿ ಆಗು ….. ”
ನನ್ನನ್ನು ಭೆಟ್ಟಿಯಾದವರು ಯಾರೂ ಇಲ್ಲ.
· ೧೯೯೬
 ನಿತ್ಯ ವರ್ತಮಾನ: ವಿಚಾರ: ೬. ಅಂತರಾಳದ ಬೆಳಕು: ಕರ್ನಾಟಕ ಕಾಲೇಜು
ಪರನಾಡಿನೊಳೆಡರುಗಳಂ
ಪರಪರಿಯಿಂ ಸೋಸುತೆಮ್ಮ ಕನ್ನಡ ಮಿತ್ರರ್ |
ವರವಿದ್ಯೆಯನಾಜಿಸುತಿರೆ
ಪರಮೇಶ್ವರನಿತ್ತನೆಮಗೆ ಮುದದಿಂ ವರವಂ…. ||೧||
ಎಲೆ ಮಗುವೆ, ಸಾಕು ಕಷ್ಟವು
ಭಲೆ! ನಿನ್ನಯ ತಪಕೆ ಮೆಟ್ಟಿವರವಿತ್ತೆನುನಾ |
ಸಲೆ ತಂತುಪುರದೊಳೆಂತೆನೆ
ನಲಿದಾಡುವುದೀಗ ನಿನಗಭೀಷ್ಟಿತ ಕಾಲೇಜ್….. ||೨||
ಅಕ್ಟೋಬರ್ ೧೯೧೭ರ ಕರ್ನಾಟಕ ಕಾಲೇಜು ಮಿಸಲೆನಿಯ ಮೊದಲ ಸಂಪುಟದ ಮೊದಲ ಸಂಚಿಕೆಯಲ್ಲಿ ರಾಘವೇಂದ್ರಾಚಾರ್ಯ ಪಂಚಮುಖಿ ಅವರು ಬರೆದ ಪದ್ಯದ ಮೊದಲ ಎಂಟು ಸಾಲುಗಳಿವು. ಧಾರವಾಡದ ಕರ್ನಾಟಕ ಕಾಲೇಜು ಸ್ಥಾಪನೆಗೊಂಡಿದ್ದು, ೨೦ ಜೂನ್ ೧೯೧೭ ರಂದು. ಈ ಎಂಬತ್ತು ವರ್ಷಗಳಲ್ಲಿ ಮುಖ್ಯವಾಗಿ ಉತ್ತರ ಕರ್ನಟಕದ ಬದುಕನ್ನು ಅನೇಕ ನೆಲೆಗಳಲ್ಲಿ ಅನೇಕ ಆಯಾಮಗಳಲ್ಲಿ ರೂಪಿಸಿದ ಮಹಾ ಸಂಸ್ಥೆ ಕರ್ನಾಟಕ ಕಾಲೇಜು. ಛೋಟಾ ಮಹಾಬಳೇಶ್ವರ – (ಅದು ಈಗ ಪಾವಟೆನಗರ) – ದಲ್ಲಿ ಆಕಾಶದೆತ್ತರಕ್ಕೆ ಬೆಳೆದು ನಿಂತಿರುವ ಕರ್ನಾಟಕ ವಿಶ್ವವಿದ್ಯಾಲಯಕ್ಕೆ ಮಾತೃ ಸಂಸ್ಥೆಯಾಗಿರುವ ಧಾರವಾಡದ ಕರ್ನಾಟಕ ಕಾಲೇಜು, ಇಂದಿಗೂ ‘ಕೆಸಿಡಿ’ ಎಂಬ ಮೂರಕ್ಷರಗಳ ಮಂತ್ರಗಳ ಮಿಡಿತದಿಂದ ನಮ್ಮನ್ನು ನಮ್ಮ ನಮ್ಮ ಭೂತಕಾಲಗಳ ರೋಮಾಂಚಕ ಜಗತ್ತಿಗೆ ಸೆಳೆಯುವ ಅದ್ಭುತವಾದ ಸೂಜಿಗಲ್ಲು.
‘ನೀವು ಎಲ್ಲಿ ಓದಿದ್ದು?’
‘ಧಾರವಾಡದ ಕರ್ನಾಟಕ ಕಾಲೇಜು.’
‘ಓಹೋ, ನೀವೂ ಕೆಸಿಡಿ ಅಂಧಂಗಾತು!’
ಜಾತಿ ಬೇರೆ, ಧರ್ಮ ಬೇರೆ, ಊರುಗಳೂ ಬೇರೆ, ಪೀಳಿಗೆಗಳೂ ಬೇರೆ, ಆದರೆ ‘ಕೆಸಿಡಿ’ ಅಂದೊಡನೆ ಎಲ್ಲವೂ ಲಯವಾಗಿ ಉತ್ತರ ಧ್ರುವದಿಂ ದಕ್ಷಿಣ ಧ್ರುವಕೂ ಯಾವುದೋ ಚುಂಬಕ ಗಾಳಿ ಬೀಸುತ್ತದೆ. ನೆನಪುಗಳ ಮಂಜು ಮಂಜಾದ ಮೋಡಗಳನ್ನು ಸರಿಸುತ್ತ ಕೆಂಪು ಇಟ್ಟಂಗಿಗಳು ಕಟ್ಟಡವೊಂದು ಕಣ್ಣು ಮೂಗು ಪಡೆಯುತ್ತದೆ. ಅದರೊಳಗಿನ ಕ್ಲಾಸ್ ರೂಮುಗಳು, ಆವಾಗಿನ ಪ್ರೊಫೆಸರರು, ಸಹಪಾಠಿಗಳು, ಗ್ಯಾದರಿಂಗುಗಳು, ಇಲೆಕ್ಷನ್ನುಗಳು, ಆಟ ನೋಟಗಳು…. ಆ ಹದಿ ವಯಸ್ಸಿನ ಕನಸುಗಳು, ಹತಾಶೆಗಳು, ನಿಟ್ಟುಸಿರುಗಳು, ಕವನಗಳು….
*
ಹಾವೇರಿಯ ಮುನ್ಸಿಪಲ್ ಹೈಸ್ಕೂಲಿನಲ್ಲಿದ್ದಾಗಲೇ, ನಾನು ಕನಸು ಕಂಡದ್ದು, ‘ನನ್ನ ಜೀವನದ ಮಹತ್ವಾಕಾಂಕ್ಷೆ’ ಎಂಬ ನಿರ್ಬಂಧ ಬರೆದದ್ದು: ನಾನು ಕರ್ನಾಟಕ ಕಾಲೇಜಿನಲ್ಲಿ ಪ್ರೋಫೆಸರ್ ಆಗಬೇಕು – ಅಂತ. (ನನ್ನ ಗೆಳೆಯನೊಬ್ಬ ‘ಪ್ರೋಪೇಶ್ವರ’ ಅಂತ ಉಚ್ಚರಿಸುತ್ತಿದ್ದ!) ೧೯೫೬ರ ಎಸ್‌ಎಸ್‌ಸಿ ಪರೀಕ್ಷೆಯಲ್ಲಿ ಆವಾಗಿನ ಬಾಂಬೇ ಬೋರ್ಡಿನ ರ‍್ಯಾಂಕ ವಿದ್ಯಾರ್ಥಿಯಾಗಿ, ಜೀವನದಲ್ಲಿ ಮೊಟ್ಟ ಮೊದಲು ಪೈಜಾಮ ಹಾಕಿಕೊಂಡ ರೋಮಾಂಚನ ಅನುಭವಿಸುತ್ತ ತಲೆಗೆ ಗಾಂಧಿ ಟೊಪ್ಪಿಗೆ ಏರಿಸಿಕೊಂಡು ಕರ್ನಾಟಕ ಕಾಲೇಜಿಗೆ ನಾನು ಕಾಲಿಟ್ಟಾಗ ಎಲ್ಲರ ಕಣ್ಣಿಗೂ ನಾನು ಒತ್ತುತ್ತಿದ್ದುದು – ಹಳ್ಳಿಗಾಡಿನಿಂದ ಬಂದ ಒಬ್ಬ ಸಾದೂ ಸ್ವಭಾವದ ‘ಸ್ಕಾಲರ್’ ಎಂದೇ. ನನ್ನ ಕ್ಲಾಸಿನ ಸಹಪಾಠಿಗಳಿಗೆ – ಮುಖ್ಯವಾಗಿ ಹುಡುಗಿಯರಿಗೆ – ನಾನೊಂದು ಪ್ರೀತಿಯ ಕುತೂಹಲದ ವಸ್ತುವಾಗಿದ್ದೆನಂತೆ. (ಅವರೇ ಎಷ್ಟೋ ವರ್ಷಗಳ ನಂತರ ಹೇಳಿದ್ದು.) ಮುಂದೆ ನಾಲ್ಕು ವರ್ಷಗಳ ಅವಧಿಯಲ್ಲಿ ಪೈಜಾಮ, ಟೊಪ್ಪಿಗೆ ಇತ್ಯಾದಿ ಎಲ್ಲ ಬಂಧನಗಳೂ ಕಳಚಿ ಹೋಗಿ ಬಿ.ಎ. ಮುಗಿಸುವ ಹೊತ್ತಿಗೆ ನಾನೊಬ್ಬ ನೇರ ಸ್ವಭಾವದ ಅಡ್ಡ ಮಾತುಗಳ ಸಾಹಿತಿಯಾಗಿ, ವಾಗ್ಮಿಯಾಗಿ ಕಾಲೇಜಿನ ಮಟ್ಟಿಗೆ ಒಬ್ಬ ಸಾರ್ವಜನಿಕ ವ್ಯಕ್ತಿಯಾಗಿದ್ದೆ.
ಕನಸುಗಳ ಕಾಡಿನಲಿ ಆಟಗಳನಾಡುತಲೆ
ನಾಚಿಸುವೆ ನಂದನದ ಅರಸನನ್ನು.
ಪಕ್ಷಿಗಳ ಚಿಲಿಪಿಲಿಗೆ ಪಲ್ಲವಿಯ ಹಾಡುತಲೆ
ಅರಸುವೆನು ಎನ್ನದೆಯ ಅರಸಿಯನ್ನು.
– ಎಂದು ‘ನಾಳೆಗಿದೊ ಸುಸ್ವಾಗತ’ (ಮಾರ್ಚ್ ೧೯೫೭) ಹಾಡುವ ಮರಿ ಕವಿಯಾಗಿದ್ದವನು ಮತ್ತೆ ಸಪ್ಟಂಬರ್ ೧೯೬೦ರ ಹೊತ್ತಿಗೆ….
ನನ್ನ ಹಣೆಬರಹಕ್ಕೆ ನಾನೆ ಹೊಣೆಯಾಗಿರಲು
ನಿನ್ನ ಒಣ ಆಸರವು ನನಗೆ ಬೇಡ
ನಿನ್ನ ಹೊಗಳಿಕೆ ಬೇಡ, ನಿನ್ನ ತೆಗಳಿಕೆ ಬೇಡ,
ನಿನ್ನದೆಂಬುದು ನನಗೆ ಯಾವುದೂ ಬೇಡ.
ಎಂದು ಸುತ್ತಲ ಜಗತ್ತನ್ನು ನಿರ್ದಾಕ್ಷಿಣ್ಯವಾಗಿ ನಿರಾಕರಿಸುವ ಭಗ್ನ ಪ್ರೇಮಿಯಾಗಿದ್ದೆ.
*
ಡಾ. ವಿ.ಕೃ. ಗೋಕಾಕ್ ಅವರು ಆಗ ನಮ್ಮ ಪ್ರಿನ್ಸಿಪಾಲರು. ‘ಗೋಕಾಕ್’ ಅಂದೊಡನೆ ಈಗ ನಮ್ಮೆಲ್ಲರಿಗೆ ನೆನಪಾಗುವುದು ೧೯೮೨ – ೮೩ರ ಗೋಕಾಕ್ ಚಳುವಳಿ. (ಅದನ್ನೂ ನಾವೇ, ಧಾರವಾಡದವರು ಸುರು ಮಾಡಿದ್ದು.) ಆದರೆ ಆಗ ಗೋಕಾಕ್ ಅಂದರೆ ಕರ್ನಾಟಕ ಕಾಲೇಜೇ. ಕಾಲೇಜಿನೆದುರು ಬೆಳೆದು ನಿಂತ ಆಕಾಶಮಲ್ಲಿಗೆಯ ಗಿಡದಂತೆ ಇದ್ದ ಗೋಕಾಕರು ನನ್ನಂಥವರ ಬಾಳನ್ನು ಒಂದು ದಂಡೆಗೆ ಹಚ್ಚಿದವರು. ಅವರು ಕ್ಲಾಸಿನಲ್ಲಿ ಪಾಠ ಮಾಡುವಾಗ ಆಡುತ್ತಿದ್ದ ಪ್ರತಿ ಮಾತಿಗೂ ಮಿಂಚಿನ ರೆಕ್ಕೆ ಮೂಡಿದಂತಾಗಿ ಉಂಟಾಗುತ್ತಿದ್ದ ಗಾಂಭೀರ್ಯದ ವಾತಾವರಣ ಒಂದು ರೀತಿಯದಾದರೆ, ಪ್ರತಿ ಶನಿವಾರ ಸಂಜೆ ಅವರ ಬಂಗಲೆಯಲ್ಲಿ ಕಾಲೇಜಿನ ಮರಿ ಕವಿಗಳನ್ನು ಸುತ್ತ ಕೂಡ್ರಿಸಿಕೊಂಡು ಅವರ ಮರಿ ಕವನಗಳಿಗೆ ಹಾರಲು ಕಲಿಸುತ್ತಿದ್ದ ಆತ್ಮೀಯತೆ ಇನ್ನೊಂದು ರೀತಿಯದು. ನಾವೆಲ್ಲ ಸೇರಿ ‘ಕಮಲ ಮಂಡಲ’ ಕಟ್ಟಿದೆವು. ‘ಭೃಂಗನಾದ’ ಎಂಬ ಹೆಸರಿನ ಕವನ ಸಂಕಲನ ಪ್ರಕಟಿಸಿದೆವು. ಅವರು ಆಗೀಗ ಸಂಜೆಯ ಮುಂದೆ ನನ್ನನ್ನು ವಾಕಿಂಗ್ ಕರಕೊಂಡು ಹೋದಾಗ ಕಾವ್ಯದ ಬಗ್ಗೆ, ಮಾನವತೆ ಬಗ್ಗೆ, ವಿಶ್ವದ ಬಗ್ಗೆ ಏನೇನೋ ಹೇಳುತ್ತಿದ್ದರು. ನನಗೀಗ ಯಾವುದೂ ನೆನಪಿಲ್ಲ. ಬೆಟ್ಟದಂಥ ಆ ಚೇತನದೊಂದಿಗೆ ಗುಂಡುಕಲ್ಲಿನ ಹಾಗೆ ನಡೆದಷ್ಟು ಮಾತ್ರ ಗೊತ್ತು. ಆ ದನಿಯ ಅನುಕರಣ ಮಾತ್ರ ಈಗಿನ ನೆನಪು.
೧೯೫೮ರಲ್ಲಿ ಕರ್ನಾಟಕ ಕಾಲೇಜು ಕರ್ನಾಟಕ ವಿಶ್ವವಿದ್ಯಾಲಯದ ನಿಯಂತ್ರಣಕ್ಕೆ ಒಳಪಟ್ಟು ಆರ್ಟ್ಸ್ ಮತ್ತು ಸೈನ್ಸ್ ಅಂತ ಎರಡು ತುಂಡುಗಳಾದವು. ಗೋಕಾಕರು ಹೈದ್ರಾಬಾದಿನ ಸೆಂಟ್ರಲ್ ಇನ್ಸ್ಟಿಟ್ಯೂಟ್ ಆಫ್ ಇಂಗ್ಲೀಷ್ ಸಂಸ್ಥೆಯ ನಿರ್ದೇಶಕರಾಗಿ ಹೊರಟು ನಿಂತಾ ನಾನು –
ಕನ್ನಡದ ಗಡಿ ಬಿಟ್ಟು ಹೊರಗೆ ನೀನಡಿ ಇಟ್ಟು
ಎಲ್ಲಿ ಬೇಕಾದಲ್ಲಿ ಹೋದರೇನು?
ನಿನ್ನ ಲೇಖನಿ ಬರೆಯೆ, ಕವನಗಳು ಎದೆ ತೆರೆಯೆ
ಅವುಗಳಿಂಪನು ಪವನ ತಾರದೇನು?
ತುಂಬು ಹರಕೆಯ ಬಯಸಿ, ನಿನ್ನನೇ ನೆನೆನೆನಿಸಿ
ಮಿಡಿಯುತಿದೆ ನನ್ನದೆಯ ಏಕತಾರಿ.
ಎಲ್ಲಿಯೇ ಬಿಡು ಬೀಡು, ನಿನ್ನ ಹಾಡನು ಹಾಡು
ಹೂ ಹೊದಿಕೆ ಹೊದ್ದಿರಲಿ ನಿನ್ನ ದಾರಿ…..
ಅಂತ ಬರೆದೆ. ಮುಂದೆ ನನ್ನ ಪ್ರಥಮ ಸಂಕಲನ ಬಾನುಲಿ (೧೯೬೦) ನನ್ನ ಪ್ರೀತಿಯ ಗುರುವಿನ ಮುನ್ನುಡಿಯನ್ನು ಹೊತ್ತು ಪ್ರಕಟವಾಯಿತು.
‘ಬಾನುಲಿ’ಗೆ ಆ ವರ್ಷದ ಸಾಹಿತ್ಯ ಅಕಾಡೆಮಿಯ ಬಹುಮಾನ ಬಂದಿತು. ಬಹುಮಾನದ ಮೊತ್ತ ರೂ. ೭೫೦ ಅಂತ ಸುದ್ದಿ ಹತ್ತಿದ ಹಿಂದಿನ ದಿನ ನಮ್ಮ ಅವ್ವನಿಗೆ ಲಕ್ವಾ ಹೊಡೆದು ಸಾವಿಗೆ ತುದಿಗೆ ಬಂದು ತಲುಪಿದ್ದಳು. ಅಪ್ಪ ಹೇಳಿದ: ‘ಆಯಿತು. ಅವಳ ಔಷಧದ ಖರ್ಚಿಗೆ ಅನುಕೂಲ ಆತು.’
ಆ ಕತೆ ಬೇರೆ.
*
ಗೋಕಾಕರ ನಂತರ ಪ್ರಿನ್ಸಿಪಾಲರಾಗಿ ಬಂದವರು ಪ್ರೊ. ಆರ್ಮಾಂದೊ ಮೆನೆಜಿಸ್ ಅವರು. ಅವರು ಏತಿ ಅಂದರೆ ಇವರು ಪ್ರೇತಿ. ಆದರೆ ಇಬ್ಬರದೂ ನನ್ನ ಮೇಲೆ ಅಗಾಧ ಪ್ರೀತಿ. ನಾನು ಕನ್ನಡದ ಜೊತೆಗೆ ಇಂಗ್ಲೀಷ್‌ನಲ್ಲೂ ಕವನ ಬರೆಯುತ್ತಿದ್ದೆ. ಅವನ್ನು ಮೆಚ್ಚಿಕೊಂಡ ಮೆನೆಜಿಸ್ ಅವರು ನಾನು ಬಿ.ಎ. ಎಕನಾಮಿಕ್ಸ್ ಆಗಿದ್ದರೂ ನನಗೆ ಇಂಗ್ಲೀಷ್ ಎಂ.ಎ.ಗೆ ಪ್ರವೇಶ ಕೊಡಿಸಿದರು. ಎಂ.ಎ. ದಲ್ಲಿ ಪ್ರಥಮ ರ‍್ಯಾಂಕ್ ಬಂದಿದ್ದರಿಂದ ನನಗೆ ಮರುದಿನವೇ ನೌಕರಿ ಸಿಕ್ಕಿತು. ಎರಡು ವರ್ಷಗಳ ಅಂತರದ ನಂತರ ನಾನು ವಾಪಾಸು ಬಂದಿದ್ದು ಅದೇ ನನ್ನ ಪ್ರೀತಿಯ ಕರ್ನಾಟಕ ಕಾಲೇಜಿಗೆ – ಇಂಗ್ಲೀಷ್ ಲೆಕ್ಚರರ್‌ ಆಗಿ, ಇಂಗ್ಲೀಷ್ ‘ಪ್ರೊಪೇಶ್ವರನಾಗಿ’, ೧೯೬೨ರಿಂದ ೧೯೬೯ ರವರೆಗಿನ ಮಾಸ್ತಗಿರಿಯ ಕಾಲ, ವಿದ್ಯಾರ್ಥಿ ಜೀವನದ ಮೊದಲ ನಾಲ್ಕು ವರ್ಷಗಳಷ್ಟೇ ರೋಮಾಂಚನಕಾರಿ ಹಾಗೂ ಕೋಲಾಹಲಕಾರಿ.
ಇಡೀ ಉತ್ತರ ಕರ್ನಾಟಕದಲ್ಲಿಯೇ ಸಾಹಿತ್ಯಿಕವಾಗಿ, ಸಾಂಸ್ಕೃತಿಕವಾಗಿ ಕರ್ನಾಟಕ ಕಾಲೇಜು ಕಂಗೊಳಿಸುತ್ತಿದ್ದ ಕಾಲ ಅದು. ಗೋಕಾಕರ ಭವ್ಯ ವ್ಯಕ್ತಿತ್ವ ಉಂಟು ಮಾಡಿದ್ದ ಪರಿಸರದ ಪರಿಣಾಮವದು. ಪ್ರಿನ್ಸಿಪಾಲರನ್ನೊಳಗೊಂಡಂತೆ ನಾವೆಲ್ಲ ಪ್ರಾಧ್ಯಾಪಕರು ಸೇರಿ ಒಂದು ಇಂಗ್ಲೀಷ್ ನಾಟಕವನ್ನೇ ಮಾಡಿದ್ದೆವು. ಸಿದ್ದಲಿಂಗ ಪಟ್ಟಣಶೆಟ್ಟಿ ಮತ್ತು ನಾನು ಒಮ್ಮೆ ಮೈಸೂರ ಕಡೆ ಹೋದಾಗ ತೇಜಸ್ವಿ ಮತ್ತು ಶ್ರೀರಾಮ ಕೂಡಿ ಸುರು ಮಾಡಿದ್ದ ‘ಲಹರಿ’ ಸಾಹಿತ್ಯ ಪತ್ರಿಕೆಯಿಂದ ಸ್ಪೂರ್ತಿ ಪಡೆದು ನಾವೂ ಯಾಕೆ ಧಾರವಾಡದಿಂದ ಒಂದು ಪತ್ರಿಕೆ ಚಾಲೂ ಮಾಡಬಾರದು ಅಂದುಕೊಂಡೆವು. ಗಿರಡ್ಡಿ ಗೋವಿಂದರಾಜರೂ ಕನಸಿನಲ್ಲಿ ಪಾಲುಗಾರರಾದರು. ಹೀಗೆ ಸುರುವಾದದ್ದು ‘ಸಂಕ್ರಮಣ’ ಅದು ೧೯೬೪ ರಲ್ಲಿ.
ಆಸೆ, ಕನಸು, ನಿಟ್ಟುಸಿರುಗಳೆಲ್ಲ ಕಾವ್ಯ ಕಲ್ಪನೆಯ ಪರಿಧಿಯನ್ನು ದಾಟಿ ವಾಸ್ತವದ ಬಾಗಿಲು ಬಡಿಯುತ್ತಿದ್ದ ವಯೋಮಾನ ಮತ್ತು ಮನೋಮಾನ. ಬದುಕಿನ ಅನುಭವಗಳೆಲ್ಲ ಈ ನಾಲ್ಕೆಂಟು ವರ್ಷಗಳಲ್ಲಿ ಕಿಕ್ಕಿರಿದು ತುಂಬಿಕೊಂಡು ಸ್ಪೋಟಗೊಳ್ಳುತ್ತಿರುವವೇನೋ ಎಂಬ ಎದೆ ಒಡೆಯುವ ಪ್ರಸಂಗಗಳು. ಕಾಲೇಜಿನ ಸುತ್ತಲಿನ ಚಿಕ್ಕ ಪುಟ್ಟ ಗುಡ್ಡ ಕಣಿವೆಗಳೆಲ್ಲ ನಮ್ಮ ಜೋಡಿ ಜೋಡಿ ಪಾದಗಳಿಗೆ ಹೂವಿನ ಹಾದಿಗಳಾದವು. ಆಕಾಶದಿಂದ ಸುರಿವ ಮಳೆ ನಮ್ಮ ತಲೆ ಮೇಲಿನ ಕೊಡೆಗೆ ಬಡಿದು ತುಂತುರು ಹನಿಗಳಾಗಿ ಭುಜ ತೊಯ್ದವು. ಒಂದು ಬಿರುಗಾಳಿ ಬೀಸಿ ಇದ್ದದ್ದನೆಲ್ಲ ತೊಳಕೊಂಡು ಹೋಗಿ ಉಂಟಾದ ಖಾಲಿ ಖಾಲಿ ಬದುಕನ್ನು ಮತ್ತೊಂದು ಗಾಳಿ ಬೀಸಿ ತುಂಬಿತೇ ತುಂಬಿತೇ ಎಂಬ ನಿರಂತರ ಕಾತರದಲ್ಲಿದ್ದಾಗಲೇ ನನ್ನ ಕಾಲೇಜು ಪ್ರಾಧ್ಯಾಪಕತ್ವದ ಹಂತ ಮುಗಿದು ನಾನು ವಿಶ್ವವಿದ್ಯಾಲಯಕ್ಕೆ ಹೋಗಬೇಕಾಯಿತು..
*
ಇತ್ತೀಚಿಗೆ- ಅಂದರೆ ಏಪ್ರಿಲ್ ೪ ಮತ್ತು ೫ ರಂದು – ಕರ್ನಾಟಕ ಕಾಲೇಜಿನ ಅಮೃತ ಮಹೋತ್ಸವ (ಪ್ಲಾಟಿನಂ ಜ್ಯುಬಿಲಿ) ಪ್ರಾರಂಭವಾಯಿತು. ಕಾಲೇಜಿನ ಹಳೆಯ ವಿದ್ಯಾರ್ಥಿ ಎಸ್. ಆರ್. ಬೊಮ್ಮಾಯಿ ಅವರಿಂದ ಸನ್ಮಾನಿತರಾದವರಲ್ಲಿ ಹುಬ್ಬಳ್ಳಿಯ ಶ್ರೀ ಆರ್. ಎಚ್. ಗೂಡವಾಲಾ ಒಬ್ಬರು. ಅವರಿಗೀಗ ೯೯ ವರ್ಷ. ಕಾಲೇಜಿಗೆ ೫೦ ವರ್ಷ. ಅಂದರೆ ಅವರಿಗೆ ತಾರುಣ್ಯ ಮೂಡಿದಾಗ, ಮುಖದ ಮೇಲೆ ಮೀಸೆ ಮೂಡಿದಂತೆ, ಕರ್ನಾಟಕ ಕಾಲೇಜು ಮೂಡಿರಬೇಕು. ಗೂಡವಾಲಾ ಅವರಿಂದ ಹಿಡಿದು ತೀರ ಇತ್ತೀಚಿನ ಲಕ್ಷಗಟ್ಟಲೆ ವಿದ್ಯಾರ್ಥಿಗಳು ಈ ಕಾಲೇಜಿನಿಂದ ಹೊರಬಂದಿರಬೇಕು. ಹೊರಬರುವುದು ಅಂದರೆ ಕಾಲೇಜನ್ನು ಒಳಗೆ ನುಂಗಿಕೊಂಡೇ ಹೊರಗೆ ಬರುವುದು. ಅಂತರಾಳದೊಳಗಿನ ಈ ಬಿಂಬ ಸ್ಥಾವರವೋ ಜಂಗಮವೋ? ಸ್ಥಾವರಕ್ಕಳಿವುಂಟು – ಅಂತ ಬಸವಣ್ಣ ಹೇಳಿದ. ಆದರೆ ಸ್ಥಾವರವೇ ಜಂಗಮವಾದಾಗ ಅದಕ್ಕೆ ಅಳಿವು ಎಂಬುದು ಎಲ್ಲಿ?
ಅಮೃತ ಮಹೋತ್ಸವವನ್ನು ಕಾಟಾಚಾರದ ಕಾರ್ಯಕ್ರಮವೆಂದು ಮಾಡದೆ ಅದನ್ನು ತನ್ನ ಮನೆಯ ಹಬ್ಬವೆಂಬಂತೆ, ತನ್ನ ಬದುಕಿನ ಒಂದು ಸಾಧನೆ ಎಂಬಂತೆ ಸಂಪೂರ್ಣವಾಗಿ ತೊಡಗಿಸಿಕೊಂಡು ಮಾಡುತ್ತಿರುವವರು ಕರ್ನಾಟಕ ವಿಶ್ವವಿದ್ಯಾಲಯದ ಇಂದಿನ ಕುಲಪತಿ ಡಾ. ಪಠಾನ್ ಅವರು. ಕಾಲೇಜಿನ ಹಳೆಯ ವಿದ್ಯಾರ್ಥಿಯಾಗಿದ್ದ ಪಠಾನ್ ಅವರದು ಮಾತೃ ಸಂಸ್ಥೆಯೊಂದಿಗೆ ಕರುಳಿನ ಸಂಬಂಧ ಹಾಗೆಯೇ ಕಾಲೇಜಿನ ಇಂದಿನ ಪ್ರಿನ್ಸಿಪಾಲರಾಗಿರುವವರು ಡಾ.ವೀಣಾ ಶಾಂತೇಶ್ವರ. ೧೯೬೪ ರಲ್ಲಿಯೇ ಕಾಲೇಜಿನ ಮಿಸೆಲೆನಿಯಲ್ಲಿ ‘ಮಧುರಸ್ಮೃತಿ’ ಎಂಬ ಸಣ್ಣ ಕತೆ ಪ್ರಕಟಿಸಿದ್ದ ವೀಣಾ ಯಲಬುರ್ಗಿ ಈಗ ಕನ್ನಡದ ಖ್ಯಾತ ಸಾಹಿತಿಯಾಗಿರುವುದು ಕಾಲೇಜಿನ ಗುಡ್ಡ ಕಣಿವೆಗಳ ಗಾಳಿಯನ್ನು ಸೇವಿಸಿಯೇ.
ಈಗೇನೋ ಶಿಕ್ಷಣ ಎಂಬುದು ಸಾರ್ವತ್ರೀಕರಣಗೊಂಡು ಊರೂರಿಗೆ ಕಾಲೇಜುಗಳಾಗಿವೆ. ಆದರೆ ಆ ಕಾಲಕ್ಕೆ ನಮ್ಮ ಭಾಗಕ್ಕೆ ಒಂದೇ ಒಂದೇ ಕಾಲೇಜು, ಅದು ಕರ್ನಾಟಕ ಕಾಲೇಜು. ನೂರಾರು ಪ್ರಾಧ್ಯಾಪಕರು. ಸಾವಿರಾರು ವಿದ್ಯಾರ್ಥಿಗಳು. ಹೀಗಾಗಿ ಅಲ್ಲಿ ಪ್ರಾಧ್ಯಾಪಕರಾಗಿರುವವರಿಗೆ ಎಲ್ಲಿಯೂ ‘ಖಾಸಗಿ’ ಬದುಕು ಎಂಬುದಿಲ್ಲ. ಇವತ್ತಿಗೂ ಎಲ್ಲಿ ಹೋದರೂ – ಬಾರುಗಳಲ್ಲಿ ಸಹ – ಯಾವುದೋ ಮೂಲೆಯಿಂದ ಒಬ್ಬ ಉದ್ಭವವಾಗಿ, ‘ನಾನು ನಿಮ್ಮ ಸ್ಟೂಡೆಂಟ್ ಸಾರ್’ ಅಂತ ಪ್ರೀತಿಯಿಂದ ಬಳಿಗೆ ಸಾರುತ್ತಾನೆ. ನನ್ನ ಅನೇಕ ಮಾಜಿ ವಿದ್ಯಾರ್ಥಿಗಳು – (ಉದಾ: ಕುಲಪತಿ ಪಠಾನ್, ಪ್ರಿನ್ಸಿಪಾಲ್ ವೀಣಾ ….) ದೊಡ್ಡ ದೊಡ್ಡ ಸ್ಥಾನ ಗಳಿಸಿದ್ದಾರೆ. ಅನೇಕರು ಮಂತ್ರಿಗಳಾಗಿದ್ದಾರೆ. ವಿಚಿತ್ರ ಆದರೂ ಸತ್ಯವೆಂದರೆ, ಎಮರ್ಜನ್ಸಿ ಕಾಲದಲ್ಲಿ ಇಂದಿರಾ ಸರಕಾರ ನನ್ನನ್ನು ಜೇಲಿಗೆ ಹಾಕಿದಾಗ ಮೊದಲನೇ ದಿನವೇ ಸೆಲ್ಯೂಟ್ ಹೊಡೆದವ – ಅವನೂ ಕೂಡ ಕರ್ನಾಟಕ ಕಾಲೇಜಿನ ನನ್ನ ಮಾಜಿ ವಿದ್ಯಾರ್ಥಿ. ಯಾವುದೋ ಕೇಸಿನಲ್ಲಿ ಸಿಕ್ಕು ಒಳಗೆ ಬಂದಿದ್ದನಂತೆ!.
*
ಕೆಸಿಡಿಯೊಂದಿಗೆ ನಮ್ಮದು ತಲೆತಲಾಂತರದ ಸಂಬಂಧ. ೧೯೨೦ – ೨೧ ರ ಸುಮಾರಿಗೆ ನಮ್ಮಪ್ಪ ಈ ಕಾಲೇಜಿನ ವಿದ್ಯಾರ್ಥಿ. ಅವನಿಗೆ ಓದು ಮುಗಿಸಲಿಕ್ಕಾಗಲಿಲ್ಲ. ಅಷ್ಟಕ್ಕೆ ಮುಗಿಸಿ ಟ್ಯೂಷನ್ ಕ್ಲಾಸು ತೆಗೆದು ಇಂಗ್ಲೀಷ್ ಮಾಸ್ತರ ಎಂದೇ ಪ್ರಸಿದ್ದನಾದವ. ನನ್ನ ಅಣ್ಣ, ತಮ್ಮ, ತಂಗಿ, ಹೆಂಡತಿ, ಮಗಳು, ಮಗ ಎಲ್ಲರೂ ಈ ಕಾಲೇಜಿನ ಡೆಸ್ಕುಗಳಲ್ಲಿ ಕುಂತವರು. ನನ್ನ ಮಗ ಸುನೀಲ ಬಿ.ಎ. ದಲ್ಲಿ ಯೂನಿವರ್ಸಿಟಿಗೆ ಫಸ್ಟ ರ‍್ಯಾಂಕು ಬಂದ. ನನ್ನದು ವಿದ್ಯಾರ್ಥಿಯಾಗಿ ನಾಲ್ಕುವರ್ಷ, ಪ್ರಾಧ್ಯಾಪಕನಾಗಿ ಏಳು ವರ್ಷ – ಹೀಗಾಗಿ ಕಾಲೇಜಿನೊಂದಿಗೆ ಹನ್ನೋಂದು ವರ್ಷದ ಸಂಬಂಧ. ಇಂದಿಗೂ ಧಾರವಾಡದ ಏಳು ಗುಡ್ಡಗಳ ಬಸಿರಿನಲ್ಲಿ ಅಂತರಗಂಗೆಯಾಗಿ ಹರಿಯುತ್ತಿರುವ ಶಾಲ್ಮಲಾ ಈ ಸಂಬಂಧದ ನಿರಂತರತೆಗೆ ಮೌನ ಸಾಕ್ಷಿಯಾಗಿದ್ದಾಳೆ.
*
ಬಿ.ಎ ಅಂತಿಮ ವರ್ಷದ ಪಾಠ – ಪ್ರವಚನ ಮುಗಿದಿವೆ. ಏಪ್ರಿಲ್ ದಲ್ಲಿ ಪರೀಕ್ಷೆ ಪ್ರಾರಂಭ. ೧೯೬೦ ಫೆಬ್ರುವರಿಯಲ್ಲಿ ಫೇರ್ ವೆಲ್ ಫಂಕ್ಷನ್ – ವಿದಾಯ ಕಾರ್ಯಕ್ರಮ. ಆಗ ತುಂಬಿದ ಸಭೆಯಲ್ಲಿ ಓದಿದ ಕವನ ಇದು.
ಇವರು
ಯಾರೋ ಏನೋ ಇವರು ಇಂದಿಗೂ ನಾನರಿಯೆ:
ಎಲ್ಲೊ ಎಂತೋ ಏಕೊ ಕೂಡಿದವರು.
ಒಲುಮೆಯಲ್ಲಿ ಚಿಮ್ಮುತಿಹ ನನ್ನೆದೆಯ ಗೀತಕ್ಕೆ
ಸ್ನೇಹದಲಿ ಹಿಮ್ಮೇಳ ಹಾಡಿದವರು.
ಕನಸು ರಚಿಸಿದ ಜಗದಿ ಮನಸು ವಿರಮಿಸುವಾಗ
ದೂರ – ನನಸಿನ ದಾರಿ ತೋರಿಸಿದವರು.
`ಹೋಗಿ ಬಾ’ ಎಂದೆನುತ ಬಾಯಿತುಂಬಾ ಹರಸಿ
ಪ್ರೇಮದಲಿ ಶುಭವನ್ನು ಕೋರಿದವರು.
ಕಣ್ಣ ನೋಟಗಳಲ್ಲಿ ಮಲ್ಲಿಗೆಯನರಳಿಸುತ
ಕವನ – ವದನದ ಚೆಲುವ ತೋರಿದವರು
ಅಕ್ಕ ತಂಗಿಯರಾಗಿ ಅಕ್ಕರೆಯ ಮಾತಿನಲಿ
ಸಕ್ಕರೆಯ ಸವಿಯನ್ನು ಬೀರಿದವರು.
ನನ್ನ ಮನ ಬೆಂದಾಗ ಮುಂದಾಗಿ ಬಲು ರಮಿಸಿ
ಒಂದಾಗಿ ನನ್ನೊಡನೆ ಮರುಗಿದವರು
ನಗೆಗೆ ನಲುಮೆಯ ನೀಡಿ, ಮುಂಗಾವ – ಮಂಜಿನೊಲು
ಬೆಳಗಿ, ಎದೆಯಲಿ ಮರಳಿ ಕರಗಿದವರು.
ನಾಲ್ಕು ದಿನ ನಲಿದಾಡಿ ಮತ್ತೆ ಅಗಲಿದರೇನು?
ಮಧುರ ನೆನಪಿನ ಮಧುವ ತರುವರಿವರು.
ಎದೆಯ ಕಡಲಾಳದಲ್ಲಿ ಮುತ್ತಾಗಿ ಮಲಗಿರುತ
ಅಂತರಾಳಕೆ ಬೆಳಕನೀಯುವವರು.
ಈ ಅಂತರಳಾದ ಬೆಳಕಿನ ಮೂಲ ಬಿಂದು: ಇಂದಿಗೂ ಧಾರವಾಡದ ಭೂಮಿಗೂ ಕಾಮನ ಬಿಲ್ಲಾಗಿ ನಿಂತಿರುವ ಕೆಂಪು ಇಟ್ಟಂಗಿಯ ಕಟ್ಟಡ, ಕರ್ನಾಟಕ ಕಾಲೇಜು.
-೧೯೯೮
 ನಿತ್ಯ ವರ್ತಮಾನ: ವಿಚಾರ: ೭. ಗುರು – ಶಿಷ್ಯರು ಭಯ – ಭಕ್ತಿಗಳೂ
ಒಮ್ಮೆ ವಿಧಾನಸೌಧದ ಲಿಪ್ಟಿನಲ್ಲಿ ಮೇಲಕ್ಕೆ ಹೋಗುತ್ತಿದ್ದಾಗ ಅದೇ ಲಿಪ್ಟಿನಲ್ಲಿ ಒಬ್ಬ ಅಪ್ಪಟ ಖಾದೀಧಾರಿ, ನಮಸ್ಕಾರ ಸರ್ ಅಂತ ನಮಸ್ಕಾರ ಮಾಡಿದರು. ಟಿಪಿಕಲ್ ರಾಜಕಾರಣಿ. ಅಡಿಯಿಂದ ಮುಡಿಯವರೆಗೆ – (ಪಾದ ಮತ್ತು ಮುಖ ಹೊರತುಪಡಿಸಿ) – ಶುಭ್ರವಸನ ಧಾರಿ. ಆ ಮಾತಿನ ಧಾಟಿ ಮತ್ತು ಚಹರೆಯ ಲಕ್ಷಣ ನೋಡಿದಾಗ ಅವರು ಮಾಡಿದ್ದು ಮಾಮೂಲಿ ಬೆಂಗಳೂರಿನ ನಮಸ್ಕಾರವಲ್ಲ ಅಂತ ಅನ್ನಿಸಿ ಅವರ ಕಣ್ಣಲ್ಲಿಯೆ ಕಣ್ಣಿಟ್ಟು ನೋಡಿದೆ.
ನನ್ನ ಅನುಮಾನ, ಅವರೊಬ್ಬ ಮಾಜಿ ಶಾಕರಿರಬೇಕು ಅಂತ. ಹಾಲಿಯಾಗಿದ್ದರೆ ಅವರ ಹಿಂದೆ ಮುಂದೆ ಎಂಟು ಹತ್ತು ಹಿಂಬಾಲಕರಾದರೂ ಇರುತ್ತಿದ್ದರು. ಸಚಿವರಾಗಿದ್ದರೆ ಈ ಸಂಖ್ಯೆ ಇಪ್ಪತ್ತು ದಾಟುತ್ತದೆ. ಮಾಜಿ, ಅಂತ ಯಾಕೆ ಸಂಶಯವೆಂದರೆ ಒಮ್ಮೆ ವಿಧಾನಸೌಧದ ರುಚಿ ಕಂಡವರು ಕಾರಣವಿರಲಿ, ಇಲ್ಲದಿರಲಿ ಅಲ್ಲಿ ಪ್ರೇತಾತ್ಮಗಳಂತೆ ಸುಳಿದಾಡುತ್ತಿರುತ್ತಾರೆ. ಇದೂ ಅಂಥ ಒಂದು ಗಿರಾಕಿ ಇರಬಹುದು….
ನನ್ನ ಲಹರಿಗೆ ಕತ್ತರಿ ಹಾಕಿದಂತೆ ಆ ವ್ಯಕ್ತಿ. “ನಾ ನಿಮ್ಮ ಸ್ಟೂಡಂಟು, ಸರ್s .” ಅಂದಿತು. ಪ್ರೀತಿಯ ನಗೆ ಚೆಲ್ಲಿ ಮತ್ತೊಮ್ಮೆ ನೋಡಿದೆ. ನನ್ನ ವಿದ್ಯಾರ್ಥಿ ಅಂದ ಮೇಲೆ ನನಗಿಂತ ಕಡಿಮೆ ವಯಸ್ಸಿರಬೇಕು. ಆದರೆ ಮುಖದಲ್ಲಿ ಗೆರೆಗಳು, ಮಾತಿನಲ್ಲಿ ಹಿರೇತನ, ವರ್ತನೆಯಲ್ಲಿ ಗಾಂಭೀರ್ಯ. ನಮ್ಮ ರಾಜಕೀಯ ಮನುಷ್ಯನನ್ನು ಎಷ್ಟು ಹಣ್ಣು ಮಾಡುತ್ತದೆಯಲ್ಲ ಅನ್ನಿಸಿತು.
ನನ್ನ ಮೂವತ್ತು ಮೂವತ್ತೈದು ವರ್ಷದ ಮಾಸ್ತರಿಕೆಯ ಮಹಾಗ್ರಂಥದಲ್ಲಿ ಈ ವಿದ್ಯಾರ್ಥಿ ಕಾಲ – ದೇಶ ನಿರ್ಣಯದ ಅನ್ವೇಷಣೆಗೆ ಮನಸ್ಸು ತೊಡಗಿತ್ತು. ಅವನಿಗಿದು ಗೊತ್ತಾಗಿ ಧಾರವಾಡದ ಕರ್ನಾಟಕ ಕಾಲೇಜಿನಲ್ಲಿ ತಾನು ಇದ್ದ ವರ್ಷ, ಓದುತ್ತಿದ್ದ ತರಗತಿ, ನಾನು ಅವನ ಕ್ಲಾಸಿಗೆ ಕಲಿಸುತ್ತಿದ್ದ ಪಠ್ಯ ಅವನು ಸಿಗಲೇ ಇಲ್ಲ. ಅವನಿಗೆ ನಿರಾಸೆ, ಅಪಮಾನ. ಏನು, ನಾನು ಮೂವತ್ತೈದು ವರ್ಷ ನೆನಪಿನಲ್ಲಿಟ್ಟುಕೊಂಡು ಈ ಮಾಸ್ತರನಿಗೆ ನನ್ನ ನೆನಪೇ ಇಲ್ಲವಲ್ಲ – ಎಂಬ ಸಿಟ್ಟು ಕೊನೆಯ ಕೊಂಡಿಯಾಗಿ …..
ಅವನು: ಸರ್. ಆವಾಗ ಒಂದು ದೊಡ್ಡ ಸ್ಟ್ರೈಕ್ ಆಗಿತ್ತು ನೋಡ್ರಿ. ಸ್ಟ್ರೈಕ್ ಲೆವೆಲ್,
ನಾನು: ಹಾಂ ಹೌದು ಹೌದು.
ಅವನು: ಆವಾಗ ನಾನs ಸ್ಟೂಡಂಟ್ ಲೀಡರ್ ಆಗಿದ್ದಿನ್ರೀ ಸsರ್, ಪೇಪರಿನಾಗೆಲ್ಲಾ ಫೋಟೋ ಬಂದಿತ್ತು.
ಅವನ ರಾಜಕೀಯ ಬದುಕಿಗೆ ಬುನಾದಿಯಾಗಿದ್ದ ಆ ಘಟನೆಯ ಪ್ರಸ್ತಾಪದ ನಂತರವೂ ನನ್ನ ಮುಖ ಗೋಡೆಯೇ ಆಗಿದ್ದನ್ನು ಕಂಡ ಅವನು ತೀರ ಕಟ್ಟ ಕಡೆಯ ಅಸ್ತ್ರವನ್ನು ಉಪಯೋಗಿಸಿದ. ನನ್ನ ಹಳೆಯ ವಿದ್ಯಾರ್ಥಿಗಳು ಮಾಮೂಲಿಯಾಗಿ ಅನುಸರಿಸುವ ತಂತ್ರವಿದು. ತಮ್ಮ ಕ್ಲಾಸ್ ಮೇಟ್ ಗಳಾಗಿದ್ದ ಸುಂದರ ಹುಡುಗಿಯರ ಹೆಸರು ಹೇಳುವುದು. ಅವರಿಗೊಂದು ಗ್ಯಾರಂಟಿ ಇರುತ್ತದೆ: ಈ ಮಾಸ್ತರ ಮಂದಿ ಏನು ಮರೆತರೂ ಆ ಹುಡುಗಿಯರನ್ನು ಮರೆಯುವದಿಲ್ಲ ಅಂತ ಇದೇನೂ ಅಂಥ ಸತ್ಯ ದೂರವಾದ ಆಪಾದನೆ ಅಲ್ಲ ಅಂತ ನನ್ನ ಅಭಿಪ್ರಾಯ.
ಈಗ ನನ್ನೆದುರಿಗಿದ್ದ, ಮಾಜಿ ಎಂಎಲ್‌ಎ ಆಗಿರದಿದ್ದರೂ ಭಾವಿ ಎಂಎಲ್‌ಎ ಆಗಬಹುದಾದ ನನ್ನ ಮಾಜಿ ವಿದ್ಯಾರ್ಥಿ, ತನ್ನ ಮಾಜಿ – ಮಾಸ್ತರನ ಮೇಲೂ ಅದೇ ಪ್ರಯೋಗ ಮಾಡಿದ. ಒಂದು … ಎರಡು …. ಮೂರು … ಭೂತಕಾಲದ ಸಮುದ್ರದಡಿಯಲ್ಲಿ ಹುದುಗಿ ಹೋಗಿದ್ದ ಆ ಸುಂದರ ಮುತ್ತು – ಹವಳ- ಕಪ್ಪೆಚಿಪ್ಪುಗಳು ಒಂದೊಂದಾಗಿ ಎದುರು ಬಂದು ನನ್ನ ಸದ್ಯದ ವಯಸ್ಸಿನಲ್ಲಿ ಭಾರೀ ಕುಸಿತವನ್ನು ಮಾಡಿದವು.
“ಓ …… ಈಗ ಗೊತ್ತಾತು ಬಿಡ್ರಿ ” – ಅಂದೆ, ನನ್ನ ಮುಖ ಆಗ ಮಿಂಚುತ್ತಿರಬೇಕು ಅವನಿಗೂ ಸಮಾಧಾನವಾಯಿತು. “ಮತ್ತ ಭೆಟ್ಟಿ ಆಗ್ತನ್ರಿ, ಸsರ್ ” ಅಂತ ಎರಡನೆ ನಮಸ್ಕಾರ ಹೇಳಿ ವಿಧಾನಸೌಧದ ತಿರುವಿನಲ್ಲಿ ಮಾಯವಾದ.
ಖರೆ ಹೇಳಬೇಕೆಂದರೆ: ನನಗೆ ‘ಗೊತ್ತು’ ಆದದ್ದು ಆ ಹುಡುಗಿಯರ ಮುಖಗಳೇ ಹೊರತು ಈ ಪ್ರೀತಿಯ ಶಿಷ್ಯನ ಮುಖವಲ್ಲ!… ಮತ್ತೆ ಭೆಟ್ಟಿಯಾದಾಗ ಈ ಸಮಸ್ಯೆ ಇರುವುದಿಲ್ಲ. ಏಕೆಂದರೆ ಮುಖ ಪರಿಚಯ ಆಗಿದೆಯಲ್ಲ.
*
ಹಾಗೆ ನೋಡಿದರೆ ನನ್ನ ನೆನಪಿನ ಶಕ್ತಿ ಅಗಾಧವಾದದ್ದೇ. ನೋಡಿದ್ದು, ಕೇಳಿದ್ದು ಎಲ್ಲವೂ ರೆಕಾರ್ಡಾಗಿ ನನ್ನ ಮೆದುಳಿನ ಕಂಪ್ಯೂಟರಿನಲ್ಲಿ ಬಿದ್ದಿರುತ್ತದೆ. ಬಹಳ ದಿನಗಳ ನಂತರ ಯಾರಾದರೂ ಕಂಡಾಗ ಅವರ ಹೆಸರು ಹಿಡಿದು ಕರೆದರೆ ಅವರಿಗೆ ಬಹಳ ಖುಶಿ. ಜೊತೆಗೆ “ನಿಮ್ಮ ಮೆಮರಿ ಬಹಳ ತೀಕ್ಷ್ಣ ” ಅಂತ ಅವರು ಅಭಿನಂದಿಸಿದರೆ ನನಗೂ ಖುಶಿ. ಆದರೆ ಒಮ್ಮೊಮ್ಮೆ ಒತ್ತುವ ಬಟನ್ನುಗಳು ಅದಲು ಬದಲಾಗಿ ಪರಿಸ್ಥಿತಿ ‘ಬಿಗುವಾಗಿ ಪರಿಣಮಿಸಿದರೂ ಹತೋಟಿಯಲ್ಲಿಯೇ’ ಇರುತ್ತದೆ.
ಬದುಕಿನ ತಿರುವುಗಳಲ್ಲಿ ಭೆಟ್ಟಿಯಾದವರೆಲ್ಲ. ನಮ್ಮ ನಮ್ಮ ನೆನಪೆಂಬ ನೆನಪಿನ ಅಗಾಧ ಸಂತೆಯ ಸದಸ್ಯರಾಗಿದ್ದರೂ ಕೂಡ, ಶಿಕ್ಷಣ ರಂಗದಲ್ಲಿ ಜೀವ ಸವೆಸುವವರಿಗೆ ಮಾತ್ರ ವಿದ್ಯಾರ್ಥಿ ಸಮೂಹವೆಂದರೆ ವಿಶೇಷ ಅಭಿಮಾನ. ‘ನೀನು ನಮಗೆ ಕಲಿಸಿದ್ದೀರಿ ಸಾರ್’ – ಅಂತ ಯಾರಾದರೂ ಹೇಳಿದಾಗ ಆ ವಿಷಯ ಅಷ್ಟಕ್ಕೇ ಬಿಡುವುದು ಒಳ್ಳೆಯದು. ನಾನು ಏನು ಕಲಿಸಿದ್ದೆನೋ ಅವನು ಏನು ಕಲಿತನೋ ಯಾರಿಗೆ ಗೊತ್ತು? ಇಷ್ಟೆ: ನಾನು ಎಲ್ಲಿಯೋ ಯಾವಾಗಲೋ ಮಾಸ್ತರಿಕೆ ಮಾಡುತ್ತಿದ್ದಾಗ ಅವನು ಅದೇ ಸಮಯದ ಅದೇ ಸ್ಥಳದ ಆಜೂಬಾಜು ವಿದ್ಯಾರ್ಥಿಯಾಗಿದ್ದ – ಎಂದು ತಿಳಿದುಕೊಂಡರೆ ಸಾಕು. ಏಕೆಂದರೆ ‘ಶಿಕ್ಷಕ – ವಿದ್ಯಾರ್ಥಿ’ ಸಂಬಂಧ ವ್ಯಾವಹಾರಿಕವಾದದ್ದು. ‘ಗುರು – ಶಿಷ್ಯ’ ಸಂಬಂಧ ಭಾವನಾತ್ಮಕವಾದದ್ದು. ವಿದ್ಯಾರ್ಥಿಯಾದವ ಶಿಷ್ಯನಾಗಿರಲಿಕ್ಕಿಲ್ಲ; ಶಿಷ್ಯನಾದವ ವಿದ್ಯಾರ್ಥಿಯಾಗಿರಲಿಕ್ಕಿಲ್ಲ. ಶಿಷ್ಯರು ಚಲನವಲನ ಸಾಧಾರಣ ಗೊತ್ತಿರುತ್ತವೆಯಾದರೂ ಕೇವಲ ವಿದ್ಯಾರ್ಥಿಯಾಗಿದ್ದವರ ಬಗ್ಗೆ ಈ ಗ್ಯಾರಂಟಿ ಇರುವುದಿಲ್ಲ. ನನ್ನ ಹಳೇ ವಿದ್ಯಾರ್ಥಿಗಳು ಜೀವನದಲ್ಲಿ ಏನೇನೋ ಸಾಧಿಸಿದ್ದಾರೆ: ನೌಕರಿ, ಸ್ಥಾನಮಾನ, ಅಧಿಕಾರ, ಕೀರ್ತಿ, ಪ್ರಶಸ್ತಿ, ಪುರಸ್ಕಾರ ಇತ್ಯಾದಿ. ಕ್ಲಾಸರೂಮು, ವಿದ್ಯಾರ್ಥಿಗಳು, ಪಠ್ಯ, ಪರೀಕ್ಷೆ – ಇಂಥ ಮಾಮೂಲಿ ಚೌಕಟ್ಟಿಗೆ ಸೀಮಿತವಾಗದ ನಾನು ಬದುಕಿನ ಬೇರೆ ಬೇರೆ ಅನಧಿಕೃತ ವಲಯಗಳಲ್ಲೂ ಹೊಕ್ಕಾಡಿ ಬಂದವನು.
ತುರ್ತು ಪರಿಸ್ಥಿತಿಯಲ್ಲಿ ಜೇಲಿಗೆ ಹೋಗಿದ್ದೆನಲ್ಲ. (ಹೋಗಿದ್ದೆ ಎನ್ನುವುದು ಅಹಂಕಾರದ ಮಾತು. ಕರಕೊಂಡು ಹೋಗಿದ್ದರು – ಎಂಬುದು ವಿನಯ ಮತ್ತು ವಾಸ್ತವ.) ಒಳಗೆ ಹೋದ ಒಂದೆರಡು ದಿನಗಳ ನಂತರ ೨೪ – ೨೫ ರ ತರುಣನೊಬ್ಬ ಎದುರಿಗೆ ನಿಂತು ಸೆಲ್ಯೂಟು ಹೊಡೆದು, “ನನಗ ನಿಮ್ಮದು ಗೊತ್ತೈತೀ ಸsರ್. ಅಂದ ಹೆಂಗಪಾ ಅಂದೆ. “ಕೇಸಿಡಿಯೊಳಗ ನಾ ನಿಮ್ಮ ಸ್ಟೂಡೆಂಟು ಸರ್” ಅಂದ. ಎದೆ ಧಸಕ್ ಅಂದಿತು. ಅವನು ಮಾಡಿದ್ದ ಅಪರಾಧವೆಂದರೆ: ವೀರೇಂದ್ರ ಪಾಟೀಲರು ಮುಖ್ಯಮಂತ್ರಿ ಆಗಿದ್ದಾಗ ತಾನು ಅವರ “ಮಗ” ಅಂತ ಹೇಳಿಕೊಂಡು ಅಧಿಕಾರಿಗಳಿಗೆ, ಸಾರ್ವಜನಿಕರಿಗೆ ಟೊಪ್ಪಿಗೆ ಹಾಕಿದ್ದು. ಅವನ ಅಪರಾಧದ ಸ್ವರೂಪ ತಿಳಿದು ಸ್ವಲ್ಪ ಸಮಾಧಾನವಾಯಿತು. ಅಡ್ಡಿ ಇಲ್ಲ. ನನ್ನ ಶಿಷ್ಯರು ಎಲ್ಲಾ ಕಡೆಗೂ ಇದ್ದಾರೆ ಎಂಬ ಅಭಿಮಾನ. ಅವನು ಈಗ ಎಲ್ಲಿದ್ದಾನೋ ಗೊತ್ತಿಲ್ಲ. ಮತ್ತೆ ನಾಮಾಂತರ ಮಾಡಿಕೊಡು ಶಾಸಕನೋ ಸಚಿವನೋ ಆಗಿರಲೂಬಹುದು.
ಗೆಳೆಯರೊಂದಿಗೋ ಸಂಬಂಧಪಟ್ಟವರೊಂದಿಗೋ ಹರಟೆ ಚರ್ಚೆಗಳಲ್ಲಿ ತೊಡಗಿದಾಗ ಯಾರಾದರೂ ಬಂದು ‘ಹಳೇ ವಿದ್ಯಾರ್ಥಿ’ ಅಂತ ಹೇಳಿಕೊಂಡಾಗ ಆಗುವ ಖುಶಿಗಿಂತ, ಆದರಿಂದ ಜೊತೆಗಿದ್ದವರ ಮುಖಗಳಲ್ಲಿ ಹಣಿಕಿ ಹಾಕುವ ಅಸೂಯೆಯೇ ರೋಮಾಂಚನಕಾರಿ. ಆದರೆ ರಾಜ್ಯದಾದ್ಯಂತ ವಿಶಾಲ ವಿದ್ಯಾರ್ಥಿ ಸಮುದಾಯ ಹೊಂದಿರುವ ನನ್ನಂಥವರಿಗಿರುವ ಚಿಂತೆ ಎಂದರೆ: ಇವರಿಂದ ಪಾರಾಗುವ ದಾರಿಯೇ ಇಲ್ಲದೆ, ಒಂದೇ ಏಕಾಂತದ ಕ್ಷಣವೂ ದೊರಕದಿರುವುದು. ಹೀಗೆಯೇ ಒಂದು ದಿನ ಯಾವುದೋ ಊರಿನ ಯಾವುದೋ ಬಾರೊಂದರಲ್ಲಿ ಕುಳಿತಿದ್ದೆ – ಯಾರೊಂದಿಗೋ. ಆ ಕಡೆ ಮೂಲೆಯೊಂದರ ಟೇಬಲ್ ಕಡೆಯಿಂದ ‘ಮುಸುಕಿದ ಮಬ್ಬಿನಲ್ಲಿ’ ತೇಲಿ ತೇಲಿ ಬಂದ ಒಂದು ಆಸಾಮಿ ಕೈಯಲ್ಲಿ ಗ್ಲಾಸು ಹಿಡಕೊಂಡೇ ಬಂದಿದ್ದ. ಅವನೂ ಒಬ್ಬ ಹಳೆಯ ವಿದ್ಯಾರ್ಥಿಯೇ! ಪರಿಚಯ ಮಾಡಿಕೊಂಡು ‘ಲೆಟ್ ಮಿ ಹ್ಯಾವ್ ದ ಪ್ಲೆಜ್ರ್ ಆಪ್ ಯುವರ್ ಕಂಪನಿ. ಸರ್’ ಎಂದು ಅಲ್ಲಿಯೇ ಕುಕ್ಕರಿಸಿದ. ಬಿಲ್ ಅವನೇ ಕೊಟ್ಟಿದ್ದು, ನಾನು ಕೀಟ್ಸ ಕಾವ್ಯಪಾಠ ಮಾಡಿದ್ದು ಅವನಿನ್ನೂ ನೆನಪಿನಲ್ಲಿ ಇಟ್ಟದ್ದು – ಎಲ್ಲಾ ಸಮಾಧಾನಕರವೇ. ಆದರೆ ಅವನು ಅವತರಿಸಿದ ಕ್ಷಣದಿಂದ ನಾನು ಗೆಳೆಯರೊಂದಿಗೆ ಹಂಚಿಕೊಳ್ಳುತ್ತಿದ್ದ ಪೋಲಿ – ಪ್ರಸಂಗಗಳ ನಿರೂಪಣೆಗೆ ಮಾತ್ರ ಕತ್ತರಿ ಬಿತ್ತು … ವಿದ್ಯಾರ್ಥಿ ಎದುರು ಚೀಪಾಗಬಾರದಲ್ಲ!.
*
ಶಿಕ್ಷಕ ವೃತ್ತಿ ಕೈಕೊಂಡವರಿಗೆ ವಿದ್ಯಾರ್ಥಿಗಳ ದಂಡು ಇರುವುದು ಸಹಜ. ಆದರೆ ಬೇರೆ ವೃತ್ತಿಯಲ್ಲಿ ಇದ್ದವರಿಗೆ ಈ ಅನುಕೂಲ ಅಥವಾ ಅಪಾಯ ಇಲ್ಲದಿದ್ದರೂ. ಕಲಿಸಿದ ಮಾಸ್ತರರ ಹಿಂಡಂತೂ ಇದ್ದೆ ಇರುತ್ತದೆ. ನೀವು ಸಮಾಜದಲ್ಲಿ ಸ್ವಲ್ಪ ಹೆಸರು ಗಳಿಸಿ ಪೇಪರುಗಳಲ್ಲಿ ನಿಮ್ಮ ಹೆಸರು ಸ್ವಲ್ಪ ಓಡಾಡುತ್ತಿದ್ದಂತೆ ಎಲ್ಲೇಲ್ಲಿಂದಲೋ ಅವತರಿಸುತ್ತಾರೆ ಈ ಗುರುಗಳು. ಅವರಿಗಷ್ಟು ಅಭಿಮಾನ. ಕನ್ನಡ ಶಾಲೆಯಿಂದ ಯೂನಿವರ್ಸಿಟಿವರೆಗೆ ನೂರಾರು ಶಿಕ್ಷಕರು ನಿಮ್ಮ ಬದುಕಿನಲ್ಲಿ ಹಾಯ್ದು ಹೋಗಿದ್ದರೂ ನೆನಪಿನಲ್ಲಿ ಖಾಯಂ ಆಗಿ ಉಳಿಯುವವರ ಕೆಲವರು ಮಾತ್ರ – ಬೇರೆ ಬೇರೆ ಕಾರಣಗಳಿಂದಾಗಿ. ಚೆನ್ನಾಗಿ ಪಾಠ ಮಾಡುವವರು, ಜೋಕು ಹೊಡೆಯುವವರು, ಸಂಕಟ ಕಾಲದಲ್ಲಿ ಸಹಾಯ ಮಾಡಿದವರು, ಉಚಿತ ಮಾರ್ಗದರ್ಶನ ತೋರಿದವರು. ತಮ್ಮ ಕಲೀಗರಾದ ಮ್ಯಾಡಂಗಳ ಜೊತೆ ಭಾನಗಡಿ ಮಾಡಿ ಸಿಕ್ಕಿ ಬಿದ್ದವರು ನೆನಪಿನಲ್ಲಿ ಉಳಿಯಲು ಒಂದೇ ಎರಡೇ ಕಾರಣ?
ನಾನು ಕಲಿತ – (ಮತ್ತು ನಂತರ ಕಲಿಸಿದ) ಕಾಲೇಜೊಂದರಲ್ಲಿ ನಮಗೊಬ್ಬ ಮ್ಯಾಡಂ ಇದ್ದರು. ನನ್ನ ಅಣ್ಣ, ನಾನು, ನನ್ನ ತಂಗಿ, ನನ್ನ ಹೆಂಡತಿ, ಅವಳ ತಂಗಿ, ನನ್ನ ಮಗಳು, ಮಗ ಎಲ್ಲರೂ ಈ ಮ್ಯಾಡಂ ಕೈಯಲ್ಲಿ ಕಲಿತವರೇ. ಆ ಕಾಲಕ್ಕೇ ಆ ಸೀಮೆಗೆ ಅದೊಂದೇ ಕಾಲೇಜು. ಕಾಲೇಜಿನಲ್ಲಿ ಬಿಟ್ಟರೂ ಬಿಡದ ಕರ್ಮ ಅಂದರೆ – ಇಂಗ್ಲೀಷ್. ಹೀಗಾಗಿ ಇಂಥ ಪರಿಸ್ಥಿತಿ ಉದ್ಭವಿಸಿತ್ತು.
ಅದಿರಲಿ. ಅದೇ ಸಂಸ್ಥೆಯ ಅದೇ ವಿಭಾಗದಲ್ಲಿ ಅದೇ ಮ್ಯಾಡಂ ಕೈಯಲ್ಲಿ ಸಹೋದ್ಯೋಗಿಯಾಗಿ ಕೆಲಸ ಮಾಡುವ ಪ್ರಸಂಗ ಬಂದಾಗ ಒಮ್ಮೊಮ್ಮೆ ಸಮಸ್ಯೆ ಹುಟ್ಟುತ್ತಿದ್ದವು. ಮ್ಯಾಡಂಗೆ ತಮ್ಮ ಮಾತನ್ನು ಎಲ್ಲರೂ ಮರು ಪ್ರಶ್ನೆ ಹಾಕದೆ ಕೇಳಬೇಕೆಂಬ ಛಲ. ಪ್ರಶ್ನೆ ಮಾಡದೇ ಯಾರ ಮಾತನ್ನೂ ಕೇಳಬಾರದು ಎಂಬ ಎಡವಟ್ಟು ಸ್ವಭಾವವೇ ನನ್ನ ಬಲ. ಅವರಿಗೆ ನನ್ನ ಮೇಲೆ ವಿಶೇಷ ಅಧಿಕಾರದ ಹಕ್ಕು ಯಾಕೆಂದರೆ, ಅವರು ಲೆಕ್ಕ ಹಾಕಿದಂತೆ, ನನ್ನ ಮನೆಯ ಎಲ್ಲರೂ ಅವರ ವಿದ್ಯಾರ್ಥಿಗಳಾಗಿದ್ದದ್ದು. ನಮ್ಮ ಅಪ್ಪ ಮಾತ್ರ ಅವರಿಂದ ಪಾರಾಗಿದ್ದ: ಏಕೆಂದರೆ ಅವನು ನಮ್ಮ ಮ್ಯಾಡಂಗಿಂತ ಮೊದಲೇ ಹುಟ್ಟಿದ್ದ!
ನನ್ನನ್ನು ಹಾದಿಗೆ ತರಲು – (ಅಂದರೆ ತಮ್ಮ ಹಾದಿಗೆ ತಂದುಕೊಳ್ಳಲು) – ಒಮ್ಮೆ ಈ ನಮೂನೆಯ ಸನ್ನಿವೇಶ ಸೃಷ್ಟಿಸಿದ್ದರು ಮ್ಯಾಡಂ.
ಅವರು: ಪಾಟೀಲ್ರ. ನೀವು ನನ್ನ ಸ್ಟೂಡಂಟ್. ಹೌದಲ್ಲೋ?
ನಾನು: ಹೌದ್ರಿ, ಮ್ಯಾಡಂ
ಅವರು: ನಾನು ನಿಮಗಿಂತ ಸೀನಿಯರ್, ಹೌದಲ್ಲೋ?
ನಾನು: ಇರಬಹುದು ಮ್ಯಾಡಂ
ಅವರು: ನಾನು ನಿಮಗಿಂತ ಹತ್ತು ವರ್ಷ ಮುಂಚೆ ಹುಟ್ಟೇನಿ.
ನಾನು: ನಾ ಏನು ಮಾಡ್ಲಿ ಮ್ಯಾಡಂ? ಅದಕ್ಕೆ ನಿಮ್ಮ ಪೇರೆಂಟ್ಸ್ ಕಾರಣ. ಅಲ್ಲದ …..
ಅವರು: ಅಲ್ಲದs ಏನು
ನಾನು: ನೀವು ನನಗಿಂತ ಹತ್ತು ವರ್ಷ ಮುಂಚಿ ಹುಟ್ಟಿದ್ದರೆ ನನಗಿಂತ ಹತ್ತು ವರ್ಷ ಮುಂಚೆ ಸಾಯುತ್ತೀರಿ ಅಷ್ಟೆ.
ಸೀನಿಯಾರಿಟಿ ಅಂದರೆ ಇಷ್ಟೇ. ನಮ್ಮ ದೇಶದಲ್ಲಿ ವಿಶೇಷವೆಂದು ಪರಿಗಣಿತವಾಗುವ ಈ ಸೀನಿಯಾರಿಟಿ ಎಂಬ ಕ್ವಾಲಿಪಿಕೇಶನ್ ಪಡೆಯಲು ಅರ್ಹತೆ. ವಿದ್ಯೆ, ಪ್ರತಿಭೇ ಯಾವುದೂ ಬೇಕಾಗಿಲ್ಲ. ನೀವು ಜೀವಂತವಾಗಿ ಉಳಿದಿದ್ದರೆ ಸಾಕು. ಅಂದರೆ: ನೀವು ಒಳಗೆ ಎಳೆದುಕೊಂಡ ಉಸುಲು ಹೊರಗೆ ಬರಬೇಕು, ಮತ್ತೆ ಒಳಗೆ ಹೋಗಬೇಕು … ಅಷ್ಟೆ. ನೀವು ಸೀನಿಯರ್ಸ. ಆದರೆ ಸೀನಿಯಾರಿಟಿಗೂ ಅನುಭವಕ್ಕೂ ಜ್ಞಾನಕ್ಕೂ ಸಜ್ಜನಿಕೆಗೂ ಯಾವುದೇ ಪರಸ್ಪರ ಸಂಬಂಧ ಇರುವುದಿಲ್ಲ – ಎಂಬುದು ನನ್ನ ಅನುಭವದ ಮಾತು. “ಅವರದು ಇಪ್ಪತ್ತೈದು ವರ್ಷದ ಅನುಭವ ” … ಎಂಬ ಮಾತಿನ ಅರ್ಥವಿಷ್ಟೇ: “ಅವರ ಒಂದು ವರ್ಷದ ಅನುಭವ ಇಪ್ಪತ್ತೈದು ಸಲ ರಿಪೀಟಾಗಿದೆ.
ಆದರೆ ಎಲ್ಲ ಗುರುಗಳೂ ಒಂದೇ ನಮೂನೆ ಇರುವುದಿಲ್ಲ. ತಂದೆ – ತಾಯಿಗಳ ಮಾತು ಮೀರಬಾರದು ಎಂಬಂಥ ನಿರ್ಬಂಧಗಳಿರುವ ನಮ್ಮ ಪರಂಪರೆಯಲ್ಲಿ ಅನೇಕ ಸಲ ತಾಯಿ – ತಂದೆಗಳಿಗಿಂತ ಹೆಚ್ಚಾಗಿ ನಮ್ಮ ಮಾಸ್ತರೇ ನಮ್ಮನ್ನು ಅರ್ಥ ಮಾಡಿಕೊಳ್ಳಬಲ್ಲ ಸ್ನೇಹಿತರಾಗಿರುತ್ತಾರೆ. ಮನೆಯ ಮಗ ಮಾತು ಕೇಳದಿದ್ದಾಗ ಅವನಿಗೆ ಬುದ್ದಿ ಹೇಳಲು ಅವ್ವ – ಅಪ್ಪಂದಿರು ಅವನ ಮಾಸ್ತರಿಗೆ ವಶೀಲಿ ಹಚ್ಚುತ್ತಾರೆ. “ನಾ ಎಲ್ಲಾ ನಿಮ್ಮ ಅಪ್ಪಗ ಹೇಳ್ತನಿ ಬಿಡು” ಅಂತ ಮಾಸ್ತರರೇ ಧೈರ್ಯ ತುಂಬುತ್ತಾರೆ. ನಾನು ಎಂ.ಎ. ಇಂಗ್ಲಿಷ್ ಮಾಡಿದ್ದರೂ ನನ್ನ ಕಾಲೇಜು ಸುರುವಾಗಿದ್ದು – ಸೈನ್ಸ್ ದಿಂದ ಅನಂತರ ಮ್ಯಾಥ್ಸ, ಅನಂತರ ಬಿ.ಎ. ಎಕನಾಮಿಕ್ಸ, ಅನಂತರ ಇಂಗ್ಲೀಷಗೆ ಬಂದೆ. ನಾನು ಐಎಎಸ್. ಆಗಬೇಕೆಂಬ ನಮ್ಮ ಅಪ್ಪನ ಮಹತ್ವಾಕಾಂಕ್ಷೆಯಿಂದಾಗಿ ಸೈನ್ಸ್ ತಗೊಂಡೆ. ಅವನ ಮನಸ್ಸು ಬದಲು ಮಾಡುವ ಬದಲು ನಾನು ಉಪಯೋಗಿಸಿದ ವಶೀಲಿ ಡಾ. ಗೋಕಾಕರದು. ಡಾ. ಗೋಕಾಕರ ವಶೀಲಿಗಾಗಿ ನಾನು (ಅಪ್ಪನ ಸ್ನೇಹಿತ) ಹಳ್ಳಿಕೇರಿ ಗುದ್ಲೆಪ್ಪನವರ ವಶೀಲಿ ಬಳಸಿದ್ದೆ.
ಡಾ. ವಿ. ಕೃ ಗೋಕಾಕರ ಅಚ್ಚುಮೆಚ್ಚಿನ ಶಿಷ್ಯರಲ್ಲಿ ನಾನು ಒಬ್ಬ. ಆ ಹದಿ ಹರೆಯದ ಕಣ್ಣುಗಳಲ್ಲಿ ಕನಸು ತುಂಬಿದವರು ಅವರು. ಕನಸುಗಳಲ್ಲಿ ಕಾವ್ಯ ತುಂಬಿದವರು. ಆದರೆ ಗೋಕಾಕ್ ಚಳುವಳಿಯ ಸುರುವಾತಿನಲ್ಲಿ ಅವರ ಶಿಷ್ಯರಾದ ನಾವೆಲ್ಲ ‘ಗೋಕಾಕ್ ಗೋಬ್ಯಾಕ್’ ಅಂತ ಕೂಗು ಹಾಕಿದಾಗ ಅದನ್ನೂ ನಸುನಗೆಯ ಗಾಂಭಿರ್ಯದಿಂದ ಪ್ರೀತಿಯಲ್ಲಿ ಅರ್ಥ ಮಾಡಿಕೊಂಡವರು ಅವರು.
ಗುರುವಿನ ಗುಲಾಮನಾಗುವ ಮಾತು ಹರಿದಾಡಿದ ಈ ನೆಲದಲ್ಲಿ ಶಿಷ್ಯಾದ್ ಇಚ್ಛೇತ್ ಪರಾಜಯಂ ಎಂಬ ಮಾತೂ ಇದೆ. ಗುರುದೇವೋ ಭವ ಎಂದು ಗುರುಗಳನ್ನು ಆರಾಧಿಸುವ ಪವಿತ್ರ ದೇಶದಲ್ಲಿ ಅರಮನೆಯ ಹಂಗಿಗೊಳಗಾಗಿ ಏಕಲವ್ಯನ ಹೆಬ್ಬೆರಳನ್ನೇ ಗುರುದಕ್ಷಿಣೆಯನ್ನಾಗಿ ಬೇಡಿ ಪಡೆದ ದ್ರೋಣಾಚಾರ್ಯ ಪರಂಪರೆಯೂ ಇದೆ. ಚೋರ ಗುರು ಚಂಡಾಲ ಶಿಷ್ಯ ಎಂಬ ಗಾದೆ ಇದೆ. ‘ಏನು ಗುರೂ?’ ಅಂತ ಎಂಥ ಅಪರಿಚಿತವನನ್ನೂ ಸ್ನೇಹದ ಸಲುಗೆಯಲ್ಲಿ ಸಂಬೋಧಿಸಬಹುದು … ‘ಗುರು’ ಎಂಬುದು ಈಗ ಅಂತಾರಾಷ್ಟ್ರೀಯ ನೆಲೆಯಲ್ಲಿ ಚಲಾವಣೆಯಲ್ಲಿರುವ ಶಬ್ದ ಮತ್ತು ಪರಿಕಲ್ಪನೆ.
ವಿದ್ಯಾರ್ಥಿಗಳಾಗಿರುವವರಲ್ಲಿ ನೂರಕ್ಕೆ ತೊಂಬತ್ತರಷ್ಟು ಅನಾಮಧೇಯರೇ. ರ‍್ಯಾಂಕಿನ ಹುಚ್ಚಿನವರಲ್ಲ. ಅವರು ಹಿಂದಿನ ಬೆಂಚಿನವರು. ಯಾರ ಉಸಾಬರಿಗೂ ಹೋದವರಲ್ಲ. ನಾಟಕ – ಸಂಗೀತ – ನೃತ್ಯ – ಕ್ರೀಡೆಗಳಿಂದ ದೂರ. ಕಾಲೇಜು ಮಿಸಲೆನಿಗಳಲ್ಲಿ. ವಾಲ್ ಪೇಪರುಗಳಲ್ಲಿ ಅವರ ಹೆಸರು ಕಾಣದು. ಸ್ಟ್ರೈಕುಗಳಲ್ಲಿ ಚುನಾವಣೆಗಳಲ್ಲಿ ಪಾಲುಗೊಂಡವರಲ್ಲ. ಜೀವನದಲ್ಲಿ ಇಂಥವರು ಏನೇನೋ ಗುದಮುರಿಗೆ ಹಾಕಿ ಒಂದು ಮಟ್ಟಿಗೆ ಹತ್ತಿ ತಮ್ಮ ಪಾಡಿಗೆ ತಾವು ಇದ್ದು ಬಿಟ್ಟರೂ ತಮ್ಮ ಶಿಕ್ಷಕರನ್ನಾಗಲಿ, ಪ್ರೊಫೆಸರನ್ನಾಗಲಿ ಮರೆಯುವುದಿಲ್ಲ. ಇಂಥವರು ತಮ್ಮ ಗುರುಗಳಿಗೆ ಸಲ್ಲಿಸುವ ಕೃತಜ್ಞತೆಯೂ ಬೇರೆ ಬೇರೆ ನಮೂನೆಯದಾಗಿರುತ್ತದೆ. ಇಂಥ ಒಬ್ಬ ಶಿಷ್ಯ ಅನೇಕ ವರ್ಷಗಳ ನಂತರ ಭೆಟ್ಟಿಯಾಗಿ ತಾನು ಲೆಕ್ಚರರ್ ಆಗಿರುವ ಕಾಲೇಜಿಗೆ ಗ್ಯಾದರಂಗಿನ ಮುಖ್ಯ ಅತಿಥಿಯಾಗಿ ಬರಬೇಕೆಂದು ಕೇಳಿಕೊಂಡಾಗ ಇಲ್ಲವೆನ್ನಲಾಗಲಿಲ್ಲ. ನಾನು ನನ್ನ ಯಥಾ ಪ್ರಕಾರದ ಯೂನಿಫಾರ್ಮಾಗಿರುವ ಪ್ಯಾಂಟು ಶರಟುಗಳಲ್ಲಿ ಚೀಪ್ ಗೆಸ್ಟಾಗಿ ಹೋದಾಗ ಸ್ವಾಗತಿಸಿದ ನನ್ನ ವಿದ್ಯಾರ್ಥಿ ಅಡಿಯಿಂದ ಮುಡಿವರೆಗೆ ಸೂಟುಧಾರಿ. (ಸಣ್ಣ ಸಣ್ಣ ಕಾಲೇಜುಗಳಲ್ಲಿ, ‘ಪ್ರೊಫೆಸರ್’ ಆಗಿರುವವರಿಗೆ ಇದು ಅನಿವಾರ್ಯ ಕೂಡ. ಇಲ್ಲದಿದ್ದರೆ ಅದೇ ರೀತಿ ಸೂಟುಧಾರಿಗಳಾಗಿರುವ ವಿಧ್ಯಾರ್ಥಿ ಕೂಟದ ಪದಾಧಿಕಾರಿಗಳೆದುರು ಸಣ್ಣವಾರಾಗುವ ಹೆದರಿಕೆ ಇರುತ್ತದೆ.)
ನನ್ನ ಭಾಷಣ ಅರ್ಧ ತಾಸಿನದು ಮಾತ್ರ. ಅದಕ್ಕೆ ಮುನ್ನುಡಿಯಾಗಿ ನನ್ನ ಹಳೇ ವಿದ್ಯಾರ್ಥಿ ಮಾಡಿದ ಅತಿಥಿ – ಪರಿಚಯ ಮಾತ್ರ ಪುಟ್ಟಾಪೂರಾ ಒಂದು ತಾಸಿನದಿತ್ತು. ನಾನು ನಾಲ್ಕುವರ್ಷ ಪಾಠ ಮಾಡಿದ್ದನ್ನು ಮೌನವಾಗಿ ಸಹಿಸಿಕೊಂಡಿದ್ದವ ಈಗ ಸಂದರ್ಭ ಸಿಕ್ಕಾಗ ಸೇಡು ತೀರಿಸಿಕೊಂಡಿದ್ದ!
ಇನ್ನೊಬ್ಬನ ರೀತಿ ಬೇರೆ.
ನಮ್ಮ ಇಂಗ್ಲೀಷ್ ವಿಭಾಗದಲ್ಲಿ ಓದಿದ ಅನೇಕ ವಿದ್ಯಾರ್ಥಿಗಳು ಕನ್ನಡ ಸಾಹಿತ್ಯದಲ್ಲಿ ಕವಿ – ಕತೆಗಾರ – ಕಾದಂಬರಿಕಾರರಾಗಿ, ವಿಮರ್ಶಕರಾಗಿ ಹೆಸರು ಮಾಡಿದ್ದಾರೆ. ಅವರಿಗೆ ಪ್ರೊಫೆಸರರಾಗಿದ್ದ ನನ್ನಂಥವರಿಗೆ, ಗಿರಡ್ಡಿ ಅಂಥವರಿಗೆ ಇದು ಹೆಮ್ಮೆಯ ಗರಿ. ಇಂತ ಕೆಲವರಿಗೆ ಮುನ್ನುಡಿ – ಬೆನ್ನುಡಿ – ಚೆನ್ನುಡಿ ಇತ್ಯಾದಿ ಬರೆಯಬೇಕಾದ ಭಾಗ್ಯವೂ ನಮಗೆ ಒಕ್ಕರಿಸುತ್ತದೆ.
ಇಂಥ ಒಬ್ಬ ಶಿಷ್ಯ ಡಿ.ಲಿಟ್ ಪದವಿಗಾಗಿ ಸಲ್ಲಿಸಬೇಕಾಗಿದ್ದ ಪುಸ್ತಕಕ್ಕೆ ಮುನ್ನುಡಿ ಬರೆಯಲು ಆರಾಮಾಗಿ ಒಪ್ಪಿಬಿಟ್ಟಿದ್ದೆ. ಇಂಗ್ಲೀಷಿನ ಜಾರ್ಜ ಬರ್ನಾರ್ಡ್ ಶಾ ಮತ್ತು ಕನ್ನಡದ ಟಿ.ಪಿ. ಕೈಲಾಸಂ ನಾಟಕಗಳ ತುಲನಾತ್ಮಕ ಅಧ್ಯಯನ ಅದು ಮುದ್ರಿತ ಫಾರ್ಮು ಕೈ ಸೇರಿದವು. ಮೊದಲ ಎಪ್ಪತ್ತು ಪುಟ ಶಾ ಕುರಿತ ಐದಾರು ಪ್ರಕರಣಗಳು: ಕೊನೆಯ ಎಪ್ಪತ್ತು ಪುಟ ಕೈಲಾಸಂ ಕುರಿತ ಅದೇ ಶೀರ್ಷಿಕೆಯ, ಐದಾರು ಪ್ರಕರಣ. ಇಬ್ಬರಿಗೂ ಯಾವ ಸಂಬಂಧವೂ ಇಲ್ಲ. ನನಗೋ ಫಜೀತಿ. ಹಳೆಯ ವಿದ್ಯಾರ್ಥಿ ಎಂಬ ರಿಣ – ಸಂಬಂಧ ಬೇರೆ ಕೊನಗೆ ಮುನ್ನುಡಿ ಬರೆದೆ. ಇಬ್ಬರೂ ನಾಟಕಕಾರರ ಬಗೆಗಿನ ಮಾಹಿತಿಯನ್ನು ಮೆಚ್ಚಿಕೊಂಡು “ಇಬ್ಬರ ನಡುವಿನ ಕೊಂಡಿಗಳನ್ನು ಗುರುತಿಸುವ ಗುರುತು ಜವಾಬ್ದಾರಿಯನ್ನು ಈ ಲೇಖಕರು ತಮ್ಮ ಮುಂದಿನ ಕೃತಿಯಲ್ಲಿ ಸರಿಯಾಗಿ ನಿರ್ವಹಿಸಲಿ” ಎಂದು ಆ ಉದಯೋನ್ಮಖ ಲೇಖಕರಿಗೆ ಉಜ್ವಲ ಭವಿಷ್ಯ ಹಾರೈಸಿದ್ದೆ.
ಪುಸ್ತಕ ಪ್ರಿಂಟಾಯಿತೇ, ಪ್ರಿಂಟಾಗಿದ್ದರೆ ಮುನ್ನುಡಿ ಅದರಲ್ಲಿ ಇತ್ತೇ – ಇತ್ಯಾದಿ ಏನೂ ಗೊತ್ತಾಗಲಿಲ್ಲ ಅಮೇಲೆ, ಹೋಗಲಿ. ಆ ಹಳೆಯ ವಿದ್ಯಾರ್ಥಿಯ ಮುಖ ದರ್ಶನವೂ ಆಗಲಿಲ್ಲ.

“ಏನs ಹೇಳ್ರಿ, ಈಗಿನ ಹುಡುಗರೊಳಗ ಮೊದಲಿನ ಶಿಸ್ತು, ವಿಧೇಯತೆ ಉಳಿದಿಲ್ಲ ನೋಡ್ರಿ” ಅನೇಕರು ಹೇಳುವ ಇಂಥ ಮಾತುಗಳನ್ನು ನಾನು ಕೇಳುತ್ತಲೇ ಬಂದಿದ್ದೇನೆ – ಅನುಮಾನದಿಂದ. ಇದು ಪ್ರತಿಯೊಂದು ಪೀಳಿಗೆಯ ಗೋಳು. ತನ್ನ ಪೀಳಿಗೆಯೇ ತನ್ನ ಕಾಲವೇ ಅತ್ಯಂತ ಶ್ರೇಷ್ಠವಾದದ್ದು. ಮಾದರಿಯಾದು: ಅನಂತರದ್ದು ಎಲ್ಲಾ ಅವನತಿಯದು, ಅಧಃಪತನದ್ದು ಎಂಬ ಸಾರಾ ಸಗಟಾದ ಸರ್ವಾನುಮತದ ಗೊತ್ತುವಳಿ ಆಯಾ ಪೀಳಿಗೆಯ ಅಸ್ತಿತ್ವದ ಅಗತ್ಯವೂ ಇರಬಹುದು. ಹೌದು. ನಾವು ಕನ್ನಡ ಶಾಲೆಗೆ ಹೋಗುವ ದಿನಗಳಲ್ಲಿ ಮಾಸ್ತರರ ಬಗ್ಗೆ ಭಯವಿರುತ್ತಿತ್ತು. ಶಾಲೆಯಲ್ಲಿ ಹೊಡೆತ ತಿಂದರೂ ಮನೆಯಲ್ಲಿ ಹೇಳುತ್ತಿರಲಿಲ್ಲ. ಆದರೆ? ಶಾಲೆಯ ಸೆಳೆತ ಮಾತ್ರ ಕಮ್ಮಿ ಆಗುತ್ತಿರಲಿಲ್ಲ. ಈಗ ಮಾಸ್ತರು ಸ್ವಲ್ಪ ಕಣ್ಣು ಕಿಸಿದರೆ ಸಾಕು. ಮಧ್ಯಾಹ್ನದ ಹೊತ್ತಿಗೆ ವಿದ್ಯಾರ್ಥಿಯ ಅಪ್ಪನೋ, ಕಾಕಾನೋ, ಅಣ್ಣನೋ ಬಂದು ಮಾಸ್ತರನ್ನು ವಿಚಾರಿಸಿಕೊಳ್ಳುತ್ತಾರೆ. ವಿಶ್ವವಿದ್ಯಾಲಯಗಳ ಕ್ಯಾಂಪಸ್ಸುಗಳಲ್ಲಿ ಪ್ರಾಧ್ಯಾಪಕರು ವಿದ್ಯಾರ್ಥಿ ವೃಂದದ ಕೃಪಾ ಕಟಾಕ್ಷದಲ್ಲಿ ಬದುಕಿರಬೇಕಾಗಿದೆ. ಜಾತಿ, ಉಪಜಾತಿಗಳ ಕೋಟೆಗಳನ್ನು ನಿರ್ಮಿಸಿಕೊಳ್ಳ ಬೇಕಾಗಿದೆ. ಇಷ್ಟಿದ್ದರೂ ಸಹಿತ ನಾನು ಬಲವಾಗಿ ನಂಬಿದ್ದೇನೆ. ನಾನು ಮಾಡಲಿರುವ ಪಾಠದ ಹೋಂವರ್ಕ್ ಸರಿಯಾಗಿ ಮಾಡಿದ್ದರೆ: ನನಗೆ ಲಭ್ಯವಿರುವ ಐವತ್ತೋ ಅರವತ್ತೋ ಮಿನಿಟುಗಳ ಅವಧಿಯಲ್ಲಿ ನನ್ನ ಎದುರಿಗೆ ಕ್ಲಾಸಿನಲ್ಲಿ ಕುಳಿತ ವಿದ್ಯಾರ್ಥಿ, ವಿದ್ಯಾರ್ಥಿನಿಯರನ್ನು ಪಾಠದಲ್ಲಿ ಒಳಗು ಮಾಡಿಕೊಳ್ಳುವ ಸಹಜ ಶೈಲಿ ನನ್ನದಾಗಿದ್ದರೆ: ಅವರ ಕಣ್ಣುಗಳಲ್ಲಿ ಪ್ರಶ್ನೆಗಳನ್ನು ಮೂಡಿಸುತ್ತಲೇ ಅವರಿಗೆ ತಾವೇ ಉತ್ತರ ಪಡೆದುಕೊಳ್ಳುವಂಥ ಅರಿವಿನ ಬೆಳಕಿಂಡಿಗಳನ್ನು ನಾನು ತೆರೆಯುತ್ತಿದ್ದರೆ – ಅವರು ಎಂದಿಗೂ ಅಶಿಸ್ತಿನ, ಅವಿಧೇಯ ವ್ಯಕ್ತಿಗಳಾಗಿ ಉಳಿಯಲು ಸಾಧ್ಯವಿಲ್ಲ. ಈ ಬಗೆಯ ಕಾಯಕನಿಷ್ಠೆ ಮತ್ತು ಜೀವನ ಪ್ರೀತಿ ನಮ್ಮಲ್ಲಿ ಇದೆಯೇ? ಎಂಬ ಪ್ರಶ್ನೆ ನಮಗೆ ನಾವೇ ಹಾಕಿಕೊಂಡು ಅನಂತರ ಆ ಈ ಕಾಮೆಂಟಿಗೆ ಕೈ ಹಾಕಬಹುದು.

ಭಯ – ಭಕ್ತಿಗಳ ಬಗ್ಗೆ ಹೇಳಿದನಲ್ಲವೇ? ನಾನು ಹಿಂದೊಮ್ಮೆ ಬರೆದು ಪದ್ಯ ಮತ್ತೊಮ್ಮೆ ನಿಮಗಾಗಿ:
ಗಲಾಟೆ ಹಾಕುವ ಶಿಷ್ಯರ ಕಂಡು
ಕೆರಳಿದ ಗುರುಗಳು: “ಯಾಕ್ರೋ?
ಗುರು – ಶಿಷ್ಯರ ಸಂಬಂಧದ ಬಗ್ಗೆ
ನಮ್ಮ ಪರಂಪರೆ ಏನ್ರೋ?
ಭಯ … ಭಕ್ತಿ …. ಭಯಾ ಭಕ್ತಿ
ಅಂದರೆ ಏನು ಹೇಳ್ರೋ.”
ಥಂಡ ಹೊಡೆದಿದ್ದ ಶಿಷ್ಯರ ನಡುವೆ
ಎದ್ದ ಕಿಡಿಗೇಡಿ: “ಸsರ್ ಸsರ್
ಗುರುಗಳ ಬಗ್ಗೆ …. ಶಿಷ್ಯರಿಗೆಲ್ಲಾ ….
ಭಕ್ತಿಯು ಬೇಕು, ಸsರ್, ಹಾಗೇ
ಶಿಷ್ಯರ ಕಂಡರೆ ….. ಗುರುಗಳಿಗೆಲ್ಲ
ಭಯವಿರಬೇಕು, ಸsರ್.”
ನೂರಾರು ಗುರುಗಳಿಗೆ ಶಿಷ್ಯನಾಗಿ, ಸಾವಿರಾರು ಶಿಷ್ಯರಿಗೆ ಗುರುವಾಗಿ ನಾನು ಕಂಡುಂಡ ಸತ್ಯವಿದು. ನಾನು ನನಗಾಗಿ ಕಂಡುಕೊಂಡ ಸತ್ಯ ಇದಾಗಿದ್ದರೂ ನಿಮ್ಮದೂ ಇದೇ ಸತ್ಯವಾಗಿರಬೇಕೆಂಬ ಹಟ ನನಗಿಲ್ಲ.
-೧೯೯೯
 ನಿತ್ಯ ವರ್ತಮಾನ: ಸಾಹಿತ್ಯ: ೨. ಬಂಡಾಯ: ಸಿದ್ಧಾಂತ ಮತ್ತು ಸಂಘಟನೆ
ನಿನ್ನ ಧರ್ಮಸ್ಥಳದಲ್ಲಿ ಸುರುವಾದ ಸರಕಾರಿ ಸಾಹಿತ್ಯ ಸಮ್ಮೇಳನದ ಅಧ್ಯಕ್ಷರ ಭಾಷಣದ ವರದಿ ಇವತ್ತಿನ ಪತ್ರಿಕೆಗಳಲ್ಲಿ ಓದಿದೆ. ಅಡಿಗರ ಬಗ್ಗೆ, ‘ಅಯ್ಯೋ ಪಾಪ’ ಅನಿಸುತ್ತದೆ. ಧರ್ಮಸ್ಥಳದ ಜಾತ್ರೆಗೆ ಹೋದವರಿಗೆ ತಿಂದ ಕೂಳು ದಕ್ಕಲೊಲ್ಲದು, ಕುಡಿದ ನೀರು ದಕ್ಕಲೊಲ್ಲದು. ಕುಂತಲ್ಲಿ ನಿಂತಲ್ಲಿ ಅವರ ತಲೆಯಲ್ಲಿ ಬಂಡಾಯ ಸಮ್ಮೇಳನವೇ ಹಳವಂಡವಾಗಿ ಕಾಡುತ್ತಿರಬಹುದು. ನಿಮ್ಮಲ್ಲಿ ಯಾರಿಗಾದರೂ ಅತೀಂದ್ರಿಯ ದೃಷ್ಟಿ ಇದ್ದರೆ ಈ ದೇವಾಂಗ ಸಂಘದ ಸಭಾಂಗಣದ ಸುತ್ತಲೂ ಧರ್ಮಸ್ಥಳದ ಪ್ರೇತಾತ್ಮಗಳು ಸುಳಿದಾಡುವುದನ್ನೂ ಕಾಣಬಹುದು!
ಸಾಹಿತ್ಯದಲ್ಲಿ ನಿಷ್ಪಕ್ಷಪಾತವಾದ ವಿಮರ್ಶೆ ಬೆಳೆದು ಬರಲು ಫ್ರೆಂಚ್ ಅಕಾಡೆಮಿ ಮಾದರಿಯಲ್ಲಿ ಧೀಮಂತರ ಒಂದು ಮಂಡಲಿ ಬೇಕೆಂದು ಅಡಿಗರು ಪ್ರತಿಪಾದಿಸಿದ್ದಾರೆ. ಅವರನ್ನು ಯಾವುದೋ ಅಭದ್ರತೆ ಕಾಡುತ್ತಿದೆ ಅಂದಂತಾಯಿತು. ತಮ್ಮ ಕಾಲ ಕೆಳಗಿನ ನೆಲವೇ ಕುಸಿಯುತ್ತಿದ್ದಂತೆ ಅವರಿಗೆ ಗಾಬರಿಯಾಗಿರಬೇಕು. ಫ್ರಾನ್ಸನಲ್ಲಿ ಕೂಡ ಫ್ರೆಂಚ್‌ ಅಕಾಡೆಮಿಗೆ ಅಲ್ಲಿಯ ಬರಹಗಾರರ ಕಣ್ಣಲ್ಲಿ ಯಾವ ಕಿಮ್ಮತ್ತೂ ಇಲ್ಲ. ಜನಸಮುದಾಯದ ವಿಮರ್ಶೆಯ ಅಗ್ನಿಪರೀಕ್ಷೆಯನ್ನು ಪಾಸಾಗುವ ಧೈರ್ಯವಿಲ್ಲದ ನಮ್ಮ ‘ಧೀಮಂತ’ ಅಡಿಗರು ರಕ್ಷಣೆ ಪಡೆಯುವ ಸಲುವಾಗಿ ಸ್ವಾಯತ್ತ ಅಕಾಡೆಮಿಯ ಮಾತಾಡುತ್ತಿರುವುದು ಶೋಚನೀಯ ಹಾಗೂ ಸಹಜ. ಅದೇ ಧಾಟಿಯಲ್ಲಿ ಅವರು ಅಧ್ಯಕ್ಷ ಪೀಠದಿಂದ ಅನೇಕ ಸಾರ್ವಕಾಲಿಕ ಸತ್ಯಗಳನ್ನು ಉದುರಿಸಿದ್ದಾರೆ. ಯಾರಿಗೆ ಸಮಕಾಲೀನ ಪ್ರಜ್ಞೆ ಕಡಿಮೆಯಾಗಿದೆಯೋ ಅಥವಾ ಅದರಿಂದ ಯಾವ ಲಾಭವೂ ಇಲ್ಲವೆಂದು ಮನವರಿಕೆಯಾಗಿದೆಯೋ ಅವರು ಸಾರ್ವಕಾಲಿಕ ಪ್ರಜ್ಞೆಯ ಬಗ್ಗೆ ಮಾತಾಡುವುದು ಸ್ವಾಭಾವಿಕವೇ ಅನಿಸುತ್ತದೆ.
ಮೊನ್ನೆ ಮೊನ್ನೆಯವರೆಗೂ ಈ ಧೀಮಂತರು ಕನ್ನಡ ಸಾಹಿತ್ಯ ಪರಿಷತ್ತಿನ ವಿರೋಧಿಗಳು. ಪ್ರತಿ ವರ್ಷ ಸಮ್ಮೇಳನದ ಕಾಲಕ್ಕೆ ಇವರ ಗೊಂದಲ ಇದ್ದದ್ದೇ. ಈ ಸಲ ಮಾತ್ರ ಅವರೇ ಸಮ್ಮೇಳನದ ಉತ್ಸವ ಮೂರ್ತಿ! ಇಂಥ ವಿಪರ್ಯಾಸಕ್ಕೆ ಅವರ ಕಾವ್ಯದಲ್ಲಿಯೇ ಆಧಾರವಿದೆ. ಅಡಿಗರೇ ಒಂದೆಡೆ ಹೇಳಿದಂತೆ “ಇದ್ದುದ ಬಿಟ್ಟು ಇರದುದರೆಡೆಗೆ ತುಡಿವುದೆ ಜೀವನ”. ಸಮ್ಮೇಳನದ ಅಧ್ಯಕ್ಷರಾಗಬೇಕಾಗಿತ್ತು. ಅದಕ್ಕಾಗಿ ಅವರು “ತುಡಿದರು” ಮತ್ತು ಪಡೆದರು. ಇನ್ನು ಮೇಲೆ ಬಹುಶಃ ಅಡಿಗರು ಜ್ಞಾನಪೀಠ ಪ್ರಶಸ್ತಿಗಾಗಿ ತುಡಿಯಲು ಪ್ರಾರಂಭಿಸುತ್ತಾರೆ. ಅನಂತರ ನೊಬೆಲ್ ಬಹುಮಾನಕ್ಕಾಗಿ ಅನಂತರ….. ಹೀಗೆ ಸಾಗಬಹುದು ಅಡಿಗರ ನಿರಂತರ ತುಡಿತ!
ಅಡಿಗರನ್ನು ‘ಒಂದು ಜನಾಂಗದ ಕಣ್ಣು ತೆರೆಸಿದ ಕವಿ’ ಎಂದು ಒಬ್ಬರು ಬಣ್ಣಿಸಿದರು. ಅದು ನಿಜವೇ. ಆದರೆ ಅವರು ತೆರೆಸಿದ್ದು ನಮ್ಮ ಒಂದೇ ಕಣ್ಣನ್ನು. ಇನ್ನೊಂದು ಕಣ್ಣನ್ನು ನಾವೇ ಈಗ ತೆರೆದಿರುವಾಗ ಅಡಿಗರ, ಅಡಿಗರಂಥವರ ನಿಜವಾದ ಸ್ವರೂಪ ದರ್ಶನದ ಅರಿವು ನಮಗುಂಟಾಗಿದೆ. ಅವರೊಂದಿಗೆ ಅನಂತಮೂರ್ತಿ ಮುಂತಾದ ಎಡಬಿಡಂಗಿಗಳೂ ಧರ್ಮಸ್ಥಳಕ್ಕೆ ಹೋಗಿದ್ದಾರೆ. ಅವರು ಮೊದಲೇ ಅನಂತಮುಖದ ಅನಂತಮೂರ್ತಿಗಳು. “ನೀವು ಬೇರೆ ತಾರೀಖಿಗೆ ಸಮ್ಮೇಳನ ಮಾಡಿದ್ದರೆ ನಾವೂ ಬರುತ್ತಿದ್ದೆವು” – ಅಂತ ಅವರ ಅಂಬೋಣ. ಅವರಲ್ಲಿ ತುಳಸೀ ಪೂಜೆ ಮುಗಿಸಿಕೊಂಡು ನಿಮ್ಮಲ್ಲಿ ಗೌರೀ ಪೂಜೆಗೆ ಬರುತ್ತೇವೆ ಅನ್ನುತ್ತಾರಲ್ಲ. ಹಾಗೆ. ಇಂಥವರಿಗೆ ಅಂಥ ಅವಕಾಶ ಸಿಗಬಾರದೆಂದೇ ನಾವು ಆ ಸರಕಾರಿ ಸಮ್ಮೇಳನದ ಹೊತ್ತಿಗೇ ಈ ಬಂಡಾಯ ಸಮ್ಮೇಳನ ಹಮ್ಮಿಕೊಂಡದ್ದು. ನಾವು ಒಡ್ಡಿದ ಇಂಥ ಆಯ್ಕೆಯಿಂದಾಗಿ ಎಡಬಿಡಂಗಿಗಳಿಗೆ ಭಯಂಕರ ತ್ರಾಸಾಗಿದೆ. ಧರ್ಮಸ್ಥಳ ಕ್ಷೇತ್ರಕ್ಕೆ ಹೋದರು. ಆದರೆ ಧರ್ಮಸ್ಥಳದ ಆಮಂತ್ರಣವನ್ನು ನಿರಾಕರಿಸಿದ ಬಸವರಾಜ ಕಟ್ಟೀಮನಿಯವರು ಬಂಡಾಯದವರಿಗೆ ಕರಚೀಫು ತಾವೇ ಎತ್ತಿಕೊಂಡು, ಧರ್ಮಸ್ಥಳ ಕ್ಷೇತ್ರಕ್ಕೆ ಹೋದರು. ಆದರೆ ಧರ್ಮಸ್ಥಳದಲ್ಲಿ “ದಲಿತ ಸಾಹಿತ್ಯ ಮತ್ತು ಇತರ ಒಲವುಗಳು” ಎಂಬ ಗೋಷ್ಠಿಯಲ್ಲಿ ದಲಿತ ಸಾಹಿತ್ಯ ಕುರಿತು ಮಾತಾಡಬೇಕಾಗಿದ್ದ ಬಿ. ಕೃಷ್ಣಪ್ಪನವರು ಧರ್ಮಸ್ಥಳದ ಆಹ್ವಾನ ಧಿಕ್ಕರಿಸಿ ಇಲ್ಲಿಗೇ ಬಂದಿದ್ದಾರೆ. ಆದ್ದರಿಂದ ಅಲ್ಲಿ ನಡೆಯಲಿರುವುದು ಈಗ ಬಹುಶಃ “ಇತರ ಒಲವುಗಳು” ಎಂಬ ಗೋಷ್ಠಿ ಮಾತ್ರ.
ಬಂಡಾಯ ಸಾಹಿತ್ಯವಾಗಲಿ, ಬಂಡಾಯ ಸಾಹಿತ್ಯ ಸಮ್ಮೇಳನವಾಗಲಿ ದಿಢೀರ್ ಸೃಷ್ಟಿಯಲ್ಲ. ಈಗೇನೋ ಒಂದು ವಿಶಿಷ್ಟ ಐತಿಹಾಸಿಕ ಸಂದರ್ಭದ ತುರ್ತಿನಲ್ಲಿ ನಾವಿಲ್ಲಿ ಸೇರಿದ್ದೇವೆ. ಆದರೆ ಸಮಕಾಲೀನ ಕನ್ನಡ ಸಾಹಿತ್ಯದ ಗತಿಯನ್ನು ಗಮನಿಸುತ್ತ ಬಂದವರಿಗೆ ಒಡೆದು ಕಾಣುವ ಒಂದು ಸತ್ಯವೆಂದರೆ, ೧೯೫೦ ರಿಂದ ೧೯೭೦ರ ನಡುವೆ ಪ್ರಚಲಿತವಿದ್ದ ‘ನವ್ಯ’ ಸಾಹಿತ್ಯ ಈಗ ಸತ್ತು ಹೋಗಿದೆ. ೭೦ರ ದಶಕದ ಅನೇಕ ಸಾಮಾಜಿಕ, ರಾಜಕೀಯ ಘಟನೆಗಳು ನಮ್ಮ ಬದುಕಿನಲ್ಲಿ ಉಂಟುಮಾಡಿದ ಕೋಲಾಹಲದಿಂದಾಗಿ ನಮ್ಮ ಬರಹದಲ್ಲೂ ಅನಿವಾರ್ಯವಾದ ಬದಲಾವಣೆಗಳಾಗುತ್ತಲೇ ಬಂದಿವೆ. ಅಡಿಗರು ಆರೆಸ್ಸಸ್ / ಜನಸಂಘದ ಹುದ್ದಾರಿಯಾಗಿ ಚುನಾವಣೆಗೆ ನಿಂತಿದ್ದು, ಭೂಸಾ ಪ್ರಕರಣ, ಬರಹಗಾರರ ಮತ್ತು ಕಲಾವಿದರ ಒಕ್ಕೂಟ, ನವನಿರ್ಮಾಣ ಸಮಿತಿ – ಇವೆಲ್ಲ ಇತ್ತೀಚಿನ ಇತಿಹಾಸದ ನಿರ್ಣಾಯಕ ಹಂತಗಳು. ಕಳೆದ ೭-೮ ವರ್ಷಗಳಿಂದಲೂ ನಮ್ಮ ಸಾಹಿತ್ಯದಲ್ಲಿ ಬಂಡಾಯದ ದನಿ ಇದೆ; ಶೋಷಿತರ, ದಲಿತರ ಆಕ್ರೋಶವಿದೆ. ಸಮಕಾಲೀನ ಸಾಹಿತ್ಯವೆಂದರೆ ಇದೇ. ಆದ್ದರಿಂದ ಇಲ್ಲಿ ಸೇರಿರುವ ಬಂಡಾಯ ಸಾಹಿತ್ಯ ಸಮ್ಮೇಳನವೇ ನಿಜವಾದ, ಪ್ರಾತಿನಿಧಿಕವಾದ ಸಮ್ಮೇಳನವಾಗಿದೆ. ಕನ್ನಡದಲ್ಲಿ ನವ್ಯಕಾವ್ಯದ ಕಾಲ ಮುಗಿದುಹೋಯಿತು. ಈಗಿರುವುದು ದಲಿತ ಸಾಹಿತ್ಯವನ್ನು ಒಳಗೊಂಡ ಬಂಡಾಯ ಸಾಹಿತ್ಯದ ಕಾಲ.
ಹಾಗಿದ್ದರೆ ‘ಬಂಡಾಯ’ ‘ದಲಿತ’ ಮುಂತಾದ ಪರಿಕಲ್ಪನೆಗಳ ಬಗ್ಗೆ ನಮಗೆ ಸ್ಪಷ್ಟ ಕಲ್ಪನೆ ಬೇಕು. ದೊಡ್ಡ ಪ್ರಮಾಣದಲ್ಲಿ ನಡೆಯಬೇಕಾಗಿರುವ ಸಾಂಸ್ಕೃತಿಕ ಆಂದೋಲನದಲ್ಲಿ, ಉದಾಹರಣೆಗೆ, ನನ್ನಂಥವರ ಪಾತ್ರವೇನು? ನಾನೊಬ್ಬ ಜಾತಿಯಿಂದ ಲಿಂಗಾಯಿತ. ಯುನಿವರ್ಸಿಟಿ ಅಧ್ಯಾಪಕ. ಸಾವಿರಾರು ರೂಪಾಯಿ ಪಗಾರ ಇದೆ. ಹೆಂಡತಿ, ಮಕ್ಕಳು, ಮನೆ, ಸ್ಕೂಟರು ಇಟ್ಟುಕೊಂಡಿರುವ ನಾನು “ದಲಿತ” ಎಂದು ಕರೆದುಕೊಳ್ಳಲಾರೆ. ದಲಿತರಿಗಾಗುವ ಆರ್ಥಿಕ, ಸಾಮಾಜಿಕ, ಸಾಂಸ್ಕೃತಿಕ ಶೋಷಣೆ – ಅಪಮಾನಗಳು ನನ್ನವಲ್ಲ. ಇಂದು ಮುಂಜಾನೆ ಸಿ.ಜಿ.ಕೆ. ರೆಡ್ಡಿಯವರು ಹೇಳಿದಂತೆ ನನ್ನಂಥವರಿಗೆ – ಅಂದರೆ ಸಾಮಾಜಿಕವಾಗಿ ಉಚ್ಚ ಶ್ರೇಣಿಯಲ್ಲಿರುವವರಿಗೆ – ಬಂಡಾಯದ ‘ಹಕ್ಕು’ ಇದ್ದರೂ, ಬಂಡಾಯಕ್ಕೆ ಅನಿವಾರ್ಯವಾದ ‘ಕಾರಣ’ ಇಲ್ಲ. ಇಂಥ ಸಮಯದಲ್ಲಿ ನಾನು ನನ್ನ ಜಾತಿಯ ವ್ಯವಸ್ಥೆ ವಿರುದ್ಧ, ಅಲ್ಲಿರುವ ಜಂಗಮಶಾಹಿ – ಬಂಡವಾಳ ಶಾಹಿಯ ವಿರುದ್ಧ ಹೋರಾಟ ಮಾಡಿದಾಗ ಮಾತ್ರ ನಾನೊಬ್ಬ ಬಂಡಾಯ ಸಾಹಿತಿಯಾಗಬಲ್ಲೆ. ಒಕ್ಕಲಿಗ ಯುವಜನರು ಒಕ್ಕಲಿಗರ ಪಾಳೆಯಗಾರಿಕೆ ವಿರುದ್ಧ ಬಂಡೇಳಬೇಕು. ಬ್ರಾಹ್ಮಣ ಬಂಡವಾಳಶಾಹಿ ವಿರುದ್ಧ ಸಿಡಿದೇಳಬೇಕು. ಅಂದಾಗ ಮಾತ್ರ ಇವರಿಗೆ ಬಂಡಾಯದಲ್ಲಿ ಪಾಲುಗೊಳ್ಳಲು Credibility (ಅರ್ಹತೆ) ಬರುತ್ತದೆ.
ಸಾಮಾಜಿಕವಾಗಿ ಹಾಗೂ ಆರ್ಥಿಕವಾಗಿ ಶತಮಾನಗಳಿಂದ ಶೋಷಣೆಗೆ, ಅಪಮಾನಕ್ಕೆ, ಕ್ರೌರ್ಯಕ್ಕೆ ಬಲಿಯಾದ ದಲಿತ ಪ್ರಜ್ಞಾವಂತ ಲೇಖಕ ಬರೆದ ಪ್ರತಿಭಟನಾ ಸಾಹಿತ್ಯವೇ ಅಥೆಂಟಿಕ್ ಆದ ದಲಿತ ಸಾಹಿತ್ಯ. ಬಂಡಾಯ ಸಾಹಿತ್ಯ ಸಂಘಟನೆಯಂಥ ಸಾಮೂಹಿಕ ಚಳುವಳಿಗೆ ಇಂಥ ದಲಿತ ಶಕ್ತಿಯೇ ನಾಯಕತ್ವ ವಹಿಸಬೇಕು. ಯಾವ ಚಳುವಳಿಯೇ ಆದರೂ ಅದರ ಮುಖಂಡತ್ವದ ಸೂತ್ರಗಳನ್ನು ತಾವೇ ಕೈಗೆ ತೆಗೆದುಕೊಂಡು, ಆ ಮೂಲಕ ಚಳುವಳಿಯನ್ನು ನಿರ್ವೀರ‍್ಯಗೊಳಿಸುವುದು, ಉಚ್ಚ ವರ್ಗದವರು ಈವರೆಗೂ ಪಾಲಿಸಿಕೊಂಡು ಬಂದ ಕುತಂತ್ರವಾಗಿದೆ. ಇಂಥ ಕುತಂತ್ರದ ವಿರುದ್ಧ ಸಂಘಟನೆ ಯಾವಾಗಲೂ ಎಚ್ಚರದಿಂದಿರಬೇಕು. ದಲಿತರ ಹೋರಾಟಕ್ಕೆ ಪೂರಕವಾಗಿ ಮಾತ್ರ ಉಳಿದ ಜಾತಿಗಳ ಪ್ರಗತಿಪರ ಶಕ್ತಿಗಳು ಕೆಲಸ ಮಾಡಬೇಕು.
ಇನ್ನು, ಇಲ್ಲಿ ಸೇರಿರುವ ನಾವೆಲ್ಲ ಪ್ರಖರ ರಾಜಕೀಯ ಪ್ರಜ್ಞೆ ಹೊಂದಿದವರು. ಎಲ್ಲರೂ ಎಡಪಂಥೀಯರು. ಅದೊಂದೇ ನಮ್ಮ ನಡುವಿನ ಸಾಮಾನ್ಯ ಕೊಂಡಿಯಾಗಿದೆ. ನಾನೊಬ್ಬ ಲೋಹಿಯಾ ಸೋಶಲಿಸ್ಟ. ಇಲ್ಲಿ ಅನೇಕರು ಕಮ್ಯುನಿಷ್ಟರು, ಮಾರ್ಕ್ಸಿಸ್ಟರು; ಕೆಲವರು ನಕ್ಸಲೀಯರು ಇರಬಹುದು. ಅವರವರ ದೃಷ್ಟಿಗೆ ತಕ್ಕಂಥ ರಾಜಕೀಯ ನಿಲವು ಹೊಂದುವ ಸ್ವಾತಂತ್ರ್ಯ ಎಲ್ಲರಿಗೂ ಇದೆ. ಆದರೆ ಬಂಡಾಯ ವೇದಿಕೆಗೆ ಬಂದಾಗ ಮಾತ್ರ ನಾವು ನಮ್ಮ ರಾಜಕೀಯ ಸಿದ್ಧಾಂತಗಳನ್ನು ಮರೆತು ಅಲ್ಲ – (ಮರೆತರೆ ಅದೆಂಥ ರಾಜಕೀಯ ಪ್ರಜ್ಞೆ?) ಬದಿಗಿಟ್ಟು – ಸರ್ವಸಾಮಾನ್ಯ ಕಾರ್ಯಕ್ರಮಕ್ಕಾಗಿ ದುಡಿಯಲು ಮುಂದಾಗಬೇಕು. ಯಾರಾದರೂ ಒಂದು ಪಂಥದವರು ವೇದಿಕೆಯನ್ನು ತಮ್ಮ ಶಂಖ ಊದಲು ಬಳಸಿಕೊಂಡರೆ, ಅಂಥವರ ವಿರುದ್ಧ ‘ಒಳಗಿನ ಬಂಡಾಯ’ ಹೂಡಲು ಬೇಕಾಗಿರುವ ಆಂತರಿಕ ಪ್ರಜಾಪ್ರಭುತ್ವವನ್ನು ನಾವು ಒಪ್ಪಿಕೊಳ್ಳಬೇಕು.
ಸಾಹಿತ್ಯ ಸೃಷ್ಟಿಯ ಖುಶಿಗಾಗಿ, ರೋಮಾಂಚನಕ್ಕಾಗಿ ಸಾಹಿತ್ಯವನ್ನು ನಾವು ಸೃಷ್ಟಿಸುವುದಿಲ್ಲ. ಒಟ್ಟು ಸಾಂಸ್ಕೃತಿಕ ಬದಲಾವಣೆಗಾಗಿ ಸಾಹಿತ್ಯ ನಮಗೊಂದು ಪರಿಣಾಮಕಾರೀ ಸಾಧನ. ಸಾಹಿತ್ಯಿಕವಾಗಿಯೂ ನಮ್ಮ ತರುಣ ಬರಹಗಾರರು ಬೆಳೆಯಬೇಕು. ‘ಸಾಹಿತ್ಯ ಸೃಷ್ಟಿ ಏಕಾಂತದಲ್ಲಿ’ ಅಂತ ಅಡಿಗರು ಅಪ್ಪಣೆ ಕೊಡಿಸಿದ್ದಾರೆ. ನಮಗೂ ‘ಏಕಾಂತ’ ಬೇಕು – ಅನೇಕ ವಿಷಯಕ್ಕೆ; ಆದರೆ ಸಾಹಿತ್ಯಕ್ಕಲ್ಲ. ಪ್ರತಿಷ್ಠಾಪಿತ ಮೌಲ್ಯಗಳು ಜಡವಾಗಿ, ಪ್ರತಿಗಾಮಿಯಾಗಿ ಬದುಕನ್ನು ಆವರಿಸಿಕೊಂಡಾಗ ಅವುಗಳ ವಿರುದ್ಧ ಹೋರಾಡುವುದೇ ಬಂಡಾಯ. ಇದು ಸಾಹಿತ್ಯದಲ್ಲಿ ಅಭಿವ್ಯಕ್ತಗೊಂಡಾಗ ಅದೇ ಬಂಡಾಯ ಸಾಹಿತ್ಯ. ಇಂಥ ಬಂಡಾಯ ಸಾಹಿತ್ಯ ಉಗಮ ‘ಏಕಾಂತ’ದಲ್ಲಿ ಅದೆಂತು ಸಾಧ್ಯ? ಅದು ಹುಟ್ಟುವುದು ಬದುಕಿನ ಒಡಲಿನಿಂದ. ಅದರ ಗುರಿಯೂ ಕೂಡ ಬದುಕೇ ಆಗಿದೆ.
*
‘ಬಂಡಾಯ ಸಮ್ಮೇಳನಕ್ಕೆ ನಮ್ಮನ್ನು ಯಾರೂ ಆಮಂತ್ರಿಸಿಯೇ ಇಲ್ಲ’ ಎಂದು ಕೆಲವರು ಗೊಣಗಿಕೊಂಡರೆಂದು ಕೇಳಿದ್ದೇನೆ. ಬಂಡಾಯಕ್ಕೆ ಆಮಂತ್ರಣ ಬೇಕೆ? ಮಾವೋ ಹೇಳಿದಂತೆ ‘A revolution is not an invitation to a dinner party,’ ನೀವು ಬರ್ರಿ, ನೀವು ಬರ್ರಿ ಅಂತ ಕುಂಕುಮ ಹಚ್ಚಿ ಕರೆಯಲು ಬಂಡಾಯವೇನೂ ಸತ್ಯನಾರಾಯಣ ಪೂಜೆಯಲ್ಲ. ಧರ್ಮಸ್ಥಳದವರು ಟಿ.ಎ. ಡಿ.ಎ. ಕೊಟ್ಟು, ಆಮಂತ್ರಣ ಕೊಟ್ಟು ‘ಬರ್ರಿ’ ಅನ್ನಬಹುದು. ನಮ್ಮದು ಹಾಗಲ್ಲ. ಇಲ್ಲಿ ಅಂಥ ವ್ಯವಸ್ಥೆ ಇಲ್ಲ. ತೆಂಗಿನಕಾಯಿ ಒಡೆದು, ಕರ್ಪೂರ ಬೆಳಗಿ, ಶುಭ ಮುಹೂರ್ತದಲ್ಲಿ ಯಾರೂ ಬಂಡಾಯ ಸುರುಮಾಡುವುದಿಲ್ಲ. ಬಂಡಾಯದ ಪ್ರವೃತ್ತಿ ಇದ್ದವರು ತಾವಾಗಿಯೇ ಬರುತ್ತಾರೆಂಬ ಗ್ಯಾರಂಟಿ ನಮಗಿದೆ.
ಇನ್ನೂ ಒಂದು ಎಚ್ಚರ ನಮಗಿರಬೇಕು. ರಮ್ಯ, ನವ್ಯ, ದಲಿತ ಸಾಹಿತ್ಯ ಲೇಬಲ್ಲುಗಳು ಪ್ರಚಲಿತವಾದಂತೆ ಅವುಗಳಿಗೆ ತಕ್ಕ ಹಾಗೆ ಸಾಹಿತ್ಯ ರಚಿಸುವ ಸಮಯೋಚಿತ ಪ್ರಜ್ಞೆಯ ಬರಹಗಾರರಿಗೂ ನಮ್ಮಲ್ಲಿ ಕೊರತೆ ಇಲ್ಲ. ‘ಸಂಕ್ರಮಣ’ದ ಸಂಪಾದಕನಾಗಿ ಈ ಮಾತು ಹೇಳುತ್ತಿರುವೆ. ಎಡಗಿಸೆಯಲ್ಲಿ ರಮ್ಯ ಕವನ, ಬಲಗಿಸೆಯಲ್ಲಿ ನವ್ಯ ಕವನ, ಹಿಂದಿನ ಕಿಸೆಯಲ್ಲಿ ದಲಿತ ಕವನವನ್ನು ಇಟ್ಟುಕೊಂಡವರು ಎದೆಯ ಕಿಸೆಯಿಂದ ‘ಬಂಡಾಯ’ ಕವನವನ್ನು ಇನ್ನು ಮೇಲೆ ತೆಗೆದುಕೊಟ್ಟಾರು. “ಖಡ್ಗವಾಗಲಿ ಕಾವ್ಯ” – ಅಂದರೆ ಖಡ್ಗದ ಆಕಾರದಲ್ಲಿಯೇ ತಮ್ಮ ಕಾವ್ಯ ಪ್ರಿಂಟು ಮಾಡಿಸುವ ಭೂಪರೂ ನಮ್ಮಲ್ಲಿದ್ದಾರೆ!
ಸಂಘಟನೆ ಸುರುವಾದಾಗ ಯಾರ‍್ಯಾರೋ ಒಳಗೆ ನುಸುಳುತ್ತಾರೆ. ಅದು ಸ್ವಾಭಾವಿಕ. ಆದರೆ ಕಾರ್ಯ ತ್ವರಿತ ಗತಿಯಿಂದ ಸಾಗಿದಾಗ ಸೈದ್ಧಾಂತಿಕ ಖಚಿತತೆ ಸ್ಪಷ್ಟವಾಗತೊಡಗಿದ ಹಾಗೆಲ್ಲ ಜೊಳ್ಳು ತಾವಾಗಿಯೇ ಹಾರಿ ಹೋಗುತ್ತವೆ. ನಮ್ಮ ಹಿಂದಿನ ಅನುಭವದ ಯಶಸ್ಸು ಹಾಗೂ ವೈಫಲ್ಯಗಳ ನೆರಳಿನಲ್ಲಿ ನಾವು ಈ ಬಂಡಾಯ ಸಂಘಟನೆಯನ್ನು ಮುನ್ನಡೆಸಿಕೊಂಡು ಹೋಗುವುದು ಮುಖ್ಯ. ಅಂಥ ರೊಚ್ಚು ಹಾಗು ಕಿಚ್ಚು ಎರಡೂ ನಮ್ಮಲ್ಲಿ ಇದೆ. ಇನ್ನೂ ಬೇಕು.
· ೧೯೭೯
· ನಿತ್ಯ ವರ್ತಮಾನ: ಸಾಹಿತ್ಯ: ೩. ಬಂಡಾಯ ಸಾಹಿತ್ಯದ ಸುತ್ತಮುತ್ತ
· ೧೯೭೦: ಕನ್ನಡ ‘ನವ್ಯ’ ಕಾವ್ಯ ತನ್ನ ಇಪ್ಪತ್ತರ ಹರೆಯದಲ್ಲೇ ತನ್ನೆಲ್ಲಾ ಎಣ್ಣೆ ಕಳಕೊಂಡು, ಮೈಯೆಲ್ಲ ಜೋಳಿಗೆಯಾಗೆ, ಜೋತಾಡುತ್ತಿದ್ದ ಕಾಲ. ಪ್ರಾರಂಭದ ಘೋಷಣೆಗಳೆಲ್ಲ, ಹಳೆಗೋಡೆಯ ಮೇಲಿನ ಕಳೆದುಹೋದ ಚುನಾವಣೆಯ ಘೋಷಣೆಗಳಂತೆ, ಮಸಕಾಗುತ್ತಿದ್ದ ಅವಧಿಯದು. ಅಡಿಗರ ‘ಸಮಕಾಲೀನ ಪ್ರಜ್ಞೆ’ ಪುರಾಣಕಾಲದ ಹಳವಂಡವಾಗಿ, ‘ಮಣ್ಣಿನ ವಾಸನೆ’ ಮಂತ್ರದ ನಾತವಾಗಿ, ‘ಆಡುಮಾತಿನ ಬಳಕೆ’ ಆಡಲಾಗದ ಸಂಸ್ಕೃತ ಪದಗಳ ಕಗ್ಗಂಟಾಗಿ, ‘ಒಂದು ಜನಾಂಗದ ಕಣ್ಣು ತೆರೆಸಿದ’ ಕವಿ ತಾನೇ ತೇಲುಗಣ್ಣು ಮೇಲುಗಣ್ಣು ಬಿಡುತ್ತಿದ್ದಾಗ, ಆ ಜನಾಂಗ ಇನ್ನೂ ಒಂದು ಕಣ್ಣನ್ನು, ತಾನೇ ತಕ್ಕೊಂಡು, ಹೊಸ ಬದಲಾವಣೆಗೆ ಮಗ್ಗಲು ಬದಲಿಸುವ ಈ ಸಂಧಿಕಾಲವೇ ಬಂಡಾಯ ಸಾಹಿತ್ಯದ ಹುಟ್ಟಿಗೆ ಸಾಕ್ಷಿಯಾಗಿತ್ತು.
· ಇಡೀ ದೇಶದ ರಾಜಕೀಯ – ಸಾಮಾಜಿಕ ಬದುಕಿನಲ್ಲಿ ಕಂಡುಬಂದ ಅಲ್ಲೋಲ ಕಲ್ಲೋಲ ಕನ್ನಡ ಸಾಹಿತ್ಯದ ಬೇರುಗಳನ್ನೇ ಅಲುಗಿಸಿತು. ಅಕ್ಷರಕ್ಕೆ ಕ್ರಿಯೆಯ ಆಯಾಮ ಮೂಡಿ, ಕ್ರಿಯೆಗೆ ಅಕ್ಷರದ ಆಯಾಮ ಮೂಡಿ ಹೊರಬಂದ ಸಾಹಿತ್ಯಕ್ಕೆ ಹೊಸದೊಂದು ವ್ಯಕ್ತಿತ್ವವೇ ಒದಗಿತ್ತು. ೭೦ರ ದಶಕದ ಕೊನೆಗೆ ೧೯೭೯ರಲ್ಲಿ ಜರುಗಿದ ಮೊಟ್ಟಮೊದಲ ಬಂಡಾಯ ಸಾಹಿತ್ಯ ಸಮ್ಮೇಳನ ಮಾಡಿದ್ದು: ಒಡೆದು ಕಾಣುತ್ತಿದ್ದ ಈ ಬದಲಾವಣೆಯ ಪ್ರಕ್ರಿಯೆಗೆ ಅಧಿಕೃತವಾಗಿ ಸಿಕ್ಕಾ ಒತ್ತಿದ್ದು. ಬಂಡಾಯ ಸಾಹಿತ್ಯ, ಕೇವಲ ಒಂದು ‘ಸಾಹಿತ್ಯಿಕ’ ಪರಂಪರೆ ಅಲ್ಲ. ಹಳೆಯದನ್ನು ಕೇವಲ ಖಂಡಿಸುತ್ತ, ಅಂಥ ನಿಷೇಧಾತ್ಮಕ ನಿಲುವಿನಲ್ಲಿಯೇ ತನ್ನ ವ್ಯಕ್ತಿತ್ವ ರೂಪಿಸುವಂಥದಲ್ಲ. ಸಮಕಾಲೀನ ಬದುಕಿನಲ್ಲಿ ಇದೊಂದು ‘ವಿಶಿಷ್ಟ’ ಬೆಳವಣಿಗೆಯಂತೆ ಕಂಡರೂ, ಎಂಟು ಶತಮಾನಗಳ ಹಿಂದೆ ನಮ್ಮ ವಚನಕಾರರು ಇದೇ ಬಗೆಯ ಬದುಕು – ಬರಹದ ಸಂಲಗ್ನತೆಯ ವಾತಾವರಣ ನಿರ್ಮಿಸಿದ್ದನ್ನು ನಾವು ನೆನೆಯಬೇಕು. ಹೀಗೆ ಹೇಳಲು ಕಾರಣವಿದೆ. ‘ವಚನ ಸಾಹಿತ್ಯ’ವನ್ನು ಕೇವಲ ‘ಸಾಹಿತ್ಯಕ’ – ಅಂದರೆ ಬಹಿರಂಗದ ವಿನ್ಯಾಸ, ತಂತ್ರ ಇತ್ಯಾದಿ – ನೆಲೆಯಲ್ಲಿ ಮಾತ್ರ ತೂಗಿ ಬೆಲೆ ಕಟ್ಟುವುದು ಎಷ್ಟು ಅಸಂಬದ್ಧವೋ, ಅಷ್ಟೇ ಅಸಂಬದ್ಧ ‘ಬಂಡಾಯ ಸಾಹಿತ್ಯ’ಕ್ಕೂ ಅವೇ ಮಾನದಂಡಗಳನ್ನು ಬಳಸುವುದು.
· ೧೯೨೦ ರಿಂದ ೫೦ ರವರೆಗಿನ ‘ನವೋದಯ’ ಕಾವ್ಯವನ್ನು ಖಂಡಿಸಿಯೇ, ಖಂಡಿಸುತ್ತಲೇ ‘ನವ್ಯ’ಕಾವ್ಯ ಪ್ರಾರಂಭವಾಯಿತು. ಕವನಗಳು. ಪತ್ರಿಕೆಯ ಲೇಖನಗಳು, ಬಾಯಿಮಾತುಗಳು – ಹೀಗೆ ಹಲವು ಶೈಲಿಗಳಲ್ಲಿ ಅಡಿಗ, ಶರ್ಮ ಮುಂತಾದವರು ಆಗ ಮಾಡುತ್ತಿದ್ದ ‘ದಾಳಿ’, ನವೋದಯ ಕವಿಗಳ ಬಗ್ಗೆ ಅವರು ಮಾಡಿದ ಲೇವಡಿ – ಎಲ್ಲಾ ಈಗ ಚರಿತ್ರೆಯ ಭಾಗಗಳು. ಹಣ್ಣೆಲೆ ನೋಡಿ ಹಸಿರೆಲೆ ನಗುವುದು ಸಹಜ: ಹಣ್ಣೆಲೆ ಅವನ್ನು ನೋಡಿ ತನ್ನದೇ ಆದ ರಿ ರೀತಿಯಲ್ಲಿ ನಗುತ್ತಿರುವುದೂ ಸಹಜ, ಪರಂಪರೆಯ ನಿರಂತರತೆಯ ಸೂಚನೆ ಇದು.
· ಆದರೆ ವಿಚಿತ್ರವೆಂದರೆ, ೧೯೫೦ರ ಹಿಂದಿನ ಸಾಹಿತ್ಯವನ್ನೂ ಹಳಿಯುತ್ತಿದ್ದ ‘ನವ್ಯ’ರ ಒಂದು ಗುಂಪೇ ೧೯೭೦ರ ನಂತರದ ಸಾಹಿತ್ಯವನ್ನೂ ಅಷ್ಟೇ ನಿರ್ಮಮತೆಯಿಂದ ಹಳಿಯುತ್ತಿರುವುದು. ಸಮಕಾಲೀನ ಪ್ರಜ್ಞೆ, ಮಣ್ಣಿನ ವಾಸನೆ, ಆಡುಮಾತಿನ ಬಳಕೆ ಮುಂತಾದ ‘ಆಶಯ’ಗಳನ್ನು ಬರೀ ’ಘೋಷಣೆ’ಗಳ ಮಟ್ಟಕ್ಕೆ ಇಳಿಸಿದ ಈ ಜನ. ಈ ಆಶಯಗಳನ್ನೂ ಒಳಗೊಂಡು, ಅಷ್ಟೇ ಅಲ್ಲ. ಅವನ್ನು ಮೀರಿಯೂ ಬೆಳೆಯುವುದು ಹೋಗಲಿ, ಅದರ ದಾರಿಯಲ್ಲಿ ಜಾಲಿ ಮುಳ್ಳು ಹರಡಲು ಮಾಡುತ್ತಿರುವ ಪ್ರಯತ್ನ, ಅವರನ್ನು ಚರಿತ್ರೆಯ ಪ್ರಜ್ಞೆ ಇಲ್ಲದ, ಅಥವಾ ಯಾವ ಪ್ರಜ್ಞೆಯೂ ಇಲ್ಲದ, ಹಾಸ್ಯಾಸ್ಪದ ವ್ಯಕ್ತಿಗಳನ್ನಾಗಿ ಮಾಡುತ್ತಿದೆ.
· ‘ನವ್ಯ’ದ ಸಂದರ್ಭದಲ್ಲಿ, ಅಡಿಗರ ನಂತರದ ಪೀಳಿಗೆಯ ಅನೇಕರು, ಅಡಿಗರಿಗಿಂಥ ಭಿನ್ನವಾಗಿಯೇ ಬರೆಯತೊಡಗಿದರು. ಉಚ್ಚಮಟ್ಟದ ಕಾವ್ಯಸೃಷ್ಟಿಗೆ ತಮ್ಮ ಪಾಲೂ ಸೇರಿಸಿದ ಇಂಥವರು ಬಹಳ ಜನ ಈಗ ಬರೆಯುವುದು ಕಡಿಮೆ ಮಾಡಿದ್ದಾರೆ. ಕೆಲವರು ಬದಲಾವಣೆಗೆ ಪ್ರತಿಸ್ಪಂದಿಸುತ್ತ ಬೆಳೆಯುತ್ತಿದ್ದಾರೆ. ಇದು ಒಂದು ರೀತಿ. ಈ ಪೀಳಿಗೆಯ ನಂತರ ಬಂದ ಇನ್ನೊಂದು ಪೀಳಿಗೆಯ ಹಲವಾರು ಯುವಕವಿಗಳು ಮಾತ್ರ ವಿಚಿತ್ರ ಸಂಕಟದಲ್ಲಿದ್ದಾರೆ. ನವ್ಯದ ಅವಸಾನ ಕಾಲದಲ್ಲಿ ಉದ್ಭವಿಸಿದ ಇವರು, ಮುಪ್ಪಿನಲ್ಲಿ ಹುಟ್ಟಿದ ಕೂಸುಗಳಂತೆ, ಹುಟ್ಟುತ್ತಲೇ ನರೆಗೂದಲು ಪಡೆದು ಬಂದವರು. ಹಳೆಯ ವಾಸನೆ ಹೋಗಲೊಲ್ಲದು ಹೊಸ ವಾಸನೆ ಹತ್ತಲೊಲ್ಲದು – ಹೀಗಿರುವ ಇವರು ಸದ್ಯ ಒಂದು ಸಣ್ಣ ಗುಂಪಾಗಿ, ಅವನು ಇವನಿಗೆ ಪುಸ್ತಕ ಅರ್ಪಿಸುತ್ತ, ಇವನು ಅವನಿಗೆ ಮುನ್ನುಡಿ – ಬೆನ್ನುಡಿ ಬರೆಯುತ್ತ, ನೆರೆಹಾವಳಿಗೆ ತುತ್ತಾದ ನಡುಗಡ್ಡೆಯ ಮಂದಿ ಆಕಾಶದಿಂದ – ಅಂದರೆ ಹೆಲಿಕಾಪ್ಟರನಿಂದ – ಉದುರಿ ಬೀಳುವ ಅನ್ನದ ಪಾಕೀಟಿಗಾಗಿ ಕಾಯುತ್ತಿರುವಂತೆ ಕಾಯುತ್ತಿದ್ದಾರೆ.
· ಇವರು ತಮ್ಮ ಅಸ್ತಿತ್ವಕ್ಕಾಗಿ, ಅಂದರೆ ತಾವು ಇದ್ದೇವೆ ಎಂದು ತಮಗೇ ಖಾತ್ರಿ ಮಾಡಿಕೊಳ್ಳುವ ಸಲುವಾಗಿ, ಬಳಸುವ ತಂತ್ರಗಳೆಂದರೆ:
· ೧.ತಮಗೆ ದಕ್ಕುವ ಸಮೂಹ ಮಾಧ್ಯಮಗಳ ಮುಖಾಂತರ ಸಮಕಾಲೀನ ಇತಿಹಾಸವನ್ನೇ ತಿರುಚುವುದು. ೨. ‘ನಿಮ್ಮಲ್ಲಿ ಸಾಮಾಜಿಕ ಪ್ರಜ್ಞೆ ಕಡಿಮೆ’ ಎಂದು ಯಾರಾದರೂ ಹೇಳಿದರೆ, ‘ಅಯ್ಯೋ, ಇವರು ನನ್ನ ಸೃಜನಶೀಲತೆಯ ಮೇಲೆ ದಾಳಿ ಮಾಡುತ್ತಿದ್ದಾರೆ!’ ಎಂದು ಗುಲ್ಲೆಬ್ಬಿಸುವುದು. ೩. ಕಾವ್ಯ ‘ರೂಪ’ದ ಬಗ್ಗೆ ತಮಗೆ ಗಾಢ ಕಾಳಜಿ ಇದೆ ಎಂದು ಹೇಳಿಕೊಳ್ಳುತ್ತ. ಬೇರೆಯವರ ಕಾವ್ಯದ ‘ರೂಪ’ವನ್ನು ಗೌಣಗೊಳಿಸುವುದು. ೪. ‘ಸಮಕಾಲಿನ’ ಎಂದ ‘ಕಾಲ’ಕ್ಕೆ ಬದ್ಧರಾಗದ ತಾವು ಕಾಲಾತೀತರೆಂದೂ, ‘ವಿಶ್ವಪ್ರಜ್ಞೆ’ಯುಳ್ಳವರೆಂದೂ ತಮಗೆ ತಾವೇ ಶಿಫಾರಸು ಮಾಡಿಕೊಳ್ಳುವುದು.
· ೧೯೬೦ರ ದಶಕದಲ್ಲಿ ‘ಉದಯೋನ್ಮುಖ’ ಕವಿಯಾಗಿದ್ದ ಕೆ.ವಿ. ತಿರುಮಲೇಶ ಭಟ್ಟರ ಹೆಸರು ನೀವು ಕೇಳಿರಬೇಕು. ಈ ಕಾಲು ಶತಮಾನದಲ್ಲಿ ಅವರೊಬ್ಬ ‘ಅಸ್ತೋನ್ಮುಖ’ ಕವಿಯಾಗಿ, ತಮ್ಮ ಹೆಸರಿನ ‘ಭಟ್ಟ’ ಪ್ರತ್ಯಯವನ್ನು ಗುಪ್ತವಾಗಿರಿಸಿಕೊಂಡು – ಕ್ರಾಪಿನಲ್ಲಿ ಜುಟ್ಟು ಅಡಗಿಸಿಕೊಂಡಂತೆ – ಈಗ ಬರಿ ಕೆ. ವಿ. ತಿರುಮಲೇಶ ಆಗಿದ್ದಾರೆ. ನಾನು ಪ್ರಸ್ತಾಪಿಸಿದ ‘ಮುದಿಗೂಸಿ’ಗಳಲ್ಲಿ ಇವರೊಬ್ಬ ಹಿರಿಯರು. ಈ ತಿರುಮಲೇಶರು The Hindu ಪತ್ರಿಕೆಯ ೯ ಜೂನ ೧೯೮೫ರ ಸಂಚಿಕೆಯಲ್ಲಿ ‘Small Eddies in Kannada Poetry’ (ಕನ್ನಡ ಕಾವ್ಯದ ಮೂಲಕ ಮಡುವುಗಳು) ಎಂಬ ಲೇಖನ ಬರೆದಿದ್ದಾರೆ. ರಾಷ್ಟ್ರಮಟ್ಟದ ಮಾಧ್ಯಮದ ಮೂಲಕ ಕೆಲವರು ಮಾಡುತ್ತಿರುವ ಕಾಯಕದ ಪರಿಚಯಕ್ಕಾದರೂ ನಾವು ಇಂಥವನ್ನು ಓದಬೇಕು.
· ಸಮಕಾಲೀನ ಕನ್ನಡ ಕಾವ್ಯದ ಬಗ್ಗೆ ಬರೆದಿರುವ ತಿರುಮಲೇಶರು, ೧೯೭೦ ದಶಕದ ರಾಜಕೀಯ – ಸಾಮಾಜಿಕ ಸಂಘರ್ಷದ – (ಏಕೆಂದರೆ, ಈ ಸಂಘರ್ಷವೇ ಆ ದಶಕದಲ್ಲಿ ಸಾಹಿತ್ಯಕ್ಕೆ ಹೊಸ ಆಯಾಮ ತರಕೊಡಗಿದ್ದು) – ಪ್ರಸ್ತಾಪವನ್ನು ಮಾಡದೆ, ಕೇವಲ ‘ಕಲೆ’ (art)ಯ ಮೇಲೆ ಒತ್ತು ಕೊಡುತ್ತ, ಕೆಲವು ದಲಿತ ಲೇಖಕರನ್ನು ಪ್ರತ್ಯೇಕಿಸುತ್ತ. ಕೊನೆಗೆ ಹೇಳುವುದೇನೆಂದರೆ; ಈ ಎಲ್ಲ ವರ್ಷಗಳಲ್ಲಿ ಕ್ರಾಂತಿಗಳು ಬರ-ಹೋಗುತ್ತಿದ್ದರೂ ಪಿ.ಟಿ. ನರಸಿಂಹಾಚಾರ‍್ (ಪುತಿನ) ಮತ್ತು ಎಸ್.ಆರ‍್. ಯಕ್ಕುಂಡಿಯವರು ಅತ್ಯಂತ ಶ್ರದ್ಧೆಯಿಂದ ಜೋಪಾನ ಮಾಡುತ್ತಿರುವ ಕಾವ್ಯಕಲೆಯ ಪರಂಪರೆಯೇ ಕನ್ನಡದ ನಿಜವಾದ ಕಾವ್ಯಪರಂಪರೆ…… `it is the tradition that forms the main stream of kannada poetry and whatever small eddies arise from time to time are always carried along with it’…. ಅರ್ಥಾತ್ ಪುತಿನ – ಯಕ್ಕುಂಡಿಯವರದೇ ಮುಖ್ಯ ಪ್ರವಾಹ; ಆಗೀಗ ಉದ್ಭವಿಸುವ ದಲಿತ. ಬಂಡಾಯ ಇತ್ಯಾದಿಗಳು ಪುಟ್ಟ ಮಡುಗಳು!’
· ತಮ್ಮ ಜನ- ಪರವಾದ, ಬದುಕು- ಮೂಲವಾದ ಕಾಳಜಿಗಳಿಂದಾಗಿ ಕನ್ನಡ ಸಾಹಿತ್ಯಕ್ಕೆ ಹೊಸ ಸಾರ್ಥಕತೆಯನ್ನು ಕೊಡುತ್ತಿರುವ ಬಂಡಾಯ, ದಲಿತ ಚಳುವಳಿಗಳ ಬಗ್ಗೆ ತಿರುಮಲೇಶ (ಭಟ್ಟ) ರಿಗಿರುವ ಅಸಹನೀಯ ತಿರಸ್ಕಾರದ ಧ್ವನಿಯನ್ನು ಅದೇ ಧ್ವನಿಯಲ್ಲಿ ತಿರಸ್ಕರಿಸುವುದೇನೂ ತ್ರಾಸಿನ ಕೆಲಸವಲ್ಲ ಎನ್ನಿಸುವ ತಿರುಮಲೇಶರು ‘ಶೈಲಿ’(Style) ‘ವಸ್ತು’ (content) ಮುಖ್ಯ ಪ್ರವಾಹ (main stream) ಮುಂತಾದ ಸುಪರಿಚಿತ ಪರಿಕಲ್ಪನೆಗಳ ಬಗ್ಗೆ ಹೊಂದಿರುವ ಅರಿವೇ ಪ್ರಶ್ನಾರ್ಹವಾಗಿದೆ. ಏಕೆಂದರೆ-
· ‘ವಸ್ತು’ ಮತ್ತು ‘ಶೈಲಿ’ ಎರಡರ ಬಗ್ಗೆಯೂ ಕಾಳಜಿ ಇರುವ ‘ಕಾವ್ಯಪರಂಪರೆ’ ತಿರುಮಲೇಶ ಹೇಳುವಂತೆ, ಕೇವಲ ‘ಕನ್ನಡ’ ಕಾವ್ಯದ ಮುಖ್ಯ ಪ್ರವಾಹವಾಗಬೇಕಿಲ್ಲ; ಯಾವುದೇ ಭಾಷೆಯ ಉತ್ತಮ ಸಾಹಿತ್ಯದ ಮುಖ್ಯ ಪ್ರವಾಹವಾಗಿರುತ್ತದೆ. ಹಾಗೆ ನೋಡಿದರೆ, ‘ವಸ್ತು’ ಮತ್ತು ‘ಶೈಲಿ’ ಎಂಬ ಶಬ್ದಗಳು ವಿಮರ್ಶಕರು ತಮ್ಮ ವಿಶ್ಲೇಷಣೆಯ ಅನುಕೂಲತೆಗಾಗಿ ಬಳಸಿಕೊಳ್ಳವ ಪರಿಕರಗಳೆ ಹೊರತು, ಒಂದು ಕಲಾಕೃತಿ ‘ಶಿಲ್ಪ’ದಲ್ಲಿ ಈ ಭೇದ ಇರುವುದೇ ಇಲ್ಲ. ಶೈಲಿ ಸ್ವಲ್ಪ ಬದಲಾದರೂ ಶೈಲಿ ಮೂಲಶೈಲಿಯಾಗಿ ಉಳಿಯದು. ‘ಶಿಲ್ಪ’ವೇ ಬದಲಾಗಿಬಿಟ್ಟು. ಅದೊಂದು ಬೇರೆ ಕಲಾಕೃತಿಯೇ ಆಗಬಹುದು.
· ಈ ವಸ್ತು- ರೂಪ – ಸಮಗ್ರತೆ ಯಾವುದೇ ಕಲೆಯ ಮುಖ್ಯ ಲಕ್ಷಣ. ಈ ಮೂಲ ಅರಿವೇ ಇರದಿದ್ದರೆ, ಆಗುವ ಅನಾಹುತಗಳೆಂದರೆ;
· ೧.ಈ ಸಮಗ್ರತೆಯನ್ನು ಕೇವಲ ಒಂದು ಭಾಷೆಯ ಸಾಹಿತ್ಯಕ್ಕೆ ಆರೋಪಿಸಲಾಗುತ್ತದೆ.
· ೨.art ಎಂಬ ಪದವನ್ನು ಕೇವಲ ‘ರೂಪ’, ‘ವಿನ್ಯಾಸ’, ‘ಶೈಲಿ’, ಎಂಬ ಸಂಕುಚಿತ ಅರ್ಥದಲ್ಲಿ ಬಳಸಲಾಗುತ್ತದೆ.
· ೩.‘ರೂಪ’ದ ಬಗ್ಗೆ ತನಗೆ ಮಾತ್ರ ವಿಶೇಷ ಪ್ರಜ್ಞೆ ಇದೆ ಎಂಬ ಮೇಲರಿಮೆ ಉಂಟಾಗುತ್ತದೆ (‘ವಸ್ತು’ವಿನ ಬಗ್ಗೆ ಪ್ರಜ್ಞೆ ಇಲ್ಲ ಎಂಬ ಕೀಳರಿಮೆಯನ್ನು ಇದು ಮುಚ್ಚಿಹಾಕಬಹುದು.)
· ೪.ಸಮಕಾಲೀನ ಸಂದರ್ಭದಲ್ಲಿ ‘ಸಮಾಜಿಕ’ ಪ್ರಜ್ಞೆ ಇದ್ದವರು ‘ಕಾಲಬದ್ದ‘ರು’ ಅದು ಇಲ್ಲದಿದ್ದರೂ, ‘ಕಲಾ’ಪ್ರಜ್ಞೆಯುಳ್ಳವರು ‘ಕಾಲಾತೀತ’ರು ಎಂಬ ಭ್ರಮೆ ಉಂಟಾಗುತ್ತದೆ.
· ಈ ಕಾಲಾತೀತ ‘ವಿಶ್ವಪ್ರಜ್ಞೆ’ಯ ಭ್ರಮೆಯ ಪರಿಯನ್ನು ನೋಡಬೇಕೆಂದವರು ತಿರುಮಲೇಶರ ತಳಿಯ ಎಚ್. ಎಸ್. ವೆಂಕಟೇಶಮೂರ್ತಿಯವರು ತಮ್ಮ ಇತ್ತೀಚಿನ ಇಂದುಮುಖಿ ಕವನ ಸಂಕಲನಕ್ಕೆ ಪ್ರಾರಂಭದಲ್ಲಿ ಬರೆದುಕೊಂಡಿರುವ ಕೆಲವು ಮಾತುಗಳನ್ನು ನೋಡಬಹುದು, ‘ಸಮಕಾಲೀನವಾದ ವ್ಯಕ್ತಿ, ಉತ್ಪನ್ನ, ಭಾಷಾಬಳಕೆಯಿಂದಷ್ಟೇ ಒಂದು ಕೃತಿ ಸಮಕಾಲೀನ ಸಾಮಾಜಿಕ ಪ್ರಸ್ತುತತೆ ಪಡೆಯುವುದಿಲ್ಲ’ – ಎಂಬ ಹೇಳುವ ವೆಂಕಟೇಶಮೂರ್ತಿ ಮತ್ತು ಅವರಂಥವರು ಒಂದು ಮಾತು ಮರೆಯಬಾರದು: ‘ಕಾಲ’ ಮತ್ತು ‘ದೇಶ’ ಬದ್ಧನಾದ ‘ವ್ಯಕ್ತಿ’ಯಾಗಿರುವ ಕವಿಗೆ ಒಂದು ‘ಮಿತಿ’ ಇದೆ. ಈ ಮಿತಿಯಲ್ಲಿ. ಈ ಕಣ್ಣರಿಕೆಯಲ್ಲಿ ಎಷ್ಟು ದಕ್ಕಬಹುದೋ ಅದೇ ಕವಿಗೆ ಮೂಲ ಬಂಡವಾಳ. ಈ ಬಂಡವಾಳ ಸಮಕಾಲೀನವೇ ಆಗಿರುತ್ತದೆ. ಸಮಕಾಲೀನದ ಗಟ್ಟಿ ನೆಲದ ಮೇಲೆ ನಿಂತಾಗ ಮಾತ್ರ ಕಾಲದ ಹಿಂದು – ಮುಂದುಗಳ, ಅನಾದಿ – ಅನಂತಗಳ ಆಯಾಮವನ್ನೂ, ಧ್ವನಿಯನ್ನೂ ಮೂಡಿಸಲು ಸಾಧ್ಯ. ೧೬ನೆ ಶತಮಾನದ ‘ಕಾಲ’ದ ಚೌಕಟ್ಟಿನಲ್ಲಿ ಶೆಕ್ಸಪಿಯರ‍್ ಕಟೆದು ನಿಲ್ಲಿಸಿದ ‘ಡೆನ್ಮಾರ್ಕ’ನ ರಾಜಕುಮಾರನೊಬ್ಬ ‘ಎಲ್ಲ ಕಾಲ’ಕ್ಕೂ ಸಲ್ಲುವ ‘ವಿಶ್ವ’ ಎಂಬ ಶಬ್ದಗಳೆಲ್ಲ ಬೊಗಳೆಯಾಗುತ್ತವೆ; ಪ್ರಯೋಗದ ಹೆಸರಿನಲ್ಲಿ ಮಾಡುವ ಭಾಷಾ ಕಸರತ್ತುಗಳಿಲ್ಲ ಕೇವಲ ಲಯದ, ಛಂದಸ್ಸಿನ ಲಾಗಗಳಾಗಿ ವ್ಯರ್ಥ ಆಲಾಪಗಳಾಗುತ್ತವೆ.
· ಯಾವುದೇ ಕಾಲಘಟ್ಟದಲ್ಲಿ ಸಮೃದ್ಧವಾಗಿ ಉತ್ಪಾದನೆಯಾಗುವ ಸಾಹಿತ್ಯದಲ್ಲಿ ಎಲ್ಲವೂ ಉತ್ತಮವಾಗಿರುವುದಿಲ್ಲ. ಎಲ್ಲ ದೇಶದ ಎಲ್ಲ ರೀತಿಯ ಉತ್ಪಾದನೆಗಳಿಗೂ ಅನ್ವಯವಾಗುವ ಮಾತಿದು. ಕೊನೆಗೂ ಗಟ್ಟಿಯಾಗಿ ಉಳಿಯುವುದು ಕೆಲವೇ ಕೃತಿಗಳು ಮಾತ್ರ….. ಈ ದೃಷ್ಟಿಯಿಂದ ‘ನವೋದಯ’ದ ಹೆಸರಿನಲ್ಲಿ, ‘ನವ್ಯ’ದ ಹೆಸರಿನಲ್ಲಿ ಒಂದಷ್ಟು ಜೊಳ್ಳು ಕವನಗಳಿಗೆ ಹೋಲಿಸಿದರೆ ‘ಬಂಡಾಯ’ದ ಹೆಸರಿನಲ್ಲಿ ಬರುತ್ತಿರುವ ಜೊಳ್ಳು ಏನೇನೂ ಅಲ್ಲ.
· ವಿಮರ್ಶೆಯಲ್ಲಿ ಬರುವ ಇಂಥ ಮಾತುಗಳ ಹಿಂದಿನ ವಿಮರ್ಶಕರ ಆಶಯ, ಉದ್ದೇಶಗಳನ್ನು ಅರಿಯಬೇಕಾಗುತ್ತದೆ. ತೆಗಳಬೇಕೆನ್ನುವವರು ಬರೀ ಜೊಳ್ಳಿಗೆ ಕೈ ಹಾಕುತ್ತಾರೆ; ಸಹನೆಯಿಂದ ಮೌಲ್ಯಮಾಪನ ಮಾಡಬೇಕೆನ್ನುವವರು ಗಟ್ಟಿಕಾಳುಗಳನ್ನು ಎತ್ತಿ ತೋರಿಸುತ್ತಾರೆ.
· ‘ಬಂಡಾಯ ಸಾಹಿತ್ಯ’ವನ್ನು ಅನುಮಾನ ದೃಷ್ಟಿಯಿಂದ ನೋಡುವವರ ಒಂದು ಮಾತು ಮೆಲುಕು ಹಾಕಲಿಕ್ಕೆ ಯೋಗ್ಯವಾಗಿದೆ. ಅವರು ಕೇಳುವ ಪ್ರಶ್ನೆ – ಅದು ಉದ್ಗಾರವಾಚಕವೂ ಹೌದು – ಹೀಗಿದೆ ‘ಇಷ್ಟು ವರ್ಷಗಳಾದರೂ ಬಂಡಾಯ ಸಾಹಿತ್ಯ ತನ್ನದೇ ಆದ ಒಂದು ರೂಪವನ್ನು ವಿನ್ಯಾಸವನ್ನು ಪಡೆದುಕೊಂಡಿಲ್ಲವಲ್ಲ?’ ಮೇಲು ನೋಟಕ್ಕೆ ನೆರವೂ ಪ್ರಾಮಾಣಿಕವೂ ಆಗಿ ತೋರುವ ಈ ಪ್ರಶ್ನೆಯ ಮೋಸಕ್ಕೆ ಮರುಳಾಗಿ ಅನೇಕ ಬಂಡಾಯ ಸಾಹಿತಿಗಳೂ ಕೂಡ ’ಹೌದು, ನಮಗೊಂದು ಅಭಿವ್ಯಕ್ತಿಯ ಮಾಡಲ್ಲೇ ಇಲ್ಲವಲ್ಲ; ಯಾರಾದರೂ ನಮಗೆ ಒಂದು ಮಾಡೆಲ್ ಕೊಡಬಾರದೇ? ಎಂದು ಹಪಹಪಿಸುತ್ತಿದ್ದಾರೆ.
· ಆದರೆ ‘ವಿಶಿಷ್ಟ ವಿನ್ಯಾಸ’ದ ಪ್ರಶ್ನೆಯ ಮೋಸವೆಂದರೆ ಅದೊಂದು ಪ್ರಶ್ನೆಯೇ ಅಲ್ಲ- ಅದೊಂದು ‘ಅಪ್ರಶ್ನೆ’, ಏಕೆಂದರೆ ಯಾವುದೊಂದು ಸಾಹಿತ್ಯಕ ಕಾಲಘಟ್ಟದಲ್ಲಿ, ಬಹಳವೆಂದರೆ, ಒಂದು ಸಾಹಿತ್ಯ ಪ್ರಕಾರ (ಉದಾ: ನಾಟಕ, ಕಾದಂಬರಿ, ಕಾವ್ಯ, ಮುಂ) ಹೆಚ್ಚು ಚಾಲ್ತಿಗೆ ಬರಬಹುದೇ ಹೊರತು, ಆಯಾ ಸಾಹಿತ್ಯಕ್ಕೆ ‘ವಿಶಿಷ್ಟವಾದ ಯಾವ ವಿನ್ಯಾಸವೂ’ ರೂಪುಗೊಳ್ಳುವುದಿಲ್ಲ. ಒಂದು ಸಾಹಿತ್ಯ ಪ್ರಕಾರದ ಒಟ್ಟು ಮಿತಿಯೊಳಗಡೆ ಒಬ್ಬ ಲೇಖಕ ತನ್ನ ಅಧ್ಯಯನಶೀಲತೆ ಮತ್ತು ಪ್ರಯೋಗ ಪ್ರಿಯತೆಯ ಹಿನ್ನೆಲೆಯಲ್ಲಿ ತನಗೆ ವಿಶಿಷ್ಟವಾದ ‘ವಿನ್ಯಾಸ’ವನ್ನು ಪಡೆಯಬಹುದು ಅಷ್ಟೆ ಎಲ್ಲರಿಗೂ ಮಾಡೆಲ್ ಆಗಬಹುದಾದ ವಿನ್ಯಾಸದ ಬೇಡಿಕೆ ಆ ಕಾಲಘಟ್ಟದ ಸಾಹಿತ್ಯಿಕ ಅವಸಾನದ ಮುಖ್ಯ ಲಕ್ಷಣವೆಂದು ಬಗೆಯಬೇಕಾಗುತ್ತದೆ.
· ಕನ್ನಡದ ‘ನವೋದಯ’ ಕಾಲದಲ್ಲಿ ಬರೆಯುತ್ತಿದ್ದವರು ಲಭ್ಯವಿರುವ ಎಲ್ಲ ಪ್ರಕಾರಗಳಲ್ಲೂ ಕೈಯಾಡಿಸಿದರು; ಎಲ್ಲ ವಿನ್ಯಾಸಗಳಲ್ಲೂ ತಮ್ಮ ಅಭಿವ್ಯಕ್ತಿ ತುಂಬಿದರು, ‘ನವ್ಯ’ ಕಾಲದಲ್ಲಿ ಕೂಡ ನವ್ಯಕ್ಕೆ ತನ್ನದೇ ಆದ ಯಾವ ವಿನ್ಯಾಸವೂ ಇರಲಿಲ್ಲ. ಮುಕ್ತ ಛಂದದೊಂದಿಗೆ ಛಂದೋಬದ್ದ ಕೃತಿಗಳೂ ಬಂದಿವೆ ಕತೆ, ಕಾದಂಬರಿ ನಾಟಕಗಳ ಎಲ್ಲ ವಿನ್ಯಾಸಗಳಲ್ಲಿ ‘ನವ್ಯತೆ’ ಅಚ್ಚೊತ್ತಿದೆ.
· ಮುಖ್ಯವಾಗಿ ಗಮನಿಸಬೇಕಾದ ಸಂಗತಿ ಎಂದರೆ ‘ನವೋದಯ’, ‘ನವ್ಯ’ ‘ಬಂಡಾಯ’ ಮುಂತಾದ ಶಬ್ದಗಳು ‘ಪ್ರಜ್ಞೆ’ ಅಥವಾ ‘ಮನೋಧರ್ಮ’ದ ಸೂಚಿಗಳಾಗಿವೆಯೇ ಹೊರತು ‘ವಿನ್ಯಾಸ’ಗಳ ಪ್ರಬೇಧಗಳಾಗಿಲ್ಲ. ಅಭಿವ್ಯಕ್ತಿಯ ‘ತಂತ್ರ’ಗಳ ಪ್ರತೀಕಗಳಾಗಿಲ್ಲ. ‘ನವ್ಯತೆ ಅಂದರೆ ಒಂದು ತಂತ್ರ’ ಎಂಬ ಗೋಕಾಕರ ಅಭಿಪ್ರಾಯವನ್ನು ನೇರವಾಗಿ ನಿರಾಕರಿಸಿ’ ನವ್ಯತೆ ಒಂದು ತಂತ್ರವಲ್ಲ; ನವ್ಯತೆ ಒಂದು ದೃಷ್ಟಿ’ ಎಂದು ಸಾದರಪಡಿಸಿದ ಅಡಿಗರ ನಿಲುವನ್ನು ಇಲ್ಲಿ ನೆನೆಯಬೇಕು ಚೋದ್ಯವೆಂದರೆ ಅಡಿಗರ ವಂಶಾವಳಿಯ ಟೊಂಗೆಗಳೇ ಇಂದು ಗೋಕಾಕರ ರೀತಿಯಲ್ಲಿ ಮಾತಾಡುತ್ತಿರುವುದು!
· ಬಂಡಾಯ ಒಂದು ಮನೋಧರ್ಮ ವ್ಯಕ್ತಿಯನ್ನೊಳ್ಳಗೊಂಡ ಸಮಷ್ಟಿ ಬದುಕಿನ ನಿರಂತರ ಸಂಘರ್ಷದ ಅರಿವಿನ ನೆಲೆಯಲ್ಲಿ ಆ ಬದುಕನ್ನು ವೀಕ್ಷಿಸುವ, ಗ್ರಹಿಸುವ, ಜೀರ್ಣ ಮಾಡಿಕೊಂಡು ನಂತರ ಅಭಿವ್ಯಕ್ತಿಸುವ ಕ್ರಮದಲ್ಲಿ ಇಂಥ ಮನೋಧರ್ಮ, ದೃಷ್ಟಿಕೋನ, ರೂಪು ಪಡೆಯುತ್ತದೆ. ಇಂಡಿಯಾದ ಬದುಕಿನ ಪದರು ಪದರುಗಳಲ್ಲಿ. ಅಡಕವಾಗಿರುವ – ಹೊರಗೆ ರಕ್ತ ಸುರಿಸುವ ಒಳಗೆ ರಕ್ತ ಕುದಿಸುವ – ವೈಷಮ್ಯದ ಅರಿವಿರುವ ಯಾವನೂ ಇಂದು ಬಂಡಾಯ ಮನೋಧರ್ಮ ಬೆಳೆಸಿಕೊಳ್ಳದೇ ಇರುವುದು ಅಸಂಭವ ಮತ್ತು ಅಸಹಜ.
· ಸೈದ್ದಾಂತಿಕ ಚರ್ಚೆಯ ಮೂಲಕ ಸಂಘಟನೆಯ ಶಿಸ್ತಿನ ಮೂಲದ ಸಂಘರ್ಷಗಳ ಕ್ರಿಯಾಶೀಲತೆಯ ಮೂಲಕ ಇಂಥ ಮನೋಧರ್ಮಕ್ಕೆ ಆಳ, ಅಗಲಗಳನ್ನು ತಂದುಕೊಳ್ಳುವುದರ ಜೊತೆಗೆ ‘ಕಲೆ’ಗೆ ಸಂಬಂಧಪಟ್ಟ ಎಲ್ಲ ವಸ್ತು ಹಾಗೂ ವಿನ್ಯಾಸಗಳ ವೈವಿಧ್ಯಗಳ ಜ್ಞಾನ ಸಂಪಾದಿಸುತ್ತ, ಪ್ರಯೋಗ ಪ್ರಿಯತೆಯನ್ನು ಮೈಗೂಡಿಸಿಕೊಂಡಾಗ ತುಂಬಾ ಸಮೃದ್ಧವಾದ, ಹಾಗೆಯೇ ಸಾರ್ಥಕವಾದ ಸಾಹಿತ್ಯ ಸೃಷ್ಟಿ ಸಾಧ್ಯ. ಶ್ರೀ ಜಿ. ಎಚ್. ನಾಯಕರು ಗುರುತಿಸಿರುವಂತೆ “ಬಂಡಾಯ ಕಾವ್ಯವು ಇಡಿಯಾಗಿ ಜನಪರ ಕಾವ್ಯವಾಗಿಯೇ ಬೆಳೆಯುತ್ತಿದೆ”. ನವೋದಯದಲ್ಲಿ ಭಾವಪರ.
· ಹೊಸಗನ್ನಡ ಕವಿತೆ (೧೯೮೫) ಪ್ರಸ್ತಾವನೆ, ಪುಟ XXV
· ಜನಪರ, ನವ್ಯಕಾವ್ಯದಲ್ಲಿ ಚಿಂತನೆಪರ – ಜನಪರ ಎಂಬ ವಿಂಗಡನೆಯ ಅಗತ್ಯವಿರುವಂತೆ, ಬಂಡಾಯ ಕಾವ್ಯ ಬೆಳೆದು ಬಂದಿಲ್ಲ ಎಂದು ಅಭಿಪ್ರಾಯ ಪಡುವ ನಾಯಕರು. “ಕನ್ನಡದ ಜನಪರ ಕಾವ್ಯ ಪರಂಪರೆಗೆ ಸ್ವತಂತ್ರವಾದ ಕಾವ್ಯ ಪರಿಕಲ್ಪನೆ ಅಥವಾ ಕಾವ್ಯ ತತ್ವವನ್ನು ರೂಪಿಸಿಕೊಳ್ಳಬೇಕಾದ ಅಗತ್ಯ ಎದುರಾಗಲಿಲ್ಲ ಎಂಬುದು ಗೊತ್ತಾಗುತ್ತದೆ’ ಎನ್ನುತ್ತಾರೆ.
· ಇಡೀ ಬದುಕಿನ ಒಂದು ಅವಿಭಾಜ್ಯ ಅಂಗವೇ ಕಾವ್ಯ ಅಥವಾ ಸಾಹಿತ್ಯ ಆದಾಗ ಇಂಥ ‘ಪ್ರತ್ಯೇಕ’ ಪರಿಕಲ್ಪನೆಯ ಅಗತ್ಯವೇ ಬೀಳುವುದಿಲ್ಲ. ನಮ್ಮ ಬಂಡಾಯ ಸಾಹಿತಿಗಳು ಇದನ್ನರಿಯಬೇಕು.
· -೧೯೮೫
· ನಿತ್ಯ ವರ್ತಮಾನ: ಸಾಹಿತ್ಯ: ೪. ತುಮಕೂರು: ಬಂಡಾಯಕ್ಕೆ ಹೊಸ ತಿರುವು
· ಗೆಲುವು ನಮ್ಮದೋ ಗೆಲುವು ನಮ್ಮದೋ
ಇಂದಿಗೂ ಎಂದೆಂದಿಗೂ
ಗೆಲುವು ನಮ್ಮದೋ………
· ಸೆಪ್ಟಂಬರ ೧೦, ೧೯೯೫ ತುಮಕೂರಿನ ವೀರಶೈವ ಕಲ್ಯಾಣ ಮಂಟಪದಲ್ಲಿ ಹಮ್ಮಿಕೊಳ್ಳಲಾದ ರಾಜ್ಯ ಮಟ್ಟದ ಬಂಡಾಯ ಸಾಹಿತ್ಯ ಸಮ್ಮೇಳನದ ಕೊನೆಯ ದಿನದ ಕೊನೆಯ ಹಂತದ ಸಮಾರೋಪ ಕಾರ್ಯಕ್ರಮ. ಸಾಮಾನ್ಯವಾಗಿ ಸಮ್ಮೇಳನಗಳ ಈ ಹಂತದಲ್ಲಿ ವೇದಿಕೆಯ ಮೇಲೆ ಭಾಷಣಕಾರರು ಮತ್ತು ವೇದಿಕೆಯ ಕೆಳಗೆ ಸಭಾಂಗಣದಲ್ಲಿ ಕೇವಲ ಖಾಲಿ ಕುರ್ಚಿಗಳು ಉಳಿಯುವುದು ನಾವು ನೋಡುವ ದೃಶ್ಯ. ಆದರೆ ಎಲ್ಲ ಸಮ್ಮೇಳನಗಳಂತಲ್ಲ ಬಂಡಾಯ ಸಾಹಿತ್ಯ ಸಮ್ಮೇಳನ.
· ಗೆಳೆಯ ಸಿದ್ಧನಗೌಡ ಪಾಟೀಲ ಹಾಡಿದ ಹಾಡನ್ನು ತುಂಬಿದ ಸಭೆಗೆ ಸಭೆಯೇ ತುಂಬು ಕಂಠದಿಂದ ಹಾಡತೊಡಗಿದಾಗ ನಮಗೆಲ್ಲ ರೋಮಾಂಚನ. ಗೋಡೆ ಗೋಡೆಗಳು ತಲೆ ತೂಗುತ್ತ ಹಾಡಿನ ಅಲೆ ಅಲೆಗಳನ್ನು ಗುಣಗುಟ್ಟುತ್ತಿರುವಂಥ ಅನುಭವ.
· ಬದುಕಿನುದ್ದಕೂ
ಬದ್ದ ವೈರಿಗಳ
ಗೆದ್ದೇ ಗೆಲುವೆವೋ…
· ಸಾಗಿತ್ತು ಹಾಡು, ಹಾಡು ಮುಗಿದಾಗ ನನ್ನ ಹಿಂದಿನ ಸಾಲಿನಲ್ಲಿ ಕುಳಿತಿದ್ದ ಪ್ರೊ. ಮರಿದೇವರಿಗೆ ಹೇಳಿದೆ. “ನೀವು ನಮ್ಮ ಕೂಡ ಹಾಡುವಂತಾಯಿತಲ್ಲ. ಅದೇ ಖುಶಿ ನನಗೆ.” ಅವರ ಮಗ್ಗುಲಿಗೆ ಕುಳಿತಿದ್ದ ಇನ್ನೊಬ್ಬ ಹಿರಿಯರು ನಕ್ಕರು.
· ಪ್ರೊ. ಮರಿದೇವರು ತುಮಕೂರಿನ ಜಗತ್ಪ್ರಸಿದ್ಧ ವ್ಯಕ್ತಿಗಳಲ್ಲಿ ಒಬ್ಬರು. ಅವರ ಬಿಜೆಪಿ ಪರ ಒಲವು ಎಲ್ಲರಿಗೂ ಗೊತ್ತು. ‘ಮಹಾಚೈತ್ರ’ವನ್ನು ವಿರೋಧಿಸಿದ ವೀರಶೈವ ಶರಣಾಗ್ರಣಿಗಳಲ್ಲಿ ಅವರೂ ಒಬ್ಬರು.
· ಇಂಥ ಮರಿದೇವರೂ ಕೂಡ ಸಮ್ಮೇಳನದ ಎಲ್ಲ ಗೋಷ್ಠಿಗಳಲ್ಲಿ ಸಕ್ರಿಯವಾಗಿ ಭಾಗವಹಿಸಿದ್ದು ನನಗೆ ವಿಶೇಷವಾಗಿ ಕಂಡಿತ್ತು. ಇಂದು ‘ಬಂಡಾಯ’ದ ಹೆಸರಿನಲ್ಲಿ ಏನು ಕಾರ್ಯಕ್ರಮ ಹಾಕಿಕೊಂಡರೂ ಅದರ ಬಗ್ಗೆ ‘ಬಂಡಾಯ’ದ ವಿರೋಧಿಗಳೂ ಕೂಡ ಆಸಕ್ತರಾಗಿರುತ್ತಾರೆ! ಇದು, ಈ ಎರಡು ದಶಕಗಳಲ್ಲಿ ಬಂಡಾಯ ಚಳುವಳಿ ನಿರ್ಮಿಸಿದ. ಸಾಹಿತ್ಯವನ್ನು ಮೀರಿದ, ಸಾಂಸ್ಕೃತಿಕ ಪರಿಣಾಮ, ಈ ಪರಿಣಾಮದ ದಟ್ಟವಾದ ಅಭಿವ್ಯಕ್ತಿಯಾಗಿತ್ತು ತುಮಕೂರಿನ ಸಮ್ಮೇಳನ.
· *
· ೧೯೯೦ರಲ್ಲಿ ಬಾಗಲಕೋಟೆಯಲ್ಲಿ ಜರುಗಿದ ರಾಜ್ಯಮಟ್ಟದ ಸಮ್ಮೇಳನದ ನಂತರ ಬಂಡಾಯ ಸಂಘಟನೆ ಹುಟ್ಟಿ ಬೆಳೆದ ಒಂದೂವರೆ ದಶಕದ ನೆನಪಿಗೆಂದು – ಅಖಿಲ ಭಾರತ ಮಟ್ಟದ ಸಮ್ಮೇಳನವನ್ನೇ ಮಾಡಬೇಕೆಂದು ತುಮಕೂರು ಸಂಗಾತಿಗಳ ಸಂಕಲ್ಪವಾಗಿತ್ತು. ಆದರೆ ಕೈಮೀರಿದ ಏನೇನೋ ಕಾರಣಗಳಿಂದಾಗಿ ಕಾರ್ಯಕ್ರಮ ಮುಂದೆ ಮುಂದೆ ಬೀಳುತ್ತಾ ಹೋದಂತೆ ರಾಜ್ಯದಾದ್ಯಂತ ಗೆಳೆಯರಿಗೆಲ್ಲ ನಿರಾಸಕ್ತಿ; ರಾಜ್ಯ ಸಂಚಾಲಕರಲ್ಲಿ ಒಬ್ಬನಾಗಿದ ನನಗೂ ಒಂದು ನಮೂನೆ ಮಂಕು, ಅಂತೂ ಇಂತೂ ಇದೇ ಸೆಪ್ಟಂಬರ ೯ ಮತ್ತು ೧೦ ರಂದು ಸಮ್ಮೇಳನ ಅಂದಾಗ ಬಹಳ ಆತಂಕದಿಂದಲೇ ನಾನು ಬಂದದ್ದು.
· ಆದರೆ ಎಲ್ಲಾ ಜಿಡ್ಡೂ ಕಳಚಿ ಬೀಳುವಂತೆ, ಜಂಗೆಲ್ಲ ಕತ್ತಿ ಹೋಗಿ ಮತ್ತೆ ಪಾತ್ರೆ ಫಳ ಫಳ ಹೊಳೆಯುವಂತೆ ಎರಡು ದಿನ ಅದ್ದೂರಿಯಾಗಿ, ಅರ್ಥಪೂರ್ಣವಾಗಿ ಸಮ್ಮೇಳನ ನಡೆಸಿಕೊಟ್ಟವರು ತುಮಕೂರಿನ ಬಂಡಾಯ ಸಂಗಾತಿಗಳು. ‘ಬಂಡಾಯ ಹದಿನೈದು ವರ್ಷ’ ಎಂಬ ನೆನಪಿನ ಸಂಚಿಕೆಯನ್ನೂ ಹೊರತಂದು ನಮ್ಮೊಳಗೆ ಸುಮ್ಮನೆ ಮಲಗಿದ್ದ ಬಂಡಾಯದ ನೆಲಗುಮ್ಮ ಮತ್ತೆ ಗುರುಗುಟ್ಟುವಂತೆ ಮಾಡಿದ ಈ ಗೆಳೆಯರ ಕ್ರಿಯಾಶೀಲತೆಯ ಹಿಂದೆ ಕೈಯಾಗಿ ಕೆಲಸ ಮಾಡಿದವರು ಬರಗೂರು ರಾಮಚಂದ್ರಪ್ಪ ಹಾಗೂ ಗಂಗಾಧರ ಮೊದಲಿಯಾರ; ಮತ್ತು ಇವರ ಕೈಗೆ ಬಲ ನೀಡಿದವರು ತುಮಕೂರಿನ ಯುವ ರಾಜಕಾರಣಿ. ಜಿ ಪಿ. ಚಳುವಳಿಯ ಹಿನ್ನೆಲೆಯ, ಸೋಮಶೇಖರ ಅರ್ಥಾತ್ ‘ಸೋಮಣ್ಣ’.
· *
· ಬಾನಂದೂರು ಕೆಂಪಯ್ಯ ಹಾಡಿದ ಶರೀಪ ಹಾಡಿದ ಶರೀಪ ಶಿವಯೋಗಿಯ ಹಾಡು ಮತ್ತು ಅಪ್ಪಗೆರೆ ತಿಮ್ಮರಾಜು ಹಾಡಿದ ಬರಗೂರರ ‘ನಮ್ಮ ಈ ನಾಡಿನಲ್ಲಿ’ ಗೀತ ಎರಡೂ ‘ಜನರ ನೋವಿಗೆ ಮಿಡಿದ ಪ್ರಾಣಮಿತ್ರ’ವಾಗಿ ಉದ್ಭವಿಸಿದ ಬಂಡಾಯ ಚಳುವಳಿಯ ಆಶಯವನ್ನೇ ಧ್ವನಿಸುವಂತಿದ್ದವು. ನಾಡಿನ ಸಾಮಾಜಿಕ, ರಾಜಕೀಯ, ಸಾಂಸ್ಕೃತಿಕ ಬೆಳವಣಿಗೆಗಳ ಹಿನ್ನೆಲೆಯಲ್ಲಿ ಬಂಡಾಯ ಸಾಹಿತ್ಯ ಚಳುವಳಿಯ ಮಹತ್ವವನ್ನು ಗುರುತಿಸಿದ ಕವಿ ಎಸ್. ಜಿ. ಸಿದ್ಧರಾಮಯ್ಯ ಉದ್ಘಾಟನಾ ಸಮಾರಂಭದ ಸ್ವಾಗತ ಭಾಷಣ ಮಾಡಿದರು.
· ಕಳೆದ ೧೫-೧೬ ವರ್ಷಗಳಲ್ಲಿ ಸಂಘಟನೆಯ ಏಳು ಬೀಳುಗಳನ್ನು ಕಣ್ಣಾರೆ ಕಂಡವ ನಾನು ‘ನವ್ಯ’ದಿಂದ ಸಿಡಿದು ನೇರವಾಗಿ ಬಂಡಾಯಕ್ಕೆ ಬಂದವನು ನಾನು. ಬಂಡಾಯದ ಕಕ್ಷೆಯಲ್ಲಿ ಪೀಳಿಗೆಯ ನಂತರ ಪೀಳಿಗೆ ಬರುತ್ತಿರುವುದನ್ನು ಈ ಹಂತದ ಬದಲಾವಣೆಯ ಪ್ರಕ್ರಿಯೆಯನ್ನು ಆತ್ಮೀಯವಾಗಿ ಮತ್ತು ವಿಮರ್ಶಾತ್ಮಕವಾಗಿ ಸ್ವಾಗತಿಸುತ್ತಲೇ ಬಂದಿರುವ ನಾನು ಉದ್ಘಾಟನೆಯ ನೆವದಲ್ಲಿ ಒಂದೆರಡು ವಿಷಯಗಳನ್ನು ವಿವರವಾಗಿ ಪ್ರಸ್ತಾಪಿಸಬೇಕಾಯಿತು.
· ೧೯೮೦ರ ದಶಕದ ಪ್ರಾರಂಭದಲ್ಲಿ – ಅಂದರೆ ‘ಬಂಡಾಯ’ ದ ಹೊಸತರಲ್ಲಿ ಅದನ್ನು ಉಗ್ರವಾಗಿ ವಿರೋಧಿಸುತ್ತಿದ್ದ ಅನೇಕ ‘ನವ್ಯ’ರು ಈ ಒಂದೂವರೆ ದಶಕದ ಅವಧಿಯಲ್ಲಿ ಬಂಡಾಯದ ಐತಿಹಾಸಿಕ ಅನಿವಾರ‍್ಯತೆಯನ್ನು ಒಪ್ಪಿಕೊಂಡು ಅದಕ್ಕೆ ಅನುಗುಣವಾಗಿ ಬದಲಾಗುತ್ತಿರುವುದು ಇಂದು ಒಡೆದು ಕಾಣುವ ಅಂಶ. ಸೃಜನ ಶೀಲ ಬರಹಗಾರರು ತಮ್ಮ ಕೃತಿಗಳಲ್ಲಿ ಪ್ರತಿಭಟನೆ, ಬಂಡಾಯದ ಆಶಯಗಳನ್ನು ಧ್ವನಿಸುವುದು ಸಹಜವೇ, ಆದರೆ ವಿರ್ಮಶಕರು ತಮ್ಮ ಯಥಾಪ್ರಕಾರದ ಕಲಾನಿಷ್ಠತೆ ರೂಪನಿಷ್ಠತೆಗಳ ಕ್ಲೀಷೆಯನ್ನು ತೊರೆದು, ಬರಹಗಾರರ ‘ಸಾಮಾಜಿಕ ಹೊಣೆಗಾರಿಕೆ’ ಬಗ್ಗೆ ಮಾತನಾಡುವದು, ‘ಸಾಹಿತ್ಯ ವಿಮರ್ಶೆ’ ಯ ಬದಲಾಗಿ ‘ಸಂಸ್ಕೃತಿ ವಿಮರ್ಶೆ’ ಎನ್ನುವದು – ಬಂಡಾಯ ಚಳುವಳಿ ಸೃಷ್ಟಿಸಿದ ವಾತಾವರಣದಿಂದಲೇ ಸಾಧ್ಯವಾದದ್ದು.
· ನವೋದಯ – ನವ್ಯಗಳ ಅರ್ಧ ಸೃಷ್ಟಿಸಿದ ಶತಮಾನದ (೧೯೨೦ – ೧೯೭೦) ಅವಧಿಯಲ್ಲಿ ಘಟಿಸದ ಒಂದು ವಿದ್ಯಮಾನ ಸಂಭವಿಸಿದ್ದು ಬಂಡಾಯದ ಅವಧಿಯಲ್ಲಿ. ಈ ದೇಶದ ದಲಿತರು, ಮಹಿಳೆಯರು, ಧಾರ್ಮಿಕ ಅಲ್ಪಸಂಖ್ಯಾತರು ಮೊಟ್ಟ ಮೊದಲ ಬಾರಿ ಮೌನವನ್ನು ಸ್ಫೋಟಿಸಿ ಮಾತು ಬಳಸಿದರು. ಇದೊಂದು ಮಹಾ ಸಾಂಸ್ಕೃತಿಕ ಘಟನೆ; ಇಡೀ ಕನ್ನಡ ಸಾಹಿತ್ಯಕ್ಕೇ ಹೊಸ ಆಯಾಮವನ್ನು ಮೂಡಿಸಿದ ಘಟನೆ. ಮೊದಲ ಬಾರಿ ದನಿ ಇಲ್ಲದ ಜನ ದನಿ ಎತ್ತಿದಾಗ ಅಲ್ಲಿಯವರೆಗೂ ಹೊಟ್ಟೆಯಲ್ಲಿ ಅದುಮಿಟ್ಟುಕೊಂಡಿದ್ದ ನೋವು, ಹತಾಶೆ, ಅಪಮಾನ, ಆಕ್ರೋಶಗಳು ತಮ್ಮ ಅಭಿವ್ಯಕ್ತಿಯಲ್ಲಿ ಕಲಾತ್ಮಕತೆಯನ್ನು ಬದಿಗೆ ಸರಿಸಿದ್ದು ಸಹಜ ಮತ್ತು ಅನಿವಾರ‍್ಯ. ಆದರೆ ಆನಂತರದ ಅವಧಿಯಲ್ಲಿ ಬಂಡಾಯ ಸಾಹಿತಿಗಳು ತಮ್ಮ ಕವನ, ಕತೆ, ಕಾದಂಬರಿಗಳಲ್ಲಿ ತೋರುತ್ತಿರುವ ಅಪರೂಪದ ಕಲಾವಂತಿಕೆಯನ್ನು, ಬಂಡಾಯ ವಿಮರ್ಶಕರು ತಮ್ಮ ವಿಶ್ಲೇಷಣೆಗಳಲ್ಲಿ ಬಿಂಬಿಸುತ್ತಿರುವ ಒಪ್ಪಂದದ ಪ್ರಬುದ್ದತೆಯನ್ನು ಯಾರೂ ಕಡೆಗಣಿಸಲು ಸಾಧ್ಯವಿಲ್ಲ. ಇದು ಕನ್ನಡ ಸಾಹಿತ್ಯ ಪರಂಪರೆಯ ಜೀವಂತಿಕೆಯ ಮುಂದುವರಿಕೆಯೇ ಆಗಿದೆ.
· ನನ್ನ ಮಾತಿನಲ್ಲಿ ನಾನು ಅನಿವಾರ‍್ಯವಾಗಿ ತರಲೇಬೇಕಾಗಿದ್ದ ಇನ್ನೊಂದು ತರಲೆ ಅಂಶವೆಂದರೆ: ತಮ್ಮ ವಿಶಿಷ್ಟ ಬರವಣಿಗೆಯಿಂದ ಬಂಡಾಯ ಸಾಹಿತ್ಯಕ್ಕೆ ಸಾಕಷ್ಟು ಕಾಣಿಕೆ ನೀಡುತ್ತಿರುವ ಹಿರಿಯ ಸಾಹಿತಿಗಳೊಬ್ಬರು (ಅವರು ಜನಪ್ರಿಯ ವಾರಪತ್ರಿಕೆಯೊಂದರ ಸಂಪಾದಕರೂ ಹೌದು.) ವಿನಾಕಾರಣ ಬಂಡಾಯ ಸಂಘಟನೆಯ ಬಗ್ಗೆ, ಇದರಲ್ಲಿ ಪಾಲುಗೊಂಡ ಬರಹಗಾರರ ಬಗ್ಗೆ ವಿಷ ಕಕ್ಕುತ್ತಿರುವದು. ಅಡಿಗರು ತೆರೆಸಿದ ಒಂದು ಕಣ್ಣನ್ನು ಖಾಯಂ ಆಗಿ ತೆರೆದಿಟ್ಟುಕೊಂಡು, ಇನ್ನೊಂದು ಸ್ವಂತ ಕಣ್ಣನ್ನು ಖಾಯಂ ಆಗಿ ಕಳಕೊಂಡು ಅರವತ್ತರ ನಂತರದ ಅರಳುಮರಳಿನಲ್ಲಿ ಹೊರಳಾಡುತ್ತಿರುವ ಈ ವ್ಯಕ್ತಿ, ವ್ಯಕ್ತಿಯಾಗಿ ಎಷ್ಟೇ ಚಿಲ್ಲರೆ ಮನುಷ್ಯನಾಗಿದ್ದರೂ, ಅವರ ಬರವಣಿಗೆ ನಮಗೆ ಮುಖ್ಯ ಎಂದು ಒತ್ತಿ ಹೇಳಿದ ನಾನು, “ಅವರ ದೇಹ, ಮೆದುಳು, ಆತ್ಮ, ಹೃದಯ ಇತ್ಯಾದಿಗಳು ಆದಷ್ಟು ಬೇಗ ಗುಣಮುಖವಾಗಲಿ ಎಂದು ನಾವೆಲ್ಲ ಹಾರೈಸೋಣ” ಅಂದಾಗ ಸಭಿಕರೆಲ್ಲ ಮುಸಿ ಮುಸಿ ನಗುತ್ತಲೇ ನನ್ನ ಪ್ರಾರ್ಥನೆಯಲ್ಲಿ ಪಾಲುಗೊಂಡದ್ದು ನೋಡಿ ನನಗೆ ಖುಶಿಯೋ ಖುಶಿ.
· *
· ಸುರುವಾತಿನಿಂದಲೂ ನಮ್ಮ ಸಂಘಟನೆಗೆ ದೊಡ್ಡ ಚಾಲಕ ಶಕ್ತಿಯಾದವರು ಬರಗೂರು. ಅವರು ಮೂರು ವರ್ಷ ಸಾಹಿತ್ಯ ಅಕಾಡೆಮಿಯ ಅಧ್ಯಕ್ಷರಾಗಿದ್ದಾಗ ಅದು ಬಂಡಾಯ ಸಾಹಿತ್ಯ ಅಕಾಡೆಮಿಯೇ ಆಗಿ, ವಿರೋಧಿಗಳೆಲ್ಲ ಕಣ್ಣು ಕಿಸರು ಮಾಡಿದ್ದು ನಮಗೆಲ್ಲ ಗೊತ್ತು. ಅವರಿಗೆಲ್ಲ ಧಾಳಿಯ ಒಂದು ಕೇಂದ್ರ ಬಿಂದುವಾಗಿದ್ದ ಬರಗೂರು ವ್ಯಾಪಕವಾಗಿ, ನಾಡಿನುದ್ದಕ್ಕೂ ಎಲ್ಲ ಸಾಮಾಜಿಕ ವರ್ಗಗಳ ಪ್ರತಿಭೆಗಳನ್ನು ಒಳಗು ಮಾಡಿಕೊಂಡು ಪ್ರಕಟನೆಗಳ ಮತ್ತು ವಿಚಾರ ಸಂಕಿರಣಗಳ ಮೂಲಕ ಮಾಡಿದ ಅನನ್ಯವಾದದ್ದು.
· ಬಂಡಾಯದ ಗಾಂಧೀ ಎಂದೇ ಗುರುತಿಸಲ್ಪಡುವ ಬರಗೂರು ಸ್ವಲ್ಪ ಮೆತ್ತಗಿನ ಮನುಷ್ಯ. ಹೀಗಾಗಿ ಲಂಕೇಶ ಪತ್ರಿಕೆಯ ಮಾಫಿಯಾ ಗ್ಯಾಂಗು ಅನೇಕ ನಿಟ್ಟಿನಲ್ಲಿ ಅವರ ಚಾರಿತ್ಯ ವಧೆಗೆ ಪ್ರಯತ್ನಿಸಿತು. ಆದರೆ ಬಂಡಾಯದ ಸಂಗಾತಿಗಳೆಲ್ಲ ಬಂಡಿಯಂತೆ ಒಂದಾಗಿ ನಿಂತು ಪ್ರತಿಭಟಿಸಿದಾಗ ಆ ಶಕ್ತಿಗಳೆಲ್ಲ ಎಲ್ಲಿಯೋ ಬಾಲ ಸಿಗಿಸಿಕೊಂಡು ಓಡಿದ್ದೂ ಉಂಟು.
· ತುಮಕೂರು ಸಮ್ಮೇಳನವನ್ನು ಬರಗೂರು ‘ಪುನಶ್ಚೇತನ’ದ ಸಮ್ಮೇಳನವೆಂದು ಕರೆದು, ಸಂಘಟನೆಯ ಬಗ್ಗೆ ಅಭಿಮಾನ ಮತ್ತು ಆತ್ಮ ವಿಮರ್ಶೆ ಹೊಂದುತ್ತಲೇ ಇಂದು ದೇಶವನ್ನು ಒಡೆಯತ್ತಿರುವ ಕೋಮುವಾದದಂಥ ಹುಸಿ ಸಂಸ್ಕೃತಿಯ ಹಲ್ಲೆ ಮತ್ತು ಹುಸಿ ಬೌದ್ದಿಕಶಾಹಿಯ ಸಾಂಸ್ಕೃತಿಕ ಹಲ್ಲೆಗಳ ಸವಾಲನ್ನು ಸ್ವೀಕರಿಸುತ್ತ ಸಮರಕ್ಕೆ ಸಿದ್ಧರಾಗಲು ಕರೆ ಇತ್ತರು. ಇಡೀ ರಾಷ್ಟ್ರದಲ್ಲಿಯೇ ಇಂದು ಕರ್ನಾಟಕದ ಬಂಡಾಯ ಸಾಹಿತ್ಯ ಸಂಘಟನೆ ವಿಶಾಲ ವ್ಯಾಪ್ತಿಯ ಏಕೈಕ ಜಾತ್ಯಾತೀತ ಹಾಗೂ ಸಾಂಸ್ಕ್ರತಿಕ ಸಂಘಟನೆಯಾಗಿರುವದನ್ನು ಗುರುತಿಸುತ್ತ, ಪ್ರಗತಿಪರ ಹೋರಾಟಗಳೆಲ್ಲ ನಿರೀಕ್ಷಿತ ಯಶಸ್ಸು ಪಡೆಯದಿರಲು ಪ್ರತಿಗಾಮಿ ಶಕ್ತಿಗಳ ಒಕ್ಕಟ್ಟು ಮತ್ತು ಪ್ರಗತಿ ಪರ ಶಕ್ತಿಗಳ ಬಿಕ್ಕಟ್ಟೇ ಕಾರಣ ಎಂದು ವಿವರಿಸಿದ ಬರಗೂರು, “ಅವರ ಕ್ರಿಯೆಗೆ ಪ್ರತಿಕ್ರಿಯೆ ತೋರುವುದಷ್ಟೇ ನಮ್ಮ ಕೆಲಸವಾಗಿದೆ; ಆದರೆ ಇದು ಬದಲಾಗಿ ನಮ್ಮದು ನಿರಂತರ ಕ್ರಿಯೆಯ ಪ್ರಕ್ರಿಯೆಯಾಗಿ ಒಂದು ಕ್ರಿಯಾ ಪರಂಪರೆ ಸೃಷ್ಟಿಯಾಗಬೇಕು ” ಎಂದು ಹೇಳಿದ್ದರ ಹಿಂದೆ ಸ್ಪಷ್ಟ ಸೈದ್ಧಾಂತಿಕ ಅರಿವು ಇದ್ದುದು ಸ್ಪಷ್ಟವಾಗಿತ್ತು.
· ‘ಶ್ರೇಷ್ಠ ಸಾಹಿತ್ಯ’ದ ‘ಶ್ರೇಷ್ಠಿ’ ಗಳ (ಇದು ಶಿವಪ್ರಕಾಶಕ ಶಬ್ದ) ಬಗ್ಗೆ ಬರಗೂರು; “ಶ್ರೇಷ್ಠತೆಯ ಪರಿಕಲ್ಪನೆಗೆ ನಮ್ಮ ವಿರೋಧವಿಲ್ಲ; ಆದರೆ ಶ್ರೇಷ್ಠತೆಯ ಬಗ್ಗೆ ನಮಗೆ ವ್ಯಸನ, ಅಬ್ಸೆಶನ್, ಇಲ್ಲ. ಒಂದು ಏಕೈಕ ಅಸಾಧಾರಣ ಕೃತಿಗಿಂತ ಅಸಾಧಾರಣ ಪರಿಣಾಮ ಉಂಟು ಮಾಡುವ ಹತ್ತು ಕೃತಿಗಳ ನಮಗೆ ಮಹತ್ವದ್ದು. ”
· ತುಮಕೂರು ಸಮ್ಮೇಳನದ ಪ್ರಾರಂಭದಲ್ಲಿ ಕೆಲವರಿಗಾದರೂ ಹೊಸದಾಗಿ ಮತ್ತು ಸ್ವಲ್ಪ ವಿಚಿತ್ರವಾಗಿ ಕಂಡದ್ದು ಕೆಲವು ಹಿರಿಯರಿಂದ ‘ಶುಭ ಹಾರೈಕೆ’ ಕಾರ್ಯಕ್ರಮ ಅವರೆಲ್ಲ ತುಮಕೂರು ಜಿಲ್ಲೆಯವರೇ ಆಗಿದ್ದರಿಂದ ಅವರನ್ನು ತೊಡಗಿಸಿಕೊಳ್ಳಲು ಇದೊಂದು ತಂತ್ರ ಎಂದು ಆಮೇಲೆ ತಿಳಿಯಿತು. ಡಾ. ಕಮಲಾ ಹಂಪನಾ ಅವರು ಚಾತುರ್ವಣ್ಯವನ್ನು ಪ್ರತಿಪಾದಿಸಿದ ಮನುವಿನಿಂದ ಮೊದಲುಗೊಂಡು ಮಾನವ ಹಕ್ಕುಗಳ ಆಯೋಗದ ಅಧ್ಯಕ್ಷ ರಂಗನಾಥ ವಿಶ್ರಾರವರೆಗೂ ಈ ದೇಶದ ಪುರುಷ ವರ್ಗ ಮಹಿಳೆಯರನ್ನು ಶೋಷಿಸಿದ ಪರಿಯನ್ನು ಬಿಚ್ಚಿಡುತ್ತ ‘ಮಹಿಳೆಯಿಂದಲೇ ಮೊದಲು ಬಂಡಾಯ ಪ್ರಾರಂಭವಾಗಬೇಕು’ ಎಂದರು, ತಮ್ಮನ್ನು ‘ಪದನಿಮಿತ್ತ’ ಸಾಹಿತಿ ಎಂದು ವಿನೋದವಾಗಿ ಬಣ್ಣಿಸಿಕೊಂಡ ಕನ್ನಡ ಸಾಹಿತ್ಯ ಪರಿಷತ್ತಿನ ಅಧ್ಯಕ್ಷ ಡಾ. ಸಾ.ಶಿ. ಮರುಳಯ್ಯ, ‘ನಿಂತ ನೀರು ಕೊಳಚೆಯಾದರೆ ಹರಿವ ನೀರು ತೀರ್ಥವಾಗುತ್ತದೆ’ ಎನ್ನುತ್ತ ಸಾಮಾಜಿಕ ಹೊಣೆಗಾರಿಕೆ ಇಲ್ಲದ ಸಾಹಿತ್ಯ ಸಾಹಿತ್ಯವೇ ಅಲ್ಲ ಎಂದು ಪ್ರತಿಪಾದಿಸಿ. ಬಂಡಾಯ ಸಾಹಿತ್ಯ ಚಳುವಳಿ ಸಮುದಾಯದ ಸದುದ್ದೇಶಕ್ಕಾಗಿ ನಡೆಯುತ್ತಿರುವ ಸಾತ್ವಿಕ ಚಳುವಳಿಯಾಗಿರುವುದರಿಂದ ಅದು ನಿರಂತರವಾಗಿರಲಿ ಎಂದು ಹಾರೈಸಿದರು. ಶೋಷಣೆ ಇರುವವರೆಗೂ ಬಂಡಾಯ ಸಂಘಟನೆಯ ಅಸ್ತಿತ್ವ ಅನಿವಾರ್ಯವೆಂದು ಹೇಳಿದ ಹಿರಿಯ ಕವಿ ವೀಚಿಯವರು, ಅಡಿಗರಂಥ ಅಡಿಗರೂ ಕೂಡ ಬಂಡಾಯದ ಹೊಡೆತಕ್ಕೆ ಸಿಕ್ಕು ‘ಬಂಡಾಯ’ ಎಂಬ ಶೀರ್ಷಿಕೆಯ ಕವನ ಬರೆಯಬೇಕಾದ ಪ್ರಸಂಗವನ್ನು ಸಭಿಕರಿಗೆ ನೆನಪಿಸುತ್ತ ಬಂಡಾಯ ಚಳುವಳಿಯಿಂದಾಗಿ ಮೇಲ್ವರ್ಗದ ಸಾಹಿತಿಗಳೂ ತಮ್ಮ ಮನೋಭಾವ ಬದಲಾಯಿಸಿಕೊಳ್ಳುವಂತಾಗಿದೆ ಎಂದರು. ತುಮಕೂರಿನ ಮತ್ತೊಬ್ಬ ಹಿರಿಯ ಸಾಹಿತಿ ಪ್ರೊ. ಎಚ್. ಜಿ. ಸಣ್ಣಗುಡ್ಡಯ್ಯನವರು ‘ಬಂಡಾಯದವರಿಗೂ ಶುಭ ಹಾರೈಕೆ ಅಗತ್ಯವೆ?’ ಎಂದು ಕೇಳುತ್ತ, ‘ಬಂಡಾಯದ ಮನೋಧರ್ಮವಿಲ್ಲದ ಸಾಹಿತಿಯಾಗಲಾರ’ ಎಂಬ ಸ್ವಲ್ಪ ಸಂಶಯಾಸ್ಪದವಾದ, ಸರಳೀಕರಣವನ್ನು ಮುಂದಿಟ್ಟರು.
· ಮತ್ತೊಬ್ಬ ಹಾರೈಕೆಗಾರ ಪ್ರೊ. ಕೆ.ಜಿ. ನಾಗರಾಜಪ್ಪನವರು ಸುರಕ್ಷಿತ ವಲಯದಲ್ಲಿ ನಿಂತು ಬಂಡಾಯದ ಬಾವುಟ ಹಾರಿಸುವ ಹುಸಿ ಬಂಡಾಯಗಾರರನ್ನು ಝಾಡಿಸುತ್ತ ವಿಮರ್ಶಕರು ಯಾವಾಗಲೂ ಭೂತದ ಮೌಲ್ಯಗಳಿಗೆ ಬದ್ಧರಾದರೆ ಸೃಜನಶೀಲ ಬರಹಗಾರರು ಮಾತ್ರ ವರ್ತಮಾನದ ಮೌಲ್ಯಗಳಲ್ಲಿ ಬದುಕುವುದರಿಂದ, ನಮ್ಮ ವಿಮರ್ಶಾ ಪರಂಪರೆಯ ಮೂಲ ತತ್ವಗಳನ್ನು ತಿರಸ್ಕರಿಸದ ಹೊರತು ಹೊಸ ಸಾಹಿತ್ಯ ಸೃಷ್ಟಿಯ ಮೌಲ್ಯ ಮಾಪನ ಸಾಧ್ಯವಿಲ್ಲ ಎಂಬ ಮೌಲಿಕ ವಿಷಯವನ್ನು ಪ್ರತಿಪಾದಿಸಿದರು.
· ಒಂದೂವರೆ ದಶಕದ ಬಂಡಾಯ ಚಳುವಳಿಯ ಸ್ಥಿತ್ಯಂತರಗಳ ಹಿನ್ನೆಲೆಯಲ್ಲಿ ನಾಗರಾಜಪ್ಪ, “ಬಂಡಾಯ ಸಂಘಟನೆಯಿಂದ ಬ್ರಾಹ್ಮಣರನ್ನು ಮೊದಲೇ ಹೊರಗಿಡಲಾಯಿತು; ಇತ್ತೀಚಿಗೆ ದಲಿತರೂ ಇದರಿಂದ ಕಳಚಿಕೊಳ್ಳುತ್ತಿದ್ದಾರೆ” ಎಂದು ರಿಮಾರ್ಕು ಪಾಸು ಮಾಡಿದಾಗ, ಬರಗೂರು ಸೂಚನೆಯಂತೆ ನಾನು ಮತ್ತೆ ಮೈಕಿಗೆ ಬಂದು ಕೆಲವು ವಿಷಯ ಸ್ಪಷ್ಟಪಡಿಸಬೇಕಾಯಿತು. ನಾಗರಾಜಪ್ಪನವರ ಎರಡೂ ಮಾತು ಅರ್ಧ ಸತ್ಯಗಳು; ಅಂದರೆ ಅರ್ಧ ಸುಳ್ಳುಗಳು, ವೈದಿಕ ವಿರೋದಿ ಹಿನ್ನೆಲೆಯಲ್ಲಿಯೇ ಭಾರತದ ಇತಿಹಾಸದ ಉದ್ದಕ್ಕೂ ನೆಡೆದ ಬಂಡಾಯಗಳ ಪರಂಪರೆಯೇ ನಮ್ಮ ಎದುರುಗಿರುವಾಗ ನಮ್ಮ ಬಂಡಾಯ ಚಳುವಳಿಯಲ್ಲೂ ‘ಜಾತಿವಾದಿ’ ಬ್ರಾಹ್ಮಣರಾಗಲಿ, ಲಿಂಗಾಯತರಾಗಲಿ, ಒಕ್ಕಲಿಗರಾಗಲಿ, ದಲಿತರಾಗಲಿ ಇರಲು ಸಾಧ್ಯವಿಲ್ಲ. ತಮ್ಮ ತಮ್ಮ ಜಾತಿಗಳನ್ನು ಧಿಕ್ಕರಿಸುವವರಿಗೆ ಮಾತ್ರ ಇಲ್ಲಿ ಸ್ಥಾನವಿದೆ. ಅಂಥ ಅನೇಕ ಬ್ರಾಹ್ಮಣ ಮೂಲದ ವ್ಯಕ್ತಿಗಳು ನಮ್ಮ ಸಂಘಟನೆಯಲ್ಲಿದ್ದಾರೆ. ಇನ್ನು ‘ದಲಿತ’ ‘ಬಂಡಾಯ’ ದ ಪ್ರಶ್ನೆ. ‘ಬಂಡಾಯ’ ಎನ್ನುವುದು ಒಂದು ಮನೋಧರ್ಮ; ‘ದಲಿತ’ ಎನ್ನುವುದು ಜಾತಿ ಹೆಸರಿನಲ್ಲಿ ತಳಿತಕ್ಕೊಳಗಾದ ಒಂದು ಸಾಮಾಜಿಕ ವರ್ಗ, ಮಧ್ಯಮ ಹಾಗೂ ಉಚ್ಚ ವರ್ಗದವರಿಗೆ – ಅಂದರೆ ಯಾರಿಗೆ ಜಾತಿ ಅಸಮಾನತೆಯ ಕಟ್ಟು ಅನುಭವ ಇರುವದಿಲ್ಲವೋ ಅವರಿಗೆ ‘ಬಂಡಾಯ’ ಎಂಬುದು ‘ಆಯ್ಕೆ’ ಯ ಪ್ರಶ್ನೆಯಾದರೆ, ದಲಿತರಿಗೆ ಮಾತ್ರ ಬಂಡಾಯ ಅನಿವಾರ್ಯವಾಗಿದೆ. ದಲಿತ ಸಾಹಿತ್ಯವೆಲ್ಲ ಬಂಡಾಯ ಸಾಹಿತ್ಯವೇ ಆದರೆ ಬಂಡಾಯ ಸಾಹಿತ್ಯವೆಲ್ಲ ದಲಿತ ಸಾಹಿತ್ಯವಾಗಬೇಕಾಗಿಲ್ಲ ……..
· ಅನೇಕ ವೇದಿಕೆಗಳಿಂದ ಮತ್ತೆ ಮತ್ತೆ ನಾವು ಹೇಳುತ್ತಲೇ ಬಂದಿರುವ ಮಾತುಗಳಿವು ನಾಗರಾಜಪ್ಪನವರಿಗೆ ಮನವರಿಕೆಯಾದಂತಿತ್ತು. ಅಲ್ಲ, ಸಂಘಟನೆಯಿಂದ ದೂರ ಉಳಿದ ಕೆಲ ದಲಿತ ಸಾಹಿತಿಗಳು ಒಳಗೆ ಬರಬೇಕೆನ್ನುತ್ತಾರೆ, ಬರಬಹುದೆ? ಇಷ್ಟೇ ಅವರ ಪ್ರಶ್ನೆಯಾಗಿತ್ತಂತೆ . (ಅವರೇ ಆನಂತರ ಹೇಳಿದ್ದು) ಇದಕ್ಕೆ ನಾವು ಮತ್ತೆ ಮತ್ತೆ ಹೇಳಿದ ಮಾತೇ ಹೇಳಬೇಕು. ಬಂಡಾಯಕ್ಕೆ ನೀವು ಬರ್ರಿ, ನೀವು ಬರ್ರೀ ಅಂತ ಮನೆಮನೆಗೆ ಹೋಗಿ ಕುಂಕುಮ ಇಟ್ಟು ಕರೆಯಲಿಕ್ಕೆ ಇದೇನು ಮಂಗಳಗೌರಿ ಅಥವಾ ಸತ್ಯನಾರಾಯಣ ಪೂಜೆಯಲ್ಲ. ಶೋಷಕ ವ್ಯವಸ್ಥೆಯ ಅನಿವಾರ್ಯ ಒತ್ತಡದ ವಿರುದ್ದ ನಿಂತವರು ತಾವಾಗಿಯೇ ಬರುತ್ತಾರೆ; ಈ ವ್ಯವಸ್ಥೆಯಲ್ಲಿಯೇ ತಮ್ಮ ‘ವ್ಯವಸ್ಥೆ’ ಬರೋಬರಿ ಮಾಡಿಕೊಂಡವರು ದೂರವೇ ಇರುತ್ತಾರೆ ಅಷ್ಟೇ.
· ಉದ್ಘಾಟನಾ ಸಮಾರಂಭದ ಅಧ್ಯಕ್ಷತೆ ವಹಿಸಿದವರು ಖ್ಯಾತ ಮನಶ್ಯಾಸ್ತ್ರಜ್ಞ ಡಾ.ಬಿ. ಕೃಷ್ಣಮೂರ್ತಿ ಅವರು ಸೋವಿಯತ್ ರಶಿಯಾದ ಘಟನೆಯ ನಂತರ ಸಾಮ್ರಾಜ್ಯಶಾಹಿ ಶಕ್ತಿಗಳು ಸುಲಿಗೆಯನ್ನೇ ಗುರಿ ಮಾಡಿಕೊಂಡು ಖಾಸಗೀಕರಣದ ತಯಾರಿಗಾಗಿ ಜಾಗತೀಕರಣದ ಪ್ರಕ್ರಿಯೆಯನ್ನು ಗ್ಯಾಟ್, ಡಂಕಲ್ ಮುಂತಾದವುಗಳ ಮೂಲಕ ಪ್ರಾರಂಭಿಸಿದ ಜಾಗತಿಕ ವಿದ್ಯಮಾನಗಳ ಚೌಕಟ್ಟಿನಲ್ಲಿ, ಮನೋವೈಜ್ಞಾನಿಕ ನೆಲೆಯಲ್ಲಿ, “ಇದು ಕ್ರಾಂತಿಯ ಸಂದರ್ಭ” ಎಂದು ಹೇಳುತ್ತಾ, ಇಂದಿನ ಅದಮ್ಯ – ಅಸಹ್ಯ – ಅಸಹಾಯಕ ನಿರ್ವೀರ್ಯತೆಯ ಭಾವನೆಗಳ ಮಧ್ಯದಲ್ಲಿಯೇ ಸಂಘರ್ಷದ ಮೂಲಕ ಹೊಸ ಮನುಷ್ಶನ ಸೃಷ್ಟಿಯ ಸಾಧ್ಯತೆ ಇದೆ ಎಂದು ಹೇಳಿದರು; ಶ್ರೇಷ್ಠ ಕೃತಿ ಎನ್ನುವದು ಹೊಸ ಮೌಲ್ಯಗಳನ್ನು ರೂಪಿಸಿದಾಗ ಮಾತ್ರ ಬರಲು ಸಾಧ್ಯ ಎಂದು ಕೃಷ್ಣಮೂರ್ತಿ ಹೊಸ ಸವಾಲುಗಳನ್ನು ಸ್ವೀಕರಿಸದೆ ಹೋರಾಟಕ್ಕೆ ಬದ್ಧರಾಗಲು ಸಂಗಾತಿಗಳಿಗೆ ಕರೆಕೊಟ್ಟರು.
· ತುಮಕೂರು ಸಮ್ಮೇಳನಕ್ಕೆ ಹೊಸ ರೂಪ ಸಿಕ್ಕಿದ್ದು ಬೆಂಗಳೂರಿನ ಕ್ರಿಯಾ ಚೇತನ ಸಾಂಸ್ಕೃತಿಕ ಸಂಘದವರು ಏರ್ಪಡಿಸಿದ್ದ ‘ತುಳಿತಕ್ಕೊಳಗಾದವರು ಮತ್ತು ನಾವು’ ಎಂಬ ಥೀಮಿನ ಚಿತ್ರಕಲಾ ಕೃತಿಗಳ ಪ್ರದರ್ಶನ ಮತ್ತು ಕಲಾವಿದ ಬಿ. ಡಿ. ಜಗದೀಶ ಅವರ ಏಕವ್ಯಕ್ತಿ ಚಿತ್ರಕಲಾ ಪ್ರದರ್ಶನ. ಇವುಗಳನ್ನು ಉದ್ಘಾಟಿಸಿದ, ಕರ್ನಾಟಕ ಲಲಿತ ಕಲಾ ಅಕಾಡೆಮಿ ಅಧ್ಯಕ್ಷ ಸಿ. ಚಂದ್ರಶೇಖರ ಅವರು, ಕಲೆ ಕೂಡ ವಾಣಿಜ್ಯೀಕರಣಗೊಳ್ಳುತ್ತಿರುವ ಇಂದಿನ ಕರಾಳ ಸನ್ನಿವೇಶದಲ್ಲಿ ಕಲಾಕೃತಿಗಳು ಕೂಡ ಉಳ್ಳವರ ಮನೆಯ ಗೋಡೆಗಳನ್ನು ಅಲಂಕರಿಸುವ ಪ್ರತಿಷ್ಠೆಯ ಪ್ರತೀಕಗಳಾಗುತ್ತಿರುವಾಗ, ಸಮಕಾಲೀನ ಸಂವೇದನೆಯ ಕಲಾವಿದ ತನ್ನ ಸಾಮಾಜಿಕ ಚಿಂತನೆ ಮತ್ತು ಬದ್ಧತೆಗಳ ಬಗ್ಗೆ ಮರು ಚಿಂತನೆ ನಡೆಸಬೇಕಾಗಿದೆ ಅಂದರು.
· ಎ.ಕೆ. ಹಂಪಣ್ಣ ನಿರ್ವಹಿಸಿದ ಮೊದಲ ಹಂತದ ಈ ಕಾರ್ಯಕ್ರಮ ಬಿಡುಗಡೆ ಮಾಡಿದ ವೈಚಾರಿಕ ಅಲೆಗಳು ಮುಂದಿನ ಎಲ್ಲ ವಿಚಾರಗೋಷ್ಠಿಗಳಲ್ಲೂ ಮರುಕಳಿಸಿ ಬಂಡಾಯದ ಸಂಗಾತಿಗಳಲ್ಲಿ ಪುನಶ್ಚೇತನದ ಪ್ರಕ್ರಿಯೆಗೆ ಬುನಾದಿ ಹಾಕಿದವು.
· *
· “ಹಿಂದೆ ಬುಲೆಟ್‌ಗಳನ್ನು ಕೊಡುತ್ತಿದ್ದವರು ಈಗ ಸಾಲಗಳನ್ನು ಕೊಡುತ್ತಿದ್ದಾರೆ. ಉತ್ಪಾದನೆ ಮಾಡಲಿಕ್ಕೂ ಸಾಲ, ಉತ್ಪಾದಿಸಿದ್ದನ್ನು ಖರೀದಿಸಲಿಕ್ಕೂ ಸಾಲ. ನಾವೆಲ್ಲ ಸಾಲಗಾರರೇ ನಮಗೆ ಸದಾಕಾಲ ಸಾಲ ತೀರಿಸುವುದೇ ಚಿಂತೆ.”
· ಮೂರನೇ ಜಗತ್ತಿನ ಮತ್ತು ಲ್ಯಾಟಿನ್ ಅಮೇರಿಕದ ಅನೇಕ ರಾಷ್ಟ್ರಗಳು ಐಎಂಎಫ್, ವರ್ಲ್ಡ ಬ್ಯಾಂಕುಗಳ ಕರಾರುಗಳಿಗೆ ಒಪ್ಪಿ ಸಾಲ ಪಡೆದು ದಿವಾಳಿಯಾಗಿದ್ದರ ಈ ಚಿತ್ರವನ್ನು ಬಿಡಿಸುತ್ತ ಗಂಭೀರ ಚರ್ಚೆಗೆ ಹಾದಿ ಮೂಡಿದವರು ‘ಸಾಹಿತ್ಯ, ಸಂಸ್ಕೃತಿ ಮತ್ತು ಸಮಕಾಲೀನ ಸಾಮಾಜಿಕ ಆರ್ಥಿಕ ಸಂಬಂಧ’ ಕುರಿತ ಮೊದಲ ಗೋಷ್ಠಿಯ ಆಶಯ ಭಾಷಣ ಮಾಡಿದ ಖ್ಯಾತ ಕಥೆಗಾರ ಫಕೀರ ಮಹಮ್ಮದ ಕಟ್ಟಾಡಿಯವರು, ಜಾಗತೀಕರಣ ಪ್ರಕ್ರಿಯೆ ಮತ್ತು ನರಸಿಂಹರಾಯರ ಸರಕಾರ ಪ್ರಚುರ ಪಡಿಸಿರುವ ಹೊಸ ಆರ್ಥಿಕ ನೀತಿಗಳು ಈ ನೆಲದ ಸಮಸ್ಯೆಗಳಾದ ಬಡತನ, ನಿರುದ್ಯೋಗ ಮತ್ತು ಆಹಾರ ಸಮಸ್ಯೆಗಳಿಗೆ ಕುರುಡಾಗಿ, ಕೊರಳು ಕೊಯ್ಯುವ ಪೈಪೋಟಿಯ ಅಮಾನವೀಯ ಪರಿಸ್ಥಿತಿಗೆ ದೇಶವನ್ನು ತಳ್ಳಿ ಗ್ರಾಹಕ ಸಂಸ್ಕೃತಿ (ಕಂಜೂಮರಿಜಂ) ಮೂಲಕ ಮುಖ್ಯವಾಗಿ ಯುವ ಜನಾಂಗದ ನೈತಿಕ ಮೌಲ್ಯಗಳ ಕುಸಿತಕ್ಕೆ ಕಾರಣವಾಗುತ್ತಿವೆ ಎಂದು ಹೇಳಿದ ಕಟ್ಟಾಡಿ ಅಧಿಕೃತ ಅಂಕಿ ಸಂಖ್ಯೆಗಳ ಮೂಲಕವೇ ಬರಲಿರುವ ಕರಾಳ ದಿನಗಳನ್ನು ಚಿತ್ರಿಸಿದರು. ಹೇಗಾದರೂ ಮಾಡಿ ಹಣ ಗಳಿಸುವುದೇ ಹವ್ಯಾಸವಾಗಿರುವಾಗ ಈ ಆಮಿಷದಿಂದ ಸಾಹಿತಿ ಕೂಡ ದೂರವಿರಲು ಸಾಧ್ಯವಿಲ್ಲ; ನಮ್ಮ ದೇಶದ ಜಾನಪದ ಅಧ್ಯಯನಕಾರರು ವಿದೇಶೀ ಹಣಕ್ಕೆ ತಮ್ಮನ್ನು ಮಾರಿಕೊಳ್ಳುತ್ತಿರುವುದೇ ಇದಕ್ಕೆ ಸಾಕ್ಷಿ ಎಂದು ಕಟ್ಟಾಡಿ ಹೇಳಿದರು.
· ಬಂಡವಾಳಶಾಹಿ ರಾಷ್ಟ್ರಗಳು ಮೂರನೆಯ ಜಗತ್ತಿಗೆ ‘ಏಡ್’ ಮತ್ತು ‘ಏಡ್ಸ್’ ಎರಡನ್ನೂ ರವಾನಿಸುತ್ತಿವೆ ಎಂದವರು ಲಿಂಗದೇವರು ಹಳೆಮನೆ. ಬಂಡವಾಳದ ಜೊತೆಗೆ ಫ್ಯಾಸಿಜಮ್ಮನ್ನೂ, ನಾರ್ಕೋಟಿಕಗಳನ್ನೂ, ಭಯೋತ್ಪಾದಕತೆಯನ್ನೂ ಕಳಿಸುತ್ತಿರುವ ಒಳಸಂಚಿನ ಗುರಿ ಎಂದರೆ, ತನ್ನ ಬಹುಮುಖೀ ಸಂಸ್ಕೃತಿಯ ಸಡುವೆಯೂ ಪ್ರಜಾಸತ್ತೆಯನ್ನು ಉಳಿಸಿಕೊಂಡು ಬಂದಿರುವ ಇಂಡಿಯಾ ದೇಶವನ್ನು ಹೇಗಾದರೂ ಮತ್ತೆ ಗುಲಾಮಗಿರಿಗೆ ತಳ್ಳುವುದು ಮಾತ್ರ ಇಂಥ ಸಂಕೀರ್ಣವಾದ ಹೊಸ ಜಾಗತಿಕ ಕ್ರಮದ ನಿರೀಕ್ಷೆಯನ್ನಿಟ್ಟುಕೊಂಡೇ ಇಂದಿನ ಬರಹಗಾರ ಭಾಷೆ ಮತ್ತು ಅಭಿವ್ಯಕ್ತಿಯ ಸಮಸ್ಯೆಗಳನ್ನು ಎದುರಿಸುತ್ತ ಬರೆಯಬೇಕಾಗಿದೆ ಎಂದು ಹಳೆಮನೆ ಆರ್ಥಿಕತೆ, ಸಾಹಿತ್ಯ, ಸಂಸ್ಕೃತಿಗಳ ಒಳಸಂಬಂಧಗಳನ್ನು ಬಿಡಿಸಿ ಬಿಡಿಸಿ ಇಟ್ಟರು. ಬಹುರಾಷ್ಟ್ರೀಯ ಕಂಪನಿಗಳು ನುಗ್ಗಿರುವ ಲ್ಯಾಟಿನ್ ಅಮೇರಿಕ ಮತ್ತು ಆಫ್ರಿಕದ ದೇಶಗಳ ಮೌಖಿಕ ಪರಂಪರೆಯೇ ನಾಶವಾಗಿದ್ದು ಅಲ್ಲಿಯ ಸಾಹಿತಿಗಳು ಹೊಸ ವ್ಯವಸ್ಥೆಗೆ ಒಗ್ಗಿ ಹೋಗಿರುವುದು ಇಂಡಿಯಾಕ್ಕೆ ಒಂದು ಬಗೆಯ ಅಪಾಯದ ಘಂಟೆಯಾಗಿದೆ – ಎಂಬ ಹಳೆಮನೆ ಮಾತಿಗೆ ದೃಷ್ಟಾಂತವೆಂಬಂತೆ ಡಾ.ಆರ್.ವ್ಹೀ. ಭಂಡಾರಿಯವರು ಕನ್ನಡ ಕರಾವಳಿಯಲ್ಲಿ ಪ್ರಾಚೀನವಾದ ಯಕ್ಷಗಾನ ಕಲೆಯನ್ನು ಕಲಿಸುವ ತರಬೇತಿ ಕೇಂದ್ರಗಳು ಇಂದು ವಿದೇಶಿ ಹಣಕ್ಕೆ ಮಾರಾಟವಾಗಿರುವುದನ್ನು ಕತೆ ಮಾಡಿ ಹೇಳಿದರು. ಹಸಿರು ಕಂಡಲ್ಲಿ ತಿಂದು ಅಲ್ಲಿಯೇ ಸಗಣಿ ಹಾಕುವ ದನಗಳಂತೆ ಈ ಬಹುರಾಷ್ಟ್ರೀಯ ಕಂಪನಿಗಳು – ಎಂದು ಪ್ರತಿಮೆಗಳ ಭಾಷೆಯಲ್ಲಿಯೇ ಮಾತಾಡಿದ ವಿಮರ್ಶಕ ಡಾ. ರಹಮತ ತರೀಕೆರೆ, ಪ್ರವಾಸಿಗರ ಸ್ವರ್ಗವಾಗಿರುವ ಥಾಯಲಂಡ್ ದೇಶ ಇಂದು ಸೂಳೆಯರ ನಾಡಾಗಿರುವ ದುರಂತವನ್ನು ಧ್ವನಿಸುತ್ತ ಮಾಯಾಮೋಹಿನಿ – ಯಂಥ ಇಂದಿನ ಸಮೂಹ ಮಾಧ್ಯಮಗಳ ಕರೆಯನ್ನು ಧಿಕ್ಕರಿಸಬಲ್ಲ ವೈಚಾರಿಕತೆ ನಮಗೆ ಬೇಕಾಗಿದೆ ಅಂದರು ಹೊಸ ಆರ್ಥಿಕ ನೀತಿ ಕುಸುಮಬಾಲೆಯ ಚೆನ್ನನ ಹಾಗೆ ವೈಚಾರಿಕ ಎಚ್ಚರವುಳ್ಳ, ಆದರೆ ತನ್ನ ಬೇರುಗಳನ್ನೇ ಕಳದುಕೊಂಡ ಜನವರ್ಗದ ಸೃಷ್ಟಿಗೆ ಕಾರಣವಾಗುತ್ತದೆ ಎಂದರು ರಹಮತ.
· ‘ಬಕಾಲ’ ಖ್ಯಾತಿಯ ಕವಿ ಕೆ.ಬಿ. ಸಿದ್ದಯ್ಯ ಅತ್ಯಂತ ಸ್ಪಷ್ಟವಾದ ಶಬ್ದಗಳಲ್ಲಿಯೇ ಕೇಂದ್ರೀಕೃತ ವ್ಯವಸ್ಥೆಯನ್ನು ಪ್ರತಿಪಾದಿಸುವ ಅಂತರಾಷ್ಟ್ರೀಯ ಪುರೋಹಿತಶಾಹಿಗೂ ಅಂಥದೇ ವ್ಯವಸ್ಥೆಯನ್ನು ಹೊಂದಿರುವ ಭಾರತೀಯ ಪುರೋಹಿತಶಾಹಿಗೂ ಇರುವ ನಿಕಟ ಸಂಬಂಧವನ್ನು ಬಯಲು ಮಾಡುತ್ತ, ಈಗಾಗಲೇ ನಮ್ಮ ದೇಶದ ಒಂದು ಜನವರ್ಗವು ನವ ವಸಹಾತುಶಾಹಿಯನ್ನು ಒಪ್ಪಿಕೊಳ್ಳುವ ನವಬೌದ್ದಿಕಶಾಹಿಯನ್ನು ಸಿದ್ಧಗೊಳಿಸುತ್ತಿರುವ ಹುನ್ನಾರಗಳನ್ನು ಖಂಡಿಸಿದರು. ಜನಪರ ಚಳುವಳಿಗೆ ಮಾರಕವಾಗಿರುವ ಹೊಸ ಆರ್ಥಿಕ ನೀತಿ ಕುಟುಂಬ ಪರಿಕಲ್ಪನೆಗೆ ಆಘಾತ ನೀಡುವ ಜೊತೆಗೆ ಮಾತೃ ಸಂಸ್ಕೃತಿಯನ್ನೂ ನಾಶ ಮಾಡಲಿದೆ ಎಂದು ಎಚ್ಚರಿಸಿದ ಸಿದ್ದಯ್ಯ, ಈ ನಾಡು ಕಂಡ ದಲಿತ, ರೈತ, ಭಾಷಾ ಚಳುವಳಿಗಳು ಹೊಸ ಆಲೋಚನಾ ಕ್ರಮವನ್ನು ರೂಪಿಸಿಕೊಂಡು ಮತ್ತೆ ಸಂಘರ್ಷಕ್ಕಿಳಿದು ಪರ‍್ಯಾಯ ಸಂಸ್ಕೃತಿಯನ್ನು ಕಟ್ಟಬೇಕಾಗಿದೆ ಎಂದು ಬಲವಾಗಿ ಪ್ರತಿಪಾದಿಸಿದರು.
· ‘ಇಂದು ಆಗುತ್ತಿರುವುದು ಒಂದು ಸಂಸ್ಕೃತಿಯ ಮೇಲೆ ಇನ್ನೊಂದರ ಪ್ರಭಾವ ಅಲ್ಲ, ಆಕ್ರಮಣ’ – ಎಂದು ವಾದ ಪ್ರಾರಂಭಿಸಿದ ಬಂಜಗೆರೆ ಜಯಪ್ರಕಾಶ, ದೂರದರ್ಶನವನ್ನು ವಶೀಕರಣ ಮಾಡಿಕೊಂಡ ವಿದೇಶೀ ಕಂಪನಿಗಳು ನಮ್ಮ ಸಾರ್ವಜನಿಕ ಉದ್ಯಮಗಳನ್ನು ಆಕ್ರಮಿಸುವ ಪ್ರಯತ್ನ ಮಾಡುತ್ತ, ನಮ್ಮನ್ನು ಗ್ರಾಹಕರನ್ನಾಗಿ ಮಾಡಲು ಮೊದಲು ನಮ್ಮ ಬೇರು ಕತ್ತರಿಸುವ, ಅನಂತ್ ಸ್ವಾಭಿಮಾನ ಶೂನ್ಯರನ್ನಾಗಿ ಮಾಡುವ ಕುತಂತ್ರಗಳನ್ನು ಬಯಲಿಗೆಳೆದರು: ನಮ್ಮ ದೇಶದ ಕೋಮುವಾದಿ ಶಕ್ತಿಗಳು ಇಂಥದಕ್ಕೆ ಕುಮ್ಮಕ್ಕು ಕೊಡುತ್ತಿರುವುದನ್ನೂ ಅವರು ಪ್ರಸ್ತಾಪಿಸಿದರು.
· “ಈ ಭಯಾನಕ ಪರಿಸ್ಥಿತಿಯಿಂದಾಗಿ ನಮಗೆ ಇನ್ನೂ ಯಾಕೆ ಹುಚ್ಚು ಹಿಡಿದಿಲ್ಲ?” – ಎಂದು ಕೇಳಿಕೊಂಡ ಬಿ. ಗಂಗಾಧರಮೂರ್ತಿ, ಸೋವಿಯತ್ ಒಕ್ಕೂಟದ ಛಿದ್ರೀಕರಣದ ನಂತರ ಬಂಡವಾಳಶಾಹಿ ರಾಷ್ಟ್ರಗಳಿಗೆ ಹೇಳುವವರು ಕೇಳುವವರು ಯಾರೂ ಇಲ್ಲದಂತಾಗಿ, ಅವು ಮುಟ್ಟಿದ್ದೆಲ್ಲ ಬಂಗಾರದ ಗೊಂಬೆಯಾಗುವಂತೆ ಆಧುನಿಕ ಮೈದಾಸ ಮೈದಳೆದಿದ್ದಾನೆ – ಎಂದರು ಹೊಸ ವಿಪತ್ತನ್ನು ಎದುರಿಸಿ ಹೊಸ ಚಿಂತನಾ ಕ್ರಮವನ್ನು ತುರ್ತಾಗಿ ರೂಪಿಸಿಕೊಳ್ಳಬೇಕಾದ ಈ ಕ್ಷಣದಲ್ಲಿ ‘ಅಕ್ಷರ ಚಿಂತನ ಮಾಲೆ’ ಯ ಮೂಲಕ ಅಂಥ ಚಿಂತನಾ ಕ್ರಮವನ್ನು ಮೂವತ್ತು ವರ್ಷ ಪೋಸ್ಟ್ ಪೋನ್ ಮಾಡುವ ಹುಸಿ ಬೌದ್ದಿಕ ಶಾಹಿಯ ಸೂಕ್ಷ್ಮ ಕುತಂತ್ರಗಳನ್ನು ಬಿಚ್ಚಿಟ್ಟ ಗಂಗಾಧರ ಮೂರ್ತಿ, ಲುಕಾಕ್ ಹೇಳಿದ The best form of capitalism is worse than the worst form of communism ಎಂದು ಮಾತು ಮುಗಿಸಿದರು.
· *
· “ಬೆಂಗಳೂರಲ್ಲಿ ಅಡ್ಡಾಡುವವರಿಗೆ ಈಗ ಎರಡು ಕ್ಯೂಗಳು ಕಾಣುತ್ತವೆ; ಅಂಗಡಿಗಳ ಮುಂದೆ ಸೀಮೆ ಎಣ್ಣೆಗಾಗಿ ಕ್ಯೂ; ಸ್ಟೇಟ್ ಬ್ಯಾಂಕ್ ಆಫ್ ಇಂಡಿಯಾದ ಎದುರು ವಿದೇಶಿ ವಿನಿಮಯಕ್ಕಾಗಿ, ಡಾಲರಿಗಾಗಿ ಕ್ಯೂ .. ಸೀಮೆ ಎಣ್ಣೆ ಸಿಗುವುದು ಸಂಶಯ ಆದರೆ ಡಾಲರ ಸಿಗುವುದು ಗ್ಯಾರಂಟಿ. ”
· – ಭಾರತೀಯರ ಹೊಸ ಹಪಾಹಪಿಯನ್ನು ಹೀಗೆ ಬಣ್ಣಿಸಿದವರು ವಿಚಾರ ಗೋಷ್ಠಿಯ ಅಧ್ಯಕ್ಷತೆ ವಹಿಸಿದ್ದ ಡಾ. ಜಿ. ಆರ್. ರಾಮಕೃಷ್ಣ ಅವರು, ಬಹು ರಾಷ್ಟ್ರೀಯ ಕಂಪನಿಗಳು ಆರೋಗ್ಯಕರ ಸ್ಪರ್ಧೆಯನ್ನು ಸೃಷ್ಟಿಸುತ್ತವೆ ಎಂಬ ಉದಾರೀಕರಣವಾದಿಗಳ ಪ್ರಚಾರವನ್ನು ಅಲ್ಲಗೆಳೆದ ಜಿ.ಆರ್. ಈ ಬರಾಕಂಗಳ ಉದ್ದೇಶ ಸ್ಪರ್ಧೆಯನ್ನು ನಾಶಪಡಿಸುವುದೇ ಆಗಿದೆ. ಮೆಕಾಲೆ ಪ್ರಣೀತ ಇಂಗ್ಲೀಷ್ ಶಿಕ್ಷಣದ ಉದ್ದೇಶ ಗುಲಾಮಿ ಸಂಸ್ಕೃತಿಯನ್ನು ಬೆಳೆಸುವುದೇ ಆಗಿದ್ದರೂ, ಆ ಶಿಕ್ಷಣ ಕೊಟ್ಟ ಹೊಸ ದೃಷ್ಟಿಯಿಂದಾಗಿ ನಮಗೆ ಸಾಮಾಜಿಕವಾಗಿ, ಆರ್ಥಿಕವಾಗಿ ಲಾಭವೇ ಆಯಿತು. ಆದರೆ ಈಗ ಮುಕ್ತ ಮಾರುಕಟ್ಟೆಯ ಹೆಸರಿನಲ್ಲಿ ದಾಳಿ ಮಾಡುತ್ತಿರುವ ಅನ್ಯ ಸಂಸ್ಕೃತಿಯನ್ನು ಜನಪರ ಉದ್ದೇಶಕ್ಕೆ ಬಳಸಿಕೊಳ್ಳಲು ಸಾಧ್ಯವೇ ಇಲ್ಲ. ಈ ಸಾಂಸ್ಕೃತಿಕ ಆಕ್ರಮಣಕ್ಕೆ ಮೊಟ್ಟಮೊದಲ ಬಲಿ ನಮ್ಮ ಸಾಮಾನ್ಯ ಜನರ ಸಂಸ್ಕೃತಿಯೇ.
· ಸುಶ್ಮಿತಾ, ಐಶ್ವರ್ಯರಿಗೆ ಲೋಕ ಸುಂದರಿ – ಭುವನ ಸುಂದರಿ ಪಟ್ಟಕಟ್ಟಿದ ಪಟ್ಟಭದ್ರರಿಗೆ ಆ ಮೂಲಕ ತಮ್ಮ ಸೌಂದರ್ಯ ಸಾಧನಗಳಿಗೆ ಇಂಡಿಯಾದಲ್ಲಿ ಮಾರುಕಟ್ಟೆ ಪಡೆಯುವದೇ ಒಳ ಉದ್ದೇಶವಾಗಿದೆ ಎಂದ ಜಿ.ಆರ್. ಹೊಸ ಆರ್ಥಿಕ ನೀತಿಯನ್ನು ಒಪ್ಪಿಕೊಳ್ಳುವಂತೆ ಸಾಹಿತ್ಯ ಮತ್ತು ಸಾಂಸ್ಕೃತಿಕ ಕ್ಷೇತ್ರದ ವಿಮರ್ಶಕರನ್ನು ಬಳಸಿಕೊಳ್ಳುತ್ತಿರುವ ಕುತಂತ್ರಗಳ ಬಗ್ಗೆ ನಾವು ಜಾಗರೂಕರಾಗಬೇಕಿದೆ ಎಂದು ಎಚ್ಚರಿಸಿದರು, ನಿಜವಾದ ಎಡ ಮತ್ತು ಪ್ರಜಾಸತ್ತಾತ್ಮಕ ಶಕ್ತಿಗಳು ಮಾತ್ರ ಈ ಆಕ್ರಮಣವನ್ನು ತಡೆಯಬಲ್ಲವೇ ಹೊರತು, ನಾವು ಯಾವುದೇ ಅವತಾರ ಪುರುಷನಿಗಾಗಿ ಕಾಯಬೇಕಾಗಿಲ್ಲ ಎಂದೂ ಅವರು ಹೇಳಿದ್ದು, ಬರಹಗಾರರ ‘ಸಾಮಾಜಿಕ’ ಜವಾಬ್ಧಾರಿ ಬಗ್ಗೆ ಹೆಚ್ಚಿನ ಒತ್ತು ಕೊಡುವ ಮಾತಾಗಿತ್ತು.
· ಸೋ. ಮು. ಭಾಸ್ಕರಾಚಾರ್ ನಿರ್ವಹಿಸಿದ ಈ ವಿಚಾರಗೋಷ್ಠಿಯಲ್ಲಿ ಪಾಲುಗೊಂಡವರೆಲ್ಲ ಹತ್ತು ಹತ್ತು ನಿಮಿಷಗಳ ಅವಧಿಯಲ್ಲೇ ಪ್ರತಿಕ್ರಿಯೆ ಸೂಚಿಸುವ ಅನಿವಾರ‍್ಯತೆ ಇತ್ತು. ಹೇಳಬೇಕಾದ ಅನೇಕ ವಿಷಯ ಹಾಗೆಯೇ ಉಳಿದವೇನೋ ಅನ್ನಿಸಿತ್ತು.
· ರಹಮತ್ ಹೇಳಿದರು: “ಇನ್ನು ಹತ್ತು ನಿಮಿಷ ಕೊಟ್ಟಿದ್ದರೆ ಸಾಕಿತ್ತು ಹರಿಕಥೆ ಇನ್ನೂ ಚೆನ್ನಾಗಿ ಮಾಡುತ್ತಿದ್ದೆ!”
· *
· ಎರಡನೆಯ ಗೋಷ್ಠಿಯ ವಿಷಯ: “ಪ್ರಜಾಸತ್ತಾತ್ಮಕ ಸಂಸ್ಕೃತಿ, ಸಾಹಿತ್ಯ ಮತ್ತು ಮಹಿಳೆ” ಆಶಯ ಭಾಷಣ ಮಾಡಿದ ಎನ್. ಗಾಯತ್ರಿ ಅವರು ೧೨ನೆಯ ಶತಮಾನದಿಂದ ೨೦ ನೆಯ ಶತಮಾನದ ಕೊನೆಯ ದಶಕಗಳ ವರೆಗೆ ಕಾಲದ ಬೀಸಿನಲ್ಲಿ ಕನ್ನಡ ಸಾಹಿತ್ಯ ಮಹಿಳೆಯನ್ನು ಕಂಡ ರೀತಿಯನ್ನು ವಿಶ್ಲೇಷಿಸುತ್ತ, ಕೆಳವರ್ಗದ ಮತ್ತು ಮಹಿಳಾ ಲೋಕದ ದನಿಗಳಿಗೆ ಇಂಬುಕೊಟ್ಟ ವಚನ ಸಾಹಿತ್ಯದಲ್ಲಿ ಪ್ರಜಾಸತ್ತಾತ್ಮಕ ಸಂಸ್ಕೃತಿಯ ಹಲವಾರು ಅಂಶಗಳಿದ್ದುದನ್ನು ಗುರುತಿಸುತ್ತಲೇ: ಆಧುನಿಕ ಕನ್ನಡ ಸಾಹಿತ್ಯದ ಮೂರು ಘಟ್ಟಗಳನ್ನು – ಮಹಿಳಾ ಬರಹಗಾರರ ಪಾಲುಗಾರಿಕೆ ಮತ್ತು ಮಹಿಳಾ ಚಿತ್ರಣ – ಈ ಎರಡು ನೆಲೆಗಳಲ್ಲಿ ಚರ್ಚೆಗೊಳಪಡಿಸಿದರು. ‘ನವೋದಯ’ ದವರಿಗೆ ಮಹಿಳೆ ಮಾತೃತ್ವ ಪರಿಕಲ್ಪನೆಯ ವೈಭವೀಕರಣವೇ ಪ್ರಧಾನವಾದರೆ, ತಮ್ಮ ಅಸ್ತಿತ್ವದ ವೈಭವೀಕರಣವೇ ಮುಖ್ಯವಾದ ‘ನವ್ಯ’ ರ ದೃಷ್ಟಿಕೋನ ಮಹಿಳೆಯ ಬಗ್ಗೆ ‘ನವ್ಯ’ ವೂ ಆಗಿರಲಿಲ್ಲ. ‘ಆಧುನಿಕ’ ವೂ ಆಗಿರಲಿಲ್ಲ. ಎಪ್ಪತ್ತರ ದಶಕದಲ್ಲಿ ಮಾತ್ರ ಮುಕ್ತ ಅನುಭವಕ್ಕೆ ಹೊಸ ಭಾಷೆ, ಹೊಸ ನಾಲಗೆಯನ್ನು ಮಹಿಳೆ ಪಡೆದುಕೊಂಡಿದ್ದರೂ ವಿಮರ್ಶೆಯ ಗುತ್ತಿಗೆ ಹಿಡಿದ ಕೆಲ ಪುರುಷರು ಮಹಿಳೆಗೆ ‘ನಿರ್ದೇಶನ’ ನೀಡುವ ಚಟವನ್ನು ಇನ್ನೂ ಕೈ ಬಿಟ್ಟಿಲ್ಲ. ಸಮಾಜದಲ್ಲಿರುವಂತೆ ಕುಟುಂಬದಲ್ಲಿಯೂ ಯಜಮಾನ – ಕೂಲಿ ಎಂಬ ವಿನ್ಯಾಸವಿದೆ; ಹೀಗಾಗಿ ಒಟ್ಟು ಸಮಾಜದ ಮತ್ತು ಕುಟುಂಬದ ನೋವಿನ ನೆಲೆಗಳಲ್ಲಿ ಇಂದಿನ ಮಹಿಳಾ ಸಾಹಿತಿ ಹೊಸ ಸವಾಲುಗಳನ್ನು ಎದುರಿಸಬೇಕಾಗಿದೆ.
· ಗಾಯತ್ರಿ ಅವರ ವಿಚಾರಧಾರೆ ಗೋಷ್ಠಿಯಲ್ಲಿ ಪಾಲುಗೊಂಡ ಉಳಿದವರೆಲ್ಲರ ಗುಪ್ತಗಾಮಿನಿ ಪ್ರವಾಹವಾಗಿದ್ದು ಸ್ಪಷ್ಟವಾಗಿತ್ತು. ಆರ್ಥಿಕ ಹಾಗೂ ಶೈಕ್ಷಣಿಕ ನೆಲೆಗಳಲ್ಲಿ ಬ್ರಿಟಿಷ್ ವಸಹಾತುಶಾಹಿ ನಮ್ಮಲ್ಲಿ ವಿಚಾರಶಕ್ತಿಯನ್ನು ಬೆಳೆಸಿದ ಅಂಶವನ್ನು ಗುರುತಿಸಿದ ರಾಜಪ್ಪ ದಳವಾಯಿ ಗ್ರಾಮೀಣ ಮತ್ತು ಆದಿವಾಸಿ ಕುಟುಂಬಗಳಲ್ಲಿ ಹೆಣ್ಣಿಗೆ ಉನ್ನತ ಸ್ಥಾನವಿದ್ದರೂ ಫ್ಯೂಡಲ್ (ಜಮೀನುದಾರಿ) ವಿನ್ಯಾಸದಲ್ಲಿ ಮಾತ್ರ ಹೆಣ್ಣು ಶೋಷಣೆಯ ಗುರಿಯಾಗಿದ್ದನ್ನು ಪ್ರಸ್ತಾಪಿಸಿದರು. ನಮ್ಮದೆಲ್ಲಾ ಆರ್ಯೀಕರಣಗೊಂಡ ಮನಸ್ಸು ಎಂದು ಹೇಳಿದ ಡಾ. ಚೆನ್ನಣ್ಣ ವಾಲೀಕಾರರು. ನಮ್ಮಲ್ಲಿ ಸಮಾನತೆಯ ಪರಿಕಲ್ಪನೆಯ ಹೊಸ ಮನಸ್ಸು ಮೂಡಬೇಕೆಂದು ಹಾರೈಸುತ್ತ. ಸ್ತ್ರೀಯರೂ ಕೂಡ ಪುರುಷ – ವಿರೋಧಿ ಧೋರಣೆ ಬಿಡಬೇಕೆಂದು ಸಭಿಕರಿಗೆಲ್ಲ ಹಿತವಚನ ಹೇಳಿದ್ದು ಸ್ವಾರಸ್ಯಕರವಾಗಿತ್ತು. ಪಂಚಾಯಿತಿ ಚುನಾವಣೆಗಳಲ್ಲಿ ಮಹಿಳೆಯರಿಗೆ ೩೦% ಮೀಸಲಾತಿ ಜಾರಿಗೆ ಬಂದಿದ್ದರೂ, ಹೀಗೆ ಆಯ್ಕೆಯಾದ ಮಹಿಳೆಯರ ನೋವುಗಳ ಬಗ್ಗೆ ನಮಗೆ ಸ್ಪಂದನವಿದೆಯೇ? ಎಂದು ಪ್ರಶ್ನೆ ಹಾಕಿದ ಬಾ. ಹ. ರಮಾಕುಮಾರಿ, ಮಹಿಳೆಯರಿಗೆ ಸಮೂಹ ಪಾಲುಗಾರಿಕೆ ಬೇಕೆಂಬುದನ್ನು ಒತ್ತಿ ಹೇಳುತ್ತ ವಿರ್ಮಶೆಯ ಧೋರಣೆ ಬದಲಾಗಬೇಕೆಂದೂ ಸೂಚಿಸಿದರು. ತಾಂತ್ರಿಕ ಶಿಕ್ಷಣದಲ್ಲೂ ಕೂಡ ಶೇಕಡಾ ೩೦ – ೪೦ ಪಾಲುಗಾರಿಕೆ ಹೊಂದಿದ ಇಂದಿನ ಮಹಿಳೆ ಆತ್ಮ ವಿಶ್ವಾಸ, ಸ್ವಾಭಿಮಾನದ ಪ್ರತೀಕವಾಗಿ ಸ್ಫೋಟಗೊಂಡಿರುವುದು ಬಹು ದೊಡ್ಡ ಸಂಗತಿ ಎಂದು ಎತ್ತಿ ಹೇಳಿದ ಚಂದ್ರಶೇಖರ ಆಲೂರು, ಗಂಡನ್ನು ಪರಿಪೂರ್ಣ ಪುರುಷೋತ್ತಮನನ್ನಾಗಿ ಚಿತ್ರಿಸಿದ ನವ್ಯರು ಹೆಣ್ಣನ್ನು ಮಾತ್ರ ಭೋಗ ವಸ್ತುವನ್ನಾಗಿಯೇ ಕಂಡ ಪರಿಯನ್ನು ವಿಶ್ಲೇಷಿಸಿದರು.
· ಗೋಷ್ಠಿಯ ಅಧ್ಯಕ್ಷತೆ ವಹಿಸಿದ್ದ ಡಾ. ಮಲ್ಲಿಕಾ ಘಂಡಿಯವರು ದಲಿತ ವಿಮೋಚನೆಯೊಂದಿಗೆ ಮಹಿಳೆಯರ ವಿಮೋಚನೆಯೂ ಆಗುವುದೆಂಬ ಕಲ್ಪನೆ ತಪ್ಪು ಎಂದು ಹೇಳುತ್ತಾ, ಅಮೃತಮತಿ ತನ್ನ ಗಂಡನಾದ ರಾಜನಿಂದ ಬಡಿಸಿಕೊಂಡ ಹಾಗೆಯೇ ಪ್ರಿಯಕರನಾದ ದಲಿತ ಮಾವುತನಿಂದಲೂ ಬಡಿಸಿಕೊಂಡ ಅರ್ಥಪೂರ್ಣ ಉಹಾಹರಣೆ ಕೊಟ್ಟರು. ಇಂದಿಗೂ ಬರೆಯುವ ಬಂಡಾಯ ಲೇಖಕಿಯರಿದ್ದರೂ ಚಳುವಳಿಗಳಲ್ಲಿ ನೇರವಾಗಿ ಪಾಲುಗೊಳ್ಳುವ ಪರಿಸ್ಥಿತಿ ಸೃಷ್ಟಿಯಾಗಿಲ್ಲ; ಇದಕ್ಕೆ ಕಾರಣ. ಗಂಡಿನ ಬದಲಾಗದ ದೃಷ್ಟಿ ಮತ್ತು ಮನೋಭಾವ – ಎಂದ ಮಲ್ಲಿಕಾ. ಇಂದಿನ ಬಹುತೇಕ ಮಹಿಳಾ ಸಾಹಿತ್ಯದಲ್ಲಿ ಸಿನಿಮೀಯ ಬದುಕಿನ ಚಿತ್ರಣವಿದೆಯೇ ಹೊರತು ’ಸಾವಿತ್ರಮ್ಮ ಚಿತ್ರಿಸಿದಂಥ ವಾಸ್ತವ ಬದಕು ಇಲ್ಲ ಎಂದು ಹೇಳಲಿಕ್ಕೂ ಮರೆಯಲಿಲ್ಲ. “ನಮಗೆ ಆದಿಶಕ್ತಿ, ಜಗನ್ಮಾತೆ, ಪತಿವ್ರತೆ ಮುಂತಾದ ತುರಾಯಿಗಳು ಬೇಕಾಗಿಲ್ಲ. ನಮ್ಮನ್ನು ಮನುಷ್ಯರ ಹಾಗೆ ಬದುಕಲು ಬಿಟ್ಟರೆ ಸಾಕು.” – ಎಂಬ ಮಲ್ಲಿಕಾ ಘಂಟಿಯವರ ಮಾತು ಘಂಟಾನಾದದಷ್ಟೆ ಗಟ್ಟಿಯಾಗಿತ್ತು.
· ಈ ಗೋಷ್ಠಿಯನ್ನು ನಿರ್ವಹಿಸಿದ ಶೈಲಾ ನಾಗರಾಜ ಅವರು ಆಗೀಗ ಗುಜುಗುಜು ಮಾಡುತ್ತಿದ್ದ ಸಭಿಕರನ್ನು ತರಾಟೆಗೆ ತೆಗೆದುಕೊಂಡ ರೀತಿ ಕೂಡ ಎಚ್ಚೆತ್ತ ಮಹಿಳೆಯ ಸ್ಪಷ್ಟ ಆಗಮನದ ಸೂಚನೆಯಾಗಿತ್ತು.
· *
· ಎಲ್ಲರ ಕತೆಯನ್ನು ಸ್ವಂತ ಕತೆ ಎಂಬಂತೆ ಅಥವಾ ತನ್ನ ಕತೆಯನ್ನು ಎಲ್ಲರ ಕತೆಯಂತೆ ಹೇಳುವ ಸ್ವಭಾವದ ಚೆನ್ನಣ್ಣ ತನ್ನದೂ ಆರ್ಯ – ಮನಸ್ಸೇ ಎಂದು ಒಪ್ಪಿಕೊಳ್ಳುತ್ತಲೇ ಅದನ್ನು ಬಿಡುವ ಪ್ರಯತ್ನವನ್ನು ದಾಖಲಿಸುತ್ತಾ. “ಎಲ್ಲಾ ಬಿಟ್ಟು ಬಿಟ್ಟsನಿ ಈಗ; ಪೈಲಾಕ ಪಗಾರ ಬಂದ ಕೂಡ್ಲೆ ಇಡೀ ಪಗಾರ ಹೇಣ್ತೀ ಕೈಯಾಗ ಕೊಟ್ಟು ಬಿಡ್ತsನಿ” ಎಂದು ಹೇಳಿ ಸಭಿಕರೆಲ್ಲ ಚಪ್ಪಾಳೆ ಗಿಟ್ಟಿಸಿಕೊಂಡು ಖುಶಿಯಿಂದ ಕುಂತು ಕುರ್ಚಿಯಲ್ಲೇ ಬೀಗುತ್ತಿದ್ದ.
· ಮಲ್ಲಿಕಾ ಘಂಟಿ, ತಮ್ಮ ಪಾಳೆ ಬಂದಾಗ ಹೇಳಿದ್ದು; “ಈ ಅಣ್ಣಂದು ಎಲ್ಲಾ ಗೊತ್ತೈತಿ ನನಗ, ಹೇಣ್ತೀ ಕೈಯಾಗ ಪಗಾರ ಕೊಡಗಾನ ಖರೆ. ಆದರ ಅದರಾಗಿಂದ ಒಂದು ರೂಪಾಯಿ ಖರ್ಚು ಮಾಡಾಕೂ ಆ ಹೇಣ್ತೀಗೆ ಈ ಗಂಡನ ಪರಮಿಶನ್ ಬೇಕು. ಇದು ಬ್ಯಾಂಕ್ ನಾಗ ರೊಟ್ಟಿ ಇಟ್ಟಂಗ. ಚೆಕ್ಕಿಗೆ ಮ್ಯಾನೇಜರ‍್ ಸಹಿ ಬೇಕsಬೇಕು ನೋಡ್ರಿ.”
· ಈಗ ಚಪ್ಪಾಳೆ ಗಿಟ್ಟಿಸಿಕೊಳ್ಳುವ ಸರತಿ ಮಲ್ಲಿಕಾ ಅವರದು.
· “ಅಲ್ಲೋ ಚೆನ್ನಣ್ಣ, ಕೆದರಿ ಕೇರು ಬಡಿಸಿಕೊಂಡೆಲ್ಲೋ! ” – ಅಂದೆ ನಾನು ಅನಂತರ “ಹೌದು ಮಾಮ. ಹಂಗಿದ್ರs ಚೆಂದ” ಅಂದ ಚೆನ್ನಣ್ಣ.
· ಚೆನ್ನಣ್ಣ ಥೇಟ್ ಹಳ್ಳಿಯ ಮನುಷ್ಯ. ಎಲ್ಲರೂ ಅವನ ಕಣ್ಣಲ್ಲಿ ಮಾಮಾ, ಅಕ್ಕಾ, ಅಣ್ಣಾ, ತಂಗೀ … ನಮ್ಮ ಎಲ್ಲ ಹೋರಾಟಗಳ ಗುರಿಯೂ ಅದೇ ಅಲ್ಲವೇ? ಅದೇ ಕರುಳ ಬಳ್ಳಿಯ ಮಾನವೀಯ ಸಂಬಂಧಿಗಳು.
· *
· “ನನ್ನದು ಅಲೆಮಾರಿ ಜನಾಂಗ ಅಕ್ಷರದಿಂದ, ಗ್ರಾಮದಿಂದ ವಂಚಿತರಾದ ನನ್ನ ಜನ ಇನ್ನೂ ಅರಿವಿಗಾಗಿ, ಅಸ್ತಿತ್ವಕ್ಕಾಗಿ ಹೋರಾಡುತ್ತಿದ್ದಾರೆ. ಕೇರಿ ಕೇರಿಗಳಲ್ಲಿ. ಬೀದಿ ಬೀದಿಗಳಲ್ಲಿ ಅವರು ಅಲೆಯುತ್ತಿದ್ದಾರೆ. ನಾನು ಯಾವ ‘ಕೇಂದ್ರ’ ದಲ್ಲಿ ನಿಂತು ಮಾತಾಡಲಿ?”
· – ಆತ್ಮಕಥನದ ಆತ್ಮೀಯ ರೀತಿಯಲ್ಲಿ ಮಾತು ಸುರು ಮಾಡಿದವರು “ಸಮೂಹ ಮಾಧ್ಯಮ ಸಂಸ್ಕೃತಿ, ಸಾಹಿತ್ಯ ಮತ್ತು ಸಮಾಜ ಬದಲಾವಣೆ” ಕುರಿತ ಮೂರನೆಯ ಗೋಷ್ಠಿಯ ಆಶಯ ಭಾಷಣ ಮಾಡಿದ ಸಂಶೋಧಕ – ವಿಮರ್ಶಕ ಮಲ್ಲೇಪುತೊ ಜಿ. ವೆಂಕಟೇಶ ಅವರು. ಕಳೆದ ಒಂದೂವರೆ ದಶಕದಲ್ಲಿ ನಗರ ಕೇಂದ್ರಿತ ನವ್ಯದಿಂದ. ಗ್ರಾಮಕೇಂದ್ರಿತ ದಲಿತ ಸಾಹಿತ್ಯದಿಂದ, ಈಗ ಕೇರಿಯಾಚೆಯ ಬದುಕಿನ ಆಚೆ ಕೂಡ ಸಂಸ್ಕೃತಿ ಕುರಿತ ಚಿಂತನಾ ವಿಧಾನ ಅಂತರಪಲ್ಲಟ ಹೊಂದಿರುವ ಪ್ರಕ್ರಿಯೆ ಗುರುತಿಸಿದ ಮಲ್ಲೇಪುರಂ, ನಮ್ಮ ಸಮೂಹ ಮಾಧ್ಯಮಗಳು ನಮ್ಮ ‘ಸಮೂಹ’ ಕ್ಕೆ ಸಂಬಂಧವಿರದ ರಾಜಕೀಯ ಸುದ್ದಿಗಳಿಗೆ, ಜಾಹಿರಾತುಗಳ ಹುಸಿ – ಬಿಂಬಗಳಿಗೇ ಪ್ರಾಶಸ್ತ್ಯ ಕೊಡುತ್ತಿರುವಾಗ, ನಾವು ಮತ್ತೇ ಸಾಹಿತ್ಯ ಹಾಗೂ ಕಲೆಗಳ ಮೂಲಕ ಸಮುದಾಯದ ಅಂತರ‍್ ಪ್ರೀತಿಯನ್ನು ಸೃಷ್ಟಿಸಬೇಕಾಗಿದೆ ಎಂದರು.
· ಹೊಸ ಆರ್ಥಿಕ ನೀತಿ ಹುಟ್ಟು ಹಾಕುತ್ತಿರುವ ಆಶೆಬುರುಕತನಕ್ಕೆ ಪೂರಕವಾಗಿರುವ ನಮ್ಮ ಸಮೂಹ ಮಾಧ್ಯಮಗಳು ಸೃಜನಶೀಲತೆಯನ್ನು ಕೊಂದು ಹಾಕಿ, ಸಾಮಾಜಿಕ – ಕೌಟುಂಬಿಕ ವಿರಸಕ್ಕೆ ಹಾನಿ ಮಾಡುತ್ತಿವೆ. ವೈವಿಧ್ಯವಿಲ್ಲದ, ಕಾನ್ವೆಂಟ್ ಕನ್ನಡದ ನಮ್ಮ ದೂರದರ್ಶನ ಮನರಂಜನೆಯೇ ಸಾಧನವಾಗಿ ಅನ್ವೇಷಕತೆಯನ್ನು ಕೊಲ್ಲುತ್ತಿದೆ ಎಂದು ಗುಡಿಹಳ್ಳಿ ನಾಗರಾಜ ಹೇಳಿದರೆ. ಆರ‍್. ಜಿ. ಹಳ್ಳಿ ನಾಗರಾಜ ಅವರು ನೂರಾರು ಚಾನೆಲ್‌ಗಳ ಮೂಲಕ ಕನಸುಗಳ ಮಾರಾಟಕ್ಕೆ ದೂರದರ್ಶನ ವ್ಯವಸ್ಥೆ ಮಾಡುತ್ತಿರುವಾಗ, ನಾವು ಬೀದಿ ನಾಟಕ ಮತ್ತು ಹಾಡುಗಳ ಮೂಲಕ ಜನತೆಯ ವಾಸ್ತವಕ್ಕೆ ಪ್ರತಿಸ್ಪಂದಿಸಬೇಕು ಎಂದರು.
· ಸ್ವಾತಂತ್ರ ಚಳುವಳಿ ಕಾಲಕ್ಕೆ ರಾಷ್ಟ್ರೀಯವಾದ – ಸಾಮ್ರಾಜ್ಯ ಶಾಹಿಗಳ ನಡುವೆ ಸಂಘರ್ಷವಿದ್ದರೆ, ಈಗ ಸಂಘರ್ಷ ರಾಷ್ಟ್ರೀಯವಾದ ಮತ್ತು ವಾಣಿಜ್ಯೀಕರಣದ ನಡುವೆ ನಡೆಯುತ್ತದೆ- ಎಂದು ವಿಶ್ಲೇಷಿಸಿದ ಸಿದ್ದನಗೌಡ ಪಾಟೀಲರು ಭಾರತೀಯ ಬುದ್ದಿಜೀವಿಗಳಿಗೆ ಸಂಶೋಧನೆಯ ಆಮಿಷ ತೋರಿ ಅವರನ್ನು ಖರೀದಿಸುತ್ತಿರುವ ವಿದೇಶೀಯರ ಪ್ರಯತ್ನವನ್ನು ಖಂಡಿಸಿದರು. ನಮ್ಮ ಜನರ ಸಾಂಸ್ಕೃತಿಕ ಹಸಿವು ಹಿಂಗಿಸುವ ನಮ್ಮ ಜಾತ್ರೆ, ಉತ್ಸವಗಳ ಜೀವಪರ ಅಂಶಗಳನ್ನು ಗುರುತಿಸಿ ಅವುಗಳನ್ನು ನಮ್ಮ ಉದ್ದೇಶಕ್ಕೆ ಬಳಸಿಕೊಳ್ಳಬೇಕೆಂಬ ಅವರ ವಿಚಾರ ಹೆಚ್ಚಿನ ಚರ್ಚೆಗೆ ಆಸ್ಪದ ವೀಯುವಂತಿತ್ತು. ದೃಶ್ಯಕಲೆಗಳ ದಬ್ಭಾಳಿಕೆಯಿಂದ ಬೌದ್ದಿಕ ಕಲೆ ಅಳಿಸಿ ಹೋಗುತ್ತಿರುವ ಈ ಅಪಾಯದ ದಿನಗಳಲ್ಲಿ ಪುಸ್ತಕ ಪ್ರೀತಿ ಹುಟ್ಟಿಸಲು ಬಂಡಾಯ ಜಾಥಾ ಹಮ್ಮಿಕೊಳ್ಳಲು ಭಕ್ತರಹಳ್ಳಿ ಕಾಮರಾಜ ಸೂಚಿಸಿದರು. ಸಮಷ್ಟಿ ಪ್ರಜ್ಞೆಯ ಬದಲಾಗಿ ಹುಸಿ ಬೌದ್ದಿಕತೆಯನ್ನು ಪ್ರಚುರ ಪಡಿಸುತ್ತಿರುವ ಬಂಡವಾಶಾಹಿ ಮೌಲ್ಯಗಳು ‘ಸಂಸ್ಕೃತಿ’ ಯನ್ನು ಒಂದು ‘ಉದ್ಯಮ’ ವನ್ನಾಗಿ ಮಾಡಿಕೊಂಡಿವೆ ಎಂದರು ವಿಮರ್ಶಕ ಎಸ್. ಶಿವಾನಂದ. ಜಾಣ – ಜಾಣೆಯರ ಪತ್ರಿಕೆಯೊಂದು ಬಂಡಾಯದ ಬಗ್ಗೆ ತಳೆದ ನಿಲುವಿನ ಹಿಂದೆ. ಸಂಪಾದಕನ ವಿಕೃತ (Sadist) ಮನಸ್ಸು ಕೆಲಸ ಮಾಡುತ್ತಿರುವುದನ್ನು ಶಿವಾನಂದ ಬೊಟ್ಟು ಮಾಡಿ ತೋರಿಸಿದರು. ಚಿತ್ರ ನಿರ್ದೇಶಕ – ಕತೆಗಾರ ನಾಗತಿಹಳ್ಳಿ ಚಂದ್ರಶೇಖರ ಅವರು ಒಬ್ಬ ಆರೋಗ್ಯವಂತ ರಾಷ್ಟ್ರಪತಿಯನ್ನು ಕೊಡಲಾಗದ ನಮ್ಮ ದೇಶದಲ್ಲಿ ಆರೋಗ್ಯವಂತ ಮನಸ್ಸುಗಳು ಅಲ್ಪಸಂಖ್ಯಾತವಾಗಿ, ದುಡ್ಡಿನ ಧಾವಂತದಿಂದಾಗಿ ಎಲ್ಲ ಮಾಧ್ಯಮಗಳೂ ಏಕಾಂಗಿಯಾಗಿರುವ ಈ ಸನ್ನಿವೇಶದಲ್ಲಿ ಕಲೆಯ ಗ್ರಹಿಕೆ ಮತ್ತು ಸಾಮಾಜಿಕ ಬದ್ಧತೆ ಎರಡನ್ನೂ ಉಳಿಸಿಕೊಂಡು ಮಾಧ್ಯಮಗಳು ಬದುಕಬೇಕಾದ ಅಗತ್ಯವನ್ನು ಪ್ರತಿಪಾದಿಸಿದರು.
· ಚರ್ಚೆಯ ಒಂದು ಹಂತದಲ್ಲಿ ವಿದೇಶಿ ಮಾಧ್ಯಮಗಳು ನಡೆಸಿದ ನಮ್ಮ ಸಂಸ್ಕೃತಿ ಮೇಲಿನ ಹಲ್ಲೆಯ ಬಗ್ಗೆ ಮಾತನಾಡುತ್ತ. ನಾನು “ನಮ್ಮ ಸಂಸ್ಕೃತಿ ಅನ್ನುತ್ತೇವೆಲ್ಲ ಯಾವುದು ನಮ್ಮ ಸಂಸ್ಕೃತಿ?” ಎಂದು ಕೇಳಿದೆ. ಅಸಮಾನತೆಯ ಮೂಲ ಬುನಾದಿಯ ಮೇಲೆ ನಿಂತ ನಮ್ಮ ಶ್ರೇಣಿಕೃತ ಸಾಮಾಜಿಕ ವ್ಯವಸ್ಥೆ ರೂಪಗೊಳಿಸಿದ ನಮ್ಮ ‘ಸಂಸ್ಕೃತಿ’ ಈ ಹೊಸ ದಾಳಿಯಿಂದ ಧ್ವಂಸವಾಗುವುದಾದರೆ ಅದಕ್ಕೆ ನಾವೇಕೆ ಕಣ್ಣೀರು ಹಾಕಬೇಕು? ಸದಾ ಸಂಕ್ರಮಣ ಸ್ಥಿತಿಯಲ್ಲಿರುವ ಆಧುನಿಕ ಜಗತ್ತಿನಲ್ಲಿ ಸಂಸ್ಕೃತಿ ಘರ್ಷಣದಿಂದಲೇ ಹೊಸ ಸಂಸ್ಕೃತಿಯೊಂದು ಮೂಡಿ ಬರಲು ಸಾಧ್ಯವಿಲ್ಲವೇ? – ನನ್ನ ಪ್ರಶ್ನೆಗಳಾಗಿದ್ದವು ಇವು.
· ‘ಸಮೂಹ ಮಾಧ್ಯಮ’ ಗಳೆಲ್ಲ ‘ವಿಷ’ ಗಳೆಂದೂ, ಈ ವಿಷಗಳಿಂದ ‘ಸಾಹಿತ್ಯ’ ಎಂಬ ‘ಪವಿತ್ರ ಆಕಳ’ ನ್ನು (Holy Cow) ರಕ್ಷಿಸಬೇಕೆಂದೂ ಪ್ರತಿಪಾದಿಸುವ ಮಾತುಗಳನ್ನು ತರಾಟೆಗೆ ತೆಗೆದುಕೊಂಡ ಎಚ್.ಎಸ್. ಶಿವಪ್ರಕಾಶ, ಗೋಷ್ಠಿಯ ಅಧ್ಯಕ್ಷರಾಗಿ ಮಾತನಾಡುತ್ತ, ಸಾಂಸ್ಕೃತಿಕ ಇರುವಿನ ಬಗ್ಗೆ ವಿಮರ್ಶಾತ್ಮಕ ತಿಳುವಳಿಕೆ ಇರದ ನಮ್ಮ ಸಾಹಿತ್ಯ ಶ್ರೇಷ್ಠಿಗಳಲ್ಲೂ ವಿಷ ತುಂಬಿದೆ ಎಂದು ಹೇಳಿದರು. ಮಾಧ್ಯಮಗಳು ತಟಸ್ಥವಾಗಿರುತ್ತವೆ; ಅವು ತಮ್ಮಷ್ಟಕ್ಕೆ ಶ್ರೇಷ್ಟ ಅಥವಾ ಕನಿಷ್ಠ ಇರುವುದಿಲ್ಲ. ನಾವು ಪುಸ್ತಕ ಮಾಧ್ಯಮಗಳ ಸೃಜನಶೀಲ ಸಾಧ್ಯತೆಗಳನ್ನು ಶೋಧಿಸುವತ್ತ ಗಮನ ಹರಿಸಬೇಕೆಂದರು ಶಿವಪ್ರಕಾಶ. (ಮಾದೇವ ಭರಣಿ ಈ ಗೋಷ್ಠಿಯ ನಿರ್ವಹಣೆ ಮಾಡಿದವರು.)
· *
· ಕೇಳುತ್ತೇನೆ:
· ನನ್ನ ಜನರನ್ನೇ ಕೊಂದ ಖಡ್ಗಗಳ ಮೇಲೆ
ಶಾಂತಿ ಮಂತ್ರಗಳನ್ನೇಕೆ ಕೊರೆದಿದ್ದಾರೆ?
· – ಕವಿ ಗೋಷ್ಠಿಯ ಅಧ್ಯಕ್ಷತೆ ವಹಿಸಿದ ಬಂಡಾಯದ ಶರೀಪ ಶಿವಯೋಗಿ ರಮಜಾನ ದರ್ಗಾ ಕಾವ್ಯವನ್ನೇ ಮಾತಾಡುತ್ತ ‘ಎಲ್ಲ’ ಕಾವ್ಯದ ಸ್ಥಾಯೀಭಾವ ಮನುಷ್ಯ ಪ್ರೀತಿ; ಸತ್ಯ ಉಸುರಲು ಸಾಧನ ಕಾವ್ಯ’ ಎನ್ನುತ್ತ. ಅಂತ:ಕರಣ ಮಿಡಿಯುವ ಅನೇಕ ದೃಷ್ಟಾಂತಗಳೊಂದಿಗೆ, ಬಂಡವಾಳ ಮತ್ತು ಶ್ರಮಗಳು ಅಂತರಾಷ್ಟ್ರೀಯವಾಗಿರುವಂತೆ ಕಾವ್ಯದ ಲಯ ಕೂಡ ಜಾಗತಿಕವಾಗಿರುತ್ತದೆ ಎಂದು ಬಿಂಬಿಸಿದರು.
· ಹೊನ್ನೆಗಾನೆನಹಳ್ಳಿ ಕರಿಯಣ್ಣ ನಿರ್ವಹಿಸಿದ ಕವಿಗೋಷ್ಠಿಯಲ್ಲಿ ರಾಜ್ಯದ ಅನೇಕ ಕಡೆಯಿಂದ ಬಂದ ಕವಿಗಳು – ಚೆನ್ನಣ್ಣ ವಾಲೀಕಾರ, ಸುಕನ್ಯಾ ಮಾರುತಿ, ಉತ್ತನೂರು ರಾಜಮ್ಮ, ರಾಜಪ್ಪ ದಳವಾಯಿ, ಅಲ್ಲಮಪ್ರಭು ಬೆಟ್ಟದೂರು, ಶಂಕರ ಕಟಗಿ, ಸತೀಶ ಕುಲಕರ್ಣಿ, ಬಿ. ಎಂ ಹನೀಫ, ಕೆ, ಶರೀಪಾ ಎಸ್. ವಿ. ಪ್ರಭಾವತಿ, ಸತ್ಯಾನಂದ ಪಾತ್ರೊಟ, ಪ್ರಹ್ಲಾದ ಬೆಟಗೇರಿ, ಹೊರೆಯಾಲ ದೊರೆಸ್ವಾಮಿ, ಸಿ. ವಿ. ಪಾಟೀಲ ಗವಿಸಿದ್ದ ಬಳ್ಳಾರಿ ಎಚ್.ಎಲ್. ಪುಷ್ಪ ರಂಗಾರೆಡ್ಡಿ ಕೋಡಿರಾಂಪುರ ಬಾ. ಹ. ರಮಾಕುಮಾರಿ. ಮುನಿವೆಂಕಟಪ್ಪ. ಸಿ ಶಿವಲಿಂಗಪ್ಪ.. ಓದಿದ ಕವನಗಳು. ಬಂಡಾಯ ಕಾವ್ಯದ ಮನೋಧರ್ಮ ಮತ್ತು ಕಲಾವಂತಿಕೆಗೆ ಉತ್ತಮ ಉದಾಹರಣೆಗಳಾಗಿದ್ದವು. ಡಾ.ಬೆಸಗರಹಳ್ಳಿ ರಾಮಣ್ಣನವರ ನಡೆದ ಸಮಾರೋಪ ಸಮಾರಂಭ ಕೂಡ ಒಂದು ಪುಟ್ಟ ವಿಚಾರಗೋಷ್ಠಿಯೇ ಆಗಿತ್ತು. ‘ಕಾವ್ಯವಾಗಲಿ ಖಡ್ಗ’ – ಎಂಬ ಘೋಷಣೆ ಇತ್ತ ಕೆಲವರು ವಿದೇಶಿ ಹಣಕ್ಕೆ ಮಾರಾಟವಾಗಿ ಹೋದ ದುರಂತವನ್ನು ಚಿತ್ರಿಸಿದ ಎ.ಎಸ್. ಮೂರ್ತಿ ಅವರು ಸಾಹಿತ್ಯದ ತಕ್ಕಡಿ ಜನರ ಕೈಯಲ್ಲಿದೆಯೇ ಹೊರತು ಸ್ಷಯಂಘೋಷಿತ ವಿಮರ್ಶಕರ ಕೈಯಲ್ಲಿ ಇಲ್ಲ ಎಂದು ಹೇಳಿದರು. ಮಣ್ಣು ತಿಂದು ಭೂಮಿಯನ್ನು ಫಲವತ್ತುಗೊಳಿಸಿ ಹದ ಮಾಡಿದ ಎರೆ ಹುಳುಗಳು ಹಸಿರು ಕ್ರಾಂತಿಯ ರಸಗೊಬ್ಬರಗಳಿಂದಾಗಿ ಈಗ ಸತ್ತು ಹೋಗಿವೆ ಎಂಬ ರೂಪಕದೊಂದಿಗೆ ನಮ್ಮ ಸಾಂಸ್ಕೃತಿಕ ದುರಂತವನ್ನು ಬಣ್ಣಿಸಿದವರು ಕತೆಗಾರ ರಾಜಶೇಖರ ನೀರಮಾನ್ವಿ, ಸೌಮ್ಯವಾದಿಗಳ ಮೇಲೆ ಇಂದು ಕೋಮುವಾದದ ಕತ್ತಿ ತೂಗುತ್ತಿದ್ದರೆ. ಗ್ರಾಮೀಣ ಭಾರತದಲ್ಲಿ ಮುಕ್ತ ಆರ್ಥಿಕ ನೀತಿಯ ಖಡ್ಗ ಝಳಪಿಸುತ್ತಿದೆ – ಎಂದ ಎಲ್. ಹನುಮಂತಯ್ಯ. ನಮ್ಮ ಬಹುಮುಖೀ ಸಂಸ್ಕೃತಿಯನ್ನು ನಾಶ ಮಾಡುವ ಉದ್ದೇಶ ಡಂಕೆಲ್ ಪ್ರಣೀತ ಜಾಗತೀಕರಣದ್ದು ಎಂದು ಉಚ್ಚರಿಸಿದರು.
· “ನನ್ನ ಜನ – ಕರ್ನಾಟಕದ ಜನ – ಈಗ ಬಡವರಾಗಿದ್ದಾರೆ. ನಮ್ಮ ಮಕ್ಕಳು ಪಡೆಯುತ್ತಿರುವ ವಿದ್ಯೆ ಅವರನ್ನು ಇಂದು ತುತ್ತು ಕೂಳಿಗಾಗಿ ತಮ್ಮ ಬೆವರನ್ನು ರಕ್ತವನ್ನು ಆತ್ಮ ಶಕ್ತಿಯನ್ನು ಮಾರಾಟಕ್ಕಿಡುವಂತೆ ಮಾಡುತ್ತಿದೆ” ಎಂದು ಆಳವಾದ ನೋವಿನಿಂದ ನುಡಿದವರು ಬೆಸಗರಹಳ್ಳಿ ರಾಮಣ್ಣ.
· ಎಂಥ ಪ್ರಸಂಗವನ್ನೂ ಸಾಭಿನಯವಾಗಿ, ಇಡೀ ದೇಹವನ್ನು ದುಡಿಸಿಕೊಳ್ಳುತ್ತ. ಕಣ್ಣಿಗೆ ಕಟ್ಟುವಂತೆ ಕತೆ ಮಾಡಿ ಹೇಳುವ ಮಂಡ್ಯದ ಜವಾರಿ ಕನ್ನಡದ ರಾಮಣ್ಣ. “ನಮ್ಮ ಬರಹಗಾರರು ಇಂದು ಮಾತಾಡುವದನ್ನು ಕಲಿಯಬೇಕು. ಬೀದಿಗೆ ಬರಬೇಕು. ಬೀದಿಯೊಂದಿಗೆ ಅವರ ಅನುಸಂಧಾನ ಮತ್ತು ಅಭಿವ್ಯಕ್ತಿ ಕ್ರಿಯೆ ಈಗ ಅಗತ್ಯ” ಎಂದು ಪ್ರತಿಪಾದಿಸಿದರು. ತಿಮ್ಮನಹಳ್ಳಿ ವೇಣುಗೋಪಾಲ ನಿರ್ವಹಿಸಿದ ಸಮಾರೋಪ ಸಮಾರಂಭ ಇಡೀ ಸಮ್ಮೇಳನಕ್ಕೆ ಕಳಸ ಇಟ್ಟು ಹಾಗಿತ್ತು.
· ಬಂಡಾಯ ಚಳುವಳಿಗೆ ನಿಜವಾಗಿಯೂ ಹೊಸ ದಿಕ್ಕನ್ನು, ಆ ದಿಕ್ಕಿನಲ್ಲಿ ಮುನ್ನುಗ್ಗಬೇಕಾದ ಸೈದ್ಧಾಂತಿಕ ತಿಳಿವು ಮತ್ತು ಆತ್ಮ ಶಕ್ತಿಯನ್ನು ಕೊಟ್ಟ ತುಮಕೂರು ಸಮ್ಮೇಳನದಲ್ಲಿ ಮುಂದಿನ ಅವಧಿಗಾಗಿ ರಾಜ್ಯ ಸಂಚಾಲಕರೆಂದು ಆಯ್ಕೆಯಾದವರು; ಎನ್. ಗಾಯತ್ರಿ, ಫಕೀರ ಮಹಮ್ಮದಿ ಕಟ್ಟಾಡಿ, ಸತ್ಯಾನಂದ ಪಾತ್ರೋಟ, ಭಕ್ತರಹಳ್ಳಿ ಕಾಮರಾಜ ಮತ್ತು ಸಿದ್ಧನಗೌಡ ಪಾಟೀಲ. ಪ್ರಗತಿಪರ ಹೋರಾಟಗಳೊಂದಿಗೇ ಬೆಳೆದ ಈ ಸಂಗಾತಿಗಳು ಸಂಘಟನೆಯನ್ನು ಮುನ್ನಡೆಸಬಲ್ಲ ತಾಕತ್ತು ಉಳ್ಳವರು.
· ಧಾರವಾಡದ ಭಾರತೀಯ ಜನ ಕಲಾ ಸಮಿತಿ (ಇಪ್ಪಾ)ಯ ಕಲಾವಿದರು, ಸ್ಪೆಶಲ್. ಬಸ್ಸನ್ನೇ ಮಾಡಿಕೊಂಡು ಬಂದಿದ್ದ ಬೆಂಗಳೂರು ವಿಶ್ವವಿದ್ಯಾಲಯದ ವಿದ್ಯಾರ್ಥಿ ವೃಂದ ಇಡೀ ಸಮ್ಮೇಳನಕ್ಕೆ ಹೋರಾಟದ ಹಾಡುಗಳ ಗುಂಗು ಹಿಡಿಸಿದರು, ನಡು ನಡುವೆ ಇಂಪಾಗಿ ಹಾಡಿದ ಶರಣಪ್ಪ ಕುಷ್ಠಗಿ, ಮಂಡ್ಯದ ಚಂದ್ರಕಲಾ ಮತ್ತು ಸ್ಥಳೀಯ ಕಲಾವಿದರು ‘ಸಾಹಿತ್ಯ’ ಸಮ್ಮೇಳನಕ್ಕೆ ‘ಸಂಸ್ಕೃತಿ’ ಯ ಆವರಣ ಕಟ್ಟಿದರು. ನಾವೆಲ್ಲ ತುಮಕೂರು ಬಿಟ್ಟಿದ್ದು, ‘ಮತ್ತೆ ಮೈಸೂರಿನಲ್ಲಿ ಮಿಲನ’ ಎಂಬ ಶುಭಾಶಯದೊಂದಿಗೆ.
· ಮುಂದಿನ ವರ್ಷದ ಸಮ್ಮೇಳನ – ಮೈಸೂರಿನಲ್ಲಿ.
·  
· -೧೯೯೫
· ನಿತ್ಯ ವರ್ತಮಾನ: ಸಾಹಿತ್ಯ: ೫. ದಲಿತ….. ಬಂಡಾಯ: ಒಂದು ಮುನ್ನೋಟ
· ‘ನಮ್ಮಪ್ಪ ಸತ್ತ ಸುದ್ದಿ ತಡಾ ಆಗಿ ಮುಟ್ಟಿತ್ತು. ನಾ ಊರಿಗೆ ಹೋಗಿ ಮುಟ್ಟದರಾಗ ಎಲ್ಲಾ ಮುಗಿದಿತ್ತು. ಹೆಣದ ಜಳಕಾ ಮಾಡಿಸಿದ್ರು, ಧೋತರ ಬಿಚ್ಚಿ ಒಗೆದಿದ್ರು.
· ಗೆಳೆಯ ಮೋಹನ ಕುರುಡಾಗಿ ತಮ್ಮಷ್ಟಕ್ಕೇ ತಾವೇ ಮಾತಾಡಿಸಿಕೊಳ್ಳುತ್ತಿರುವಂತೆ ಮಾತಾಡುತ್ತಿದ್ದರು. ಅವರು ನಿಂತ ನಿಲುವಿನಲ್ಲಿ ‘ಕವಿ’ ಯ ಗತ್ತು ಇರಲಿಲ್ಲ. ಮಾತಿನ ಇಳುವಿನಲ್ಲಿ ‘ದಲಿತ’ ನೆಂಬ ದೈನವಿರಲಿಲ್ಲ. ಇತ್ತೀಚಿಗೆ ಬೆಂಗಳೂರಿನಲ್ಲಿ ಅವರು ‘ದಲಿತ’ ಕವಿಗೋಷ್ಠಿ’ಯೊಂದರ ಮುಕ್ತಾಯ ಭಾಷಣ ಮಾಡುತ್ತಿದ್ದರು.
· ಅಪ್ಪನ ಸಾವಿನ ಕತೆ ಸಾಗಿತ್ತು. ಮುಂದಿನ ಹಂತದಲ್ಲಿ ಮೋಹನರ ಮನೆ – ಮಂದಿಯೆಲ್ಲ ತಮ್ಮಲ್ಲಿ ಜೀತದಾಳಾಗಿ ದುಡಿಯುತ್ತಿದ್ದ ಆಳು ಮಗನೊಬ್ಬನನ್ನು ಕಂಬಕ್ಕೆ ಕಟ್ಟಿ ಹೊಡೆಯುತ್ತಿದ್ದರು. ಅವನು ಮಾಡಿದ ‘ಅಪರಾಧ’? ನ್ಯಾಯವಾಗಿ ಅಗಸನಿಗೆ ದಕ್ಕಬೇಕಾಗಿದ್ದ ಹೆಣದ ಮೇಲಿನ ಧೋತರವನ್ನು ಈ ಆಳುಮಗ ಹೊಡಕೊಂಡಿದ್ದ.
· *
· ಮೋಹನ: “ನಮ್ಮ ಜೀತಕ್ಕೆ ಇದ್ದ ಈ ಆಳುಮಗನ ಜಾತಿಗೂ, ನಮ್ಮ ಜಾತಿಗೂ ಕೇವಲ ಕೂದಲೆಳೆಯಷ್ಟು ಅಂತರ. ಆದರೂ ಇಂಥ ದೃಶ್ಯವೊಂದಕ್ಕೆ ನಾನು ಸಾಕ್ಷಿಯಾಗಿದ್ದೆ. ನಾವು ಇಂಥದನ್ನೇಕೆ ಬರೆಯಬಾರದು?
· ಮೋಹನ ಹೇಳಿದ ಮಾತು ನನ್ನನ್ನು ಕಾಡುತ್ತಲೇ ಇದೆ, ಪಚ್ಚಳ್ಳಿ ಶ್ರೀನಿವಾಸ ಮತ್ತು ಸಂಗಡಿಗರು ಕೆ. ರಾಮಯ್ಯ ಬರೆದ ‘ಬರುತಿಹೆವು ನಾವು ಬರುತಿಹೆವು’ ಹಾಡು ಹೇಳುತ್ತಿದ್ದರು. ಅದು ಇಪ್ಪತ್ತೊಂದು ವರ್ಷಗಳ ಹಿಂದೆ ಬರೆದ ಹಾಡು. ಎಲ್ಲಾ ಬಡವರನ್ನು ಒಂದು ಮಾಡಿಕೊಂಡು, ಸಮತಾ ರಾಜ್ಯದ ಕನಸನ್ನು ಹೊತ್ತು ‘ಬರುತಲಿಹ ಬಂಡಾಯಗಾರರು ನಾವು; ದಲಿತರು ಬರುವರು ದಾರಿ ಬಿಡಿ, ದಾರಿ ಬಿಡಿ.’
· ಕುಂತ ಕುಂತಲ್ಲೇ ನಾನು ಎರಡು ದಶಕದ ಹಾದಿಗುಂಟ ಹಿಂದೆ ಹಿಂದೆ ಹೋಗುತ್ತಿದ್ದೆ. ಯಾಕೆ ರಾಮಯ್ಯನವರು ಇಂಥ ಹಾಡುಗಳು, ನಮ್ಮ ಸಿದ್ಧಲಿಂಗಯ್ಯನ ಗಾಯನಗಳು ಈಗ ವಂದೇ ಮಾತರಂ, ಉದಯವಾಗಲಿ, ಜನಗಣಮನದಂಥ ದಾಸರ ಪದಗಳಂತೆ, ಪುರೋಹಿತರ ಮಂತ್ರಗಳಂತೆ ಕೇಳುತ್ತಿವೆ? ೨೧ ವರ್ಷಗಳಿಂದ ‘ಬರುತಲಿಹ’ ಬಂಡಾಯಗಾರರು ಇನ್ನೂ ಯಾಕೆ ಬರುತ್ತಲೇ ಇದ್ದಾರೆ? ಬ್ರಾಹ್ಮರೋ. ಮಹಾರಾಜರೊ, ಪಾಳೇಗಾರರೋ ಬರುವಾಗ ‘ದಾರಿ ಬಿಡಿ’ ಎನ್ನುವಂತೆ ಇವರೂ ನೆರೆದ ಜನಸ್ತೋಮವನ್ನು ‘ದಾರಿಬಿಡಿ’ಸುವ ಹುನ್ನಾರದಲ್ಲಿಯೇ ಇದ್ದಾರೆಯೇ? ಹೋರಾಟದ ಸಾಗರದತ್ತ ಧಾವಿಸುತ್ತಿರುವ ಸಾವಿರಾರು ನದಿಗಳ ಆರ್ಭಟಕ್ಕೆ ಬಂಗಲೆಗಳು ನಡುಗಿದವೆ? ಗುಡಿಸಲುಗಳು ಗುಡುಗಿದವೆ?
· ಎಪ್ಪತ್ತರ ದಶಕದ ಎಲ್ಲ ಜನಪರ ಚಳುವಳಿಗಳು ಹುರಿಗೊಳ್ಳುತ್ತ ೧೯೨೯ರಲ್ಲಿ ಬಂಡಾಯ ಸಾಹಿತ್ಯ ಸಂಘಟನೆ ರೂಪುಗೊಂಡು ಸನ್ನಿವೇಶ ದಲಿತರು, ಮಹಿಳೆಯರು, ಮುಸ್ಲಿಮರು ಮೊಟ್ಟಮೊದಲ ಸಲ ಅಗಾಧ ಸಂಖ್ಯೆಯಲ್ಲಿ. ಅಗಾಧ ರೀತಿಗಳಲ್ಲಿ ಮೂಕ ಧ್ವನಿಗಳಿಗೆ ಬಾಯಿಯಾದರು; ಇಡೀ ವ್ಯವಸ್ಥೆಯ ಬಗ್ಗೆ ಉಚ್ಚ ಜಾತಿಯವರು, ಮಧ್ಯಮ ಜಾತಿಯವರು ಸಿಡಿದು ನಿಂತ ಸ್ಫೋಟಕ ಕ್ಷಣವದು. ಅಲ್ಲಿಂದೀಚೆಗೆ ಒಂದೂವರೆ ದಶಕದಲ್ಲಿ ಅನೇಕ ಆಳ, ಬಿತ್ತರ, ಎತ್ತರಗಳಲ್ಲಿ ಬೆಳೆದು ನಿಂತಿದ್ದು ಬಂಡಾಯ ಸಾಹಿತ್ಯ.
· ಈ ‘ಬಂಡಾಯ’ ಪರಿಕಲ್ಪನೆಯ ಝಳ ಎಷ್ಟು ಜೋರಾಗಿತ್ತೆಂದರೆ ಕೆಲವರು ಹಳಬರ ‘ಬಂಡಾಯ’ ಕೃತಿಗಳನ್ನು ರಚಿಸಿದರು; ಅಡಿಗರಂಥವರು ತಮ್ಮದೊಂದು ಪದ್ಯಕ್ಕೆ ‘ಬಂಡಾಯ’ ಎಂಬ ಚಾಲ್ತಿ ಶೀರ್ಷಿಕೆ ಕೊಟ್ಟರು: ರಾಮಚಂದ್ರಶರ್ಮರಂಥವರು ‘ಎಲ್ಲ ಕವಿಗಳೂ ಬಂಡಾಯಗಾರರೇ’ ಎಂಬ ಸಾರ್ವಕಾಲಿಕ ಉಕ್ತಿಯೊಂದನ್ನು ಉಗ್ಘಡಿಸಿ ಅದನ್ನು ತಮಗೂ ಅನ್ವಯಿಸಿಕೊಂಡರು: ‘ಡಂಬಾಯ’ ಎಂದು ಲೇಗಿ (ಅಂದರೆ ಗೇಲಿ) ಮಾಡುತ್ತಿದ್ದ ‘ಮಂಕೇಶ’ ರು (ಅಂದರೆ ಲಂಕೇಶರು) ಇತ್ತೀಚಿಗೆ ಬಂಡಾಯದ ‘ಅನಿವಾರ್ಯತೆ’ ಬಗ್ಗೆ ತಮ್ಮ ಫರ್ಮಾನು ಹೊರಡಿಸಿದ್ದಾರೆ.
· ಬಿ.ಆರ್. ಲಕ್ಷ್ಮಣರಾಯುರಂಥ ನವ್ಯೋತ್ತರಕುಮಾರರು ತೆಲುಗಿನಲ್ಲಿ ಅನುವಾದಿಸಿದ ಸಂಕಲನವೊಂದರ ಮುನ್ನುಡಿಯಲ್ಲಿ ತಾವೇ ಬಂಡಾಯದ ವಾರುಸುದಾರರು (ಅಂದರೆ ಬಂಡಾಯಕ್ಕೆ ಹುಟ್ಟಿದವರು) ಎಂದು ಸಾಬೀತು ಮಾಡಲು ಪ್ರಯತ್ನಿಸಿದ್ದಾರಂತೆ!
· ನವ್ಯದ ನಂತರದ – ಅಂದರೆ ೧೯೭೦ ನಂತರ – ಕನ್ನಡ ಸಾಹಿತ್ಯವನ್ನು ನಿರ್ದೇಶಿಸಿದ್ದು, ಈ ‘ಬಂಡಾಯ’ ಮನೋಧರ್ಮದ ಪರಿಕಲ್ಪನೆಯೇ, ಈ ಸಮಾನ ಮನೋಧರ್ಮ ವಿಶಾಲ ಚೌಕಟ್ಟಿನಲ್ಲಿಯೇ ದಲಿತರ, ಮಹಿಳೆಯರ, ಮುಸ್ಲಿಮರ ಸಾಹಿತ್ಯ ಕೃತಿಗಳ ‘ವೈಶಿಷ್ಟ್ಯ’ವನ್ನು ಕುರುತು ನಾವೆಲ್ಲ ಮಾತಾಡುತ್ತಿದ್ದೆವು. ಆದರೆ .. ಈಗ ಏನೋ ಗಡಿಬಿಡಿ ಆದಂತಿದೆ.
· ವಿಮರ್ಶಾವಲಯದಲ್ಲಿ ಕೇವಲ ‘ಬಂಡಾಯ ಸಾಹಿತ್ಯ’ ಎಂಬ ಪದಪುಂಜ ಬಳಸದೆಯೇ ನಾವೆಲ್ಲ ‘ದಲಿತ – ಬಂಡಾಯ ಸಾಹಿತ್ಯ’ ಎಂಬ ಗೊಂದಲಕಾರಿಯಾದ ಪದಪುಂಜ ಬಳಸತೊಡಗಿದಾಗ, ಹೋದಲ್ಲಿ ಬಂದಲ್ಲೆಲ್ಲ ನನ್ನಂಥವರು ‘ಬಂಡಾಯ’ ಎಂಬುದು ಮನೋವೈಜ್ಞಾನಿಕ ಮತ್ತು ‘ದಲಿತ’ ಸಾಮಾಜಿಕ ಪರಿಕಲ್ಪನೆಗಳೆಂದೂ, ‘ದಲಿತ’ ಸಾಹಿತಿಗಳೆಲ್ಲ ಬಂಡಾಯ ಸಾಹಿತಿಗಳು; ಆದರೆ ಬಂಡಾಯ ಸಾಹಿತಿಗಳೆಲ್ಲ ದಲಿತ ಸಾಹಿತಿಗಳಲ್ಲ” ಎಂಬ ಬೆಡಗಿನ ವಚನದ ಮಾದರಿಯ ವಿವರಣೆ ಕೊಡಬೇಕಾಯಿತು. ಅರ್ಥಾತ್ ‘ದಲಿತ – ಬಂಡಾಯ ಸಾಹಿತ್ಯ’ ಎಂಬುದು ‘ಯಕ್ಷಗಾನ – ಜಾನಪದ ಅಕಾಡೆಮಿ’ ಇದ್ದ ಹಾಗೆ. ಯಕ್ಷಗಾನವೂ ಜಾನಪದವೇ: ಆದರೆ ಉಳಿದ ಆರ್ಡಿನರಿ ಜಾನಪದಗಳಿಗಿಂತ ಸ್ವಲ್ಪ ಹೆಚ್ಚಿನ (?) ಜಾನಪದ!.
· ಕಾರವಾರದ ಬಳಿಯ ದೇವಗಾವ ಬೀಚಿನಲ್ಲಿ ಕೆಲ ದಿನಗಳ ಹಿಂದೆ ನಡೆದ ಒಂದು ‘ಸಂವಾದ’ ಗೋಷ್ಠಿಯಲ್ಲಿ ನನ್ನ ಕಿವಿಗೆ ಈ ಧಾಟಿಯ ವಾದಗಳು ಅಪ್ಪಳಿಸುತ್ತಿದ್ದವು. ‘ಮಕ್ಕಳ’ ಲೋಕ, ‘ಮುಸ್ಲಿಮ್ ಲೋಕ’ ಮತ್ತು ‘ದಲಿತ’ ಲೋಕಗಳು ಎಲ್ಲವೂ ಲೋಕಗಳೇ, ಎಲ್ಲರೂ ಪ್ರತ್ಯೇಕ; ಆದರೆ ನಾವು ಹೆಚ್ಚು ಪ್ರತ್ಯೇಕ – ಎಂಬ ಸಪ್ಪಳದ ಹಿಂದೆ ನನಗೆ ಕೇಳಿದ್ದು ಆರ್ವೆಲ್ಲನ ದನಿ; ಎಲ್ಲರೂ ಸಮಾನರು, ಆದರೆ ಕೆಲವರು ಹೆಚ್ಚು ಸಮಾನರು!.
· ಒಂದು ಮಿನಿಟು ನನಗೆ ದಿಗಿಲಾಯಿತು, ಪ್ರತ್ಯೇಕತೆ, ಪ್ರತ್ಯೇಕತೆಯಿಂದಾಗಿ ಅನನ್ಯತೆ, ಅನನ್ಯತೆಯಿಂದಾಗಿ ಶ್ರೇಷ್ಠತೆ – ಇದೇ ಅಲ್ಲವೇ ನಾವು ಯಾವುದನ್ನು ‘ಜಾತಿ – ಶ್ರೇಣಿಕರಣ’ ವೆಂದು ಗುರುತಿಸಿ, ಅದನ್ನು ‘ನಿರ್ಮೂಲನ’ ಮಾಡಲು ಪ್ರತಿಜ್ಞೆ ಮಾಡಿ. ‘ಬರುತಲಿಹೆವು’ ಎಂದು ಘೋಷಣೆ ಹಾಕುತ್ತ, ‘ದಾರಿ ಬಿಡಿ’ ಎಂದು ಜಬರಿಸುತ್ತಿದ್ದುದು?
· ಈಗ ನಮ್ಮ ಪಯಣ ಯಾವ ಕಡೆಗೆ? ಇತಿಹಾಸದ ‘ಚಲನೆ’ ಎಂಬುದು ಹಿಂದೆಯೋ ಮುಂದೆಯೋ? ಸಾಗರದ ‘ಸಂಗಮ’ಕ್ಕೆ ಧಾವಿಸುತ್ತಿದ್ದ ಸಾವಿರಾರು ನದಿಗಳ ಏಕದಂ ಟರ್ನ್ ಅಬೌಟ್ ಮಾಡಿ ತಮ್ಮ ‘ಉಗಮ’ ದ ಕಡೆಗೆ ತೆವಳಲು ಹಾತೊರೆಯುತ್ತಿವೆಯೇ?
· *
· ಈಗ ಅಲ್ಲಲ್ಲಿ ಕೇಳ ಬರುತ್ತಿರುವ ಮಾತು: ಬಂಡಾಯ ಬೇರೆ, ದಲಿತ ಬೇರೆ: ಬಂಡಾಯದ ನಂತರ ದಲಿತ ಬಂದಿದೆ: ದಲಿತ ಸಾಹಿತ್ಯ ಉಳಿದ ಸಾಹಿತ್ಯಗಳಿಗಿಂತ ಪ್ರತ್ಯೇಕ, ಅನನ್ಯ ಹಾಗೂ ಶ್ರೇಷ್ಠ… ಇಂಥ ವಾದಗಳ ಪರಿಣಾಮವಾಗಿಯೋ, ಅಥವಾ ಅವಕ್ಕೆ ಕಾರಣವಾಗಿಯೋ ‘ದಲಿತ’ ಎಂಬ ಪದವೂ ಕೂಡ ಕಾಲ ಕ್ರಮದಲ್ಲಿ, ಎಲ್ಲಾ ಜಾತಿ / ವರ್ಗಗಳ ಬಡವರು; ಉಚ್ಚ – ಮಧ್ಯಮ ಜಾತಿಗಳನ್ನು ಬಿಟ್ಟು ಉಳಿದ ಎಲ್ಲ ಜಾತಿಯವರು: ಪರಿಶಿಷ್ಟ ಜಾತಿ ಮತ್ತು ಬುಡಕಟ್ಟು (ಎಸ್.ಸಿ. – ಎಸ್.ಟಿ) ಜನರು ಎಂಬ ಪಠ್ಯಾಂತರಗಳೊಂದಿಗೆ ಈಗ ಕೇವಲ ಅಸ್ಪೃಶ್ಯರು (ಅಂದರೆ ಎಸ್.ಸಿ) ಎಂಬ ಹಂತಕ್ಕೆ ತಲುಪಿದೆ. ವಿಶೇಷ ಘಟಕ ಯೋಜನೆಯಡಿಯಲ್ಲಿ ಅಕಾಡೆಮಿಯೊಂದು ‘ದಲಿತ’ ರಿಗಾಗಿ ಹಮ್ಮಿಕೊಂಡ ಕಮ್ಮಟವೊಂದರ ಶಿಬಿರಾರ್ಥಿಗಳ ಯಾದಿಯಲ್ಲಿ ಸೇರಿಕೊಂಡ ಒಂದು ಹೆಸರನ್ನು ಅದು ‘ಎಸ್. ಟಿ’ ಎಂಬ ಕಾರಣಕ್ಕಾಗಿ ಅನಂತರ ಹೊಡೆದು ಹಾಕಬೇಕಾಯಿತಂತೆ.
· ಮೊನ್ನೆಯ ಕವಿಗೋಷ್ಠಿಯ ಉದ್ಘಾಟನೆ ಮಾಡಿದವರು ಮೋಹನ ನಾಗಮ್ಮನವರ ಧಾರವಾಡ ಕಡೆಯವರು. ಅವರು ‘ಎಸ್.ಸಿ. ಹೌದೋ ಅಲ್ಲವೋ ಅಂತ ನನ್ನನ್ನು ಒಬ್ಬರು ಕೇಳಿದರು. ನನಗೆ ಪಾನೀಯಗಳ ಹಾಗೇ ಈ ಜಾತಿ – ನಾಮಗಳು, ಸಾವಿರಾರು ಪಾನೀಯಗಳಲ್ಲಿ ನಾನು ಬೀರು ಮಾತ್ರ ಗುರುತಿಸಬಲ್ಲೆ – ಅದರ ಬಾಟಲಿಯ ಆಕಾರದಿಂದಾಗಿ. ಉಳಿದ ಎಲ್ಲವನ್ನು ಲೇಬಲ್ ನೋಡಿಯೇ ಹೇಳಬೇಕು. ಜಾತಿಗಳಲ್ಲಿ ‘ಬ್ರಾಹ್ಮಣ’ ಎಂದು ಮಾತ್ರ ಗುರುತಿಸಬಲ್ಲೆ – ಅವರ ಆಕಾರ, ವಿಕಾರಗಳಿಂದಾಗಿ ಉಳಿದುವೆಲ್ಲಾ ಭಯಂಕರ ಮಿಸಳ ಬಾಜಿ.
· ಹೀಗಾಗಿ ಮೋಹನ ನಾಗಮ್ಮನವರ ‘ಜಾತಿ’ಯ ಬಗ್ಗೆ ನನಗೆ ವಿಶೇಷ ಮಾಹಿತಿ ಇರಲಿಲ್ಲ. ಅವರು ನಾನು ತಿಳಿದುಕೊಂಡ ಹಾಗೆ – (ಅಂದರೆ ಬ್ರಾಹ್ಮಣ, ಲಿಂಗಾಯತ, ಒಕ್ಕಲಿಗ ಅಲ್ಲದ) – ‘ದಲಿತ’ ಎಂದೇ ನನ್ನ ಲೆಕ್ಕ. ಧಾರವಾಡದ ಕಡೆ ಕೆಲವರು ಅವರನ್ನು ‘ಕೆ.ಬಿ’ (ಅಂದರೆ ಕರಿ ಬ್ರಾಹ್ಮಣ) ಎಂದು ಕರೆಯುತ್ತಾರೆ – ಅವರ ಆಕಾರ ಆಚಾರಗಳ ಮಾನದಂಡದಿಂದ, ಇರಲಿ. ಕೊನೆಗೂ ನನ್ನನ್ನು ಪ್ರಶ್ನೆ ಕೇಳಿದವರು ಯಾವುದೋ ಮೂಲದಿಂದ ಅವರು ‘ಎಸ್.ಸಿ.’ ಅಂತ ಖಾತ್ರಿ ಮಾಡಿಕೊಂಡು ಮೇಲೆಯೇ ಸಮಾಧಾನದ ನಿಟ್ಟುಸಿರು ಬಿಟ್ಟರಂತೆ.
· *
· ಈ ದಲಿತ – ಎಸ್.ಸಿ. ಎಂಬ ಸಮೀಕರಣಕ್ಕೆ ನಮ್ಮ ಸರಕಾರದವರು ‘ವಿಶೇಷ ಘಟಕ ಯೋಜನೆ’ ಹೆಸರಿನಲ್ಲಿ ಅಪಾರ ಹಣವನ್ನು ನಮ್ಮ ಅಕಾಡೆಮಿಗಳಿಗೆ ಕೊಡುತ್ತಿರುವುದೂ ಕಾರಣವಾಗಿರಬಹುದು (ಇದರ ಬಗ್ಗೆ ದಲಿತ ಸಂಗಾತಿಗಳಲ್ಲಿ ಸಾಕಷ್ಟು ಅಸಮಾಧಾನವಿದೆ) ಆದರೆ ಈ ಬಗೆಯ ಪ್ರತ್ಯೇಕೀಕರಣದ ಗೆರೆಗಳನ್ನು ನಾನು ಕಂಡದ್ದು ಅನೇಕ ವರ್ಷಗಳ ಹಿಂದೆಯೇ ಮೊಟ್ಟಮೊದಲು ಡಾ.ಶಂಕರ ಮೊಕಾಶಿ – ಪುಣೇಕರರ ಭಾಷಣವೊಂದರಲ್ಲಿ ‘ಬಂಡಾಯ’ ಸಾಹಿತ್ಯ ಶೂದ್ರರದು. ‘ದಲಿತ’ ಸಾಹಿತ್ಯ ಪಂಚಮರದು, ಅಂದರೆ ಅಸ್ಪೃಶ್ಯರದು. ಅತ್ಯಂತ ಸೂಕ್ಷ್ಮವಾದ. ಆದರೆ ಜಗತ್ ಪ್ರಸಿದ್ಧವಾದ ಈ ಬ್ರಾಹ್ಮಣ ತಂತ್ರವನ್ನು ಯಶಸ್ವಿಯಾಗಿ ಮುಂದುವರೆಸುತ್ತಿರುವವರು ನವ್ಯ ಕಾವ್ಯದ ಏಕೈಕ ಪಳೆಯುಳಿಕೆಯಾಗಿರುವ ನಮ್ಮ ಜಾಣ – ಬ್ರಾಹ್ಮಣ ಬಿ.ಸಿ.ರಾಮಚಂದ್ರ ಶರ್ಮ ಎಂಬ ಕವಿ.
· ಒಬ್ಬ ಆಲ್ ಇಂಡಿಯಾ ಗಿರಾಕಿಯಾಗಿರುವ ಈ ಮನುಷ್ಯ ತಾನು ಹೋದೆಲ್ಲೆಲ್ಲಾ ‘ಕಳೆದ ೨೫ ವರ್ಷಗಳಿಂದ ಕನ್ನಡ ಕಾವ್ಯ ಸ್ಥಗಿತವಾಗಿದೆ’ – ಎಂದು ತನ್ನ ಇಥಿಯೋಪಿಯನ್ ಇಂಗ್ಲೀಷ್ ಶೈಲಿಯಲ್ಲಿ ಸಾರುತ್ತಿರುವ ಬಗ್ಗೆ ವರದಿಗಳು ಬರುತ್ತಿವೆ. ತನ್ನ ಕಾವ್ಯದ ಸ್ಥಗಿತತೆಯನ್ನೇ ಹೀಗೆ ಇಡೀ ಕನ್ನಡ ಕಾವ್ಯಕ್ಕೆ ಆರೋಪಿಸುವ ಈ ಮಹಾಶಯರ ಈ ನಮೂನೆಯ ಸಮಷ್ಟಿ ಪ್ರಜ್ಞೆಯನ್ನು ಯಾವ ಲಿಂಗಾವಾದರೂ ಮೆಚ್ಚಿ ಅಹದಹುದೆನ್ನಬೇಕಾಗಿದೆ. ದೇವಬಾಗದ ಕಾರ್ಯಕ್ರಮದಲ್ಲಿ ಅನೇಕ ಕವಿಗಳು ತಮ್ಮ ಉತ್ತಮ ಕವನಗಳನ್ನು ವಾಚಿಸಿ ಈ ಶರ್ಮಾರ ಕಿವಿಯ ಮೇಲೆ ಹಾಕಲು ಪ್ರಯತ್ನಿಸಿದರು. ಆದರೆ ನವ್ಯದ ಅನೇಕ ಮಹನೀಯರಂತೆ ಈ ಮಹನೀಯ ಕೂಡ ಕೇಳಿದರೆ ತನ್ನ ಕಾವ್ಯದ ಪ್ರತಿಧ್ವನಿಯನ್ನು ಮಾತ್ರ ಕೇಳಬೇಕು ಎಂಬ ಸಂವೇದನಾಹೀನ ಆಸಾಮಿ.
· [bookmark: _ftnref1]ಹಾಗೆ ನೋಡಿದರೆ, ಶರ್ಮರೊಬ್ಬರನ್ನು ಹೊರತುಪಡಿಸಿದರೆ, ಉಳಿದ ನವ್ಯ ಪುರಾತನರೆಲ್ಲ ಸಮಕಾಲೀನಕ್ಕೆ ಅತೀತರಾದವರೇ, ಅಡಿಗರಂತೂ ವೈಕುಂಠ ವಾಸಿಯಾಗಿದ್ದಾರೆ, ಅನಂತಮೂರ್ತಿಯಂತೂ ಪಾಜಕ ಕ್ಷೇತ್ರದಲ್ಲಿ ಮಧ್ವಾಚಾರ್ಯರ ಪಾದಪದ್ಮಂಗಳನ್ನು ಪತ್ತೆ ಹಚ್ಚಿ ಅವುಗಳನ್ನು ಪಾವಿತ್ಯ್ರವನ್ನು ರಕ್ಷಿಸಲು ಆಕಾಶದಿಂದ ಬೀದಿಗೇ ಇಳಿಯಲು ನಿರ್ಧರಿಸಿ ಹೆಲಿಪ್ಯಾಡಿಗಾಗಿ ಹುಡುಕಾಡುತ್ತಿದ್ದಾರೆ. ರೈತ ಚಳುವಳಿ, ಭಾಷಾ ಚಳುವಳಿ, ದಲಿತ ಚಳುವಳಿ, ಬಂಡಾಯ ಚಳುವಳಿಗಳನ್ನು ಹೀನಾಮಾನಾ ಖಂಡಿಸುತ್ತಾ. ತನ್ನನ್ನು ಪ್ರತ್ಯೇಕಿಸಿಕೊಳ್ಳುತ್ತಲೇ ಬಂದಿರುವ ಲಂಕೇಶರು ಅನಂತಮೂರ್ತಿ, ಸುಬ್ಬಣ್ಣ, ಡೀರಂ ನಾಗರಾಜ ಮುಂತಾದವರನ್ನು ಓಲೈಸುತ್ತಾ ಏನು ಪಡೆಯಬೇಕೋ ಅದನ್ನು ಪಡಕೊಂಡು, ಅವರನ್ನು ದೂರ ಮಾಡಿದ ಈ ಸಂದರ್ಭದಲ್ಲಿ ‘ವಾರಂಗನೆ’ ಯರೆಲ್ಲ ಒಟ್ಟಾಗಿ ರಾಮಚಂದ್ರದೇವ*[1] ಎಂಬ ಬಡಿಗಿಯಿಂದ ಈ ವೃದ್ದನನ್ನು ಬಡಿಯತೊಡಗಿದ್ದಾರೆ. ಇವನ ವೈರಿಗಳಿಗೆಲ್ಲಾ ಇದು ಸಂತೋಷದ ವಿಷಯವಾಗಿದ್ದರೂ ನವ್ಯದ ಅವಶೇಷಗಳಾದ ಬ್ರಾಹ್ಮಣ – ಶಕ್ತಿಗಳು ಚೆಲ್ಲಾಪಿಲ್ಲಿಯಾಗಿದ್ದ ತಮ್ಮ ತುಕಡಿಗಳನ್ನು ಮತ್ತೆ ಗೊಳೇ ಮಾಡಿಕೊಂಡು ಬ್ರಾಹ್ಮಣೇತರರ ಮೇಲೆ ಮಾಡುತ್ತಿರುವ ಧಾಳಿಯನ್ನು ನಾವೆಲ್ಲ ಎದುರಿಸಬೇಕಾಗಿದೆ. ಮತ್ತೆ ಮೋಹನ ಕುರುಡಗಿ ಮಾತಿಗೆ ಮರಳುತ್ತಿದ್ದೇವೆ. ಈ ಹದಿನೈದು – ಇಪ್ಪತ್ತು ವರ್ಷಗಳ ಕಾಲ ‘ನವ್ಯ’ರನ್ನೆ ಗುರಿಯಾಗಿರಿಸಿಕೊಂಡು ನಾವು ಸಂರಕ್ಷಣಾತ್ಮಕವಾಗಿ, ಒಮ್ಮೊಮ್ಮೆ ಆಕ್ರಮಣಕಾರಿಯಾಗಿ ಆಟ ಆಡಿದ್ದು ಇನ್ನು ಸಾಕು, ಅವು ರಿಪೇರಿಯಾಗುವ ಗಾಡಿಗಳಲ್ಲ: ಸೀದಾ ಗ್ಯಾರೇಜಿಗೆ ಹೊಡೆಯುಬೇಕಾದ ಗಾಡಿಗಳು ಅವರೆಲ್ಲ ಈಗ ತಮ್ಮ ತಮ್ಮಲ್ಲೇ ಯಾರು ಹೆಚ್ಚು ಶ್ರೇಷ್ಠ ಯಾರು ಕಡಿಮೆ ಶ್ರೇಷ್ಠ ಎಂದು ಶ್ರೇಷ್ಠತೆಯ ಪರ‍್ ಸೆಂಟೀಗಾಗಿ ಕಚ್ಚಾಡುತ್ತ, ಇತಿಹಾಸ ಟ್ರೇನಿನಲ್ಲಿ ಅಡ್ವಾನ್ಸ್ ಬುಕ್ಕಿಂಗ್‌ಗಾಗಿ ಒದ್ದಾಡುತ್ತಿರುವ ಪ್ರಾಣಿಗಳು. ಅವರ ಲೋಕವನ್ನು ಅವರ ಪಾಡಿಗೆ ಬಿಟ್ಟು ನಮ್ಮ ಲೋಕದ ಕಡೆಗೆ ಕಣ್ಣು ಬಿಟ್ಟು ಈಗ ನೋಡಬೇಕಾಗಿದೆ.
· ಇಡೀ ಬಂಡಾಯ ಸಾಹಿತ್ಯ ತನ್ನೆಲ್ಲ ವೈವಿಧ್ಯ ಮತ್ತು ಸಮಗ್ರತೆಯೊಂದಿಗೆ ನಿಧಾನವಾಗಿ ತನ್ನದೇ ಲಯದಲ್ಲಿ, ಗತಿಯಲ್ಲಿ ಬೆಳೆಯುತ್ತಿದ್ದರೂ, ಈ ಸಾಹಿತ್ಯದ ಅತ್ಯಂತ ಕ್ರಿಯಾತ್ಮಕ ಅಭಿವ್ಯಕ್ತಿಯಾಗಿರುವ ದಲಿತ ಸಂಘರ್ಷ ಸಮಿತಿಯ ಇತ್ತೀಚಿನ ವಿದ್ಯಮಾನಗಳು ಆತಂಕಕಾರಿಯಾಗಿವೆ. ಮೊದಲ ಹಂತದ ಮುಂಚೂಣಿಯ ನಾಯಕರ ಆ ಮಟ್ಟದ ಮಾರ್ಗದರ್ಶನ ಈಗ ಕಾಣುತ್ತಿಲ್ಲ ರಾಜಕೀಯ ಪಕ್ಷಗಳ ಜೊತೆಗಿನ ಮುಸರಿ – ಗೆಳೆತನದಿಂದ ಸಂಘಟನೆ ಅಂತ:ಸ್ಸತ್ವವನ್ನು ಕಳೆದುಕೊಂಡಿದೆ ಬಿ.ಎಸ್.ಪಿ. ಸೇರಿರುವ ಬಿ.ಕೃಷ್ಣಪ್ಪ ಉತ್ತರಪ್ರದೇಶದಲ್ಲಿ ಮಾಯಾವತಿ ಬಿ.ಜೆ.ಪಿಯನ್ನು ಅಪ್ಪಿಕೊಂಡಾಗ ಅದನ್ನು ಸಮರ್ಥಿಸಲೇಬೇಕಾದ ಸಂಕಟ ಅನುಭವಿಸಲೇಬೇಕಾಯಿತು.
· *
· ಯಾರಿಗೆ ಬಂತು, ಎಲ್ಲಿಗೆ ಬಂತು-ಎಂದು ಕೇಳುತ್ತಲೇ ಊರುಕೇರಿಯಿಂದ ತಮ್ಮ ತೀರ್ಥಯಾತ್ರೆ ಆರಂಭಿಸಿದ ಸಿದ್ದಲಿಂಗಯ್ಯ. ವಿಧಾನಸೌಧದ ಹೆಬ್ಬಾಗಿಲಲ್ಲಿ ತಮ್ಮ ‘ಆತ್ಮ’ವನ್ನು ಬಿಟ್ಟು, ಒಳಗೆ ಒಬ್ಬರೇ ಹೋತಿ ‘ಚರಿತ್ರೆ’ ನಿರ್ಮಿಸತೊಡಗಿದ್ದಾರೆ. ದೇವನೂರು ಮಹದೇವರಂತೂ ಮಲೆ ಮಹದೇಶ್ವರನ ಬೆಟ್ಟ ಹತ್ತಿ ಕುಳಿತು ಬೆಟ್ಟವನ್ನ ಮುತ್ತಿದ ಮಂಜು-ಮೋಡಗಳ ಮೂಲಕ ಮುಗುಳು ನಗೆ ಚೆಲ್ಲುತ್ತಿದ್ದಾರೆ. ಪರಸ್ಪರ ತೆಗಳಿಕೆಯಿಂದಾಗಿ ದ.ಸಂ.ಸ. ಈಗ ಎರಡು ಹೋಳಾಗಿದೆ. ಅನೇಕ ದಲಿತ ಗೆಳೆಯರೇ ನೋವಿನಿಂದ ಹೇಳುವಂತೆ, ‘ದಲಿತ’ರಲ್ಲೂ (ಅಂದರೆ ಎಸ್.ಸಿ. ಯಲ್ಲೂ) ಈಗ ಎಡಗೈ-ಬಲಗೈ ಸುರುವಾಗಿದೆ. ಇನ್ನು ಮುಂದೆ ಈ ಕೈಗಳ ಬೆರಳುಗಳ ಮಧ್ಯೆಯೂ ಯುದ್ಧ ಜರುಗಬಹುದು. ಚಿಂತನಶೀಲರಾದ ದಲಿತ ವಿಚಾರವಂತರನ್ನು ಈಗ ಅನೇಕ ಪ್ರಶ್ನೆಗಳು ಕಾಡುತ್ತಿವೆ.
· ದೇವಬಾಗ ಬೀಚಿನ ಗೋಷ್ಠಿಯಲ್ಲಿ ಈ ತಾಕಲಾಟದ ಒಂದು ಅಸ್ಪಷ್ಟ ಚಿತ್ರ ನನಗೆ ಗೋಚರವಾಯಿತು. ‘ದಲಿತ’ರೆಂದು ಸ್ವಾಭಿಮಾನದಿಂದ ಹೇಳಿಕೊಳ್ಳೋಣ, ನಮಗೂ ಒಂದು ಸಂಸ್ಕೃತಿ ಇದೆ, ಐಡೆಂಟಿಟಿ ಇದೆ. ಅದರ ಅನ್ವೇಷಣೆ ಮಾಡೋಣ. ನಮ್ಮ ಬೇರುಗಳಿಗೆ ನಾವು ಮರಳೋಣ.. ಇತ್ಯಾದಿ.
· ಒಬ್ಬ ಸಂಗಾತಿಯಂತೂ, “ನಿಮ್ಮ ಆಧುನಿಕ ಮೌಲ್ಯಗಳಾದ ವೈಚಾರಿಕತೆ, ಡೆಮಾಕ್ರಸಿ, ಸೆಕ್ಯುಲರಿಸಂಗಳಿಗೆ ಧಿಕ್ಕಾರ, ನಾನು ನನ್ನ ಪೂರ್ವಜರ ಸಿದ್ಧಾಂತಗಳಿಗೆ, ನಂಬಿಕೆಗಳಿಗೆ, ಜೀವನ ಶೈಲಿಗೆ. ಅವರ ದೇವರುಗಳಿಗೆ ಮರಳಿ ಹೋಗುತ್ತೇನೆ.” ಅಂತ ಘೋಷಿಸಿದ. ಆ ಘೋಷಣೆಯ ಹಿಂದೆ ಆಕ್ರೋಶವಿರಲಿಲ್ಲ, ಆಳವಾದ ಚಿಂತನೆ ಇತ್ತು. ಅವನ ಮುಖದ ಮೇಲಿನ ಆತಂಕ ತಿಳಿಗೊಳದ ತಳದಂತೆ ಸ್ಪಷ್ಟವಾಗಿತ್ತು……”, ಆದರೆ ಮುಂದೆ, “ನನ್ನವರು ಕೊಡುವ ಮೇಕೆಬಲಿಯನ್ನೂ ಸಮರ್ಥಿಸಿಕೊಳ್ಳಬಲ್ಲೆ… ಅಂತ ಅವನು ಅಂದಾಗ, ನಾನು ಬಾಯಿ ಹಾಕಿ, “ಹಾಗಾದರೆ ಮುಂದೆ ನರಬಲಿಯನ್ನೂ ನೀವು ಸಮರ್ಥಿಸಬಹುದಲ್ಲ” ಅಂದಾಗ ಗೆಳೆಯ ಮೌನಿಯಾದ.
· ಹೌದು, ನಮಗೆ ಪರಂಪರೆ ಇದೆ. ನಾವು ಬೇಡ ಬೇಡ ಎಂದರೂ ಅದು ನಮ್ಮ ವರ್ತಮಾನವನ್ನು, ಆ ಮೂಲಕ ಭವಿಷ್ಯವನ್ನು ರೂಪಿಸುತ್ತಲೇ ಇರುತ್ತದೆ. ಆದರೆ ಈ ‘ಭೂತ’ದ ಬಗ್ಗೆ ನಮ್ಮ ದೃಷ್ಟಿಕೋನ ಏನು? ಅದನ್ನು ಅನ್ವೇಷಣೆ ಮಾಡುತ್ತ ನಾವೂ ಹಿಂದಕ್ಕೆ ಹೋಗಿ ಭೂತವಾಗಬೇಕೆ? ಅಥವಾ ಅದರ ಜೀವಪರವಾದ ದ್ರವ್ಯವನ್ನು ಗುರುತಿಸಿ, ವಿಂಗಡಿಸಿ, ನಮ್ಮದನ್ನಾಗಿ ಮಾಡಿಕೊಳ್ಳುತ್ತಲೇ ವರ್ತಮಾನದ ನೆಲೆಯಿಂದ ಭವಿಷ್ಯದ ಕಡೆಗೆ ಚಲಿಸುತ್ತಿರಬೇಕೇ? ‘ಜಗತ್ತೊಂದು ಗ್ರಾಮ’ ಎನ್ನುವ ನಿಟ್ಟಿನಲ್ಲಿ ಈ ಶತಮಾನದ ಕೊನೆಯ ಅಂಚಿನ ವಿದ್ಯಾಮಾನಗಳು ಜರುಗುತ್ತಿರುವಾಗ ನಮ್ಮ ಕಣ್ಣಿನ ಗುರಿ ಮುಂದಿನ ಶತಮಾನವೋ ಹಿಂದಿನ ಶತಮಾನವೋ? ಕಲ್ಪನೆ ಮಾಡಿಕೊಳ್ಳೋಣ.
· *
· ನಮ್ಮ ವೈದಿಕರೂ ಮಾತು ಮಾತಿಗೆ ತಮ್ಮ ಭವ್ಯ, ದಿವ್ಯ ‘ಸನಾತನ’ ಪರಂಪರೆಯನ್ನು ವೈಭವೀಕರಿಸುತ್ತಾರೆ. ಎಲ್ಲವೂ ಎಲ್ಲವೂ ಸಾವಿರಾರು ವರ್ಷಗಳ ಹಿಂದೆಯೇ ತಮ್ಮ ವೇದಗಳಲ್ಲಿ ಇದ್ದವು ಅಂತ ವಾದಿಸುತ್ತಾರೆ. ಸಂಸ್ಕೃತವು ಎಲ್ಲ ಭಾಷೆಗಳ ಮೂಲ ಅನ್ನುತಾರೆ. ಇಂಡಿಯಾದ ಜಾತಿ ಶ್ರೇಣೀಕರಣದ ಇನ್ನೊಂದು ಧ್ರುವವಾಗಿರುವ ದಲಿತರೂ ಕೂಡ ಹೀಗೆಯೇ ತಮ್ಮ ಬೇರು ಹುಡುಕಿಕೊಂಡು ಹಿಂದಕ್ಕೆ ಪ್ರಯಾಣ ಮಾಡತೊಡಗಿದರೆ –
· ಅಲ್ಲಿ ಕಾದಿರುತ್ತಾನೆ ‘ಮನು’ ಎಂಬ ಮಹರ್ಷಿ, ‘ಬರ್ರಿ ವತ್ಸರೇ’ – ಎಂದು ಸನ್ನೆ ಮಾಡುತ್ತಾರೆ. ಕೆಲವರು ಒಳಗೇ ಹೋಗುತ್ತಾರೆ. ಹಲವರು ಯಾವುದೋ ಗೆರೆಯ ಹೊರಗೆ ನಿಲ್ಲುತ್ತಾರೆ. ಮನು ಮಹರ್ಷಿ, ‘ನಿಮಗೆಲ್ಲ ಶೇಕಡಾ ನೂರು ಮೀಸಲಾತಿ’ ಎಂದು ಘೋಷಿಸುತ್ತಾನೆ. ಎಲ್ಲರೂ ಕೇಕೆ ಹಾಕುತ್ತಾರೆ.
· ಹೌದು, ಬ್ರಾಹ್ಮಣರಿಗೆ ಹಂಡ್ರೆಡ್ ಪರ್‌ಸೆಂಟ್ ಮೀಸಲಾತಿ; ಅಕ್ಷರ ಜ್ಞಾನ, ಶಿಕ್ಷಣ, ವೇದಾಧ್ಯಾಯನ, ಸಾಹಿತ್ಯ, ಸಂಸ್ಕೃತಿಗಳಲ್ಲಿ. ದಲಿತರಿಗೂ ಹಂಡ್ರೆಡ್ ಪರ್‌ಸೆಂಟ್ ಮೀಸಲಾತಿ: ಮೇಲ್ಗಡೆಯ ಜಾತಿಯವರು ಆರಾಮಾಗಿ ಉಂಡು ತಿಂದು ಅರಗಿಸಿಕೊಂಡು ಹೇತಿದ್ದನ್ನು ಬುಟ್ಟಿ ತುಂಬಿಕೊಂಡು ತಲೆ ಮೇಲೆ ಹೊರಲಿಕ್ಕೆ.
· ಬ್ರಾಹ್ಮಣರಿಗೇನೋ ಇದು ಅಪೇಕ್ಷಣೀಯ. ದಲಿತರಿಗೆ?
·  
· -೧೯೯೭
· [1] * ನಮ್ಮ ಹರಿಹರ ಪ್ರಿಯ ಹೇಳುವಂತೆ ಈ ರಾಮಚಂದ್ರದೇವ ಎಂಬ ವಿಮರ್ಶಕನು ಅನಂತಮೂರ್ತಿಯ ಚೇಲಾತಿಚೇಲರಲ್ಲಿ ಅತಿ ಚೇಲ ಹಿಂದೊಮ್ಮೆ ಸಮತೀಂದ್ರ ನಾಡಿಗ ಕೊಟ್ಟ ಸುಳಿವು ಹಿಡಿದು ಈ ‘ ದೇವ ’ ನ ಸಣ್ಣ ಪ್ರಮಾಣದ ಕೃತಿ ಚೌರ್ಯವೊಂದನ್ನು ಉಲ್ಲೇಖಿಸಿ ನಾನು ‘ ಚಿಲ್ಲರೆ ಕಳ್ಳ ’ ಎಂದು ಬರೆದಾಗ ಇವನು ಮಾನಹಾನಿ ಆಯಿತೆಂದು ಹೇಳಿ ನನಗೆ ನೋಟೀಸು ಕಳಿಸಿದ್ದ. ನಾನು “ಹೌದಪ್ಪ ನೀನು ಚಿಲ್ಲರೆ ಕಳ್ಳನಲ್ಲ.” ಅಂತ ಹೇಳಿ ಸಮಾಧಾನ ಮಾಡಿದ್ದೆ.
· ನಿತ್ಯ ವರ್ತಮಾನ: ಸಾಹಿತ್ಯ: ೬. ಯಾವುದು ಒಳ್ಳೆಯ ಕವನ?
· ಯಾರಾದರೂ ಧಡಕ್ಕನೆ ಈ ಪ್ರಶ್ನೆ ಕೇಳಿದರೆ ನನಗಂತೂ ಅದೇ ವೇಗದಲ್ಲಿ ಉತ್ತರ ಕೊಡಲಿಕ್ಕೆ ಆಗುವುದಿಲ್ಲ. ಅಷ್ಟೇ ಅಲ್ಲ, ಪ್ರಶ್ನೆ ಕೇಳಿದವರ ಮಾನಸಿಕ ಸ್ಥಿತಿಗತಿಯ ಬಗ್ಗೆಯೇ ಸಂಶಯ ಬಂದರೂ ಬರಬಹುದು. ಆದರೆ ನಿಧಾನವಾಗಿ ಯೋಚಿಸಿದರೆ, ಯಾವುದು ಒಳ್ಳೆಯ ಕವನ? ಎಂಬುದು ಒಂದು ಒಳ್ಳೆಯ ಪ್ರಶ್ನೆ ಎಂದೇ ಅನಿಸುತ್ತದೆ. ಇಂಥದಕ್ಕೆ ಉತ್ತರವಾಗಿ, ಒಳ್ಳೆಯ ಕವನದ ಲಕ್ಷಣಗಳೂ ಇವು – ಒಂದು, ಎರಡು, ಮೂರು ಅಂತ – ಪಟ್ಟಿ ಮಾಡಿ, ‘ಇವು ಯಾವ ಕವನದಲ್ಲಿ ಇವೆಯೋ ಅದು ಒಳ್ಳೆಯ ಕವನ’ ಅಂತ ಫರಮಾನು ಹೊರಡಿಸುವ ಮೂರ್ಖತನಕ್ಕೆ ನಾನು ಕೈ ಹಾಕುವುದಿಲ್ಲ. ಯಾಕೆಂದರೆ ಅಂಥ ಪಟ್ಟಿ ಮಾಡುವುದು ಸಾಧ್ಯವೇ ಇಲ್ಲ. ಕಾವ್ಯದ ಒಂದು ಮುಖ್ಯ ಲಕ್ಷಣ ಅಂದರೆ ಅದು ಯಾವಾಗಲೂ ಇಂಥ ಲಕ್ಷ್ಮಣರೇಖೆಗಳನ್ನು ಉಲ್ಲಂಘಿಸುತ್ತಲೇ ಇರುತ್ತೆ. ಭೂತ, ಇತಿಹಾಸ, ಚರಿತ್ರೆ ಅನ್ನುವುದು ಕವಿಗೆ ಒಂದು ಅನುಕರಣೆ ಮಾಡಬೇಕಾದ ಮಾಡೆಲ್ ಆಗಿರದೆ, ಅದು ಮೀರಬಹುದಾದ ಒಂದು ಸಾಧ್ಯತೆ ಮಾತ್ರ ಆಗಿರುತ್ತದೆ; ಆಗಿರಬೇಕು, ಇರಲಿ.
· ನನ್ನ ಮುಂದೆ ಒಂದು ಕವನ ಇದೆ. ಅದರ ಬಗ್ಗೆ ನನಗೇನೂ ಗೊತ್ತಿಲ್ಲ. ಇದು ಒಂದು ಸಾಧ್ಯತೆ. ಏನಾದರೂ ಅಭಿಪ್ರಾಯ ಅದರ ಬಗ್ಗೆ ಮೊದಲೇ ಇರಬಹುದು. ಇದು ಇನ್ನೊಂದು ಸಾಧ್ಯತೆ. ಏಕೆಂದರೆ ‘ಇದೊಂದು ಒಳ್ಳೆಯ ಕವನ ಐತಿ, ಓದಿ ನೋಡ್ರಿ ಚಂಪಾ ‘- ಅಂತ ಯಾರಾದರೂ ಶಿಫಾರಸು ಮಾಡಿರಬಹುದು ಅಥವಾ ಪ್ರಸಿದ್ದ ಕವಿಯೊಬ್ಬನ ‘ಕೆಟ್ಟ’ ಕವನವನ್ನು ಯಾರಾದರೂ ಓದಲು ಹೇಳಿರಬಹುದು ಬರೆದವನ ಬಗ್ಗೆ ವೈಯಕ್ತಿಕ ಪರಿಚಯ ಅಥವಾ ಸ್ನೇಹ ಅಥವಾ ದ್ವೇಷ ಇರಬಹುದು: ಇರಲಿಕ್ಕಿಲ್ಲ … ಸಾಮಾನ್ಯವಾಗಿ ಒಂದು ಕವನದಿಂದ ಅಗಾಧವಾಗಿ ನಾನು ಏನನ್ನೂ ನಿರೀಕ್ಷೆ (expect) ಮಾಡುವುದಿಲ್ಲ. Coleridge ಹೇಳುವ willing suspension of disbelief ಅನ್ನುತ್ತಾರಲ್ಲ. ಹಾಗೆ. ನನ್ನೆದುರಿಗಿನ ಕವನ ಅಕ್ಷರಗಳ ಒಂದು ಸಮೂಹ ಈ ಎಲ್ಲ ಅಕ್ಷರಗಳೂ ಆ ಭಾಷೆಯ ಶಬ್ದಕೋಶದೊಳಗೆ ಇದ್ದ ಅಕ್ಷರಗಳೇ ಆದರೆ ಅವೆಲ್ಲ ಬೇರೆ ಬೇರೆ patternಗಳಲ್ಲಿ (ವಿನ್ಯಾಸ) ರೂಪಗೊಂಡು ಒಂದು ಹೊಸ ಅನುಭವದ ಲೋಕಕ್ಕೆ ನನ್ನನು ಬಾ ಬಾ ಅಂತ ಕರೆಯುತ್ತವೆ. ಓದತೊಡಗುತ್ತೇನೆ. ಸಾಲು ಸಾಲುಗಳಗುಂಟಿ ಕಣ್ಣು. ಕಣ್ಣಿನೊಂದಿಗೆ ಚಿತ್ತ. ಹರಿಯುತ್ತದೆ. ಓದು ಮುಗಿಯುತ್ತದೆ.
· ಈ ಓದು ಮುಗಿದ ನಂತರವೇ ಅದು ಒಳ್ಳೆಯ ಕವನವೋ ಕೆಟ್ಟ ಕವನವೋ ಅಂತ ಅನುಭವಕ್ಕೆ ಬರಲು ಸಾಧ್ಯ. ಒಂದು ಕವನ ನಿಜವಾಗಿಯೂ ನನಗೆ ಸೇರಿತೆಂದರೆ – (‘ಸೇರು’: ಬಹಳ ಧ್ವನಿಪೂರ್ಣ ಶಬ್ದ: ಕವನ ನನ್ನೊಳಗೆ ಸೇರಿತೋ, ನಾನು ಕವನದೊಳಗೆ ಸೇರಿದೆನೊ!) – ನಾನು ಕೂಡಲೇ ಮಾಡುವ ಕೆಲಸ: ಓಹ್ ಅಂತ ಆರಾಮವಾಗಿ ಕುಂತುವನು ಸ್ವಲ್ಪ ಸೆಟೆದು ಕುಂತು, ಚಾಳೀಸು ಕಣ್ಣಿಗೆ ಮತ್ತೊಮ್ಮೆ ಸರಿಯಾಗಿ ಹೊಂದಿಸಿಕೊಂಡು, ಮೌನವಾಗಿಯೋ ಅಟ್ಟಿಯಾಗಿಯೋ ಮತ್ತೊಮ್ಮೆ ಆ ಕವನ ಓದುವುದು, ಕವನದ ಈ arrest ಮಾಡುವ ಗುಣ. ಹಿಡಿದಿಡುವ ಗುಣ ಬಹಳ ಮುಖ್ಯ ಅಂತ ನಾನು ತಿಳಿದಿರುವೆ. ನನ್ನನ್ನು arrest ಮಾಡಿ, ಹೀಗೆ ನನ್ನ rest ಕಸಿದುಕೊಂಡ ಗುಣ ಯಾವುದು- ಇದರ ಹುಡುಕಾಟವೇ ಈ ಮರು ಓದಿನ ಉದ್ದೇಶ. ಅದು ಕವನದ ಯಾವುದಾದರೂ ಶಬ್ದವೋ ಲಯದ ತಿರುವೋ, ಅರ್ಥದ ಅನಿರೀಕ್ಷಿತ ಮುರಿತವೋ, ಪ್ರತಿಮೆಯ ಹೊಸತನವೋ, ನೆಲದ ಮರೆಯ ನಿಧಾನದಂತೆ ಹರಿಯುವ ಕವಿಯ ‘ಧ್ವನಿ’ಯೋ, ಅವನ ದರ್ಶನವೋ, ಇವೆಲ್ಲವುಗಳನ್ನು ಒಳಗೊಂಡೂ ಇವನ್ನು ಮೀರಿದ ಮತ್ತಾವುದೋ ಅಂಶವೋ, ಈ ಹುಡುಕಾಟ ಒಂದು ರೀತಿಯಲ್ಲಿ ಕೊನೆಯಿರದ ಹುಡುಕಾಟ, ಮೋನಾಲೀಸಾಳ ಮುಗುಳ ನಗೆಯಂತೆ ಕವನದ ಮೋಡಿ ಕೊನೆಯವರೆಗೂ ಮೋಡಿಯಾಗಿಯೇ ಉಳಿಯಬಹುದು.
· ಇಂಥ ಅನೇಕ ಕವನಗಳು, ಕವನಗಳ ಸಾಲುಗಳ ಸಾಲುಗಳು, ನನ್ನನ್ನು ಯಾವಾಗಲೂ ಗುಂಗಾಗಿ ಕಾಡುತ್ತವೆ. ಪ್ರಜ್ಞೆಯ ಯಾವುದೋ ಪದರಿನಲ್ಲಿ ಅಡಗಿಕೊಂಡು ಒಮ್ಮೊಮ್ಮೆ ಹೇಳಿದ ಕೇಳಿದ ಪ್ರತ್ಯಕ್ಷವಾಗಿ ಎದುರಿಗೆ ಕಂಡ, ಕಾಣುತ್ತಿರುವ ಚಿತ್ರಕ್ಕೆ ಮತ್ತಾವುದೋ ಧ್ವನಿಯನ್ನು, ಆಯಾಮವನ್ನು ಒದಗಿಸುತ್ತವೆ.
· ನಾನು ಏನು ಹೇಳಲು ಪ್ರಯತ್ನಿಸುತ್ತಿರುವ ಅಂತ ನಿಮಗೆ ಅರ್ಥವಾಗುತ್ತಿರಬೇಕು ನನಗೆ ಯಾವುದು ಸೇರಿದೆಯೋ ಅದು ಒಳ್ಳೆಯ ಕವನ ನನ್ನ ಪಾಲಿಗೆ. ಇದೇ ಅನುಭವ ಉಳಿದವರಿಗೂ ಆಗಲಿ ಎಂದು ನಾನೆಂದರೆ ನಾನೊಬ್ಬ ಮೂರ್ಖ ಇದು ಒಳ್ಳೆಯ ಕವನ, ಇದು ಶ್ರೇಷ್ಠ ಕವನ ಎಂದು ಅಕೆಡೆಮಿಗಳ ಮೂಲಕವೋ, ಆಸ್ಥಾನ ಪಂಡಿತರ ಮೂಲಕವೋ, ಸಮ್ಮೇಳನಗಳ ಮೂಲಕವೇ ಠರಾಯಿಸುವ ಪ್ರಯತ್ನಗಳೆಲ್ಲ ‘ಬಾಲಿಶ’; ಅಷ್ಟೆ ಅಲ್ಲ, ಅವು ಅನುಭವದ ಪ್ರಕ್ರಿಯ ನಿರಂತರ ಜೀವಂತಿಕೆಗೆ ಮಾಡುವ ಅಪಮಾನಗಳೆಂದೇ ನನ್ನ ಭಾವನೆ.
· ಇನ್ನೊಂದು ಮಾತು ಹೇಳಲೇಬೇಕು. ಕವನದ ‘ಒಳ್ಳೆಯತನದ’ ಬಗ್ಗೆ ಮಾತನಾಡುವಾಗ, ಅದನ್ನು ಬರೆದ ‘ಕವಿ’ ಯನ್ನು ಚರ್ಚೆಯ ಹೊರಗೆ ಇಡುವುದೇ ಒಳ್ಳೆಯದು ಕೆಲವು ವಿಮರ್ಶಕರು ಎದುರಿಗಿದ್ದ ಕವನವನ್ನೇ ಮರೆತು ಕವಿಯ ಮಾನಸಿಕ ಪ್ರಕ್ರಿಯೆಯ ಬಗ್ಗೆ, ಕಾವ್ಯ ಸೃಷ್ಟಿ ಕ್ರಿಯೆಯ ಬಗ್ಗೆ ತಮ್ಮ ಪೂರ್ವ ನಿರ್ಧಾರಿತ ನಿರ್ಣಯಗಳನ್ನು ಸಾರುವ. ಓದುಗರ ಮೇಲೆ ಹೇರುವ, ಕೆಟ್ಟ ಚಾಳಿ ಬೆಳೆಸಿಕೊಂಡಿರುತ್ತಾರೆ. ಇವೆಲ್ಲ ಕಾವ್ಯಾನುಭವದಿಂದ ನಮ್ಮನ್ನು ವಂಚಿತರನ್ನಾಗಿ ಮಾಡಬಹುದು ಅಷ್ಟೆ. ಕವಿಯ ಮೂಲ ಅನುಭವ ಸ್ವಂತದ್ದಿರಬಹುದು, ಇರಲಿಕ್ಕಿಲ್ಲ ಅದು ಅವನ ತಕ್ಷಣದ ಪ್ರತಿಕ್ರಿಯೆಯಾಗಿರಬಹುದು. ಅನೇಕ ವರ್ಷಗಳ ಗುಂಗಿನ ಫಲವಿರಬಹುದು, ಅದು ಅವನ ಕನಸಿರಬಹುದು. ನೆನಪಿರಬಹುದು, ಹಳವಂಡವಿರಬಹುದು; ಕವನ ನಾಲ್ಕು ಸಾಲಿನದಿರಬಹುದು, ನಲವತ್ತು ಸಾಲಿನದಿರಬಹುದು … ಇವೆಲ್ಲ, ಒಂದು ನೆಲೆಯಲ್ಲಿ ಅಂದರೆ ಕಾವ್ಯದ ‘ಅನುಭವ’ದ ನೆಲೆಯಲ್ಲಿ ಅಪ್ರಸ್ತುತ, ಪ್ರಸ್ತುತ ಯಾವುದು ಅಂದರೆ, ಕವನ ಎದುರಿಗಿದೆ. ಅದು ಒಂದು ರೀತಿಯಲ್ಲಿ ‘ಅಪೂರ್ಣ’. ಅದು ಪೂರ್ಣವಾಗುವುದು ನನ್ನಲ್ಲಿ, ಅಂದರೆ ಓದುಗನಲ್ಲಿ. ಎಲ್ಲ ಓದುಗರಲ್ಲೂ ಅದು ಒಂದೇ ಆಳದಲ್ಲಿ. ಅಗಲದಲ್ಲಿ ಪೂರ್ಣವಾಗುವುದೆಂಬ ಗ್ಯಾರಂಟಿ ಇಲ್ಲ. ಈ ಕವನ ನನಗೆ ಏನಾದರೂ ಕೊಟ್ಟಿದ್ದರೆ ಅದು ಏನು? ಕವನ ಓದುವುದಕ್ಕಿಂತ ಮುಂಚೆ ಇದ್ದ ‘ನಾನು’, ಕವನ ಓದಿದ ನಂತರ ಆ ‘ನಾನು’ ಆಗಿಯೇ ಉಳಿದಿರುವೆನೋ, ಏನಾದರೂ ಬದಲಾಗಿರುವೆನೋ ಇವೆಲ್ಲ ನಾನು ನನ್ನೊಂದಿಗೇ ಮೆಲುಕಾಡಿಸಬೇಕಾದ ಅಂಶಗಳು.
· ಈವರೆಗೆ ನಾನು ನಿಮಗೆ ಕೊಟ್ಟಿದ್ದು ಓದುಗನ point of view. ಓದುಗನ ನಿಲುವು. ಇನ್ನು ಒಬ್ಬ ‘ಕವಿ’ಯಾಗಿ ‘ಯಾವುದು ಒಳ್ಳೆಯ ಕವನ?’ ಅನ್ನುವ ಪ್ರಶ್ನೆಗೆ ಉತ್ತರ ಕೊಡಬಹುದೇ? ಎಂಬುದೂ ಒಂದು ಪ್ರಶ್ನೆಯೇ, ಆದರೆ ಇಲ್ಲಿ ಬಹಳ ರಿಸ್ಕ್ ಇದೆ. ಒಬ್ಬ ಕವಿಗೆ ಈ ಪ್ರಶ್ನೆ ಕೇಳಿದರೆ, ಅವನು ಅಥವಾ ಅವಳು, ಒಳ್ಳೆಯ ಕಾವ್ಯದ ಲಕ್ಷಣಗಳನ್ನು ಹೇಳಿ,” ಇವೆನ್ನೆಲ್ಲಾ ಹುಡುಕಲು ನೀವು ಬೇರೆಲ್ಲೂ ಹೋಗಬೇಕಾಗಿಲ್ಲ. ನನ್ನ ಕವನಗಳನ್ನೇ ಓದಿದರೆ ಸಾಕು. ನನ್ನ ಕಾವ್ಯ ಓದಿ, ಜೀವನ ಸಾರ್ಥಕಪಡಿಸಿಕೊಳ್ಳಿರಿ’ ಎಂದು ಹೇಳಬಹುದು. ಇಂಥ ಮಾತುಗಳನ್ನು ನಾನು ಕೆಲವು ವರಕವಿಗಳ ಬಾಯಿಯಿಂದಲೇ ಕೇಳಿದ್ದೇನೆ. ನಿಜ ಹೇಳಬೇಕೆಂದರೆ, ಇಂಥ ಪ್ರಶ್ನೆ ಕವಿಗಳನ್ನು ಕಾಡಿಸುವುದೇ ಇಲ್ಲ: ಕಾಡಿಸಬಾರದು. ನಾನು ‘ಕವಿ’ ಅಂತ ಕವಿಯಾಗಬೇಕು, ಮೇಜರ‍್ ಕವಿಯಾಗಬೇಕು; ಮಹಾ ಕವಿಯಾಗಬೇಕು; ವಿಶ್ವ ಕವಿಯಾಗಬೇಕು ಎಂದು ‘ಮಹತ್ವಾಕಾಂಕ್ಷೆ’ಯಿಂದ ಹೊರಟವರು ಅರ್ಧ ದಾರಿಗೇ ವಾಪಸು ಹೋಗುವ ಸಂಭವ ಹೆಚ್ಚು ತಾನು ಸೃಷ್ಟಿಸಿದ ಕೃತಿಯ ಅರ್ಥ ಕೂಡ. ಸಾಹಿತಿಗೆ ಗೊತ್ತಾಗಲಿಕ್ಕಿಲ್ಲ – ತನ್ನ ಮಕ್ಕಳೇ ತನ್ನ ತಂದೆಗೆ ‘ನಿಗೂಢ’ವಾದ ಹಾಗೆ. ಸ್ಯಾಮ್ಯುಯಲ್ ಬೆಕೆಟ್‌ನ Waiting for Godotದ ಉದಾಹರಣೆ ಇದೆ. ಈ ನಾಟಕದ Godot ಯಾರು, ಏನು ಅಂತ ತಲೆ ಕೆಡಿಸಿಕೊಂಡು ಸಾವಿರಗಟ್ಟಲೆ ಪುಟ ಬರೆದಿದ್ದಾರೆ ವಿಮರ್ಶಕರು. ಯಾರೋ ಬೆಕೆಟನನ್ನೇ ಕೇಳಿದರಂತೆ. “ಅದು ನನಗೆ ಗೊತ್ತಿದ್ದರೆ, ಅದನ್ನು ನಾಟಕದಲ್ಲಿ ಹೇಳುತ್ತಿದ್ದೆನಲ್ಲ!” ಎಂದನಂತೆ ಅವನು. ಇದು ಒಂದು ಕವನದ, ಒಂದು ಕಲಾಕೃತಿಯ ವೈಶಿಷ್ಟ್ಯ: ಅದರ ನಿಗೂಢ ಅಸ್ತಿತ್ವದ ಗುಟ್ಟು ಗುಟ್ಟು ಎಷ್ಟೇ ರಟ್ಟಾದರೂ ಗುಟ್ಟು ಗುಟ್ಟೇ ಅಲ್ಲವೇ? ಕವಿಗೆ ತನ್ನ ಅಭಿವ್ಯಕ್ತಿಯ ಬಗ್ಗೆ ಇರಬಹುದಾದ ಆತಂಕದ ಬಗ್ಗೆ ಸಂಶಯದ ಬಗ್ಗೆ, ಭಾಷೆಯ ಮಿತಿಯ ಬಗ್ಗೆ ನಾನೇ ಒಂದು ಕವನದಲ್ಲಿ ಬರೆದಿರುವೆ,
· ‘ನನ್ನ ಕವನಗಳಲ್ಲಿ ಹುಡುಕದಿರು ನನ್ನ’ – ಕವಿತೆಯ ಹೆಸರು.
ನಾನು ಬಿತ್ತಿದ್ದೆಷ್ಟೊ ನಾನು ಒಕ್ಕಿದ್ದೆಷ್ಟೊ
ಬಾಯಿ ಬಿಡಲಿಕ್ಕೆಂದು ನನಗೆ ಸಿಕ್ಕಿದ್ದೆಷ್ಟೊ
ಸಿಕ್ಕ ಈ ಇಷ್ಟರಲಿ ನಿನಗೆ ದಕ್ಕಿದ್ದೆಷ್ಟೊ
ಅದಕ್ಕೇ ಹೇಳುತ್ತೇನೆ ಕೇಳು ಚಿನ್ನ
ನನ್ನ ಕವನಗಳಲ್ಲಿ ಹುಡುಕದಿರು ನನ್ನ
· ಬರೋಬರಿ, ಕವಿಗಳನ್ನು ಅವರವರ ಕವನಗಳಲ್ಲಿ ಹುಡುಕುವ ಪತ್ತೇದಾರಿ ಕೆಲಸ ಬಿಟ್ಟು, ಅವರನ್ನು ಅವರವರ ಪಾಡಿಗೆ ಬಿಟ್ಟು, ಅವರ ಪಾಡಿನ ‘ಹಾಡು’ಗಳ ಮೇಲಷ್ಟೇ ಗಮನವಿರಿಸಿದರೆ ಸಾಕು ನಾವು – ನಾವು ಅಂದರೆ ಓದುಗರು,
· ನನ್ನನ್ನು ಅನೇಕ ವರ್ಷಗಳಿಂದ ಕಾಡುತ್ತಿರುವ, fascinate ಮಾಡಿರುವ ಒಂದು ಕವನ ಈಗ ಓದುವೆ. ಕವಿ ಸಿ.ಪಿ. ಕವಾಫಿ, ಅವನೊಬ್ಬ ಗ್ರೀಕ್ ಕವಿ. ಅವನು ಬರೆದ ಕವನದ ಶೀರ್ಷಿಕೆ The City. (ಇಂಗ್ಲೀಷ್ ಅನುವಾದದಲ್ಲಿ ಹೀಗಿದೆ)
· You Said: I’ll go to another land, go to another sea,
find some other town better than this one.
Fated: condemned, is all that I’ve ever done
and my heart, like a dead body, is buried in a tomb.
How long must my mind remain within this gloom?
When I cast my eyes about me, look no matter where
I see the black ruins of my life, here
Where I’ve spent so many years wasted them,
destroyed them utterly.
· You will no find new lands, not find another sea,
The city will follow you, you will wander down
these very streets. Age in this same quarters of the town
among the same houses finally turn grey
You’ll reach this city always. Don’t hope to get away;
for you there is no ship, no road any where.
As you’ve destroyed your life here.
in this small corner, so in the whole
world you’ve wrecked it utterly.
ಗುಂಗು ಹಿಡಿಸಿದ ಕವನಗಳನ್ನು – ಅವು ಬೇರೆ ಭಾಷೆಯವು ಆಗಿದ್ದರೆ – ಕನ್ನಡಕ್ಕಿಳಿಸುವುದು ನನ್ನ ಚಟ. ಈ ಭಾಷಾಂತರದಲ್ಲಿ ಸ್ವಲ್ಪ ರೂಪಾಂತರವೂ ಆಗುತ್ತದೆ. The City ಕವನದ ಕನ್ನಡ ಅನುವಾದ ಕೇಳೀರಿ.
· ಶಹರ
· ನೀನೇನೋ ಹೇಳಿದಿ:
· ‘ನಾ ಹೋಗಿಬಿಡುವೆ ಮತ್ತೊಂದು ನಾಡಿಗೆ, ಮತ್ತೊಂದು ಕಡಲಿಗೆ
ಇದಕ್ಕಿಂತ ಚಲೋ ಶಹರ ಹುಡುಕಿಕೊಂಡು
ನಾನಿಲ್ಲಿ ಕಡಿದದ್ದೇನು? ಉಗುಳಿಸಿಕೊಂಡದ್ದು, ಇದಿಗೆ ತುತ್ತಾದದ್ದು.
ಹುಗಿದು ಹೋಗಿದೆ, ಸತ್ತಂತೆ ಕುಣಿಯಲ್ಲಿ
ಇನ್ನೆಷ್ಟೊತ್ತು ತೇಕಲೀ ಕಾವಳದಲ್ಲಿ?
ಹೊರ ಹೊರಳಿ ನೋಡಿದಲ್ಲೆಲ್ಲ – ಬಾಳಿನ ಕರಿಯ
ಹಾಳ – ಮೊಳ ಇಲ್ಲಿ:
ನನ್ನ ಆಯಸ್ಸನ್ನು ಹಾಳುಗೆಡವಿರುವಲ್ಲಿ,
ಹಾಳು ಮಾಡಿರುವಲ್ಲಿ.
ನಿನ್ನ ಕಣ್ಗೆ ಬೀಳುವುದಿಲ್ಲ ಮತ್ತೊಂದು ನಾಡು;
ಕೈಗೆ ಹತ್ತುವುದಿಲ್ಲ ಮತ್ತೊಂದು ಕಡಲು,
ನಿನ್ನ ಬೆನ್ನಟ್ಟುವುದು ಈ ಶಹರ, ಈ ಓಣಿಗಳಲ್ಲೆ
ನೀನು ತಿರುಗಬೇಕು. ಈ ಚಾಳುಗಳಲ್ಲೆ ಜೀವ ತೆಯ್ಯಬೇಕು.
ಈ ಮನೆಗಳಲ್ಲೆ ತಲೆ ಹಣ್ಣಾಗಬೇಕು. ತಿರುತಿರುಗಿ
ತಲಪವುದು ನೀ ಈ ಶಹರವನ್ನೆ.
ಪರಾರಿಯಾಗುವ ಆಸೆ ಹಿಡಿಯದಿರು: ನಿನಗಾಗಿ
ಯಾವ ಹಡಗೂ ಇಲ್ಲ. ದಾರಿಯ ಇಲ್ಲ.
ಇಲ್ಲಿ. ಈ ಸೊಟ್ಟ ಮೂಲೆಯಲ್ಲಿ, ಬಾಳು ಕೆಡಿಸಿಕೊಂಡವ ನೀನು,
ನಿನ್ನ ಪಾಲಿಗೆ ಅದು ಎಲ್ಲಾ ಕಡೆಗೆ ಹಾಳು.
-೧೯೯೦
· ನಿತ್ಯ ವರ್ತಮಾನ: ಸಾಹಿತ್ಯ: ೭. ಎರಡು ಕವನ: ಒಂದು ಮರುಭೆಟ್ಟಿ
· ಸಂತೆಯೊಳಗೊಂದು ಮನೆಯ ಮಾಡಿ…. ಎಂಬ ಮಾತಿದೆ. ಇಲ್ಲಿ ಶಬ್ದಕ್ಕೆ ‘ಅಂಜುವ’ ಪ್ರಸಂಗ ಬರುವುದು ಅಂಥ ‘ಮನೆ’ ಮಾಡಿದವರಿಗೆ. ಮನೆ ಮಾಡದಿದ್ದರೂ ಸಂತೆಯಲ್ಲಿ ಹಾಯ್ದು ಹೋಗುವ ಅನುಭವ ನಮಗಿದ್ದೇ ಇದೆ. ಉದ್ದಕ್ಕೂ ನೂರಾ ಎಂಟು ಮಂದಿಯ ತಾತ್ಕಾಲಿಕ ಸಂಪರ್ಕ. ಸಂತೆ ಮುಗಿಸಿ ಮನೆಗೆ ಬಂದ ಎಷ್ಟೋ ಕಾಲಾವಧಿಯ ನಂತರವೂ ಒಮ್ಮೊಮ್ಮೆ ಕೆಲವು ಮುಖ ನಮ್ಮನ್ನು ಕಾಡುತ್ತವೆ. ಓ….. ಆ ಮುಖ ಮತ್ತೊಮ್ಮೆ ಎದುರಾದರೆ.. ಎಂಬ ಹಂಬಲ ಗುಪ್ತವಾಗಿ ಸುಪ್ತವಾಗಿ ನಮ್ಮೊಳ್ಳಗೆ ಹರಿಯುತ್ತದೆ. ಇಂಥ ಹಂಬಲ ಅಕಸ್ಮಾತ್ತಾಗಿ ಹಣ್ಣಾಗಿ ಬಿಟ್ಟರೆ ಖುಶೀ!
· ಸಂತೆಯ ಈ ಮೆಟಫರು ನನಗೆ ಹೊಳೆದದ್ದು. ಎಷ್ಟೋ ವರ್ಷಗಳ ಹಿಂದೆ ನಾನು ಓದಿ ಲಕ್ಕು ಹೊಡೆದಿದ್ದ, ಆದರೆ ನಿಂತು ನೋಡಲು ಪುರಸೊತ್ತು ಸಿಗದೆ ಹಾಗೇ ಅವಸರದಲ್ಲಿ ನನ್ನ ಕೈ ಚೀಲದಲ್ಲಿ ತುರುಕಿ ಇಟ್ಟುಕೊಂಡಿದ್ದ ಕವನಗಳನ್ನು ಹೊರಗೆ ಹಿರಿದು ಮತ್ತೆ ವಿರಾಮವಾಗಿ ಓದಿ ಆನಂದಿಸುವ ಪ್ರಸಂಗ ಒದಗಿದಾಗ.
· ಅಂಥ ಒಂದೆರಡು ಕವನ ಇಲ್ಲಿವೆ. ಒಂದು, ಎಚ್. ಎಸ್. ವೆಂಕಟೇಶಮೂರ್ತಿ ಅವರದು; ಇನ್ನೊಂದು ವಿಷ್ಣು ನಾಯ್ಕ ಅವರದು, ಇಬ್ಬರಿಗೂ ಈ ಜೂನ್ – ಜುಲೈ ತಿಂಗಳಲ್ಲಿ ಅರವತ್ತು ತುಂಬುತ್ತಿವೆ. ನಮ್ಮ ಪರಂಪರೆಯಲ್ಲಿ ಇದೊಂದು ಘಟ್ಟ ಈ ಹಂತದಲ್ಲಿ ಗೆಳೆಯರು, ಒಡನಾಡಿಗಳು ಸೇರಿ ಅಭಿನಂದನ ಗ್ರಂಥ ಹೊರತರುವುದು ವಾಡಿಕೆ, ಇಂತ ಗ್ರಂಥಗಳಿಗೆ ಏನಾದರೂ ಬರೆಯಬೇಕು ಎಂಬ ಪ್ರಸಂಗ ಬಂದಾಗ ನಾನೆಂದುಕೊಳ್ಳುವುದು: ಏನಾದರೂ ಬರೆಯುವುದಕ್ಕಿಂತ, ಯಾಕೆ ಈ ಗೆಳೆಯರ ಕೃತಿಗಳನ್ನು ಮತ್ತೊಮ್ಮೆ ಓದಬಾರದು…..? ಕೊನೆಗೂ ಇಂತ ಕೃತಿಗಳ ಓದು, ಅನುಭವಗಳೇ ಅಲ್ಲವೇ ನನ್ನ ಅವರ ಬಾಂಧವ್ಯದ ಮೂಲ ಸೆಳೆತಗಳು? ಅವರ ವ್ಯಕ್ತಿತ್ವದ ಇತರ ಆಯಾಮಗಳು ಏನೇ ಇರಲಿ, ನನಗೆ ಮಾತ್ರ ಅವರು ಅನಾವರಣಗೊಳ್ಳುವುದು ಅವರ ಬರಹಗಳ ಮೂಲತವೇ.
· ಇಂಥ ಎರಡು ಪದ್ಯಗಳು ನಿಮ್ಮೆದುರಿಗಿವೆ: ನಾನು ಕಂಡಂತೆ, ನನಗೆ ಕಂಡಷ್ಟು.
· ಎಚ್. ಎಸ್. ವಿ ಅವರ ಸಾನೆಟ್: ‘ಕಂಡದ್ದು’
· ರಾತ್ರಿ ಮಳೆ ಮಿಂಚು. ವಿದ್ಯುತ್ತು ಹೋಗಿದೆ. ನೀವು
ಬಂದಾಗ ಮನೆಗೆ ಏನೇನೂ ಕಾಣುತ್ತಿಲ್ಲ.
ಹೇಗೋ ಬಾಗಿಲು ತೆಗೆದು ಒಳಗೆ ಬರುವಿರಿ. ಒಂದು
ಕಡ್ಡಿ ಪೆಟ್ಟಗೆಗಾಗಿ ತಡವರಿಸುವಿರಿ, ಇಲ್ಲ.
ಸಿಗಲಿಲ್ಲ. ಸಿಡಿಮಿಡಿ. ಮನೆಯೊಡತಿ ಸಂಜೆಯೇ
ರಜ ಎಂದು ಮಗನೊಡನೆ ತಾಯಿಯೂರಿಗೆ. ನೀವು
ಚಡಪಡಿಸುವಿರಿ ಈಗ, ಅಡುಗೆ ಮನೆಯಲ್ಲಾಕೆ
ಕಿಟಕಿಯಲ್ಲಿಡುತ್ತಿದ್ದಳಲ್ಲವೇ ಹಣತೆಯನು?
ಹಣತೆ ಸಿಕ್ಕಿತು. ಅಲ್ಲೆ…. ಅಲ್ಲೆ.. ಕೆಳಗೆ ಹುಡುಕಿ.
ಇದ್ದೀತು ಕಡ್ಡಿ ಪೆಟ್ಟಿಗೆ. ಹೌದು ಅಲ್ಲೆ ಇದೆ.
ಈಗ ಕಡ್ಡಿಯ ಗೀರಿ ಮಣಿದೀಪ ಹೊತ್ತಿಸೆ.
ದೀಪವಷ್ಟೇ ಮೊದಲು ಕಾಣುವುದು. ಆಮೇಲೆ
ಕಾಣುವುವು: ಫ್ಲಾಸ್ಕು… ಬಿಸಿ ಅಡುಗೆ… ಕಾಸಿದ ಹಾಲು.
ಪ್ರೀತಿ…. ಕಳಕಳಿ… ಅಕ್ಕರಾಸ್ತೆ. .. ಕವಿತೆಯ ಸಾಲು.
· ಪ್ರತಿಯೊಂದು ಕವನದಲ್ಲಿ ಒಂದು ‘ಮಾತಾಡುವ ಧ್ವನಿ’ (Speaking Voice) ಇರುತ್ತದೆ. ಯಾರೋ ಯಾರಿಗೋ ಏನೋ ಹೇಳುತ್ತಿರುತ್ತಾರೆ. ‘ಕಂಡದ್ದು’ ಕವನದಲ್ಲೂ ಇಂಥದೊಂದು ಧ್ವನಿ ಇದೆ. ಅದು ಹೇಳುವುದು: “ನೀವು ಬಂದಾಗ ಮನೆಗೆ ಏನೇನೊ ಕಾಣುತ್ತಿಲ್ಲ”
· ಹೇಳುವ ಧ್ವನಿ ಕವಿಯದೇ ಅಂತ ತಿಳಿಯೋಣ. ಆದರೆ ಈ ಪಾತ್ರಕ್ಕೆ ವಿಶಿಷ್ಟ ವ್ಯಕ್ತಿತ್ವವಿಲ್ಲ. ಅದಕ್ಕೆ ಎಲ್ಲವನ್ನೂ ಕಾಣುವ ಒಂದು ಕಣ್ಣಿದೆ. ಆದರೆ ಅದರ ಲಕ್ಷ್ಯವಾಗಿರುವ ‘ನೀವು’ (ಯಾರಾದರೂ ಆಗಿರಬಹುದಾದರೂ) ಕ್ರಮೇಣ ಒಂದು ರೂಪ, ನಂತರ ಚಲನೆ ಪಡೆಯುವ ಪಾತ್ರ. ರಾತ್ರಿ ತಡವಾಗಿ ಮನೆಗೆ ಬಂದ ಗಂಡ, ಹೆಂಡತಿ ಮಗನನ್ನು ಕಟ್ಟಿಕೊಂಡು ತವರೂರಿಗೆ ಹೋಗಿದ್ದಾಳೆ. ಮಳೆ ಮಿಂಚಿನ ರಾತ್ರಿ, ಕರೆಂಟು ಹೋಗಿದೆ… ಹೀಗೆ ಸನ್ನಿವೇಶವೊಂದು ಕವನದ ಪ್ರಾರಂಭದಲ್ಲಿಯೇ ನಿರ್ಮಾಣವಾಗುತ್ತದೆ.
· ಇಂಥದೊಂದು ಸಣ್ಣ ಹಾಗೂ ಸಾಮಾನ್ಯ ಅನುಭವ ಕೂಡ ಕ್ಷಿಪ್ರ ಕಾಲಾವಧಿಯಲ್ಲೇ ಹೇಗೆ ಮೈ ತಳೆದು ಅನಿರೀಕ್ಷಿತ ತಿರುವ ಪಡೆದುಕೊಳ್ಳಬಹುದು – ಎಂಬುದನ್ನು ಕವನದಲ್ಲಿ ಕಂಡರಿಸುವುದು ಹೇಗೆ ಎಂಬುದನ್ನು ಕಾಣಬೇಕಾದರೆ ಎಚ್‌.ಎಸ್.ವಿ ಅವರ ‘ಕಂಡದ್ದು’ ಕವನದ ಪದ ಪದದೊಂದಿಗೆ ನಾವು ಪಾದವಿಡಬೇಕು. ರಾತ್ರಿ ಮಳೆ. ಆಗಾಗ ಮಿಂಚು. ಈ ಮಿಂಚಿನಿಂದಾಗ ವಿದ್ಯುತ್ತು (ಕರೆಂಟು) ಹೋಗಿದೆ ಮುಗಿಲ – ಮಿಂಚೂ ವಿದ್ಯುತ್ತೇ. ಆದರಿಂದಾಗಿ ಇಹಲೋಕದ ಮಿಂಚು ಪಲಾಯನ ಹೇಳಿದೆ. ರಾತ್ರಿ ತಡವಾಗಿ ಬಂದ ಮನೆಯ ಯಜಮಾನ ಮಿಂಚಿನ ಬೆಳಕಿನಲ್ಲೇ ಮನೆಯ ಹಾದಿ ಕಂಡಿರಬೇಕು. ದಟ್ಟ ಕತ್ತಲೆ ಬಾಗಿಲು ಹೇಗೋ ತೆಗೆದದ್ದಾಯಿತು – ಡುಪ್ಲಿಕೇಟ್ ಕೀ ಬಳಸಿ.
· ಕಡ್ಡಿಪೆಟ್ಟಿಗೆಗಾಗಿ ತಡವರಿಕೆ, ಸಿಡಿಮಿಡಿ ಪ್ರಾರಂಭ, ಮನೆಯೊಳಗೆ ಮನೆಯೊಡತಿ ಇದ್ದಾಳೊ ಇಲ್ಲವೋ… ಎಂಬ ಅನುಮಾನಕ್ಕೆ ಎಡೆ ಇಲ್ಲ. ಅವಳು ಇಲ್ಲವೇ ಇಲ್ಲ. (ಇಲ್ಲಿ ‘ತಡವರಿಸಿ’, ‘ಸಿಡಿಮಿಡಿ’, ಮನೆಯೊಡತಿ’ ಪದಗಳ ‘ಡ’- ಕಾರಗಳನ್ನು ಗಮನಿಸಿರಿ. ಕತ್ತಲಲ್ಲಿ ಬಡಪಾಯಿ ಅದಕ್ಕೆ ಇದಕ್ಕೆ ಕಾಲು ಬಡಿಸಿಕೊಳ್ಳುವ ಅನುಭವ. ಇದನ್ನೇ ಮುಂದುವರಿಸಿಕೊಂಡು ಹೋಗುವ ಇನ್ನೊಂದು ಶಬ್ದ: ‘ಚಡಪಡಿಸುವಿರ’)
· ಈ ಚಡಪಡಿಕೆ ಮನೆಯೊಡತಿ ಇಲ್ಲದ್ದಕ್ಕೆ ಅಲ್ಲ. (ಅವಳು ಬಹುಶ: ರಜೆ ಬಂದಾಗೊಮ್ಮೆ ತವರು ಮನೆಗೆ ಹೋಗುತ್ತಿರಬೇಕು.) ಮಿಂಚೂ ಇಲ್ಲದ ಕರೆಂಟೂ ಇಲ್ಲದ ಈ ಮನೆಗೆ ಈಗ ಬೇಕು ಕಡ್ಡಿಪೆಟ್ಟಿಗೆ ಮತ್ತು ಹಣತೆ. ಅವುಗಳಿಗಾಗಿ ತಡಕಾಟ ಅಡುಗೆ ಮನೆಯ ಕಿಟಕಿಯಲ್ಲಿ ಹಣತೆ. ಅಲ್ಲೇ ಕೆಳಗಡೆ ಕಡ್ಡಿ ಪೆಟ್ಟಿಗೆ.
· ಕವನದಲ್ಲಿ ಇದೊಂದು ಹಂತ ನಾಲ್ಕಾರು ಸಾಲುಗಳಲ್ಲಿ ಈ ಹುಡುಕಾಟವನ್ನು ಅಭಿನಯಿಸುವ ರೀತಿ ಗಮನಾರ್ಹ: ಕ್ಷಿಪ್ರ ಸೂಚನೆಗಳು: ಪದಗಳ ಪುನಾರಾವೃತ್ತಿ ಇತ್ಯಾದಿ.
· ………………… ಒಳಗೆ ಬರುವಿರಿ. ಬಂದು
……………………………ಇಲ್ಲ
ಸಿಗಲಿಲ್ಲ…………………………….
……………………………………
……………………………………
……………………….ಹಣತೆಯನ್ನು?
ಹಣತೆ ಸಿಕ್ಕಿತು. ಅಲ್ಲೇ …………. ಅಲ್ಲೇ……….
ಇದ್ದೀತು ………………………….ಅಲ್ಲೇ ಇದೆ.
· ಈಗ ಕಡ್ಡಿಯ ಗೀರಬೇಕು – ಮುಗಿಲಲ್ಲಿ ಮಿಂಚು ಕೊರೆದ ಹಾಗೆ. ನಂತರ ಹಣತೆಯ ‘ಮಣಿದೀಪ’ ಹೊತ್ತಿಸಬೇಕು. (ಈ ‘ಮಣಿದೀಪ’ ಎಂಬ ಶಬ್ದದ ಧ್ವನಿಶಕ್ತಿ ಗಮನಿಸಿರಿ) “ಏನೇನೊ ಕಾಣುತ್ತಿಲ್ಲ” – ಎಂಬ, ಎರಡನೆಯ ಸಾಲಿನ ಕತ್ತಲೆಯ ವಾಸ್ತವ ಕರಗಿ ಹೋಗಿ ಈಗ ಬೆಳಕಿನ ಲೋಕವೇ ಅನಾವರಣಗೊಂಡಿದೆ. ಮಿಂಚು ಝಗ್ಗನೆ ಹೊಳೆದು ಎಲ್ಲವನ್ನು ಒಮ್ಮೆಗೇ ತೋರಿಸುವ ರೀತಿಯಲ್ಲಿ ಅಲ್ಲಿ ಅನಾವರಣವೆಂದರೆ ಅಕ್ಷರಶ: ಅನಾವರಣವೇ. ಮುಸುಕು ಮೆಲ್ಲಗೆ ಸರಿಸಿದಂತೆ. ಮೊದಲು ಕಾಣುವುದು: ಫ್ಲಾಸ್ಕು….. ಬಿಸಿ ಅಡಿಗೆ…. ಕಾಸಿದ ಹಾಲು. ತಾಯಿಯೂರಿಗೆ ಹೋಗುವ ಮೊದಲು ಮಡದಿ ಗಂಡನಿಗಾಗಿ ತಯಾರು ಮಾಡಿದ್ದ ಪದಾರ್ಥಗಳು. ಪ್ರತಿಯೊಂದು ಸೂಚಿಸುವುದು ಪ್ರೀತಿಯನ್ನು. ಕಳಕಳಿಯನ್ನು, ಅಕ್ಕರಾಸ್ತೆಯನ್ನು. ಇವೂ ಕೂಡ ‘ಕಾಣುವಂಥವೇ…’ ಇವೆಕ್ಕೆಲ್ಲ ಶಿಖರಪ್ರಾಯವಾದ ಪದಗಳು: ‘ಕವಿತೆಯ ಸಾಲು’. ಮನೆ – ಮಡದಿ – ಮಗ – ತಾನು: ಇಡೀ ಕುಟುಂಬವೇ ಒಂದು ಕವಿತೆ. ಅಲ್ಲಿ ಕಣ್ಣಿಗೆ ಕಂಡದ್ದೆಲ್ಲ ಕವಿತೆಯ ಸಾಲೇ.
· ಇಷ್ಟೇ: ಕವಿತೆ ‘ಕಾಣಬೇಕಾದರೆ’ ಬರೀ ಮಿಂಚು, ಕರೆಂಟು ನೆಚ್ಚಿ ಕೂಡ್ರುವಂತಿಲ್ಲ. ಅವು ಇಲ್ಲದಿದ್ದಾಗ ತಡಕಾಡಬೇಕು – ಹಣತೆಗಾಗಿ,. ಕಡ್ಡಿಪೆಟ್ಟಿಗೆಗಾಗಿ
· ಎಚ್.ಎಸ್.ವಿ ಅವರ ಈ ಸಾನೆಟ್ಟಿನ ವೈಶಿಷ್ಟ್ಯವೆಂದರೆ: ಸಾನೆಟ್ ಎಂಬ ವಿನ್ಯಾಸ (form) ಎಲ್ಲೂ ಒಡೆದು ಕಾಣುವುದಿಲ್ಲ. ಅದು ಇದ್ದೂ ಇಲ್ಲದಂತಿದೆ. (೧೪ ಸಾಲುಗಳಿವೆ. ಸ್ವರಾಂತ ಪ್ರಾಸಗಳಲ್ಲಿ ಒಂದು ನಿರ್ದಿಷ್ಟ ಕ್ರಮವಿದೆ: ಉ – ಅ -ಉ – ಅ: ಎ- ಉ -ಎ ಉ: ಇ -ಎ -ಇ -ಎ: ಉ – ಉ- ಹೀಗೆ ಸಾಲುಗಳ ಘಟಕಗಳಲ್ಲಿ ಶಿಸ್ತಿದೆ: ೪ + ೪ + ೪ + ೨)
· “ಕನ್ನಡದಲ್ಲಿ ಐದು ಮಾತ್ರೆಯ ನಡೆ, ಗದ್ಯಶೈಲಿಗೆ ತೀರ ಸಮೀಪವಾದುದು. ಹಾಗಾಗಿ ನಮ್ಮಲ್ಲಿದ್ದ ಲಲಿತ ರಗಳೆಯನ್ನು, ಸಾಲಿನ ಕೊನೆಗೆ ನಿಲುಗಡೆ ಕೊಡದೆ. ಮುನ್ನಡೆಸಿ, ವಾಕ್ಯ ವಿನ್ಯಾಸವನ್ನು ಸಾಧಿಸಿದರೆ, ಸಾನೆಟ್ಟಿಗೆ, ಭಾವಗೀತೆಗಿಂತ ಭಿನ್ನವಾದ ಯುಕ್ತವೂ ಸಹಜವೂ ಆದ ನಡೆಯೊಂದನ್ನು ಕಲ್ಪಿಸಿದಂತಾಗುತ್ತದೆ” – ಇದು ಎಚ್.ಎಸ್.ವಿ ಒಂದಡೆ ಬರೆದದ್ದು ಇಂಥ ಸಾಧನೆಗೊಂದು ಉತ್ತಮ ಉದಾಹರಣೆ, ಅವರ ‘ಕಂಡದ್ದು’.
· ವಿಷ್ಣು ನಾಯ್ಕರ ‘ಅಜ್ಜನ ಶ್ರಾದ್ಧ’
· ನಮ್ಮ ದೇಶಕ್ಕೆ ಸ್ವಾತಂತ್ರ ಬಂದ ದಿನವೇ
ನಮ್ಮ ಹಿರಿಯಜ್ಜನೊಬ್ಬ
ಸತ್ತದಿನವೂ ಆಗಿರುವುದು
ಸ್ವಲ್ಪ ಗೊಂದಲಕ್ಕಿಟ್ಟುಕೊಂಡಿದೆ ನನಗೆ.
ಅಜ್ಜ ಬಹಳ ಬೇಕಾದವನಿದ್ದ.
‘ಸ್ವಾತಂತ್ಯ್ರ’ ‘ಸ್ವಾತಂತ್ಯ್ರ’ ಅನ್ನುತ್ತಿದ್ದ.
ಕನಸುಗಾರನಿದ್ದ
ಊರಿಗೊಂದು ದಾರಿಯೂ ಆಗಿದ್ದ!
ಅವನ ಮಾತೆಂದರೆ ನಮಗೋ,
ದೇವರ ಆಣೆ, – ಆಗಿತ್ತದು ಮೀರದ ಅಪ್ಪಣೆ.
ಅವನ ಬೆದರಿಕೆಗೂ ಬೆತ್ತಕೂ
ಹೆದರಿ ಸಾಯುತ್ತಿದ್ದೆವು. ಆಗಿದ್ದನವ –
ಚೈತನ್ಯದ ಮೂಲ, ಆನೆಯ ಬಲ!
ಅವ ಊರಿನ ಬೀಜವೀಗ ಹೆಮ್ಮರ!
ಆ ನೆರಳಿನಲ್ಲಿ ನಿಂತಾಗ, ಅಜ್ಜ ಮತ್ತು ಅವನ ಸರಿಕರು
ನೆನಪಾಗುತ್ತಾರೆ.
ನೆರಳೇ ಇಲ್ಲದ ಅಂದಿನ ಹೊಗೆ – ದಗೆಯ ದಿನಗಳೂ ಕಣ್ಣಿಗೆ ಕಟ್ಟುತ್ತವೆ.
ನೆರಳು ಕೊಡುವ ಹೆಮ್ಮರದ ಟೊಂಗೆಯತ್ತೀಗ
ಕೊಡಲಿ ಕಣ್ಣಿಟ್ಟವರ ‘ಹಿಡಿದುಕಡಿದುಬಿಡಲೇ?’
ಎಂಬಷ್ಟು ಸಿಟ್ಟು ಬರುತ್ತದೆ.
ಊರಿಂದ ಊರಿಗೆ ಮನೆಯಿಂದ ಮನೆಗೆ
ತಿರುಗಿ ತಿಂದುಂಡು ಬರುತ್ತಿದ್ದ ನನ್ನಜ್ಜ
ಅವರ ಬದುಕಿನ ಭಾಗವೇ ಆಗಿದ್ದ!
ಜಾತಿ – ಧರ್ಮ ಪಂಗಡ ಮೀರಿ ಬೆಳೆದಿದ್ದ, ನುಡಿದಂತೆ
ನಡೆದಿದ್ದ.
ಅದೇ ಆ ಆಗಸ್ಟ ಹದಿನೈದರ
ಸಂಭ್ರಮದಲ್ಲಿ ಮೈಮರೆತಿತ್ತು ದೇಶ ಅತ್ತ.
ಎದೆ ಸುಡುವ ವ್ಯಾದಿಯಿಂದ
ಸುಸ್ತಾಗಿ ಮಲಗಿದ್ದ ಅಜ್ಜ ಇತ್ತ.
ಹೀಗಾಗಿ ಅಜ್ಜನ ಶ್ರಾದ್ಧಕ್ಕೂ ಸ್ವಾತಂತ್ಯ್ರದ ಹಬ್ಬಕ್ಕೂ
ಫರಕ್ಕೆಂಬುದೇ ಉಳಿದಿಲ್ಲ ಈಗ ನಮ್ಮ ಕುಟುಂಬಕ್ಕೆ.
· ಏಳು ನುಡಿಗಟ್ಟುಗಳಲ್ಲಿ ಹರಡಿಕೊಂಡ ಈ ರಚನೆಯಲ್ಲಿ ಒಟ್ಟು ೩೧ ಸಾಲುಗಳಿವೆ. ಮುಕ್ತ ಛಂದದ ಆಡುಮಾತಿನ ಧಾಟಿ. ಅನುಭವದ ಅನೇಕ ಸ್ತರಗಳನ್ನು ಸ್ಪರ್ಶಿಸುವ ಈ ಕವನದ್ದು ಜಂಗಮ ಸ್ವರೂಪ. ಅದರ ಚಲನೆ ಒಮ್ಮೆ ಹಿಂದಕ್ಕೆ, ಮತ್ತೊಮ್ಮೆ ಮುಂದಕ್ಕೆ ಆದರೆ ಪ್ರಾರಂಭದ ‘ಗೊಂದಲ’ದ ದಿಂದ ಒಂದು ನಿಶ್ಚಿತ ಅರ್ಥಕ್ಕೆ ಬಂದು ನಿಲ್ಲುವ ಅನುಭವ ಇಲ್ಲಿಯದು.
· ಕುಟುಂಬದ ವಿನ್ಯಾಸದಲ್ಲಿ ‘ಅಜ್ಜ’ (ಅಥವಾ ‘ಅಜ್ಜಿ’) ಸಾಮಾನ್ಯವಾಗಿ ಭೂತ – ಕಾಲವನ್ನು, ಪರಂಪರೆಯನ್ನು ಸಂಕೇತಿಸುವ ಪದ, ಈ ಅಜ್ಜ ಒಳ್ಳೆಯ ಆದರ್ಶಗಳ, ಮೌಲ್ಯಗಳ ಸೂಚಿಯಾಗಿರಬಹುದು: ಅಥವಾ ಜಡತೆ, ಅರ್ಥಹೀನತೆಯ ರೂಪಕವಾಗಿರಬಹುದು. ಅದು ಅವರವರ ಗ್ರಹಿಕೆ, ಆದರೆ ಬಿಡಲಾರದ ಒಡನಾಟ ಸಂಬಂಧವಂತೂ ಇದ್ದದ್ದೇ.
· ಕವನದ ಪ್ರಾರಂಭದಲ್ಲೇ ಒಂದು ‘ತಳಕು’ ಸೂಚಿತವಾಗಿದೆ: ‘ನಮ್ಮ ದೇಶ’ ಮತ್ತು ‘ನಮ್ಮ ಹಿರಿಯಜ್ಜ’, ಹೀಗಾಗಿ ಇಲ್ಲಿಯ ಮಾತಾಡುವ ಧ್ವನಿ’ ಒಂದೇ ವ್ಯಕ್ತಿಯ ಎರಡು ಪಾತ್ರಗಳದ್ದು. ಅವನು ಒಂದು ಕುಟುಂಬದ ಸದಸ್ಯ: ಹಾಗೆಯೇ ಒಂದು ದೇಶದ ನಾಗರಿಕ. ಯೋಗಾಯೋಗವೆಂದರೆ ಅವನ ದೇಶಕ್ಕೆ ಸ್ವಾತಂತ್ಯ್ರ ಬಂದ ದಿನವೇ ಅವನ ಕುಟುಂಬದ ಹಿರಿಯಜ್ಜ ಸತ್ತು ಹೋದ. ಹೀಗಾಗಿ ‘ಆಗಷ್ಟ ಹದಿನೈದು’ ಎಂಬುದು ಎರಡು ವೈರುಧ್ಯಗಳ ಒಂದು ಸಂಕೀರ್ಣ ರೂಪಕವಾಗಿ ಬಿಟ್ಟಿದೆ: ದೇಶದ ಹುಟ್ಟು – ಅಜ್ಜನ ಸಾವು: ದೇಶಕ್ಕೆ ಗುಲಾಮಗಿರಿಯಿಂದ ವಿಮೋಚನೆ, ಅಜ್ಜನಿಗೆ ಬದುಕಿನಿಂದ ವಿಮೋಚನೆ; ಸ್ವಾತಂತ್ಯ್ರದ ಸಂತೋಷ – ಶ್ರಾದ್ಧದ ಶೋಕ, ಇಂಥ ಮೇಲುನೋಟಕ್ಕೆ ಒಡೆದು ಕಾಣುವ ವೈರುಧ್ಯದಿಂದಾಗಿ ಕವಿಯಲ್ಲಿ ಈ ಹಂತದಲ್ಲಿ ಉಂಟಾಗಿರುವ ‘ಸ್ವಲ್ಪ ಗೊಂದಲ’ ನಮ್ಮೆಲ್ಲರ ಗೊಂದಲ ಕೂಡ. (ಕವಿಯ ಪ್ರಥಮ ಪುರುಷ ಏಕಚವನ ‘ನಾನು’ ಎಂಬುದು ಬರಬರುತ್ತ ಓದುಗರನ್ನು ಒಳಗೊಳ್ಳುತ್ತ ‘ನಾವು’ ಆಗುವುದು ಕುತೂಹಲಕಾರಿ, ವ್ಯಷ್ಟಿ ಅನುಭವ ಸಮಷ್ಟಿ ಅನುಭವವಾಗುವುದೇ ಯಾವುದೇ ಕಲಾಕೃತಿಯ ರಹಸ್ಯವಲ್ಲವೇ?)
· ಎಲ್ಲರಂಥನವನಲ್ಲ ಈ ಅಜ್ಜ, ಎಲ್ಲರಿಗೂ ಬೇಕಾದವ, ಕನಸುಗಾರ, ಮಾರ್ಗದರ್ಶಕ. ಚೈತನ್ಯದ ಮೂಲ. ಅವನ ಬಲ ಆನೆಯ ಬಲ. ಅವನ ಬೆತ್ತಕ್ಕೆ, ಬೆದರಿಕೆಗೆ ಹೆದರಿ ಸಾಯುತ್ತಿದ್ದರು. ಅವನ ಮಾತೆಂದರೆ ಅದು ಅಪ್ಪಣೆ. ಒಟ್ಟಿನಲ್ಲಿ ಸಾಮಾಜಿಕ ಬದುಕಿನ ಸುಭದ್ರ ಕಾವಲುಗಾರ. (‘ಊರಿಗೊಂದು ದಾರಿಯೇ ಆಗಿದ್ದ’)… ಎಲ್ಲಕ್ಕೂ ಮುಖ್ಯವಾಗಿ ಅವನೊಬ್ಬ ‘ಸ್ವಾತಂತ್ಯ್ರ ಯೋಧ’ನೂ ಆಗಿದ್ದುದು ‘ನಮ್ಮ ದೇಶ’ ‘ನಮ್ಮ ಅಜ್ಜ’ ಈ ಸಂಬಂಧಕ್ಕೆ ಒಂದು ಸೂತ್ರ. ಅವನು ಬರೀ ಒಬ್ಬ ಮಾಮೂಲಿ ಅಜ್ಜನಾಗಿದ್ದರೆ ಈ ಕವನದಲ್ಲಿ ಅವನಿಗೆ ಪ್ರವೇಶವೇ ದೊರೆಯುತ್ತಿರಲಿಲ್ಲ – ಅವನು ಆಗಸ್ಟ ೧೫ ರಂದೇ ಸತ್ತಿದ್ದರೂ!.
· ಕವನದ ಎರಡು ಮತ್ತು ಮೂರನೆಯ ಭಾಗದಲ್ಲಿ ‘ಸ್ವಾತಂತ್ಯ್ರ ಪೂರ್ವ’ದ ಕಾಲಘಟ್ಟ ಚಿತ್ರಿತವಾಗಿದ್ದರೆ, ನಂತರದ ನಾಲ್ಕನೆಯ ಭಾಗದಲ್ಲಿ ಕಾಣುವುದು ‘ಸ್ವಾತಂತ್ಯ್ರೋತ್ತರ’ ಘಟ್ಟದ ಚಿತ್ರ. ಈ ಸ್ಥಿತ್ಯಂತರಗಳನ್ನು ಜೋಡಿಸುವುದು ಮರದ ರೂಪಕ. ಈ ರೂಪಕವೇ ಕವನವನ್ನು ಮುನ್ನಡೆಸುತ್ತದೆ. ಬೀಜ ಹೆಮ್ಮರವಾಗಿದೆ. ಅದರ ನೆರಳಿನಲ್ಲಿ ಈಗ ನಿಂತಾಗ, ಒಂದಾನೊಂದು ಕಾಲದ ‘ನೆರಳೇ’ ಇಲ್ಲದ ದಿನಗಳೂ ನೆನಪಾಗುತ್ತವೆ. ಸ್ವಾತಂತ್ಯ್ರದ ಬೀಜವನ್ನು ಬಿತ್ತಿದ ಅಜ್ಜನಂಥ ಎಲ್ಲ ಹಿರಿಯರು ನೆನಪಾಗುತ್ತಾರೆ.
· ನೆನಪು ಆಗುವುದು ಯಾರಿಗೆ?… ಸ್ವಾತಂತ್ಯ್ರ ಸಿಕ್ಕಿದ್ದು ೧೯೪೭ ರಲ್ಲಿ ಈ ಕವನ ರಚಿತವಾದದ್ದು ೧೯೯೩ ರಲ್ಲಿ. ಈ ನಾಲ್ಕೂವರೆ ದಶಕಗಳ ಅವಧಿಗೆ ಸಾಕ್ಷಿಯಾಗಿ ನಿಂತವನು ಈ ಕವಿ. ತನ್ನ ಸುತ್ತಲಿನ ವಿದ್ಯಮಾನಗಳನ್ನು ಬಿಡುಗಣ್ಣಿನಿಂದ ನೋಡುತ್ತ ನಿಂತ ಕವಿ (ಮರದ ಹಾಗೆ) ಒಂದು ರೂಪಕವಾಗಿದ್ದಾನೆ ಇಲ್ಲಿ. ನೆರಳು ಕೊಡುವ ಹೆಮ್ಮರದ ಟೊಂಗೆ ಕಡಿಯಲು ಕೊಡಲಿ ತಯಾರಾಗಿವೆ. (ಕೊಡಲಿಯ ಕಾವು ಕುಲಕ್ಕೆ ಮೂಲ – ಎಂಬ ಗಾದೆಯ ನೆನಪು ನಮಗೆ.) ಈ ಪರಶು- ಧರರನ್ನೇ ಹಿಡಿದು ಕಡಿದು ಬಿಡಲೇ?” ಎಂಬಷ್ಟು ಸಿಟ್ಟು ಬರುತ್ತದೆ” ಕವಿಗೆ.
· ಹೀಗೆ ಬಂದ ಸಿಟ್ಟು .. ಮುಂದೇನು? ಅಲ್ಲಿಯೇ ಕರಗಿ ನಿಟ್ಟುಸಿರಾದೀತೇ? ಅಥವಾ ಸಿಟ್ಟು ರಟ್ಟೆಗಿಳಿದು ಏನಾದರೂ ‘ಕ್ರಿಯೆ’ ಸಂಭವಿಸೀತೆ? ನೋಡೋಣ.
· ಮತ್ತೆ ಅಜ್ಜನ ನೆನಪಿನ ತೆಕ್ಕೆಗೆ ಕವಿ ಸರಿಯುತ್ತಾನೆ. ಎಲ್ಲರಿಗೂ ಬೇಕಾಗಿದ್ದ ಅಜ್ಜ ಎಲ್ಲರ ಬದುಕಿನ ಭಾಗವಾಗಿದ್ದ. ಸಮಾಜದ ಎಲ್ಲ ಅನಿಷ್ಟಗಳನ್ನು ಮೀರಿ ಬೆಳೆದಿದ್ದ ಪ್ರಾಮಾಣಿಕ ಅವನಾಗಿದ್ದ.
· ಇಲ್ಲಿ ಮತ್ತೆ ನಾವು ಸುತ್ತು ಹಾಕಿ ಕವನದ ಮೊದಲ ಸಾಲುಗಳಿಗೆ ಬರುತ್ತೇವೆ ಅಲ್ಲಿ ಸೂಚ್ಯವಾಗಿ ಬಂದದ್ದು ಇಲ್ಲಿ ಸ್ಪುಟವಾಗಿದೆ: ವಾಚ್ಯವಾಗಿದೆ.
· ಅದೇ ಆ ಆಗಸ್ಟ ಹದಿನೈದರ
ಸಂಭ್ರಮದಲ್ಲಿ ಮೈಮರೆತಿತ್ತು ದೇಶ ಅತ್ತ.
ಎದೆ ಸುಡುವ ಮಲಗಿದ್ದ ಅಜ್ಜ ಇತ್ತ.
· ವ್ಯಕ್ತಿಗತವಾದುದು ಸಾರ್ವತ್ರಿಕವಾಗುವುದು ಕಲಾಕೃತಿಯಲ್ಲಿ ಸಹಜ ಮತ್ತು ಸಾಮಾನ್ಯ ಸಂಕೇತ, ರೂಪಕಗಳ ಧ್ವನಿಶಕ್ತಿ ಕೆಲಸ ಮಾಡುವುದೇ ಈ ನೆಲೆಯಲ್ಲಿ. ಕವನದ ಕೊನೆಯ ಹಂತದಲ್ಲಿ ಬರುವ ಈ ನಾಲ್ಕು ಸಾಲುಗಳು ನಮ್ಮ ಚಿತ್ತ ಭಿತ್ತಿಯ ಎದುರು ಸಹಜವಾಗಿಯೇ ನಮ್ಮ ಇಪ್ಪತ್ತನೆಯ ಶತಮಾನದ ‘ಅಜ್ಜ’ ನನ್ನು- ಗಾಂಧಿ ಮಹಾತ್ಮನನ್ನು – ಮೂಡಿಸುತ್ತವೆ. ಆಗಸ್ಟ ಹದಿನೈದರಂದು ದಿಲ್ಲಿಯ ಕೆಂಪುಕೋಟೆಯ ಮೇಲೆ ನಿಲುವಂಗಿಯ ಮೇಲೆ ಗುಲಾಬಿ ಧರಿಸಿದ ನೆಹರೂ ತ್ರಿವರ್ಣ
· ಧ್ವಜ ಹಾರಿಸುವ ಕ್ಷಣದಲ್ಲಿ ನೌಖಾಲಿಯ ನಿರಾಶ್ರಿತರ ಶಿಬಿರಗಳಲ್ಲಿ ಕೆಂಗೆಟ್ಟ ಮುಖಗಳ ಕಣ್ಣೀರು ಒರೆಸುತ್ತ ಗಾಂಧಿ ತಿರುಗುತ್ತಿದ್ದರು; ಅವರ ‘ಎದೆ ಸುಡುವ ವ್ಯಾಧಿ’ ಏನೆಂಬುದು ದೇಶ ಬಾಂಧವರಿಗೆ ಗೊತ್ತು. ಮುಂದೆ ಐದೂವರೆ ತಿಂಗಳಲ್ಲೇ ಗಾಂಧೀ ಹತ್ಯೆಯಾಯಿತು.
· ವಿಷ್ಣು ನಾಯ್ಕರ ಈ ಕವನಕ್ಕೆ ಒಂದು ಅಚ್ಚುಕಟ್ಟಾದ ಪ್ರಬಂಧದ ವಿನ್ಯಾಸವಿದೆ: ಪ್ರಾರಂಭ, ಬೆಳವಣಿಗೆ, ಅಂತ್ಯ. ಈ ಅಂತ್ಯವನ್ನು ಸೂಚಿಸುವ ಶಬ್ದ: ‘ಹೀಗಾಗಿ’ ಹೀಗಾಗಿ ಅಜ್ಜನ ಶ್ರಾದ್ಧಕ್ಕೂ ಸ್ವಾತಂತ್ಯ್ರದ ಹಬ್ಬಕ್ಕೂ ಫರಕ್ಕೆಂಬುದೇ ಉಳಿದಿಲ್ಲ ಈಗ ನಮ್ಮ ಕುಟುಂಬಕ್ಕೆ.
· ಈ ಕುಟುಂಬ ಕೇವಲ ಕವಿಯದಲ್ಲ; ನಮ್ಮೆಲ್ಲರ ಕುಟುಂಬ. ನಾವೇ ಕುಟುಂಬ. ಒಂದು ದಾರುಣ ವ್ಯಂಗ್ಯವೂ ಇದೆ ಕೊನೆಯಲ್ಲಿ. ಸತ್ತ ದಿನ, ಪುಣ್ಯತಿಥಿ. ಶ್ರಾದ್ದ – ಈ ಪದಗಳೆಲ್ಲ ಸೂಚಿಸುವುದು ಒಂದು ಸಾಮಾಜಿಕ ವಿಧಿ (ರಿಚ್ಯುಆಲ್) ಯನ್ನು. ಈ ಆಚರಣೆ ಭಾವನಾರಹಿತ; ಯಾಂತ್ರಿಕ. ಬಹುಶ: ನಮ್ಮ ಆಗಸ್ಟ ಹದಿನೈದುಗಳು, ಜನವರಿ ಇಪ್ಪತ್ತಾರುಗಳು, ನವಂಬರ ಒಂದುಗಳು ಹೀಗೆ ಕೇವಲ ಆಚರಣೆಗಳಾಗಿ ಬಿಟ್ಟಿರಬಹುದೆ? ಈ ಕವಿಯ ಇಂಥ ಸಾಮಾಜಿಕ ನಿಲುವನ್ನು ಕೂಡ ನಾವು ಚರ್ಚಿಸಬಹುದು.
· -೨೦೦೪
· ನಿತ್ಯ ವರ್ತಮಾನ: ಸಾಹಿತ್ಯ: ೮. ಬಸವ ಚಳುವಳಿ: ಒಂದು ಚಿಂತನೆ
· ಹನ್ನೆರಡನೆಯ ಶತಮಾನದ ಎರಡು – ಮೂರು ದಶಕಗಳ ಕಾಲ ಕನ್ನಡ ನಾಡು ಕಂಡ ಒಂದು ವಿಶಿಷ್ಟವಾದ ಚಳುವಳಿ: ಬಸವ ಚಳುವಳಿ. ಅದರ ಅಭಿವ್ಯಕ್ತಿಯಾಗಿ ಶಿವಶರಣರು ಬರೆದ ವಚನಗಳು ಮಾತ್ರ ನಮಗೆ ದಾಖಲೆಯಾಗಿ ದೊರೆತಿರುವುದರಿಂದ ಅದಕ್ಕೆ ‘ವಚನ ಚಳುವಳಿ’ ಎಂಬ ಹೆಸರನ್ನು ಕೆಲವರು ಕೊಟ್ಟರೂ. ಒಂದು ಸತ್ಯವನ್ನು ಮಾತ್ರ ನಾವು ಮರೆಯುವಂತಿಲ್ಲ: ಧಾರ್ಮಿಕ, ಸಾಮಾಜಿಕ ಆಯಾಮಗಳುಳ್ಳ ಆ ಚಳುವಳಿಯಲ್ಲಿ ಪಾಲುಗೊಂಡವರಿಗೆ ವಚನ ಸಾಹಿತ್ಯ ರಚನೆ ಒಂದು ಗುರಿಯಾಗಿರಲಿಲ್ಲ. ಚಳುವಳಿಯ ಒಂದು ಪರಿಣಾಮವಾಗಿ ವಚನಗಳು ಸೃಷ್ಟಿಯಾದವು. ಇಡೀ ಚಳುವಳಿಯುದ್ದಕ್ಕೂ ಬಸವ ಒಂದು ಕೇಂದ್ರ ಪ್ರಜ್ಞೆಯಾಗಿದ್ದರಿಂದ ಕಾಲಘಟ್ಟದ ವಿದ್ಯಮಾನಗಳನ್ನು ‘ಬಸವ ಚಳುವಳಿ’ ಎಂದು ಕರೆಯುವುದೇ ಸೂಕ್ತ.
· ಅಂದಿನಿಂದ ಇಂದಿನವರೆಗೆ, ಎಂಟು ಶತಮಾನಗಳ ಕಾಲ, ‘ಬಸವ ಚಳುವಳಿ’ ಎಂಬುದು, ಸಮಾಜವನ್ನು ಚಲನಶೀಲವಾಗಿಡುವಲ್ಲಿ ಆಂದೋಲನಗಳು ಆಡುವ ಐತಿಹಾಸಿಕ ಪಾತ್ರದ ಬಗ್ಗೆ ಅಧ್ಯಯನ ಮಾಡುವವರಿಗೆ, ಆಳವಾದ ಆಸಕ್ತಿ ಮತ್ತು ಜಿಜ್ಞಾಸೆಯ ವಿಷಯವಾಗಿದೆ. ಸಾಹಿತ್ಯಿಕ ಕ್ಷೇತ್ರದ ಬಗ್ಗೆ ಹೇಳುವುದಾದರೆ, ಆಧುನಿಕ ಕನ್ನಡ ಸಾಹಿತ್ಯದ ನವೋದಯ ಮತ್ತು ನವ್ಯದ ಸಂದರ್ಭದಲ್ಲಿ ವಚನ ಸಾಹಿತ್ಯವನ್ನು ‘ಸಾಹಿತ್ಯ’ ವನ್ನಾಗಿ ಅಭ್ಯಸಿಸುವ ಬಗ್ಗೆ ಒತ್ತು ಇದ್ದರೆ, ಈಗ ಅಂದರೆ ದಲಿತ ಮತ್ತು ಬಂಡಾಯ ಸಾಹಿತ್ಯ ಚಳುವಳಿಯ ಸಂದರ್ಭದಲ್ಲಿ ವಿಶ್ಲೇಷಿಸುವ ಇಡೀ ಚಳುವಳಿಯ ಎಲ್ಲ ಮಗ್ಗಲುಗಳನ್ನು ಸಮಾಜ ವಿಜ್ಞಾನದ ಹಿನ್ನೆಲೆಯಲ್ಲಿ ವಿಶ್ಲೇಷಿಸುವ ಪ್ರಯತ್ನ ಪ್ರಾರಂಭವಾಗಿವೆ. ಇಂಥ ಅಧ್ಯಯನದ ಕಕ್ಷೆಯಲ್ಲಿ ಸಹಜವಾಗಿಯೇ ಆ ಚಳುವಳಿಯ ಕೇಂದ್ರ ವ್ಯಕ್ತಿಯ ವ್ಯಕ್ತಿತ್ವ ಮತ್ತು ಬದುಕು, ಅವನು ಪ್ರಚಲಿತಗೊಳಿಸಿದ ಪರಿಕಲ್ಪನೆಗಳ ಸ್ವರೂಪ, ಆ ಕಾಲದ ಸಾಮಾಜಿಕ ಪರಿಸ್ಥಿತಿಯ ಅನಿವಾರ್ಯವಾದ ಇತಿ-ಮಿತಿಗಳು ಬರುತ್ತವೆ. ಇವತ್ತಿನ ಕಾಲ ಬಿಂದುವಿನಲ್ಲಿ ನಿಂತ ಇತಿಹಾಸದ ವಿದ್ಯಮಾನವನ್ನು ನೋಡುವುದರಿಂದ ಭೂತ ಮತ್ತು ವರ್ತಮಾನದ ನಿರಂತರ ಸಂಬಂಧದ ಸ್ವರೂಪವೂ ನಿಚ್ಚಳವಾಗಬಹುದಾಗಿದೆ.
· ಬೇರೆ ಭೇರೆ ವಯೋಮಾನದ, ಅನುಭವದ ಸಾಮಾಜಿಕ ಹಿನ್ನೆಲೆಯ ನೂರಾರು ಶರಣರು ಆ ಚಳುವಳಿಯಲ್ಲಿ ಪಾಲುಗೊಂಡಿದ್ದರೂ ಅವರೆಲ್ಲರಲ್ಲಿ ಒಡೆದು ಕಾಣುವ ವ್ಯಕ್ತಿತ್ವ ಬಸವಣ್ಣನದು. ಬ್ರಾಹ್ಮಣ ಕುಲದಲ್ಲಿ ಜನಿಸಿದರೂ ಅಸಮಾನತೆಯ ಮತ್ತು ಕೃತ್ರಿಮ ಶ್ರೇಷ್ಠತೆಯ ಸಂಕೇತವಾಗಿದ್ದ ಜನಿವಾರವನ್ನು ಹರಿದೊಗೆದು ಇಡೀ ವೈದಿಕ ಶಾಹಿಯ ವಿರುದ್ದ ಬಂಡಾಯ ಹೂಡಿದ ಬಸವಣ್ಣನ ವೈಶಿಷ್ಟ್ಯವಿರುವುದು. ಅವನ ಕ್ರಿಯೆ ಕೇವಲ ವೈಯಕ್ತಿಕ ಪ್ರತಿಭಟನೆಯಾಗಿ ಉಳಿಯದೆ, ಅದು ಅವನಿಂದ ಪ್ರಜ್ಞಾಪೂರ್ವಕವಾಗಿ ಮತ್ತು ಸಾಮೂಹಿಕವಾಗಿ ಸಂಯೋಜಿಸಲ್ಪಟ್ಟ ಸಮಷ್ಠಿ ಬಂಡಾಯವಾಗಿ ಮಾರ್ಪಟ್ಟಿದ್ದಲ್ಲಿ,. ಬಂಡಾಯಗಾರ ಬಸವಣ್ಣ ಒಬ್ಬ ಸೂಕ್ಷ್ಮ ಸಂವೇದನಾಶೀಲನಾದ ಪ್ರಜ್ಞಾವಂತ ವ್ಯಕ್ತಿಯೂ ಆಗಿದ್ದರಿಂದ ಅವನ ವಚನಗಳಲ್ಲಿ ಕಾಣುವ ಮಾನಸಿಕ ತೊಳಲಾಟ, ದ್ವಂದ್ವಗಳು ಅವನನ್ನು ಅವನ ಸಮಕಾಲೀನರಿಗಿಂತ ಹೆಚ್ಚು ಮಾನವೀಯ ಮತ್ತು ಆಪ್ತನೆನ್ನಿಸುವಂತೆ ಮಾಡುತ್ತವೆ. ಅಲ್ಲಮ, ಅಕ್ಕಮಹಾದೇವಿಯರಲ್ಲಿ ಕಾಣುವ ಅಮೂರ್ತತೆಯಾಗಲಿ, ದಾಸಿಮಯ್ಯ – ಚೌಡಯ್ಯ ಮುಂತಾದವರಲ್ಲಿ ಕಾಣುವ ಖಡಾಖಂಡಿತ ಖಚಿತತೆಯಾಗಲಿ ಬಸವಣ್ಣನಲ್ಲಿ ಕಡಿಮೆ. ಇದಕ್ಕೆ ಮುಖ್ಯ ಕಾರಣ, ಅವನು ಸದಾ ಪೂರ್ಣವಿರಾಮಗಳಿಂದ ಕೂಡಿದ ಸಿದ್ಧಾಂತಿಯಾಗದೆ, ಪ್ರಶ್ನಾರ್ಥಕ ಚಿಹ್ನೆಯಿಂದ ಅನ್ವೇಷಕನಾಗಿರುವುದು.
· *
· ಬುದ್ಧನ ನಂತರ ಮಹಾನ್ ಬಂಡಾಯಗಾರನಾದ ಬಸವಣ್ಣ ಪ್ರಾರಂಭಿಸಿದ ಈ ಚಳುವಳಿಯ ಗರ್ಭದಲ್ಲಿ ಇಡೀ ಹಿಂದೂ ಸಮಾಜವನ್ನೇ ಪಲ್ಲಟಗೊಳಿಸಬಲ್ಲ ಕ್ರಾಂತಿ ಬೀಜಗಳು ಅಡಗಿದ್ದರೂ ಕೂಡ ಆ ಬೀಜಗಳು ಮೊಳೆತು, ಭೂಮಿಯನ್ನು ಬಿರಿದು ಹೊರಬಂದು, ಸಸಿಯಾಗಿ ಗಿಡವಾಗಿ ಮರವಾಗಿ ಬೆಳೆದು ಆಕಾಶವನ್ನು ಆವರಿಸಿದವೆ?
· – ಇದು ನಾವು ಕೇಳಬೇಕಾದ ಪ್ರಶ್ನೆ ಒಂದು ಚಳುವಳಿಯು ‘ಕ್ರಾಂತಿ’ ಮಾಡಿದಾಗ, ಆ ಕ್ರಾಂತಿಯಿಂದಾಗಿ ಇಡೀ ಸಮಾಜದ ಬದುಕಿನ ವಿನ್ಯಾಸವೇ ಬದಲಾಗುತ್ತದೆ; ನೋಡುವ ಕಣ್ಣು ಬದಲಾಗುತ್ತದೆ: ಮನೋಧರ್ಮ ಬದಲಾಗುತ್ತದೆ. ಆ ಕ್ರಾಂತಿಯನ್ನು ರೂಪಿಸಿದ ತತ್ವಗಳು ಪರಿಕಲ್ಪನೆಗಳು ಗಟ್ಟಿ ಪಿಂಡವಾಗಿದ್ದರೆ, ಅವು ಪೀಳಿಗೆಯಿಂದ ಪೀಳಿಗೆಗಳಿಗೆ ಕಾಲದ ಕುಲುವೆಯಲ್ಲಿ ಹದಗೊಂಡು, ಮತ್ತೆ ಮತ್ತೆ ಹೊಸ ನಾಯಕತ್ವವನ್ನು ಪಡೆದುಕೊಂಡು ಹೊಸ ಹೊಸ ರೂಪದಲ್ಲಿ ಆ ಕ್ರಾಂತಿಯನ್ನು ನಿರಂತರವಾಗಿ ಜೀವಂತವಾಗಿಡುತ್ತವೆ.
· ಬಸವಣ್ಣನನ್ನು, “ಶ್ರೀ ಗುರು ಬಸವಲಿಂಗಾಯ ನಮ:” ಎಂದು ನಿಂತರೆ, ಕುಂತರೆ, ತೂಕಡಿಸಿದರೆ, ನಿದ್ದೆ ಮಾಡಿದರೆ ನೆನೆಯುವ ಇಂದಿನ ‘ಲಿಂಗಾಯತ’ ಸಮಾಜ ಏನಾಗಿದೆ? ಸುತ್ತಲೂ ಕಣ್ಣರಳಿಸಿ ವಾಸ್ತವವನ್ನು ಒಮ್ಮೆ ನೋಡಿದರೆ ಸಾಕು – ಮೂರ್ತಿ ಪೂಜೆಯನ್ನು ಧಿಕ್ಕರಿಸಿ, ಗುಡಿ ಗುಂಡಾರಗಳನ್ನು ನಿರಾಕರಿಸಿ ‘ದೇಹವೇ ದೇಗುಲ’ ಎಂದು ಸಾರಿದ ಬಸವಣ್ಣನೇ ಒಂದು ಕಲ್ಲಿನ ಮೂರ್ತಿಯಾಗಿ ಪೂಜಾರಿಗಳ ಉಪಜೀವನದ ಸಾಧನವಾಗಿಲ್ಲವೇ? ‘ಇವ ನಮ್ಮವ, ಇವ ನಮ್ಮವ’ ಎಂದು ಎಲ್ಲರನ್ನೂ ಅಪ್ಪಿಕೊಂಡ ಬಸವಣ್ಣನ ಲಿಂಗಾಯತ ಧರ್ಮದಲ್ಲಿ. ಹಿಂದೂ ಧರ್ಮದ ಎಲ್ಲಾ ಜಾತಿ – ಪಂಗಡ – ಉಪ ಪಂಗಡಗಳು, ಮೂಢ ನಂಬಿಕೆಗಳು ಮನೆ ಮಾಡಿಲ್ಲವೇ? ಹನ್ನೆರಡನೇ ಶತಮಾನದ ಬಸವಣ್ಣನ ಯಾವುದೇ ಮೂರ್ತಿಯಾಗಲಿ, ಚಿತ್ರವಾಗಲಿ ಲಭ್ಯವಿರದಿದ್ದರೂ, ಕೆಳದಿ ಅರಸು ಮನೆತನದ ಒಬ್ಬ ವ್ಯಕ್ತಿಯ ಚಿತ್ರವನ್ನೇ ಬಸವಣ್ಣ ಚಿತ್ರವೆಂದು – ಅವನನ್ನು ಅಶ್ವಾರೋಹಿಯನ್ನಾಗಿ, ಕಿರೀಟಧಾರಿಯನ್ನಾಗಿ ಮಾಡಿ – ತೋರಿಸುವ ಮಹಾಮೋಸ ಇಂದು ನಡೆದಿಲ್ಲವೇ?
· ಇಂದು ನಮ್ಮ ಸುತ್ತಮುತ್ತ, ಇಬ್ಬರು ಹೆಂಡಿರನ್ನು ಮದುವೆಯಾಗಿ ತಾನೂ ಒಬ್ಬ ಬಸವಣ್ಣ ಎಂದು ಮೆರೆಯುವ ಭಂಡರಿದ್ದಾರೆ, ನ್ಯೂಜಪ್ರಿಂಟನ್ನು ಕಳ್ಳಪೇಟೆಯಲ್ಲಿ ಮಾರಾಟ ಮಾಡಿ ಇಡೀ ಪ್ರಪಂಚಕ್ಕೇ ನೀತಿ ಹೇಳುವ ಖದೀಮ ಪತ್ರಿಕಾ ಸಂಪಾದಕರಿದ್ದಾರೆ. ‘ಕಾಯಕವೇ ಕೈಲಾಸ’ ಎಂಬ ಬೋರ್ಡಿನ ಅಡಿಯಲ್ಲಿಯೇ ಕುಂತು ಸಮಾಜವನ್ನೇ ದೋಚುವ ವ್ಯಾಪಾರಿಗಳಿದ್ದಾರೆ. ಬಸವಣ್ಣವ ಬದುಕನ್ನೇ ಕತೆ – ಕಾದಂಬರಿ ಮಾಡಿ ಹೊಟ್ಟೆ ಹೊರೆದುಕೊಳ್ಳುವ ಮಠೋಪಜೀವಿ ಸಾಹಿತಿಗಳಿದ್ದಾರೆ. ಎಲ್ಲ ಅನ್ಯಾಯಗಳನ್ನೂ ಘಂಟಾ ಘೋಷವಾಗಿ ಖಂಡಿಸಿದರೂ, ತಮ್ಮಂಥವನೇ ಒಬ್ಬ ‘ಅತ್ಯಾಚಾರ’ ಎಸಗಿದಾಗ (ಉದಾ: ಕುದರಿಮೋತಿ ಸ್ವಾಮಿ) ಬಂಗಾರದ ಮೌನ ತಳೆಯುವ ಮಠಾಧಿಪತಿಗಳಿದ್ದಾರೆ: ‘ಎನಗಿಂತ ಕಿರಿಯರಿಲ್ಲ’ – ಎಂಬ ವಚನ ಹಾಡುತ್ತಲೇ ರತ್ನ ಖಚಿತ ಸಿಂಹಾಸನಗಳಲ್ಲಿ ಮೆರೆಯುವ ಕಾಂಟೆಸ್ಸಾ ‘ಜಗದ್ಗುರು’ ಗಳಿದ್ದಾರೆ. ಅತ್ಯಂತ ದೊಡ್ಡ ದುರಂತವೆಂದರೆ, ಬಸವಣ್ಣನ ಭಕ್ತರೆಂದು ಹೇಳಿಕೊಳ್ಳುವ ಅನೇಕ ಲಿಂಗಾಯತ ಗಣ್ಯರು ಇಂದು ಈ ದೇಶದ ಕೋಮುವಾದಿ ಪಕ್ಷವೊಂದರ ಬಾಲ ಬಡುಕರಾಗಿದ್ದಾರೆ ಬೆನ್ನು ಮೂಳೆಯಾಗಿದ್ದಾರೆ.
· *
· ಪಂಡಿತರ ಭಾಷೆಯಾದ ಸಂಸ್ಕೃತವನ್ನು ಧಿಕ್ಕರಿಸಿ ಈ ನಾಡಿನ ಜನಭಾಷೆಯಾದ ಕನ್ನಡವನ್ನೇ ವಚನಕಾರರು ಬಳಸಿಕೊಂಡದ್ದು ಕನ್ನಡ ಸಾಹಿತ್ಯದ ಮಟ್ಟಿಗೆ ಕ್ರಾಂತಿಕಾರಕ ಕ್ರಮವೇ, ಈ ಎಂಟು ನೂರು ವರ್ಷಗಳುದ್ದಕ್ಕೂ ಅದರ ಅರ್ಥಪೂರ್ಣ ಪರಿಣಾಮವನ್ನು ಕಾಣುತ್ತಲೇ ಬಂದಿದ್ದೇವೆ. ಈ ಬಗೆಯ ಸಾಹಿತ್ಯಿಕ ಪರಿಣಾಮ ಅತ್ಯಂತ ಸೂಕ್ಷ್ಮವೂ ಗುಪ್ತವೂ ಆಗಿರುತ್ತದೆ. ಕನ್ನಡ ಸಾಹಿತ್ಯಕ್ಕೆ ಇಂಥ ಜೀವದ್ರವ್ಯವನ್ನು ಕೊಟ್ಟ ಬಸವ ಚಳುವಳಿ, ಅದೇ ಪ್ರಮಾಣದ ಪ್ರಭಾವವನ್ನು ತಾನು ಗುರಿಯಾಗಿಸಿಕೊಂಡಿದ್ದ ಆದರ್ಶ ಸಮಾಜವನ್ನು ಕಟ್ಟುವಲ್ಲಿ ಯಾಕೆ ಸೋತಿರಬಹುದು? ರಂಗಭೂಮಿಯಿಂದ ಬಸವಣ್ಣ ನಿರ್ಗಮಿಸಿದ ಮೇಲೆ ಮತ್ತೆ ವೈದಿಕಶಾಹಿಯ ಮೌಲ್ಯಗಳು ವಿಜೃಂಭಿಸಿ, ‘ಲಿಂಗಾಯತ’ ಎಂಬುದು ಹಿಂದೂ ಧರ್ಮದ ಮತ್ತೂ ಒಂದು ಶಾಖೆಯೇನೋ ಎಂಬಂತೆ ಯಾಕೆ ಪರಿವರ್ತಿತವಾಯಿತು? ಬಸವ ಚಳುವಳಿಯನ್ನು ಸಮಕಾಲೀನ ಬ್ರಾಹ್ಮಣ ಮತ್ತು ಜೈನ ಶಕ್ತಿಗಳು ಕೊಂದು ಹಾಕಿದವು ಎಂಬುದು ಎಷ್ಟರ ಮಟ್ಟಿಗೆ ಸರಿ? ಪುರೋಹಿತಶಾಹಿ ಮೌಲ್ಯಗಳ ದಾಳಿಯನ್ನು ಬಸವ ಚಳುವಳಿ ಮೌಲ್ಯಗಳು ಎದುರಿಸಲು ಯಾಕೆ ಸಾಧ್ಯವಾಗಲಿಲ್ಲ?
· ಇಂಥ ಪ್ರಶ್ನೆಗಳು ಎದುರಾದಾಗ ಬಸವ ಚಳುವಳಿಯ ಮೂಲ ಪರಿಕಲ್ಪನೆಗಳನ್ನು ಮತ್ತೊಮ್ಮೆ ಬೇರೆ ಬೇರೆ ಆಯಾಮಗಳಿಂದ ಪರೀಕ್ಷಿಸುವುದು ಒಳ್ಳೆಯದು ಒಂದು ಚಳುವಳಿಯ ಯಶಸ್ಸು ಅಥವಾ ಅಪಯಶಸ್ಸು ಅದರ ಸಿದ್ದಾಂತ (ಮೂಲ ಆಶಯಗಳು, ಸಾಧಿಸ ಬಯಸಿದ ಉದ್ದೇಶಗಳು ಮುಂ), ಸಂಘಟನೆ (ಉದ್ದೇಶಗಳ ಈಡೇರಿಕೆಗಾಗಿ ಜನಶಕ್ತಿಯ ಕ್ರೋಡೀಕರಣ) ಮತ್ತು ಸಂಘರ್ಷ (ನಿರ್ದಿಷ್ಟ ಸಂದರ್ಭಗಳಲ್ಲಿ ತುರ್ತಾಗಿ ಬಳಸುವ ಕಾರ್ಯತಂತ್ರ) – ಈ ಮೂರು ನೆಲೆಗಳ ಮೇಲೆ ಅವಲಂಬಿಸಿರುತ್ತದೆ. ಇವುಗಳಲ್ಲಿ ಯಾವ ಒಂದು ನೆಲೆಯಲ್ಲಿಯಾದರೂ ಬಿರುಕು ಕಂಡರೂ ಅದು ಇಡೀ ಚಳುವಳಿಯ ಹಿನ್ನಡೆ ಅಥವಾ ಸೋಲಿಗೆ ಕಾರಣವಾಗಬಹುದು.
· ‘ಕಾಯಕ’ ಎಂಬುದು ಬಸವ ಚಳುವಳಿಯ ಮೂಲತತ್ವ ಮನುಷ್ಯನ ವ್ಯಕ್ತಿತ್ವವನ್ನೇ ಹೋಳು ಮಾಡಿ, ‘ಬುದ್ಧಿಶಕ್ತಿ’ ಶ್ರೇಷ್ಠವೆಂದೊ ‘ದೈಹಿಕ ಶ್ರಮ’ ಕನಿಷ್ಠವೆಂದೂ ಪ್ರತಿಪಾದಿಸಿದ ವೈದಿಕ ಶಾಹಿಗೆ” ದುಡಿಯುವುದು ನಿಮ್ಮ ಕರ್ಮ: ತಿನ್ನುವುದು ನಮ್ಮ ಧರ್ಮ” ಎಂಬುದೇ ಮೂಲ ಮಂತ್ರವಾಗಿದ್ದಾಗ, ಕಾಯಕವೇ ಕೈಲಾಸವೆಂದು ಹೇಳಿ, ‘ಶ್ರಮ’ ಕ್ಕೆ ತಕ್ಕ ಗೌರವವನ್ನು ತಂದುಕೊಟ್ಟಿದ್ದು ಕಾಯಕ ತತ್ವದ ಮಹತ್ವ ಇಡೀ ಸಮಾಜದ ದುಡಿಮೆಯ ಫಲಾನುಭವಿಗಳಾದ ಪುರೋಹಿತರ ಬುಡಕ್ಕೆ ಬೆಂಕಿ ಹಚ್ಚಿದ ಪರಿಕಲ್ಪನೆ ಇದು.
· ನಮ್ಮ ದೇಶದಲ್ಲಿ ವೃತ್ತಿಗಳೇ ಜಾತಿಗಳಾಗಿ ಮಾರ್ಪಟ್ಟು, ಜಾತಿಯ ತಾರತಮ್ಯ ವೃತ್ತಿಗಳಿಗೂ ತಗುಲಿ, ಅವುಗಳಲ್ಲಿಯೂ ಮೇಲು – ಕೀಳು ಎಂಬ ಭೇದ ಉಂಟಾಗಿ ಬಹುಸಂಖ್ಯಾತ ಶ್ರಮಜೀವಿ ವರ್ಗಗಳು ಕೀಳರಿಮೆಯಲ್ಲಿ ನರಳುತ್ತಿದ್ದಾಗ. ‘ಕಾಯಕ’ದ ಮೌಲ್ಯ ಆ ವರ್ಗಗಳಿಗೆಲ್ಲ ಅಪರೂಪದ ಸಮಾಧಾನವನ್ನೂ, ಆತ್ಮಸ್ಥೈರ್ಯವನ್ನೂ, ಸ್ವಾಭಿಮಾನವನ್ನೂ ತಂದು ಕೊಟ್ಟಿತು. ಇಡೀ ಮನೋಧರ್ಮವನ್ನೇ ಪಲ್ಲಟಗೊಳಿಸಿದ ಈ ಬೆಳವಣಿಗೆಯಿಂದಾಗಿ ಅವರವರಿಗೆ ಕಾಯಕಗಳೇ ಶ್ರೇಷ್ಠವಾದವು, ‘ನಾನು ಉಳಿದವರಿಗಿಂತ ಕಡಿಮೆಯಿಲ್ಲ.- ಎಂಬ ಆತ್ಮ ಪ್ರತ್ಯಯ ಬೆಳೆಯಿತು.
· ಗಮನಿಸಬೇಕಾದ ಒಂದು ಮುಖ್ಯ ಅಂಶವೆಂದರೆ, ಕಾಯಕಗಳಲ್ಲಿ ‘ಸಮಾನತೆ’ ಎಂಬುದು ನಿರ್ಧಾರಿತವಾಗುವುದು ಕೇವಲ ಕಾಯಕಗಳ ಬಗ್ಗೆ ಕಾಯಕ ಜೀವಿಗಳು ತಳೆಯುವ ‘ಮನೋಧರ್ಮ’ ದಿಂದಲ್ಲ: ಆ ಕಾಯಕಗಳು ತರುವ ‘ಪ್ರತಿಫಲ’ದಿಂದ ಒಬ್ಬ ಮಡಿವಾಳನ ಒಂದು ತಾಸಿನ ಶ್ರಮಕ್ಕೂ ಒಬ್ಬ ಪಂಡಿತನ ಒಂದು ತಾಸಿನ ಶ್ರಮಕ್ಕೂ ಒಂದೇ ರೀತಿಯ ಪ್ರತಿಫಲವಿರುವುದಿಲ್ಲ. ಯಾರೇ ಆಗಲಿ ಯಾವ ಕಾಯಕವನ್ನಾದರೂ ಮಾಡಬಹುದಾದ ಸ್ವಾತಂತ್ಯ್ರ ಮತ್ತು ಅವಕಾಶವಿದ್ದಾಗ ಮಾತ್ರ ಇಡೀ ಸಮುದಾಯದ ಶಕ್ತಿಯ ಸದ್ವಿನಿಯೋಗವಾಗಿ ಆ ಸಮಾಜ ಸದಾ ಚಲನಶೀಲವಾಗಿರಬಲ್ಲದು. ನಮ್ಮ ದೇಶದಲ್ಲಿ ಚಲನಶೀಲವಾದ ವರ್ಗ (class) ಬರಬರುತ್ತ ಹೆಪ್ಪುಗಟ್ಟಿ, ಚಲನೆ ಕಳಕೊಂಡು, ಜಾತಿ (caste) ಯಾಗಿ ಮಾರ್ಪಟ್ಟಿದ್ದೇ ಒಂದು ಮಹಾದುರಂತವೆಂದು ಹೇಳುತ್ತೇವೆ ನಾವು. ಬಸವ ಚಳೂವಳಿಯ ಕಾಯಕ ತತ್ವವು ಒಂದು ನೆಲೆಯಲ್ಲಿ ‘ಶ್ರಮ’ಕ್ಕೆ ಕಾಯಕ ಸ್ವರೂಪವನ್ನಿತ್ತು ಆಧ್ಯಾತ್ಮಿಕ ನೆಲೆಯಲ್ಲಿ ಸಮಾನತೆಯನ್ನು ತರುವುದರ ಜೊತೆಗೇ, ಆ ‘ಶ್ರಮ’ವನ್ನು ಭೌತಿಕ ನೆಲೆಯಲ್ಲಿ (ಅಂದರೆ, ಅದರ ಪ್ರತಿಫಲದ ನೆಲೆಯಲ್ಲಿ) ನೋಡುವಲ್ಲಿ ಸೋತಿದ್ದರಿಂದಾಗಿ, ಮಡಿವಾಳ ಮಡಿವಾಳನಾಗಿಯೇ ಮುಂದುವರೆದ: ಬ್ರಾಹ್ಮಣ ಬ್ರಾಹ್ಮಣನಾಗಿಯೇ ಮುಂದುವರೆದ. ಇದರಿಂದಾಗಿ ಜಾತಿ – ಆಧಾರಿತ ಹಿಂದೂ ಧರ್ಮದ ಮೂಲ ವಿನ್ಯಾಸದಲ್ಲಿ ಯಾವ ಬದಲಾವಣೆಯೂ ಆಗದೆ, ಯಥಾಸ್ಥಿತಿ ಮುಂದುವರೆಯಿತು. ಹನ್ನೆರಡನೇ ಶತಮಾನದಲ್ಲಿ ಅತ್ಯುತ್ಸಾಹದಿಂದ ಲಿಂಗಧಾರಣೆ ಹೊಂದಿದ್ದ ಆವತ್ತಿನ ಅನೇಕ ಕೆಳವರ್ಗಗಳು ಇವತ್ತಿಗೂ ಅವೇ ಅವೇ ವೃತ್ತಿಯಲ್ಲಿ, ಅದೇ ಅದೇ ಸಾಮಾಜಿಕ ಕೀಳರಿಮೆಯಲ್ಲಿ ಮುಂದುವರೆದಿರುವುದು ನಾವು ಕಾಣುತ್ತಿರುವ ಸತ್ಯವೇ ಆಗಿದೆ. ಬಸವ ಚಳುವಳಿಯ ಮೂಲಾಧಾರವಾದ ‘ಕಾಯಕ’ ಪರಿಕಲ್ಪನೆಯ ಈ ಆಂತರಿಕ ದೌರ್ಬಲ್ಯದಿಂದಾಗಿಯೇ, ಬಸವೋತ್ತರ ಅವಧಿಯಲ್ಲಿ ಪುರೋಹಿತಶಾಹಿ ಮೌಲ್ಯಗಳು ಈ ಚಳುವಳಿಯನ್ನು ನುಂಗಿ ನೀರು ಕುಡಿಯಲು ಸಾಧ್ಯವಾದದ್ದು.
· ‘ನೀನು ಯಾರೇ ಆಗಿರು; ದುಡಿದು ತಿನ್ನು; ಹೆರವರ ದುಡಿತದ ಮೇಲೆ ಬದುಕಬೇಡ’ ಎಂದು ನಿರ್ದಾಕ್ಷಿಣ್ಯವಾಗಿ ಸಾರಿ, ಬಿಟ್ಟಿಯಾಗಿ ಬದುಕುತ್ತಿದ್ದ ಪುರೋಹಿತ ವರ್ಗದ ಹೊಟ್ಟೆಯ ಮೇಲೆ ಕಾಲು ಕೊಟ್ಟ ಬಸವತತ್ವ, ಇನ್ನೂ ಒಂದು ಹೆಜ್ಜೆ ಮುಂದೆ ಹೋಗಿ, ‘ಸಂಗ್ರಹ’ ಪ್ರವೃತ್ತಿಯ ವಿರುದ್ದವೂ ನಿಲುವು ತಾಳಿ. “ನಿನಗೆ ಸಿಕ್ಕ ಪ್ರತಿಫಲದಲ್ಲಿ ನಿನಗೆಷ್ಟು ಬೇಕೋ ಅಷ್ಟನ್ನು ಮಾತ್ರ ಇಟ್ಟುಕೊಂಡು, ಮಿಕ್ಕದ್ದನ್ನು ಸಮಾಜಕ್ಕೆ ಕೊಡು” ಎಂದು ಹೇಳಿತು. ಮನುಷ್ಯನ ದುರಾಶೆ. ಅಹಂಕಾರ ಅದರಿಂದಾಗಿ, ಶೋಷಣೆ ಇತ್ಯಾದಿಗಳನ್ನು ನಿಗ್ರಹಿಸಿದ ಈ ತತ್ವ ಅಭಿನಂದನೀಯವೇ ಆದರೆ ಪ್ರತಿಯೊಬ್ಬ ಕಾಯಕಜೀವಿ ತನಗೆ ಹೆಚ್ಚುವರಿ ಅನ್ನಿಸಿದ ಹಣವನ್ನು ಸಮಾಜಕ್ಕೆ ಅರ್ಪಿಸಿದ ನಂತರ. ಅಪಾರವಾಗಿ ಸಂಗ್ರಹವಾದ ಆ ಹಣ ‘ದಾಸೋಹ’ಕ್ಕಾಗಿ ಖರ್ಚಾಗುತ್ತಿತ್ತು. ಇಡೀ ಸಮುದಾಯಕ್ಕೆ ಜ್ಞಾನದ ಬೆಳಕು ನೀಡುತ್ತ ಸದಾ ಸಂಚಾರಿಗಳಾಗಿರುತ್ತಿದ್ದ ಜಂಗಮ ವರ್ಗಕ್ಕೆ ಇಂಥದೊಂದು ದಾಸೋಹ ಅನಿವಾರ್ಯವಾಗಿತ್ತು. ಅದು ಅವರಿಗೆ ಸಮಾಜ ಸಲ್ಲಿಸಬೇಕಾದ ಋಣವಾಗಿತ್ತು.
· ಆದರೆ ಗಟ್ಟಿಯಾಗಿ ಸ್ಥಾಪಿತಗೊಂಡ ಇಂಥ ಪದ್ಧತಿಯಿಂದಾಗಿ ಮುಂದೇನಾಯಿತು? ಚಳುವಳಿಯ ಕ್ರಿಯಾಶೀಲ ಘಟ್ಟ ಮುಗಿದ ನಂತರದ ಕಾಲಾವಧಿಯಲ್ಲಿ. ಈ ಜಂಗಮ ವರ್ಗ ಕೂಡ ತನ್ನ ಚಲನಶೀಲತೆಯನ್ನು ಕಳಕೊಂಡು, ಅದೂ ಒಂದು ‘ಜಾತಿ’ ಯಾಗಿಯೇ ಹೆಪ್ಪುಗಟ್ಟಿ, ತನ್ನ ಮೂಲ ಕಾಯಕವಾದ ಸಮಾಜ ಜಾಗೃತಿಯನ್ನೂ ಮರೆತು, ಕೇವಲ ಹೆರವರ ಪರಿಶ್ರಮದ ಮೇಲೆ ಬದುಕುವ ಮತ್ತೊಂದು ಪುರೋಹಿತಶಾಹಿಯಾಯಿತು: ಮಠಗಳನ್ನು ಸ್ಥಾಪಿಸಿ, ಆಸ್ತಿ ಪಾಸ್ತಿ ಮಾಡಿಕೊಂಡು ‘ಸ್ಥಾವರ’ವಾಯಿತು…… ಕರ್ನಾಟಕದ ಜಂಗಮರು ಈಗ ಯಾವ ಅಧೋಗತಿಗೆ ಇಳಿದಿರುವರೆಂದರೆ, ‘ಬೇಡಜಂಗಮ’ ಎಂಬ ಒಂದು ಯಾವುದೋ ಪರಿಶಿಷ್ಟ ವರ್ಗದ ಹೆಸರಿನಲ್ಲಿ ಖೊಟ್ಟಿ ಸರ್ಟಿಫಿಕೇಟು ಪಡೆದುಕೊಂಡು ಆ ವರ್ಗಕ್ಕೆ ಸಂವಿಧಾನವಿತ್ತ ಮೀಸಲಾತಿ ಅನುಕೂಲಗಳನ್ನು ಲಪಟಾಯಿಸಲು ಸಂಘಟಿತ ಪ್ರಯತ್ನ ಮಾಡುತ್ತಿದ್ದಾರೆ.
· ಸೈದ್ಧಾಂತಿಕ ಪಾತಳಿಯಲ್ಲಿ ಹೀಗೆ ಮೂಲಭೂತವಾದ ಬಿರುಕು ಹೊಂದಿದ ಬಸವ ಚಳುವಳಿ ‘ಭವಿ’ ಮತ್ತು ‘ಭಕ್ತ’ ಎಂಬ ತಾರತಮ್ಯದಿಂದಾಗಿ ‘ಸಮಾನತೆ’ಯ ವಿಷಯದಲ್ಲೂ ದೋಷಪೂರ್ಣವಾಗಿತ್ತೆಂದು ತೋರುತ್ತದೆ. ಸಂಘಟನೆ ಕೂಡ ಅಷ್ಟು ಸಮರ್ಪಕವಾಗಿರದಿದ್ದರಿಂದ, ಪರಿಸ್ಥಿತಿ ವಿಕೋಪಕ್ಕೆ ಹೋದಾಗ ಅದು ನಿಯಂತ್ರಣ ತಪ್ಪಿ ಉಗ್ರಗಾಮಿಗಳು ಕೈ ಮೇಲಾಗಿ ಗಟ್ಟಿಯಾಗಿ ಇದ್ದಿದ್ದರೆ ಶರಣರ ಸಮೂಹ ಶಕ್ತಿಗೆ ತಾತ್ಕಾಲಿಕ ಹಿನ್ನಡೆ ಉಂಟಾಗಿದ್ದರೂ ಅದು ಮತ್ತೆ ಭೂಗತ ರೀತಿಯ ಶಕ್ತಿ ಸಂಚಯ ಮಾಡಿಕೊಂಡು ಹೋರಾಟದ ಮತ್ತೊಂದು ಹಂತ ತಲುಪಬಹುದಿತ್ತು. ಆದರೆ ಇಂಥ ಉಲ್ಲೇಖ ಎಲ್ಲೂ ದಾಖಲಾಗಿಲ್ಲ.
· ಕೋಲಾಹಲದ ಈ ಘಟದಲ್ಲಿ ಬಸವಣ್ಣನ ಪಾತ್ರವೇನು – ಎಂಬುದು ಎಲ್ಲೂ ಸ್ಪಷ್ಟವಾಗಿಲ್ಲ. ಕಲ್ಯಾಣವನ್ನು ತೊರೆದು ಹೋಗದೆ ಬಸವಣ್ಣ ಅಲ್ಲಿಯೇ ನೆಲೆ ನಿಂತಿದ್ದರೆ, ಚಳುವಳಿಗೊಂದು ನಾಯಕತ್ವದ ಭರವಸೆ ದೊರೆತು, ಅದು ಇನ್ನೂ ಗಟ್ಟಿಗೊಳ್ಳುವ ಸಾಧ್ಯತೆ ಇತ್ತು. ಬಸವಣ್ಣನ ಅಂತ್ಯ ಅಕಾಲಿಕವಾಗಿತ್ತು. ತೀರ ಚಿಕ್ಕ ವಯಸ್ಸಿನಲ್ಲಿಯೇ ಧೀರ ಚೇತನವೊಂದು ಕಣ್ಮರೆಯಾಯಿತು. ಈ ಅಂತ್ಯದ ಸ್ವರೂಪ ಅಸ್ಪಷ್ಟವಾಗಿಯೇ ಇದೆ. ಮನುಷ್ಯನಿಗೆ ಸಾವು ಬರುವುದು ಮುಪ್ಪು, ರೋಗ, ಅಪಘಾತಗಳಿಂದ; ಇವು ತಪ್ಪಿದರೆ ಆತ್ಮಹತ್ಯೆ ಅಥವಾ ಕೊಲೆಯಿಂದ. ಸೂಕ್ಷ್ಮ ಸಂವೇದನಾಶೀಲನಾದ ಬಸವಣ್ಣ. (೧೯೪೭ ಘಟ್ಟದ ನಮ್ಮ ಗಾಂಧೀಜಿಯಂತೆ) – ಭ್ರಮನಿರಸನ ಹೊಂದಿ ಆತ್ಮಹತ್ಯೆ ಮಾಡಿಕೊಂಡಿರಬಹುದೆ? ಅಂಥ ಹೇಡಿ ಅವನಲ್ಲ ಎಂಬುದಾದರೆ, ವೈರಿಗಳ ಸೈನ್ಯ ಅವನನ್ನು ಕೊಂದುಹಾಕಿರಬಹುದೆ?…. ಇವು ಸಹಜವಾಗಿ ಉದ್ಭವಿಸುವ ಪ್ರಶ್ನೆಗಳೇ. ಇತಿಹಾಸ ಅಸ್ಪಷ್ಟವಾಗಿದ್ದಾಗ ಇಂಥ ಪ್ರಶ್ನೆಗಳು ಸಹಜ. ಕೆಲವು ಭಾವುಕರು, ‘ಬಸವಣ್ಣ ಕುಂತಕುಂತಲ್ಲಿಯೇ ಸಹಜ ಸಮಾಧಿಯೋಗ ತಲುಪಿ ಲಿಂಗೈಕ್ಯವಾದನು ಎಂದು ನಂಬಿದ್ದರೆ, ಆ ನಂಬಿಗೆಯೂ ವಿನಾಕಾರಣವೆಂದು ಹೇಳಲು ಬರುವಂತಿಲ್ಲ ಬಸವಣ್ಣನ ಸಾವು ಹೇಗೆ ಸಂಭವಿಸಿತು ಎಂಬುದನ್ನು ಸಂಶೋಧಕರಿಗೆ ಬಿಟ್ಟುಕೊಟ್ಟು. ಬಸವಣ್ಣನ ಬದುಕು ಹೇಗಿತ್ತು ಎಂಬುದರ ಕಡೆಗೆ ಗಮನ ಹರಿಸುವುದು ಒಳ್ಳೆಯದು.
· ಈ ದೇಶದಲ್ಲಿ ಸಾವಿರಾರು ವರ್ಷಗಳಿಂದ ಬೇರುಬಿಟ್ಟು ವೈದಿಕಶಾಹಿ ಫ್ಯಾಶಿಸ್ಟ ಶಕ್ತಿಯು ತನ್ನನ್ನು ಪ್ರಶ್ನಿಸಿದವರನ್ನು ನಾಶ ಮಾಡಲು ಸಾಧ್ಯವಿದ್ದಷ್ಟೂ ಪ್ರಯತ್ನಿಸುತ್ತದೆ. ಅದು ಸಾಧ್ಯವಾಗದಿದ್ದರೆ ಅವರನ್ನು ತನ್ನೊಳಗೆ ಜೀರ್ಣಿಸಿಕೊಂಡು ಬಿಡುತ್ತದೆ. ಬುದ್ಧನನ್ನು ವಿಷ್ಣುವಿನ ಅವತಾರವನ್ನಾಗಿ ಮಾಡಿದ್ದು ಇದೇ ಕಾರ್ಯತಂತ್ರದ ಒಂದು ಭಾಗವಾಗಿ, ಬಸವಣ್ಣನನ್ನು ಕೂಡ ಕಬಳಿಸಲು ಇದೇ ತಂತ್ರ ಅನುಸರಿಸಲಾಗುತ್ತಿದೆ. ವೈದಿಕಶಾಹಿಯ ಮತ್ತೊಂದು ರೂಪವಾದ ನಮ್ಮ ಪಂಚಾಚಾರ್ಯರು ಬಸವಣ್ಣನನ್ನು ತಮ್ಮ ಸಮಾನವಾಗಿ ಎಂದೂ ನೋಡಲು ಸಾಧ್ಯವಿಲ್ಲ. ಭಕ್ತರ ಹೆಗಲ ಮೇಲಿನ ಅಡ್ಡಪಲ್ಲಕ್ಕಿಗಳಲ್ಲಿ ಸಿಂಗರಿಸಿದ ಶವಗಳ ಹಾಗೆ ಅಟ್ಟಹಾಸದಿಂದ ಮೆರೆಯುವ ಈ ಡಾಂಭಿಕ ಮಠಾಧಿಪತಿಗಳು ಶತಮಾನಗಳುದ್ದಕ್ಕೂ ಪರಿ ಪರಿಯ ರೀತಿಯಲ್ಲಿ ‘ಬಸವನಿಂದೆ’ ಯನ್ನೇ ಕಾಯಕ ಮಾಡಿಕೊಂಡಿರುವುದು ಸಹಜ.
· ಇಂಥ ಪ್ರತಿಗಾಮಿ ಶಕ್ತಿಗಳು ತಮ್ಮ ಸ್ವಾರ್ಥಕ್ಕಾಗಿ ಬಸವ ಚಳುವಳಿಯನ್ನು ವಾಚಾಮಗೋಚರವಾಗಿ ಬೈಯುವುದಕ್ಕೂ, ಸಮಾಜವಾದಿ ತತ್ವದಲ್ಲಿ ನಂಬಿಕೆ ಇರುವವರು ಸೈದ್ಧಾಂತಿಕ ನೆಲೆಯಲ್ಲಿ ಬಸವ ಚಳುವಳಿಯನ್ನು ವಿಮರ್ಶಿಸುತ್ತ ತಮ್ಮ ತಮ್ಮ ಕಾಲಘಟ್ಟದ ಸಮಾನತಾ ಚಳಿವಳಿಗಳನ್ನು ಇತಿಹಾಸದ ಅರಿವಿನಲ್ಲಿ ಮುನ್ನಡೆಸಲು ಪ್ರಯತ್ನಿಸುವುದಕ್ಕೂ ಇರುವ ಮೂಲಭೂತ ಗುಣಾತ್ಮಕ ಅಂತರವನ್ನು ಪ್ರಾಜ್ಞರು ಗಮನಿಸಬೇಕು. ದಿನ ನಿತ್ಯದ ವ್ಯವಹಾರದಲ್ಲಿ ಬಸವ ತತ್ವಗಳನ್ನು ಉಲ್ಲಂಘಿಸುತ್ತಲೇ, ಬಸವಣ್ಣನನ್ನು ಭಕ್ತಿ ಭಂಡಾರಿಯನ್ನಾಗಿಯೋ ನಂದಿಯ ಅವತಾರವಾಗಿಯೋ ಮಹಾರಾಜನನ್ನಾಗಿಯೋ ತಲೆಯ ಮೇಲೆ ಹೊತ್ತುಕೊಂಡು ಮೆರೆಯುವವರೇ ಬಸವಣ್ಣನ ನಿಜವಾದ ಕೊಲೆಗಾರರು ಎಂಬ ವಸ್ತುನಿಷ್ಠ ಸತ್ಯವನ್ನು ನಾವಿಂದು ಅರಿಯಬೇಕಾಗಿದೆ.
· -೧೯೯೪
ನಿತ್ಯ ವರ್ತಮಾನ: ಸಾಹಿತ್ಯ: ೯. ವಾಸ್ತವ ಮತ್ತು ಅಕ್ಷರ
೧೯೮೯ರ ಎರಡನೆಯ ದಿನ, ಹೊಸವರುಷ ಹೊಡಮರಳಿ ಇನ್ನೂ ನಲವತ್ತು ತಾಸು ಉರುಳಿರಲಿಲ್ಲ. ನಾನು ಹಿರಿಯೂರಿನ ಒಂದು ಹೋಟೆಲ ಮುಂಭಾಗದಲ್ಲಿ ನೆರಳಲ್ಲಿ ನಿಂತು ಕಣ್ಣೆದುರಿಗೆ ಒಂದು ದೃಶ್ಯವನ್ನೇ ನೋಡುತ್ತಿದ್ದೆ.
ಎದುರಿನ ಅಂಗಡಿ ಸಾಲಿನಲ್ಲಿ ಒಂದು ಅಂಗಡಿ ಮುಚ್ಚಿದೆ. ಅವತ್ತು ಸೂಟಿ ಇರಬೇಕು. ಧೂಳು ಅಡರಿದ ಒಂದು ಪಾವಟಣಿಗೆಯ ಮೇಲೆ ಒಬ್ಬ ಮಲಗಿದ್ದಾನೆ. ಮಟ ಮಟ ಮಧ್ಯಾಹ. ಅವನು ಉಟ್ಟಿದ್ದ ಕಿಮಟು ಧೂತರವೇ ಅವನ ಮೈ ಮುಚ್ಚಿದ ವಸನ, ಹೊಟ್ಟೆಗೆ ಮಂಡಿ ಒತ್ತಿಕೊಂಡು, ಬಲಗೈಯನ್ನೇ ತಲೆದಿಂಬಾಗಿ ಬಳಸಿಕೊಂಡು ಮಲಗಿದ ಅವನು ಆ ಮಣ್ಣಿನ ಜಗತ್ತಿನ ಒಂದು ಭಾಗವೇ ಆಗಿದ್ದಾನೆ. ಅವನು ಬಾಳೆಹಣ್ಣಿನ ಸಿಪ್ಪೆಯೊಂದನ್ನು ಒಗೆಯುತ್ತಾನೆ. ತಕ್ಷಣವೇ ಒಂದು ಹುಡುಗಿ.. ಅವಳೂ ಮಣ್ಣಿನ ಗೊಂಬೆಯೇ! – ಅರಬಡಿಸಿ ಬಂದು ಆ ಸಿಪ್ಪೆಯನ್ನು ಉಗುರಿನಿಂದ ಗೀರಿ ಗೀರಿ ಬಾಯಿಗಿಟ್ಟುಕೊಳ್ಳುತ್ತಾಳೆ. ಈ ಕಡೆ ಐದಾರು ಫೂಟು ದೂರದಲ್ಲಿ ಒಂದು ಅರಿವೆಯ ಗಂಟು. ಅಲ್ಲ ಮತ್ತೊಬ್ಬ ಹುಡುಗಿ – ಸ್ವಲ್ಪ ದೊಡ್ಡವಳು. ಅವಳು ಎದ್ದು ಸಾವರಿಸಿಕೊಂಡು ಈ ಕಡೆ ಬಂದಾಗ ಒಬ್ಬ ದೊಡ್ಡ ಹೆಣ್ಣುಮಗಳು ಒಂದು ಕೂಸನ್ನು ಎದೆಗವಚಿಕೊಂಡು ಅಂಗಾತ ಮಲಗಿದ್ದಾಳೆ. ಕೂಸು ಮೊಲೆ ಹೀರುತ್ತ ಆಟವಾಡುತ್ತಿದೆ. ದೊಡ್ಡ ಹುಡುಗಿ ಚಿಕ್ಕ ಕೂಸನ್ನು ಎತ್ತಿಕೊಂಡು ಮತ್ತೆ ಅರಿವೆ ಗಂಟಿನ ಹತ್ತಿರ ಹೋಗಿ ಅಂಗಾತಾಗಿ ಮಲಗಿ ಆ ಕೂಸನ್ನು ‘ಆನೆ’ ಆಡಿಸುತ್ತಾಳೆ. ಕಪ್ಪು ಬಣ್ಣದ ಕೂಸು ತನ್ನ ಕಡ್ಡಿ ಕೈಗಳಿಂದ ಆ ಹುಡುಗಿಯ ಮೋರೆ ಚೂಟುತ್ತ ಆಟ ಆಡುತ್ತಿದೆ. ತಾಯಿ ಹಾಗೆಯೇ ಅಂಗಾತ ಮಲಗಿದ್ದಾಳೆ. ತಂದೆ ಪಾವಟಣಿಗೆಯ ಮೇಲೆ ಮಂಡಿ ಮಡಿಚಿಕೊಂಡು ಹಾಗೆಯೇ ಬಿದ್ದಿದ್ದಾನೆ. ನಾನು ನಿಂತು ನೋಡುತ್ತಿದ್ದೆ
ನಾನೊಬ್ಬ ಬರಹಗಾರ ಕವಿ, ನಾಟಕಕಾರ, ಅಂತೂ ಒಬ್ಬ ಕಲಾವಿದ, ಕಲಾವಿದನಿಗೆ ಸೂಕ್ಷ್ಮ ಸಂವೇದನೆ ಇರುತ್ತದೆ ಅನ್ನುತ್ತಾರೆ. ಇತರರ ‘ವೇದನೆ’ಗಳನ್ನು ಅವನು ಅನುಭವಿಸಬಲ್ಲನೆಂದು ಹೇಳುತ್ತಾರೆ. ಅಷ್ಟೇ ಅಲ್ಲ. ಆ ಅನುಭವಕ್ಕೊಂದು ಆಕಾರ ಕೊಟ್ಟು, ಅದನ್ನು ಸ್ಥಿರೀಕರಿಸಿ, ‘ಕಲೆ’ಯನ್ನಾಗಿ ಮಾಡಿ ಕಾಲನ ನಿರಂತರ ಪ್ರವಾಹಕ್ಕೆ ಆಹ್ವಾನ ಕೊಡುತ್ತಾನೆಂದು ಹೇಳುತ್ತಾರೆ. ವೈಯಕ್ತಿಕವಾದುದನ್ನು ವಿಶ್ವದ ಅನುಭವವನ್ನಾಗಿ ಮಾಡುತ್ತಾನೆಂದು ಹೇಳುತ್ತಾರೆ.
ಅದೆಲ್ಲ ಬರೋಬರಿ ಅಥವಾ ಬರೋಬರಿಯೇ ಇರಬಹುದು.
*
ಆದರೆ ನನ್ನ ಕಣ್ಣೆದುರು ಇರುವ-ಅಂದರೆ ನಾನು ‘ಕಾಣುವ’ ಅಲ್ಲ; ‘ನನ್ನ ಎದುರು, ಈ ಕ್ಷಣದಲ್ಲಿ, ಇಲ್ಲಿ ‘ಇರುವ’ – ಈ ವಾಸ್ತವಕ್ಕೂ ನನಗೂ ಇರುವ ಸಂಬಂಧವೇನು? ನಾನು ಹೇಗೆ ಪ್ರತಿಕ್ರಿಯೆ ತೋರಲಿ? ‘ಪ್ರತಿಕ್ರಿಯೆ’ ಅಂದರೇನು?
ನಾನು ಅಲ್ಲಿ ತಾತ್ಕಾಲಿಕವಾಗಿ ನಿಂತದ್ದು ಬೆಂಗಳೂರು – ಪೂನಾ ಹೆದ್ದಾರಿಯಲ್ಲಿ ಪ್ರಯಾಣಿಕರಿಗೆ ಟಿಫಿನ್ಗೆಂದು. ಬಸ್ ಹೋಟೆಲ್ ಬಳಿ ನಿಂತಿತ್ತು. ಅದರ ಹಿಂದಿನ ದಿನ, ಜನೆವರಿ ಒಂದರಂದು, ನಾನು ನಮ್ಮ ರಾಜಧಾನಿಯಲ್ಲಿ ಯಾವುದೋ ಒಂದು ರಾಜಕೀಯ ವಾರಪತ್ರಿಕೆಯ ಬಿಡುಗಡೆ ಸಮಾರಂಭದಲ್ಲಿ ‘ಮುಖ್ಯ ಅತಿಥಿ’ಯಾಗಿ ಭಾಗವಹಿಸಿ ಈಗ ಧಾರವಾಡಕ್ಕೆ ಮರಳುತ್ತಿದ್ದೆ. ಕಾರ್ಯಕ್ರಮದಲ್ಲಿ ಸಚಿವರಿದ್ದರು. ಹಿರಿಯ ಸಾಹಿತಿಗಳಿದ್ದರು; ಪತ್ರಕರ್ತರಿದ್ದರು. ಜಗತ್ತಿನ ರಾಜಕೀಯದ ಬಗ್ಗೆ, ಕರ್ನಾಟಕದ ರಾಜಕೀಯದ ಬಗ್ಗೆ, ವರ್ಷದ – ತಿಂಗಳ – ವಾರದ ರಾಜಕೀಯದ ಬಗ್ಗೆ, ಅದನ್ನು ಅರ್ಥೈಸುವ ಬಗ್ಗೆ, ಸಾಮಾಜಿಕ ಬದಲಾವಣೆಯ ಬಗ್ಗೆ, ಬಂಡಾಯದ ಬಗ್ಗೆ, ಆ ಪತ್ರಿಕೆಯ ಸಂಪಾದಕನ ಸಜ್ಜನಿಕೆಯ ಬಗ್ಗೆ, ಚಾಣಾಕ್ಷ ಬುದ್ಧಿಯ ಬಗ್ಗೆ, ಹೀಗೆ ಎಲ್ಲದರ ಸಾವಿರಾರು ಶಬ್ದಗಳು ಗಾಳಿಯಲ್ಲಿ ತೇಲಿದ್ದವು. ಕೆಲವು ಇನ್ನೂ ನನ್ನ ಕಿವಿಯಲ್ಲಿ ಉಳಿದಿದ್ದವು.
ಹಿರಿಯೂರಿನ ಹೋಟೆಲಿನೆದುರು ನಿಂತಾಗ ಕಂಡ ಆ ಮಣ್ಣಿನ ಲೋಕದ ದೃಶ್ಯ ಸತ್ಯಜಿತ ರೇಯ ಫಿಲ್ಮಿನೊಳಗಿನ ಒಂದು ದೃಶ್ಯದಂತೆ ಕಂಡಿತು ಹೌದು, ಕಣ್ಣಿಗೆ ಹೊಡೆಯುವ ವಾಸ್ತವವನ್ನು ‘ಕಲೆ’ ಯನ್ನಾಗಿ ಪರಿವರ್ತಿಸಿ ಬಿಟ್ಟರೆ ಎಷ್ಟು ಅನುಕೂಲ ಅಲ್ಲವೇ? ಆ ಚೌಕಟ್ಟಿನಲ್ಲಿ ಆ ದೃಶ್ಯಕ್ಕೊಂದು ‘ಅರ್ಥ’ ಬರುತ್ತದೆ. ಇನ್ನೂ ಸ್ವಲ್ಪ ತಿಣುಕಿದರೆ ಅದರೊಳಗಿನಿಂದ ‘ಧ್ವನಿ’ ಯನ್ನೂ ಹೊರಡಿಸಬಹುದು. ಪಾವಟಣಿಗೆಯ ಮೇಲೆ ಕಿವುಚಿ ಮಲಗಿದ ಆ ಮನುಷ್ಯ ಇಡೀ ಮಾನವತೆಯ ದುರಂತದ ‘ಸಂಕೇತ’ ವಾಗಿ ತೋರಬಹುದು, ದಾರಿಯಲ್ಲಿ ಅಡ್ಡಾಡುವವರ ಪರಿವೆಯಿಲ್ಲದೆ ಕೂಸಿಗೆ ಮೊಲೆ ಕೊಡುತ್ತಿದ್ದ ಆ ತಾಯಿ ಸಹನೆಯ ಚಿರಂತನ ಪ್ರತೀಕವಾದ ಧರಿತ್ರೀಮಾತೆಯಾಗಿ ವಿಜೃಂಭಿಸಬಹುದು. ಆ ಕೂಸು ಚಿರಂತನ ದಾಹವಾಗಿ, ಅದರ ನಗೆ ಸೃಷ್ಟಿಕರ್ತನ ಚಿರಂತನ ಲೀಲೆಯಾಗಿ ಸಂಕೇತಗೊಳ್ಳಬಹುದು.
ಹೌದು, ಕಲ್ಪನೆಯ ಒಂದು ನಿಮಿಷದ ಚಮತ್ಕಾರ ಸಾಕು. ಈ ಸುಡುಸುಡುವ ವರ್ತಮಾನ, ಕಾಲಾತೀತವಾದ ಶೀತಲ ಕಲೆಯಾಗುತ್ತದೆ. ಅದಕ್ಕೂ ನನಗೂ ಯಾವ ಸಂಬಂಧವೂ ಉಳಿಯದಂತೆ ಒಂದು ‘ದೂರ’ ನಿರ್ಮಾಣವಾಗುತ್ತದೆ. ಆ ಮಕ್ಕಳ ಹಸಿವೆಯ ಬಗ್ಗೆ, ಅವರ ಹರಕು ಚಿಂದಿಯ ಬಗ್ಗೆ, ಅವರ ನಿಗೂಢ ಮೌನದ ಬಗ್ಗೆ, ಅವರ ಕಣ್ಣೀರು ನುಂಗಿದ ಕಣ್ಣುಗಳ ಆಳದ ಬಗ್ಗೆ – ಈ ‘ನಾನು’ ಎಂಬ ನನಗೆ, ಈ ಭರತಖಂಡದ ನಾಗರಿಕನಿಗೆ, ಈ ಬಂಡಾಯ ಸಾಹಿತಿಗೆ, ಕ್ರಾಂತಿ ಕ್ರಾಂತಿ ಅಂತ ಕನವರಿಸುವ ಈ ಕನಸುಗಾರನಿಗೆ….. ಯಾವ ಜವಾಬ್ದಾರಿಯೂ ಉಳಿಯುವುದಿಲ್ಲ. ಅವರಿಗೆ ನಾನು ಏನೂ ಅಲ್ಲ. ನಾನು ಅವರಿಗೆ ಏನೂ ಅಲ್ಲ .. ಅವರು ಉರುಳಾಡುತ್ತಿರುವ ನೆಲವೂ ನನ್ನ ಬೂಟಗಳ ಕೆಳಗಿರುವ ನೆಲವೂ ಒಂದೇ ಆಗಿದ್ದರೂ ಅವರು ಯಾವುದೋ ಅನಂತ ಲೋಕದ ಅನೂಹ್ಯರೂಪದ ಅತಿಥಿಯಾಗುತ್ತಾರೆ: ನಾನು ಅವರನ್ನು ಬರಮಾಡಿಕೊಳ್ಳುವ ಅತಿಥೇಯನಾಗುತ್ತೇನೆ.
*
ಬಸ್ಸು ಚಾಲೂ ಆಗಿ, ಮತ್ತೆ ಊರು ಕಡೆ ಮುಖ ಮಾಡಿ ಹೊರಟಾಗ, ಎದುರಿನಿಂದ ಆರ್ಭಟಿಸುತ್ತ ಎದೆಯ ಮೇಲೇರಿ ಬರುವ ರಾಷ್ಟ್ರೀಯ ಹೆದ್ದಾರಿ ಮತ್ತೆ ಕಾಲ ಕೆಳಗಿನಿಂದ ನುಸುಳಿ ಪರಾರಿಯಾಗುತ್ತಿದ್ದಾಗ… ನನ್ನ ಕಣ್ಣಿನ ಮುಂದೆ ಅದೇ ಅದೇ ಹಿರಿಯೂರಿನ ದೃಶ್ಯ, ಬಾಲ್ಯದ ಯಾವುದೋ ಮರೆಯಲಾಗದ ನೆನಪಿನಂತೆ, ಬೆಳಗಿನ ಜಾವ ಕಂಡ ಕನಸಿನ ತುಣುಕಿನಂತೆ, ಎತ್ತ ನಾಲಿಗೆ ಹೊರಳಿಸಿದರೂ ಅಟೆಯುವ ಹಲ್ಲಿನ ಸಂದಿಯಲ್ಲಿ ಸಿಕ್ಕ ರೊಟ್ಟಿಯ ಚೂರಿನಂತೆ. ಮತ್ತೆ ಮತ್ತೆ ಅದೇ ಅಸ್ಪಷ್ಟ ಪ್ರಶ್ನೆ: ಏನಪ್ಪಾ ಸಾಹಿತಿ, ಏನಪ್ಪಾ ಕ್ರಾಂತಿಕಾರಿ! ಏನೆನ್ನುತ್ತೀ ಇದಕ್ಕೆ?
ಬಂಡಾಯ ಸಾಹಿತ್ಯದ ವೇದಿಕೆಯಿಂದ ಧೋ ಧೋ ಎಂದು ಸುರಿಯುವ ಶಬ್ದಗಳ ಮಳೆ ನೆನಪಾಗಿ ನನಗೆ ಮೈ ತುಂಬ ಬೆವರಿಳಿಯುತ್ತದೆ. ಇಡೀ ಇತಿಹಾಸದ ಚೌಕಟ್ಟಿನಲ್ಲಿ ನಮ್ಮ ವರ್ತಮಾನವನ್ನು ಅರ್ಥೈಸಿಕೊಳ್ಳಲು ಹೆಣಗಾಡಿ ಭವಿಷ್ಯದ ನಕಾಶ ಬರೆಯುವ ಕೈ ಕೈಸಾಗದೆ ನಿಲ್ಲುತ್ತದೆ. ಅನ್ಯಾಯ, ಅತ್ಯಾಚಾರದ ವಿರುದ್ಧ ಹಾಕಿದ ಗಾಳಿ ಘೋಷಣೆಗಳು ಗೋಡೆಯ ಮೇಲಿನ ಅಕ್ಷರಗಳಾಗಿ, ಆ ಅಕ್ಷರದ ಕಿಂಡಿಯೊಳಗಿನಿಂದ ಯಾರೋ ಅಣಕಿಸಿದ ಹಾಗಾಗುತ್ತದೆ. ಮೈಲುಗಟ್ಟಲೆ ನಡೆದ ಮೌನ ಮೆರವಣಿಗೆಗಳು ಹಿರಿಯೂರಿನ ಆ ನಾಲ್ಕಾರು ಜೀವಿಗಳ ಮೌನದಲ್ಲಿ ಕರಗಿ ಹೋದಂತೆ ಭಾಸವಾಗುತ್ತದೆ. ಪತ್ರಿಕೆಗಳಿಗೆ ಬರೆದ ಲೇಖನಗಳು, ಮಂತ್ರಿಗಳಿಗೆ ಸಲ್ಲಿಸಿದ ಮನವಿ ಪತ್ರಗಳು ಮುನಿಸಿಪಾಲಟಿಯ ಕಸದ ಡಬ್ಬಿನ ಬಾಳೆಹಣ್ಣಿವ ಸಿಪ್ಪೆಗಳಂತೆ ತೋರುತ್ತವೆ.
*
ನನಗೆ ಗೊತ್ತು:
ನನ್ನ ರೂಮಿನಲ್ಲಿ ಕುಳಿತು ಬರೆಯುವ ಈ ಅಕ್ಷರಗಳು ಕೂಡ ಏನೂ ಮಾಡುವಂತಿಲ್ಲ. ಇಷ್ಟೆ – ಈ ವೇದನೆ, ಈ ಹತಾಶೆ ಕೆಲವರ ವೇದನೆ, ಹತಾಶೆ ಆಗಬಹುದು. ಇಂಥ ಕಾವ್ಯಾತ್ಮಕ ಶೈಲಿಯಿಂದ ಕೆಲವರಿಗೆ ಕಾವ್ಯಾತ್ಮಕ ಸಂತೋಷ ದೊರಕಬಹುದು.
ಇಂಥ ಅನೇಕ ಅಕ್ಷರದ ಗುಂಪುಗಳನ್ನು ವಿಧಾನಸೌಧದ ಏರ್ ಕಂಡೀಶನ್ ಭವನದಲ್ಲಿ ಕುಳಿತು ತಯಾರಿಸಿ ಚಲಾವಣೆಗೆ ತಂದು, ನಾವು ಗುಡಿಸಲುಗಳನ್ನು ಗುಡುಗಿಸಬಹುದು: ಬಂಗಲೆಗಳನ್ನು ನಡುಗಿಸಬಹುದು.
ಹಿರಿಯೂರಿನ ಆ ‘ಜೀವಿ’ ಗಳಿಗೆ (‘ಜೀವಿ’ ಗಳು: ಏಕೆಂದರೆ ಹೆಸರು- ದಸೆ – ಕುಲ- ಗೋತ್ರಗಳಿರದ, ಇದ್ದರೂ ಉಪಯೋಗವಿರದ, ಕೇವಲ ‘ಜೀವ’ ಹಿಡಕೊಂಡಿರುವ ‘ಜೀವಿ’ಗಳು) ಈ ಅಕ್ಷರಗಳು ತಲುಪವಂತಾದೀತೆ? ಬಂಡೆಗಲ್ಲಾಗಿರುವ ಅವರ ಬದುಕಿನಲ್ಲಿ ಯಾವುದೋ ಕಿಡಿ ಹೊತ್ತಿಸಿ, ಸುರುಸುರು ಬತ್ತಿಯಾಗಿ ‘ಅರಿವಿನ ಸ್ಫೋಟ’ ವಾದೀತೆ? ಆ ಸ್ಫೋಟದ ಬೆಂಕಿಯ ಬೆಳಕಿನಲ್ಲಿ ಹೊಸ ಜಗತ್ತೊಂದು ಬೆಳಗೀತೆ? ಹಿರಿಯೂರಿನ ಆ ಪುಟ್ಟ ಮಣ್ಣಿನ ಲೋಕದ ಸಾದಾ ಸೀದಾ ಸವಾಲನ್ನು ನಮ್ಮ ಈ ಅಕ್ಷರಗಳು ಸ್ವೀಕರಿಸಬಲ್ಲವೇ?
ನಮ್ಮ ಅಕ್ಷರಗಳನ್ನು ನಾವು ಮತ್ತೊಮ್ಮೆ ಪರೀಕ್ಷೆಗೆ ಒಡ್ಡಬೇಕಾಗಿದೆ.
-೧೯೮೯
 ನಿತ್ಯ ವರ್ತಮಾನ: ಸಾಹಿತ್ಯ: ೧೦. ನಾನು ಮತ್ತು ಅಸಂಗತ
೧೯೬೦ ರ ದಶಕದ ಕೊನೆಗೆ ಪ್ರಾರಂಭವಾಗಿ ೭೦ರ ದಶಕದುದ್ದಕ್ಕೂ ಕನ್ನಡ ರಂಗಭೂಮಿಗೆ ನುಗ್ಗಿ ಬಂದ ಹೊಸ ಬಗೆಯ ನಾಟಕಗಳು ಇಡೀ ರಂಗಭೂಮಿಯ ಆಳ- ಅಗಲಗಳನ್ನೇ ವಿಸ್ತರಿದವು. ಮನರಂಜನೆಯ ಮೇಲ್ಪದರಿನಲ್ಲಿಯೇ ವ್ಯವಹರಿಸುತ್ತ ಜನಪ್ರಿಯವಾಗಿದ್ದ ಪ್ರಹಸನಗಳ ಪ್ರಭಾವ ಕಡಿಮೆಯಾಗಿ ನಗೆಯ ಆಳದಲ್ಲಿರುವ ವಿಷಾದವನ್ನು ಸ್ಫೋಟಿಸುವ ಈ ಹೊಸ ನಾಟಕಗಳು, ಆಗ ಚಾಲ್ತಿಯಲ್ಲಿದ್ದ ‘ನವ್ಯ’ ಕಾವ್ಯ ಜನರಿಂದ ದೂರವೇ ಉಳಿದಿದೆ ಎಂಬ ಆರೋಪ ಹೊತ್ತ ಅವಧಿಯಲ್ಲಿಯೇ ಜನಮನವನ್ನು ತಟ್ಟಿದ್ದವು ಈ ಹೊಸ ಪ್ರಯೋಗಗಳಿಗೆ ವಿಮರ್ಶಕರು ‘ಅಬ್ಸರ್ಡ್’ ಅಥವಾ ‘ಅಸಂಗತ’ ನಾಟಕ ಎಂಬ ಲೇಬಲ್ ಕೊಟ್ಟರು.
ಸೃಜನಶೀಲ ಮನಸ್ಸಿನ ಕ್ರಿಯಾಶೀಲತೆ ಸ್ಫೋಟಗೊಳ್ಳುವುದು ಯಾವಾಗಲೂ ಅನಿರೀಕ್ಷಿತ ರೀತಿಯಲ್ಲಿಯೇ, ಸ್ಫೋಟಗೊಳ್ಳುವ ಮುನ್ನ ಅಂತರಾಳದಲ್ಲಿ ಯಾವ ಯಾವ ಶಕ್ತಿಗಳು ಯಾವ ಯಾವ ಸಮೀಕರಣ ಹೊಂದಿರುತ್ತವೆಯೋ ಅದೆಲ್ಲ ರಹಸ್ಯದ ಮಾತು. ಕಾಲ ಹಾಗೂ ದೇಶದ ಕ್ಷಿತಿಜಗಳನ್ನು ಮೀರಿ ಈ ಪ್ರಭಾವಗಳು ತಮ್ಮ ಕೆಲಸ ನಡೆಸಿರುತ್ತವೆ. ಎಲ್ಲ ಬಯಲಾದ ಮೇಲೆ ಬರುತ್ತಾರೆ ರಂಗದ ಮೇಲೆ ವಿಮರ್ಶಕರು. ಅವರ ಕೆಲಸ ಇಡೀ ಘಟನೆಗೊಂದು ತರ್ಕಬದ್ದ ಚೌಕಟ್ಟು ಹುಡುಕುವುದು. ಕಲಾಕೃತಿಯನ್ನು ತಮ್ಮ ಜ್ಞಾನದ ಪರಿಮಿತಿಗನುಗುಣವಾಗಿ ‘ಮೌಲ್ಯ’ ಮಾಪನ ಮಾಡುವುದು, ಸೂತ್ರೀಕರಣಗೊಳಿಸುವುದು, ಅನಂತರ ಅದಕ್ಕೊಂದು ಲೇಬಲ್ ಹಚ್ಚುವುದು, ಪರಿಶ್ರಮ ಹಾಗೂ ಪಾಂಡಿತ್ಯಗಳಿಂದ ಕೂಡಿದ ಈ ಕೆಲಸ ಎಷ್ಟು ಆಕರ್ಷಕವಾಗಿರುತ್ತದೆ ಅಂದರೆ ಸೃಜನಶೀಲ ಕಲಾವಿದರು ಕೂಡ ಈ ವಿಮರ್ಶೆಯ ಕಕ್ಷಗೆ ಬಲಿ ಬೀಳುತ್ತಾರೆ” ಓ, ಇದು ಹೀಗೇ ಇರಬಹುದು!” ಎಂದು ಒಪ್ಪಿಕೊಂಡು, ತಾವೂ ಸೂತ್ರೀಕರಣಕ್ಕೆ ಬದ್ಧರಾಗಿ, ಅನಂತರದ ಕೃತಿಗಳಲ್ಲಿ ಅವಸಾನದ ಹಾದಿ ಹಿಡಿಯುತ್ತಾರೆ. ಆದರೆ ಪ್ರತಿಭಾವಂತರು ಮಾತ್ರ ವಿಮರ್ಶೆಯ ಲಕ್ಷ್ಮರೇಖೆಗಳನ್ನು ಉಲ್ಲಂಘಿಸುತ್ತಲೇ ಪುಷ್ಪಕ ವಿಮಾನದಲ್ಲಿ ಹಾರಾಡುತ್ತ ಭೂಮಿಯ ಮೇಲೆ ಗೆರೆ ಕೊರೆಯುವವರನ್ನು ಕಂಡು ನಗುತ್ತಲೇ ಇರುತ್ತಾರೆ.
ಯುರೋಪಿಯನ್, ಅಮೆರಿಕನ್ ಖಂಡಗಳಲ್ಲಿ ಕೂಡ ಹೀಗೆ ಆಗಿದ್ದು: ಈ ಖಂಡಗಳ ಅನೇಕ ನಾಟಕಕಾರರು ಪರಸ್ಪರ ಯಾವ ಸಂಪರ್ಕವೂ ಇಲ್ಲದೆ ತಮ್ಮಷ್ಟಕ್ಕೆ ತಾವು ಹೊಸ ರೀತಿಯ ಕೃತಿ ರಚಿಸುತ್ತಿದ್ದರು. ಅನಂತರ ಯಾವನೋ ವಿಮರ್ಶಕ ಬಂದು ಅವರಲ್ಲಿ – ತನಗೆ ತಿಳಿದಂತೆ – ಒಂದು ಸಮಾನಾಂಶವನ್ನು ಕಂಡು ಅವರ ಕೃತಿಗಳಿಗೊಂದು ಚಾರಿತ್ರಿಕ ಹಿನ್ನೆಲೆ ಒದಗಿಸಿದ, ಅವರಿಗೂಂದು ಲೇಬಲ್ ಅಂಟಿಸಿದ. ನಕ್ಷತ್ರ ನಕ್ಷತ್ರದ ನಡುವೆ ಕೋಟ್ಯಂತರ ಪ್ರಕಾಶ – ವರ್ಷಗಳ ಅಂತರವಿದ್ದವರೂ ‘ಭೂಮಿ’ಯ ನೆಲೆಯಿಂದ ನಕ್ಷತ್ರಗಳೆಲ್ಲ ಒಂದೇ ಕಡೆ ಕಾಣುವಂತೆ ಈ ನಾಟಕಕಾರರೆಲ್ಲ ಒಂದೇ ಗುಂಪಿನವರಾಗಿ ಕಾಣತೊಡಗಿದರು.
ಕನ್ನಡದ ‘ಅಸಂಗತ’ ನಾಟಕಕಾರರ ಪಟ್ಟಿಯಲ್ಲಿ ನನ್ನದೂ ಒಂದು ಹೆಸರಿರುವುದರಿಂದ ಈ ಬಗ್ಗೆ ಒಂದು ಹೊರಳು ನೋಟ ಅವಶ್ಯವೆಂದು ನನಗನಿಸಿದೆ. ಈ ನಾಟಕಗಳ ಇತಿಹಾಸವನ್ನಾಗಲಿ, ಸಮೀಕ್ಷೆಯನ್ನಾಗಲಿ, ವಿಮರ್ಶೆಯನ್ನಾಗಲಿ ಮಾಡುವುದು ನನ್ನ ಅಳವಿಗೆ ಮೀರಿದ ಮಾತು. ‘ವಿಮರ್ಶೆ’ ಯ ಪ್ರಕ್ರಿಯೆ ನನಗೆ ಅಲರ್ಜಿಯ ವಿಷಯ.
೧೯೬೭ – ೬೮ ರ ಅವಧಿ. ನಾನು ಹೈದ್ರಾಬಾದಿನ ಸೆಂಟ್ರಲ್ ಇನ್ಸ್‌ಟಿಟ್ಯೂಟ್ ಆಫ್‌‌ ಇಂಗ್ಲೀಷದಲ್ಲಿ ತರಬೇತಿ ಪಡೆಯುತ್ತಿದ್ದೆ. ಒಮ್ಮೆ ಮೈಸೂರಿನ ಗೆಳೆಯ ವಿಶ್ವನಾಥ ಮಿರ್ಲೆ ಬಂದಿದ್ದರು. ಅವರು ನ.ರತ್ನ ಅವರು ಬರೆದ ‘ಗೊಡೆ ಬೇಕೇ ಗೋಡೆ’ ನಾಟಕದ ಹಸ್ತಪ್ರತಿ ನನಗೆ ಓದಲು ಕೊಟ್ಟರು. ಸಣ್ಣ ನಾಟಕ. ಒಂದೇ ಮಟ್ಟಿಗೆ ಓದಿ ಮುಗಿಸಿದೆ. ನನಗೆ ಬಹಳ ಹಿಡಿಸಿತು. ನನ್ನೊಳಗೆ ಒದ್ದಾಡುತ್ತಿದ್ದ ಹಲವಾರು ಅನುಭವಗಳಿಗೆ ರೂಪು ಕೊಡಲು ನನಗೊಂದು ಹಾದಿಯಾಯಿತು. ಇಡೀ ಒಂದು ದಿನ ಒಂದು ರಾತ್ರಿ ಕುಂತು ನನ್ನ ಮೊದಲ ನಾಟಕ ಕೊಡೆಗಳು ಬರೆದೆ. ಅದನ್ನೋದಿದ ಮಿರ್ಲೆ ‘A genuine absurd play’ ಅಂದರು. ಅಲ್ಲಿಯವರೆಗೂ ‘absurd’ ಎನ್ನುವುದು ಪಾಶ್ಚಿಮಾತ್ಯ ಸಾಹಿತ್ಯದ ಒಂದು ಸಾಹಿತ್ಯ ಪ್ರಕಾರವಾಗಿ ಮಾತ್ರ ನನಗೆ ಪರಿಚಯವಿತ್ತು. ನನ್ನ ನಾಟಕಕ್ಕೂ ಈ ಲೇಬಲ್ ಅನ್ವಯವಾಗುತ್ತಿರುವುದು ಕಂಡು ನನಗೆ ಸಹಜವಾಗಿಯೇ ರೋಮಾಂಚನವಾಯಿತು.
ಅದಕ್ಕೂ ಮುನ್ನ ಸುಮಾರು ಹತ್ತು ವರ್ಷ ಕಾವ್ಯ ಕೃಷಿ ಮಾಡಿದ ಅನುಭವ ನನ್ನದು. ೧೯೬೭ ರಲ್ಲಿ ‘ಕೊಡೆಗಳು’ ಎಂಬ ಹೆಸರಿನ ಕವನವನ್ನೂ ಬರೆದಿದ್ದೆ. ಮಳೆಯಲ್ಲಿ ‘ಛತ್ರಪತಿ’ ಯಾಗಿ ನಾನೆ, ನಾನೊಬ್ಬನೆ ಹೊರಟಾಗ ಎದುರಿನಿಂದ ಎಲ್ಲಿಂದಲೋ ತೇಲಿ ಬಂದಂತ ಕೊಡೆ ಹಿಡಿದ ಮತ್ತೊಬ್ಬರು. ಮಾತು ಕತೆ.
ಈ ಕೊಡೆಯ ಕೆಳಗೆ
ಈ ಕೊಡೆಯ ಒಳಗೆ
ಈ ನನ್ನ ಬಳಿಗೆ
ಬರುವಿರಾ?
ನಾನೆ ಬರಲೆ?
ಐದಾರು ಹೆಜ್ಜೆ, ಅಷ್ಟೆ, ಒಂದೆರಡು ಮಿನಿಟು.
ಅದೆಲ್ಲ ಆಗುವುದಿಲ್ಲ.
ಮತ್ತೆ ಹೆಜ್ಜೆ ಕಿತ್ತಿರುವೆ
ಛತ್ರಪತಿ!
ನಾನೆ.
ನಾನೊಬ್ಬನೆ.
ಸ್ನೇಹ, ಪ್ರೇಮ, ದಾಂಪತ್ಯ… ಏನೇ ಇದ್ದರೂ ಕೊನೆಗೂ ನಾವು ನಾವೇ ಆಗಿ ಉಳಿಯುವ ದುರಂತದ ವಿಷಾದ ಮುಂದೆ ಕೊಡೆಗಳು ನಾಟಕದ ಮೂಲಕ ಹೆಚ್ಚು ಧ್ವನಿಪೂರ್ಣವಾದದ್ದನ್ನು ನಾನು ಕಂಡುಕೊಂಡೆ. ಹೀಗೆ, ನನ್ನ ಮಟ್ಟಿಗೆ ಹೇಳಬೇಕೆಂದರೆ, ನಾನು ನಾಟಕ ಬರೆಯಲು ಪ್ರಾರಂಭಿಸಿದ್ದು ನನ್ನ ಅನುಭವದ ತುಡಿತಕ್ಕೆ, ನನ್ನ ವಯಸ್ಸಿನ ಆ ಘಟ್ಟದಲ್ಲಿ ನನಗೆದುರಾದ ಹಲವಾರು ಸಮಸ್ಯೆಗಳ ಮಿಡಿತಕ್ಕೆ, ಕಾವ್ಯ ಮಾಧ್ಯಮದಿಂದ ನಾಟಕ ಮಾಧ್ಯಮಕ್ಕೆ ಸಾಗುವುದರ ಮೂಲಕ.
ಅದೇ ಸೆಳವಿನಲ್ಲಿ ಬರೆದ ನಾಟಕ – ಅಪ್ಪ. ಬಸವಣ್ಣನವರ ವಚನವೊಂದು ನಾಲ್ಕೈದು ವರ್ಷಗಳಿಂದ ನನ್ನನ್ನು ಎಡೆಬಿಡದೆ ಕಾಡುತ್ತಿತ್ತು. “ನಾನು ನಿನ್ನನ್ನು ಅರಸುವುದೆಂದರೆ ಸೂಳೆಯ ಮಗ ತನ್ನ ತಂದೆಗಾಗಿ ಅರಸಿದಂತೆ” ಎಂಬ ಸಿಡಿಮದ್ದಿನಂಥ ಪ್ರತೀಕ ಆ ವಚನದಲ್ಲಿದೆ. ಕಾಣದ, ಬಹುಶಃ ಇರದ ಯಾವುದೋ ಒಂದಕ್ಕಾಗಿ ನಾವು ಸದಾ ಹುಡುಕಾಟ ನಡೆಸುತ್ತೇವೆ, ಅಲ್ಲವೇ? ಈ ನಿರಂತರ ಹುಡುಕಾಟ, ನಿರಂತರ ಅತೃಪ್ತಿ ಇಂದಿಗೂ ನನ್ನ ಬದುಕಿನ ಒಂದು ಅನಿವಾರ್ಯತೆಯೇ ಆಗಿರುವುದರಿಂದ ಈ ಹುಡುಕಾಟ ಕೂಡ ಒಂದು ಭ್ರಮೆಯೇ ಆಗಿರಬಹುದೇ ಎಂಬ ಅನುಮಾನವೂ ಇರುವುದರಿಂದ (“ಅವ್ವಾ ಅವ್ವಾ…. ಇದು ಬರೇ ಕತೀ ಏನ ಮತ್ತ?” – ಇದು ‘ಅಪ್ಪ’ ನಾಟಕದ ಬಸವನ ಕೊನೆಯ ಪ್ರಶ್ನೆ!) ಈ ಕೃತಿ ‘ನಾಟಕ’ ವಾಗಿ ನನಗೆ ಬಹಳ ಸಮಾಧಾನ ತಂದಿದೆ.
ನನ್ನ ಉಳಿದ ನಾಟಕಗಳೆಲ್ಲ ಇದೇ ರೀತಿ, ನನ್ನನ್ನು ಕಾಡುವ, ಕಾಡುತ್ತಿರುವ ಅನೇಕ ಸಮಸ್ಯೆಗಳಿಗೆ (ಪರಿಹಾರವನ್ನಲ್ಲ) ಒಂದು ರೂಪು ಕೊಡಲು ಮಾಡಿದ ಪ್ರಯತ್ನಗಳೇ. ಈ ಆರು ನಾಟಕಗಳಲ್ಲಿ ಕೊನೆಯದು – ಕತ್ತಲ ರಾತ್ರಿ ನಾನು ಇಂಗ್ಲೆಂಡಿನಲ್ಲಿದ್ದಾಗ – ೧೯೭೩ – ಬರೆದಿದ್ದು. ಅಲ್ಲಿಯೇ ಬರೆದ ಗೋಕರ್ಣದ ಗೌಡಶಾನಿ ಎಂಬ ಪೂರ್ಣಾವಧಿ ನಾಟಕದ ರೀತಿ ಮಾತ್ರ ತೀರ ವಿಭಿನ್ನವಾದದ್ದು.)
ಒಂದು ಕಾಲಾವಧಿಯಲ್ಲಿ ಬರೆಯುವ ಲೇಖಕರನ್ನು ಯಾವುದೋ ಒಂದು ಸೂತ್ರ ಹಿಡಿದು ಒಂದು ಗುಂಪಾಗಿ ಪರಿಗಣಿಸುವುದು ಸಾಧ್ಯ. ವಿಮರ್ಶಕರು ಮಾಡಬಲ್ಲ ಕೆಲಸವೇ ಅದು. ಆದರೆ ಪ್ರತಿಯೊಬ್ಬ ಸೃಜನಶೀಲ ಕಲಾವಿದನಿಗೂ ತನ್ನದೇ ಆದ ಸ್ವಂತ ಜಗತ್ತಿದೆ. ಆ ಜಗತ್ತಿನ ತಳಮಳ, ಹಾಹಾಕಾರ, ಆನಂದ, ಸಂಕಟ ಅವನಿಗೆ ಮಾತ್ರ ಗೊತ್ತು. ಚಾಲ್ತಿಯಲ್ಲಿರುವ ವಿಮರ್ಶೆಯ ಮಾನದಂಡಗಳಿಗಾಗಲಿ, ಅಭಿಪ್ರಾಯದ ಕ್ಲೀಷೆಗಳಿಗಾಗಲಿ ಹೆಚ್ಚು ಗಮನವೀಯದೆ ಅವನು ಮುಂದುವರಿಯಬೇಕಾಗುತ್ತದೆ. ‘ಅಸಂಗತ’ ಹೆಸರಿನ ನಾಟಕಗಳನ್ನು ಅನೇಕರು ಬರೆದರು – ನ.ರತ್ನ, ತೇಜಸ್ಷಿ, ಲಂಕೇಶ್, ಕಂಬಾರ, ಕುಸನೂರು, ವಾಲೀಕಾರ ಇನ್ನೂ ಅನೇಕರು. ಅವರವರನ್ನು ಕಾಡುವ ಪ್ರಶ್ನೆಗಳು ಅವರವರೇ ಆಗಿರುವುದರಿಂದ ನಾನು ಹೆಚ್ಚು ಮಾಡುವಂತಿಲ್ಲ.
ಈ ಹೊಸ ನಾಟಕಗಳ ಹೆಚ್ಚಳವೆಂದರೆ – ಈಗಾಗಲೇ ಪ್ರಸ್ತಾಪಿಸಿರುವಂತೆ – ಅವು ತೀವ್ರಗತಿಯಲ್ಲಿ ರಂಗಭೂಮಿಯ ಮೇಲೆ ಯಶಸ್ವಿ ಪ್ರಯೋಗಗಳಾಗಿ ಪ್ರೇಕ್ಷಕರನ್ನು ತಲುಪಿದ್ದು. ವಸ್ತು, ಪಾತ್ರ, ಚಿತ್ರಣ, ಸಂಭಾಷಣೆಗಳ ನಾವೀನ್ಯತೆಯೂ ಇದಕ್ಕೆ ಕಾರಣವಾದವು. ನಿರ್ದೇಶಕರ ಜಾಣ್ಮೆಗೆ ಸವಾಲಾದವು ಈ ನಾಟಕಗಳು. ಆದರೆ ಈ ಕಾಲಾಂತರದಲ್ಲಿ ಒಡೆದು ಕಾಣುವ ಒಂದು ಅಂಶವೆಂದರೆ: ಬಹುತೇಕ ನಿರ್ದೇಶಕರು ಸಾಂಪ್ರದಾಯಿಕ ರೀತಿಯ ನಾಟಕಗಳನ್ನು ನಿರ್ದೇಶಿಸುವ ರೀತಿಯನ್ನೇ ಇವಕ್ಕೂ ಅನ್ವಯಿಸಿದರೇ ಹೊರತು, ಈ ಕೃತಿಗಳ ಜೀವಾಳವನ್ನು ಅಭಿವ್ಯಕ್ತಿಗೊಳಿಸುವ ಸೃಜನಶೀಲತೆಯನ್ನು ಮಾತ್ರ ತೋರಲಿಲ್ಲ. (ಈ ಮಾತಿಗೆ ಕೆಲ ಅಪವಾದಗಳಿವೆ) ಶಾಲೆ – ಕಾಲೇಜುಗಳ ಗ್ಯಾದರಿಂಗ್ಗಳಲ್ಲಂತೂ ಮೇಲುಪದರಿನ ಹಾಸ್ಯ, ಪಾತ್ರಗಳ ಅಸಂಬದ್ಧ ನಡವಳಿಕೆ ಇವೇ ವಿಜೃಂಬಿಸಿ ‘ಅಸಂಗತ’ ನಾಟಕಗಳನ್ನು ‘ಪ್ರಹಸನ’ದ ಮಟ್ಟಕ್ಕೆ ಇಳಿಸಿದ್ದನ್ನು ನಾನು ಕಣ್ಣಾರೆ ಕಂಡಿದ್ದೇನೆ. ಇನ್ನು ಬಿ. ವಿ. ಕಾರಂತರ ಹಸ್ತಪ್ರತಿಗಳನ್ನು ತಮ್ಮ ಗಿಮಿಕ್ಸ್, ದೊಂಬರಾಟ ಹಾಗೂ ಮಾಸ್ ಡ್ರಿಲ್‌ಗಳಿಗೆ ಗ್ರಾಸ ಮಾಡಿಕೊಂಡ ದುರಂತವನ್ನು ಕನ್ನಡ ರಂಗಭೂಮಿ ಕಂಡಿದೆ ಮೂಲಕೃತಿಗಳಿಗೆ ಬದ್ಧರಾಗಿ, ಅವುಗಳ ಜೀವದ್ರವ್ಯವನ್ನು ಪ್ರೇಕ್ಷಕರಿಗೆ ಪರಿಣಾಮಕಾರಿಯಾಗಿ ತಲುಪಿಸಬಲ್ಲ ಸೃಜನಶೀಲ ನಿರ್ದೇಶಕರಿಂದು ಬೇಕಾಗಿದ್ದಾರೆ.
ಸಾಹಿತ್ಯ ತುಳಿದ ದಾರಿಯ ಬಗ್ಗೆ (ಕುಂಟುತ್ತ ಅಥವಾ ನಡೆಯುತ್ತಾ ಅಥವಾ ಓಡುತ್ತಾ ಬಂದ ದಾರಿ) ಚರ್ಚಿಸುವುದು, ಅದರ ಬೆಳವಣಿಗೆ ಹಾಗೂ ಭವಿಷ್ಯದ ಬಗ್ಗೆ ಸ್ವಲ್ಪ ಆಲೋಚಿಸುವುದು ಸಾಮಾನ್ಯವಾಗಿ ಸೆಮಿನಾರ್‌ಗಳಲ್ಲಿ ಮಾಡುವ ಕ್ರಿಯೆಗಳು ಬರಹಗಾರನ ಸೃಜನಶೀಲತೆಗೆ ಇಂಥ ಚರ್ಚೆಗಳಿಂದ ವಿಶೇಷ ಲಾಭವೇನೂ ಆಗುವುದಿಲ್ಲವೆಂದು ನನ್ನ ಅನಿಸಿಕೆ.
ಚರ್ಚೆಯ ಸಂದರ್ಭದಲ್ಲಿ ಸಾಮಾನ್ಯವಾಗಿ ಎತ್ತಲಾಗುವ ಕೆಲವು ಮಾಮೂಲಿ ಪ್ರಶ್ನೆಗಳಿವೆ. ಮೊದಲ ಹಂತದಲ್ಲಿ ಕೆಲವು ಪ್ರಮುಖರಿಂದ ಚಲಾವಣೆಗೆ ಬರುವ ಈ ಪ್ರಶ್ನೆಗಳು ಬರಬರುತ್ತ ಬಣ್ಣಗೆಟ್ಟ ಕ್ಲೀಷೆಗಳಾಗಿ, ಈ ಅಥವಾ ಇಂಥ ಪ್ರಶ್ನೆ ಕೇಳುವವರು ‘ಅವರೂ ಒಬ್ಬ ವಿಮರ್ಶಕರಿರಬಹುದು’ ಎಂಬ ಭ್ರಮೆ ಹುಟ್ಟಿಸುವಲ್ಲಿ ಮಾತ್ರ ಯಶಸ್ವಿಯಾಗುತ್ತವೆ. ಈ ಕಲಾಕೃತಿ ವೈಯಕ್ತಿಕ ತುರ್ತಿನಿಂದ ಹುಟ್ಟಿದೆಯೇ? ಇಲ್ಲಿ ಪ್ರಜ್ಞೆಯಾಗಲಿ, ಸಂವೇದನೆಯಾಗಲಿ, ಎಷ್ಟರಮಟ್ಟಿಗೆ ನಮ್ಮ (ಅರ್ಥತ್ ‘ಭಾರತೀಯ’) ಪರಂಪರೆಗೆ ಅನುಗುಣವಾಗಿದೆ? ಇದು ಮುಖ್ಯ ಪ್ರವಾಹದಲ್ಲಿಯೋ ಅಥವಾ ಪ್ರವಾಹ ಬಿಟ್ಟು ಹೊರಗಿದೆಯೋ?…. ಇತ್ಯಾದಿ ಪ್ರಶ್ನೆಗಳು, ಸೃಜನಶೀಲತೆಯು ರಹಸ್ಯದ ‘ಅಆಇಈ’ ಕೂಡ ಗೊತ್ತಿಲ್ಲದ ಕೊರಡು ಮನಸ್ಸಿನ ಪ್ರತೀಕಗಳೆಂದೇ ನನ್ನ ಅನಿಸಿಕೆ. ಈ ಐತಿಹಾಸಿಕ ಅನಿವಾರ್ಯತಾವಾದಿಗಳು ವ್ಯಕ್ತಿಯ ಹಾಗೂ ಸಮಷ್ಟಿಯ ಬದುಕುಗಳು ಒಂದು ಕ್ರಮಬದ್ಧವಾದ, ತರ್ಕಬದ್ಧವಾದ ರೀತಿಯಲ್ಲಿಯೇ ಸಾಗುತ್ತವೆ ಎಂಬ ಮೂಢನಂಬಿಕೆಯವರು, ಇಲ್ಲವೆ ಸಾಗಬೇಕು ಎಂಬ ಮೂಲಭೂತವಾದಿಗಳು. ಸದಾ ಚಲನಶೀಲವಾಗಿರುವ ಪ್ರಜ್ಞೆಗಾಗಲಿ, ಸಂವೇದನೆಗಾಗಲಿ ಇದು ಭಾರತೀಯ ಇದು ಕರ್ನಾಟಕೀಯ ಎಂಬ ಭೌಗೋಳಿಕ ಅಕ್ಷಾಂಶ – ರೇಖಾಂಶ ಹಾಕುವವರು ಕೇವಲ ಸಂಕುಚಿತ ದೃಷ್ಟಿ ಕ್ಷಿತಿಜದ ಸಂಪ್ರದಾಯವಾದಿಗಳು. ಮುಖ್ಯ ಪ್ರವಾಹದ ಬಗ್ಗೆ ಮಾತಾಡುವವರು ‘ಬಹುಮತ’ದ ದಬ್ಬಾಳಿಕೆಯ ಸಮರ್ಥಕರು ಹಾಗೂ ನಿರಂತರ ಪ್ರಯೋಗಶೀಲತೆಯ ವಿರೋಧಿಗಳು, ಕಾಲದ ಯಾವುದೋ ಒಂದು ನೆಲೆಯಲ್ಲಿ ನಿಂತು ‘ಭವಿಷ್ಯ’ದ ಬಗ್ಗೆ ಖಚಿತವಾಗಿ ಮಾತಾಡುವವರಂತೂ ಕಾಲದ ಮುಖ್ಯ ಗುಣಧರ್ಮವಾದ ಚಲನಶೀಲತೆಯನ್ನೇ ಅರ್ಥ ಮಾಡಿಕೊಳ್ಳಲಾಗದ ‘ಸ್ಥಿತ’ಪ್ರಜ್ಞರು.
ಒಬ್ಬ ಕಲಾವಿದ ಒಂದು ಕಾಲದ, ಒಂದು ದೇಶದ ಪರಿಮಿತಿಯಲ್ಲಿ (ಭಾಷೆ, ಶೈಲಿ, ಪ್ರತಿಕಗಳು, ಅನುಭವ ಗ್ರಹಣದ ರೀತಿ, ವ್ಯಕ್ತಿ ವೈಶಿಷ್ಟಗಳು) ತನ್ನ ಅನುಭವಗಳಿಗೆ ರೂಪು ಕೊಟ್ಟಾಗಲೇ ಅದಕ್ಕೊಂದು ಸ್ವಂತಿಕೆ ಮತ್ತು ವಜನ ಬಂದೀತು. ಆದರೆ ಈ ಅನುಭವ ರೂಪಿಸುವ ಶಕ್ತಿಗಳು, ಕಾಳಜಿಗಳು ಮಾತ್ರ ಕಾಲ, ದೇಶದ ಹಂಗು ತೊರೆಯಬಲ್ಲ ಧ್ವನಿಪೂರ್ಣತೆಯನ್ನು ಪಡೆದಾಗಲೇ ಅದು ಶ್ರೇಷ್ಠ ಸಾಹಿತ್ಯವಾಗುತ್ತದೆ. ಯಾವುದೋ ಒಂದು ಸಾಹಿತ್ಯದ ಪ್ರಕಾರ ಎಂದೂ” ಮುಗಿದು ಹೋದ ಅಧ್ಯಾಯ” ವಾಗುವುದಿಲ್ಲ. ನವೋದಯ, ನವ್ಯ, ಪ್ರಗತಿಶೀಲ, ಅಸಂಗತ, ಬಂಡಾಯ – ಇವೆಲ್ಲ ಮತ್ತೆ ಮತ್ತೆ ಪುನರಾವರ್ತನೆಗೊಳ್ಳುವ ಸಾಧ್ಯತೆಯುಳ್ಳ ಪ್ರವೃತ್ತಿಗಳು. ಸೃಜನಶೀಲತೆಯ ಆಸ್ಫೋಟನೆಗೆ ಯಾವುದೇ ತರ್ಕವಾಗಲಿ, ಯಾರದೇ ಭವಿಷ್ಯವಾಣಿಯಾಗಲಿ, ಐತಿಹಾಸಿಕ ಅನಿವಾರ್ಯತೆಯಾಗಲಿ ಬೇಕಾಗಿಲ್ಲ.
-೧೯೮೯
ನಿತ್ಯ ವರ್ತಮಾನ: ಸಾಹಿತ್ಯ: ೧೧. ಸಾಹಿತ್ಯ ಮತ್ತು ಬದ್ಧತೆ
ಸಾಹಿತ್ಯ ಎಂಬುದು ಮಾತಿನಲ್ಲಿ ಮೈದೆಳೆಯಬೇಕಾದದ್ದು ಮತ್ತು ಮಾತು ಎಂಬುದು ಸಕಲ ಜೀವಿಗಳಲ್ಲಿ ಮನುಷ್ಯ ಮಾತ್ರನ ಲಕ್ಷಣ ಎಂಬುದರ ತರ್ಕಬದ್ಧ ನಿರ್ಣಯವೆಂದರೆ ಮಾತು ಬಲ್ಲವರೆಲ್ಲ ಸಾಹಿತಿಗಳೇ. ಅಂದರೆ ಮನುಷ್ಯರೆಲ್ಲ ಸಾಹಿತಿಗಳೇ. ಆದರೆ ಇತಿಹಾಸದುದ್ದಕ್ಕೂ ಎಲ್ಲ ಸಂಸ್ಕೃತಿಗಳಲ್ಲಿ ‘ಸಾಹಿತಿ’ ಗೆ ಒಂದು ಪ್ರತ್ಯೇಕ ಸ್ಥಾನವನ್ನೇ ಕೊಡಲಾಗಿದೆ. ಸಾಹಿತಿಯ ‘ಪ್ರತಿಭೆ’ ಎಂಬುದಕ್ಕೆ ಈ ಲೋಕದ್ದಲ್ಲದ, ಯಾವುದೋ ಮೂಲವನ್ನು ಹುಡುಕುವ ಪ್ರಯತ್ನಗಳೂ ಆಗಿವೆ. ಎಲ್ಲರಿಗೂ ಲಾಗೂ ಆಗುವ ಕಾಲ ಹಾಗೂ ದೇಶದ ಬಂಧನಗಳಿಂದ ಸಾಹಿತಿ ಮುಕ್ತನಾದವ ‘ಅ – ಸಾಮಾನ್ಯ ಪೂಜ್ಯ’ ಎಂದು ತಿಳಿಯಲಾಗುತ್ತದೆ.
ಈ ಮಾತು ಯಾಕೆ ಅಂದರೆ ದಿನತ್ಯದ ಬದುಕಿನ ಕ್ರಿಯೆ – ಪ್ರಕ್ರಿಯೆಗಳಲ್ಲಿ ತೊಡಗಿಸಿಕೊಂಡು, ಸಾಹಿತ್ಯ ಸೃಷ್ಠಿ ಕೂಡ ಈ ಪ್ರಕ್ರಿಯೆಯ ಒಂದು ಭಾಗವೇ ಎಂದು ತಿಳಿದಿರುವ ನನ್ನಂಥವನಿಗೆ ಒಮ್ಮೊಮ್ಮೆ ಗೊಂದಲವಾಗುತ್ತದೆ. ತುರ್ತು ಪರಿಸ್ಥಿತಿಯ ಕರಾಳ ದಿನಗಳಲ್ಲಿ ಖ್ಯಾತ ಕಾದಂಬರಿಕಾರರೊಬ್ಬರು “ನನಗೆ ತುರ್ತು ಪರಿಸ್ಥಿತಿಯ ತುರ್ತು ತಟ್ಟಿಯೇ ಇಲ್ಲವಲ್ಲ” ಎಂದು ಉದ್ಗರಿಸಿದರಂತೆ. ಇಥಿಯೋಪಿಯದಲ್ಲಿ ಅನೇಕ ವರ್ಷ ಇದ್ದು ಬಂದ ಖ್ಯಾತ ಕವಿಯೊಬ್ಬರಿಗೆ “ಅಲ್ಲಿಯ ಭೀಕರ ಬರದ ಬಗ್ಗೆ ನಿಮ್ಮ ಕಾವ್ಯದಲ್ಲಿ ಒಂದು ನವ್ಯ ಸಾಲೂ ಇಲ್ಲವಲ್ಲ!” ಎಂದು ಯಾರೋ ಕೇಳಿದಾಗ, ಅವರು ಒಂದು ನಗೆ ನಕ್ಕು ಸುಮ್ಮನಾದರಂತೆ!
ಇಂಥ ಸಾಹಿತಿಗಳೂ ಇರುವುದು ಸಾಧ್ಯವೇ? – ಅಂತ ನನಗೆ ನಿಮಗೆ ಅಚ್ಚರಿಯಾಗಬಹುದು; ಇರುವುದು ಸಾಧ್ಯ ಅಷ್ಟೇ ಅಲ್ಲ. ಇದ್ದಾರೆ – ಎಂಬುದು ನಾನೂ ನೀವೂ ಕಾಣುತ್ತಿರುವ ವಾಸ್ತವ.
ತತ್ವಜ್ಞಾನಿಗಳ ಇಂಥ ನಿರ್ಲಿಪ್ತತೆ, ನಿರ್ಮಮತೆಗಳ ಸೋಗು ಹಾಕಿಕೊಂಡ ಇಂಥ ಸಾಹಿತಿಗಳು ಒಂದೋ ನಿಜವಾಗಿಯೂ ಅಜ್ಞಾನಿಗಳಾಗಿರಬೇಕು, ಅಥವಾ ಈ ಸೋಗಿನಡಿಯಲ್ಲಿ ಬದುಕಿನ ಜವಾಬ್ದಾರಿಗಳನ್ನು ಎದುರಿಸಲಾಗದೆ ಪಲಾಯನವಾದಿಗಳೇ ಇರಬೇಕು – ಎಂದು ಅನ್ನಿಸಲಿಕ್ಕೆ ಕಾರಣ, ಸಾಹಿತ್ಯ ಸೃಷ್ಟಿಯ ಮೂಲ ಘಟಕಗಳಾದ ವ್ಯಕ್ತಿ (ಪ್ರಜ್ಞೆ, ಸಂವೇದನೆ ಮುಂ) ಅನುಭವ (ಸಮಷ್ಟಿ, ಪರಿಸರ, ಜಗತ್ತು ಮುಂ) ಮತ್ತು ಭಾಷೆ (ಸಾಧನ) ಗಳ ಅಂತಃಸಂಬಂಧದ ಬಗ್ಗೆ ಸ್ಪಷ್ಟವಾದ ಅರಿವು.
ವ್ಯಕ್ತಿ ಒಂದು ಕಾಲಬಿಂದುವಿನಲ್ಲಿ ಅವನು ನಿರಂತರ ಮಾನವ ಪ್ರಜ್ಞೆಯ ಒಂದು ಕೊಂಡಿಯಾಗಿಯೇ ಇರುತ್ತಾನೆ. ತನಗಿಂತ ಮೊದಲೇ ಇರುವ ಮತ್ತು ನಂತರವೂ ಮುಂದುವರಿಯುವ ಸಮುದಾಯ ಬದುಕಿನ ಒಂದು ಅಂಗವಾಗಿರುವ ಈ ವ್ಯಕ್ತಿಯ ‘ವೈಶಿಷ್ಟ’ ಎಂಬುದು ಕೂಡ ಸಮಷ್ಟಿ ಶಕ್ತಿಗಳಿಂದಲೇ ನಿರ್ಧರಿಸಲ್ಪಡುತ್ತದೆ. ನಿಯಂತ್ರಿಸಲ್ಪಡುತ್ತದೆ. ವೃಷ್ಟಿ – ಸಮಷ್ಟಿಗಳ ಈ ನಿರಂತರ ಸಂಘರ್ಷ ಸಾಹಿತಿಯಾದವನ ವಿಷಯದಲ್ಲಿ ಅಭಿವ್ಯಕ್ತವಾಗುವುದು, ಅಭಿವ್ಯಕ್ತಿಗೆ ಹಾತೊರೆಯುವುದು ‘ಭಾಷೆ’ ಯ ಮಾಧ್ಯಮದ ಮೂಲಕ. ಭಾಷೆ ಕೂಡ ಸಮುದಾಯದ ಆಸ್ತಿ. ಭಾಷೆ ಅನುಭವಗಳ ದಾಖಲೆಯೂ ಆಗಿರುವುದರಿಂದ ಅದಕ್ಕೆ ಇತಿಹಾಸದ ದಟ್ಟವಾದ ಘಾಟೂ ಇರುತ್ತದೆ.
ಬದುಕು ಸದಾ ಚಲನಶೀಲ ಅಂತ ಹೇಳಿದರೂ ಅದು ಒಂದು ನೆಲೆಯಲ್ಲಿ ಭೂತಕಾಲದಿಂದ ತೇಲಿ ಬಂದ ಅನೇಕ ನಂಬಿಕೆಗಳು, ಮೌಲ್ಯಗಳು., ನೆನಪುಗಳು ಮಡುಗಟ್ಟಿ ನಿಂತ ವರ್ತಮಾನವಾಗಿರುತ್ತದೆ. ವರ್ತಮಾನದ ವ್ಯವಸ್ಥೆ ಸರಿಯಾಗಿಲ್ಲ: ಇದು ನಾನು ನಂಬಿದ ಮೌಲ್ಯಗಳ ದಿಕ್ಕಿನಲ್ಲಿ ಬದಲಾಗಬೇಕು; ಈ ಬದಲಾವಣೆಗೆ ಪೂರಕವಾದ ರೀತಿಯಲ್ಲಿ ನಾನು ಭಾಷೆಯನ್ನು, ಕಲೆಯನ್ನು ಬಳಸಬೇಕು ಎಂದು ಪ್ರಜ್ಞಾಪೂರ್ವಕವಾಗಿ ಘೋಷಿಸಿಕೊಳ್ಳುವ ಸಾಹಿತಿ ‘ಬದ್ಧ ಸಾಹಿತಿ’ ಆಗುತ್ತಾನೆ. (ಅವನ ಘೋಷಣೆ ಎಷ್ಟರಮಟ್ಟಿಗೆ ಕ್ರಿಯೆಯಾಯಿತು – ಎಂಬುದು ಅನಂತರ ನೋಡಬೇಕಾದ ವಿಷಯ) ಇದಕ್ಕೆ ವ್ಯತಿರಿಕ್ತವಾಗಿ ಸಾಹಿತಿಯೊಬ್ಬ “ನನಗೆ ಬದ್ಧತೆಯಲ್ಲಿ ನಂಬಿಕೆಯಿಲ್ಲ ನಾನು ಮುಕ್ತ, ಸ್ವತಂತ್ರ” ಎಂದು ಹೇಳತೊಡಗಿದರೆ ಅದರ ಅರ್ಥ ಇಷ್ಟೆ: “ನನಗೆ ಸದ್ಯದ ವ್ಯವಸ್ಥೆಯಿಂದ ಏನೂ ತೊಂದರೆ ಇಲ್ಲ. ನಾನು ಹೆಂಡಿರು – ಮಕ್ಕಳೊಂದಿಗೆ ಆರಾಮಾಗಿದ್ದೇನೆ. ಈ ಪರಿಸ್ಥಿತಿ ಬದಲಾದರೇನೇ ನನಗೆ ಗೋಳು. ನನ್ನ ಮೌನ ಯಥಾಸ್ಥಿತಿಯ ಮುಂದುವರಿಕೆಗೆ ಪೂರಕವಾಗಿರುವುದರಿಂದ ನಾನು ಈ ಬಗ್ಗೆ ಮೌನವಾಗಿರುತ್ತೇನೆ. ಕತೆ, ಕಾದಂಬರಿ, ಕವನ ಬರೆಯಲು ಇನ್ನೂ ಎಷ್ಟೋ ವಿಷಯಗಳಿವೆಯಲ್ಲ! ನೀವೇಕೆ ನನಗೆ ಅಡ್ಡಾದಿಡ್ಡಾ ಪ್ರಶ್ನೆ ಕೇಳಿ ನನ್ನ ನಿದ್ದೆ ಕೆಡಿಸುತ್ತೀರಿ? ಇತ್ಯಾದಿ.”
ಇಂಡಿಯಾದ ಸಂದರ್ಭದಲ್ಲಿ ‘ಯಥಾಸ್ಥಿತಿ’ (Status quo) ಅಂದರೆ ಶ್ರೀಮಂತ ಬಡವ ಎಂಬ ವರ್ಗಭೇದ: ಉಚ್ಚ – ನೀಚ ಎಂಬ ಜಾತಿಭೇದ: ಗಂಡು – ಹೆಣ್ಣು ಎಂಬ ಲಿಂಗಭೇದ – ಮುಂತಾದ ‘ಅಸಮಾನತೆ’ಗಳೇ ಶೋಷಕ ಶಕ್ತಿಗಳಾಗಿ ಸಾವಿರಾರು ವರ್ಷಗಳಿಂದ ಮುಂದುವರೆದಿರುವ ವ್ಯವಸ್ಥೆ: ದೇವರು, ಅವತಾರ, ಕರ್ಮ, ಪುನರ್ಜನ್ಮ, ಪಾಪ – ಪುಣ್ಯ, ಸ್ವರ್ಗ – ನರಕ ಮುಂತಾದ ಪರಿಕಲ್ಪನೆಗಳೇ ಮನುಷ್ಯನ ಒಳಗಿನ ಹೊರಗಿನ ಎಲ್ಲ ಆಗು ಹೋಗುಗಳನ್ನು ಕಂಟ್ರೋಲು ಮಾಡುವ ಪರಿಸ್ಥಿತಿ ಇಂಥ ಸ್ಥಿತಿ ಕಾಯಂ ಆಗಿ ಇರಬೇಕೆನ್ನುವವರು ಈ ಎಲ್ಲ ಮೌಲ್ಯಗಳನ್ನು ಒಂದಿಲ್ಲೊಂದು ರೀತಿಯಿಂದ ವೈಭವೀಕರಿಸುತ್ತಾರೆ; ಇನ್ನು ಕೆಲವರು ಮೌನವಾಗಿದ್ದು ಬಿಡುತ್ತಾರೆ. ಇದು ಅವರ ಬದ್ಧತೆ!
All art is propaganda, but all propaganda is not an art (ಎಲ್ಲ ಕಲೆಯೂ ಪ್ರಚಾರವೆ: ಆದರೆ ಪ್ರಚಾರವೆಲ್ಲಾ ಕಲೆಯಲ್ಲ) ಎಂಬ ಮಾತು ನಮಗೆಲ್ಲ ಗೊತ್ತು ಎಲ್ಲ ಸಾಹಿತಿಗಳೂ ಕಲಾವಿದರೂ ಒಂದಿಲ್ಲೊಂದು ರೀತಿಯಲ್ಲಿ ‘ಮನ ಒಲಿಸುವ’ ಕ್ರಿಯೆಯಲ್ಲಿಯೇ ತೊಡಗಿರುತ್ತಾರೆ. ಎಲ್ಲರೂ ಪ್ರಜ್ಞಾಪೂರ್ವಕವಾಗಿಯೋ ಅಪ್ರಜ್ಞಾಪೂರ್ವಕವಾಗಿಯೋ ತಮ್ಮ ತಮ್ಮ ನಂಬಿಕೆಗಳಿಗೆ ಬದ್ಧರೇ. ಆದರೆ ‘ಬದ್ಧ ಸಾಹಿತಿ’ (Committed Writer) ಎಂಬ ಪದಪುಂಜ ಬಹುತೇಕವಾಗಿ ಸಮಾಜವಾದಿ ರಾಷ್ಟ್ರಗಳಲ್ಲಿ, ಪ್ರಗತಿಗಾಮಿ, ಎಡಪಂಥೀಯ ಸಿದ್ಧಾಂತಗಳ ಬೆಳಕಿನಲ್ಲಿ ಬರೆಯುವ ಸಾಹಿತಿಗಳ ಬಗ್ಗೆಯೇ ಚಾಲ್ತಿಯಲ್ಲಿರುವುದನ್ನು ಗಮನಿಸಬೇಕು.
ತಮ್ಮನ್ನು ‘ಪ್ರಗತಿಗಾಮಿ’ ಎಂದು ಸ್ಪಷ್ಟವಾಗಿ ಗುರುತಿಸಿಕೊಳ್ಳುವ ಸಾಹಿತಿಗಳು ಇತಿಹಾಸವನ್ನು, ಭೂತವನ್ನು ಅರ್ಥೈಸಿಕೊಳ್ಳಲು ಒಂದು ಸಿದ್ಧಾಂತವನ್ನು (ಮಾರ್ಕ್ಸ್, ಲೋಹಿಯಾ, ಅಂಬೇಡ್ಕರ್ ಮುಂ) ಹಿನ್ನೆಲೆಯಾಗಿ ಬಳಸಿಕೊಳ್ಳುತ್ತ. ವರ್ತಮಾನದ ಅನೇಕ ದುರಂತಗಳ ಬೀಜಗಳನ್ನು ಇತಿಹಾಸದಲ್ಲಿ ಹುಡುಕುತ್ತ, ತಾವು ನಂಬಿದ ಮೌಲ್ಯಗಳ ದಿಕ್ಕಿನಲ್ಲಿ ವ್ಯವಸ್ಥೆ ಪುನರ್ ರೂಪಗೊಳ್ಳಬೇಕು ಎಂಬ ಪ್ರಾಮಾಣಿಕ ಆಶಯ ಧ್ವನಿಸುವ ರೀತಿಯಲ್ಲಿ ಸಾಹಿತ್ಯ ಸೃಷ್ಟಿ ಮಾಡತೊಡಗುತ್ತಾರೆ. ಇಂಥ ಅನೇಕ ಶಕ್ತಿಗಳು ಸಂಘಟಿತ ರೀತಿಯಲ್ಲಿ ಕೆಲಸ ಮಾಡತೊಡಗಿದಾಗ ಪ್ರಯತ್ನಕ್ಕೊಂದು ಸಮಷ್ಟಿರೂಪ ಬಂದು ಅದಕ್ಕೆ ಒಡೆದು ಕಾಣುವಂಥ ತೀವ್ರತೆಯೂ ಒದಗಿ ಬರುತ್ತದೆ. ಸಂಘಟನೆ ಒಂದೇ ಸಿದ್ಧಾಂತದ ಅಡಿಯಲ್ಲಿಯೋ (ಉದಾ: ದಲಿತ ಪ್ಯಾಂಥರ್ಸ, ಮಾರ್ಕ್ಸ್‌ವಾದಿ ಲೇಖಕರ ಸಂಘ, ಲೋಹಿಯಾವಾದಿಗಳ ಒಕ್ಕೂಟ). ಸಾಮಾನ್ಯ, ಶತ್ರುಗಳನ್ನು ಗುರುತಿಸುವಲ್ಲಿ ಹಾಗೂ ಒಟ್ಟಾರೆ ಸೈದ್ಧಾಂತಿಕ ಸಹಮತ ಸಾಧ್ಯವಾಗುವಲ್ಲಿ ಅನೇಕ ಸಿದ್ಧಾಂತಗಳ ಅಡಿಯಲ್ಲಿಯೋ (ಉದಾ: ಬಂಡಾಯ ಸಾಹಿತ್ಯ ಸಂಘಟನೆ) ನಡೆಸಬಹುದು.
ಇಂಥ ಸನ್ನಿವೇಶದಲ್ಲಿ ‘ಬದ್ಧತೆ’ ಎಂಬುದರ ಬಗ್ಗೆ ಇನ್ನೂ ಆಳವಾಗಿ ನಾವು ಯೋಚಿಸಬಹುದು. ಒಂದು ರಾಜಕೀಯ ಪಕ್ಷದ ಅಥವಾ ಸಂಘಟನೆಯ ಕಾರ್ಯಕರ್ತರಲ್ಲಿ ಇರುವ ಬದ್ಧತೆ ಬಹುತೇಕ ಏಕ ಆಯಾಮದ್ದು. ನಾಯಕ ಅಥವಾ ನಾಯಕರ ಒಂದು ಗುಂಪು ಒಂದು ಐಡಿಯಾಲಜಿಯನ್ನು ರೂಪಿಸಿಕೊಂಡ ಮೇಲೆ ಅದಕ್ಕೆ ಚಾಚೂ ತಪ್ಪದೆ, ಯಾವುದೇ ಪ್ರಶ್ನೆ ಹಾಕದೆ, ತಕರಾರು ತಗೆಯದೆ ನಿಷ್ಠನಾಗಿರುವುದು ಅನುಯಾಯಿಗಳು ತೋರುವ ಬದ್ಧತೆ ಇಂಥ ಒಂದು ಸಿದ್ಧಾಂತ ಪ್ರಾರಂಭದ ಹಂತದಲ್ಲಿ ಹೊರಗಡೆಯಿಂದ ಆಯಾತವಾಗಿದ್ದರೆ ಆ ಸಿದ್ದಾಂತದ ಯಾವ ಭಾಗವನ್ನು ಎಷ್ಟು ಮತ್ತು ಹೇಗೆ ಮತ್ತು ಯಾವಾಗ ಬಿಡುಗಡೆ ಮಾಡಬೇಕೆಂಬ ನಿರ್ಧಾರ ನಾಯಕಗಣದ್ದೇ (ಉದಾ, ಮಾರ್ಕ್ಸ್‌ವಾದನ್ನು ಇಂಡಿಯಾದ ಕಮ್ಯುನಿಸ್ಟ್ ನಾಯಕಗಣ ಹ್ಯಾಂಡಲ್ ಮಾಡುತ್ತಿರುವ ರೀತಿ.) ಇಲ್ಲಿ ಸಂಘಟನೆಯ ಕೆಳಗಿನ ಸ್ತರದಲ್ಲಿ ಸೈದ್ಧಾಂತಿಕ ಚರ್ಚೆಗಳು ಆಗುವುದು ಅಸಂಭವ. ಕಾರ್ಯಕರ್ತರ ಕೆಲಸವೆಂದರೆ ಆದೇಶಪಾಲನೆ: ಜಮಖಾನ ಹಾಸುವುದು, ಕರಪತ್ರ ಹಂಚುವುದು, ಮೆರೆವಣಿಗೆಯಲ್ಲಿ ಕೂಗುವುದು, ಗೋಳೀಬಾರಾದರೆ ಪ್ರಾಣತ್ಯಾಗ ಮಾಡಿ ಹುತಾತ್ಮರಾಗುವುದು ಅಷ್ಟೆ. ಇಂಥ ಪರಿಸ್ಥಿತಿಯಲ್ಲಿ ism (ವಾದ) ಎಂಬುದು ಚಲನಶೀಲತೆಯನ್ನು ಕಳೆದುಕೊಂಡು, ಜಡವಾಗಿ, ಒಂದು dogma ಆಗಿ, ಸಾಂಸ್ಥಿಕ ‘ಧರ್ಮ’ ಗಳ ಮಾದರಿಯಲ್ಲಿ. ಕಾಲದ ಆಗುಹೋಗುಗಳಿಗೆ ಪ್ರತಿಸ್ಪಂದಿಸುವ ಗುಣ ಕಳೆದುಕೊಂಡು, ವರ್ತಮಾನಕ್ಕೊಂದು ಹೊರೆಯಾಗುತ್ತ ಹೋಗುತ್ತದೆ. ಇಲ್ಲಿ ‘ಬದ್ಧತೆ’ ಎಂಬುದೂ ಜಡವಾಗುತ್ತದೆ: ಆರಾಧಾನೆಯಾಗುತ್ತದೆ, ಇಂಥ ಜಡವಾದ ಬದ್ಧತೆಯನ್ನು ‘ಮಲಬದ್ಧತೆ’ ಎಂದೇ ಕರೆಯಬಹುದೇನೋ! (ದೇಹದ ಒಂದು ಭಾಗದಲ್ಲಿ ಜಡವಾಗಿ ಕುಂತು ಉಂಡದ್ದು ಅರಗಲು, ಕೊಳೆತದ್ದು ಹೊರಹೋಗಲು ಆಸ್ಪದ ಕೊಡದಂಥ ಸ್ಥಿತಿ ಇದು.)
ರಾಜಕೀಯ ಪಕ್ಷ ಅಥವಾ ಸಂಘಟನೆಗಳ ಸಕ್ರಿಯ ಸದಸ್ಯರಾಗಿದಿದ್ದೂ, ಆ ನಿಟ್ಟಿನ ರಾಜಕೀಯ ಒಲವಿರುವ ‘ಸಾಹಿತಿ’ ಗಳಿಗೆ ಒಮ್ಮೊಮ್ಮೆ ಪೇಚಿನ ಪ್ರಸಂಗ ಬರುತ್ತದೆ. (ಪಕ್ಷದ ಒಳಗಿದ್ದರಂತೂ ಫಜೀತಿಯೇ) ಯಾಕೆಂದರೆ ಅನುಭವವನ್ನು ಕಪ್ಪು – ಬಿಳುಪಿನ ಸರಳೀಕರಣದಲ್ಲಿ ಸ್ವೀಕರಿಸಲು ಒಪ್ಪದ ಸಾಹಿತಿಯ ಪ್ರಜ್ಞೆ – ಸಂವೇದನೆ – ವಿವೇಕಗಳು ಅವನನ್ನು ಆರಾಧಾನೆಯ ಮಟ್ಟದ ‘ಬದ್ಧತೆ’ ಯ ನೆಲೆಯಲ್ಲಿ ಬಿಡಲಾರವು.
ಇಲ್ಲಿ ಬದ್ಧತೆಯ ಸ್ವರೂಪ ಹೇಗಿರಬೇಕು?
ಬದುಕಿನ ವಾಸ್ತವಕ್ಕೆ ಪ್ರಸ್ತುತವಾದ ಯಾವುದೇ ಸಿದ್ಧಾಂತ ಹೇಗೆ ನಿಜದ ಬೆಂಕಿಗೆ ತನ್ನನ್ನು ಸದಾಕಾಲ ಒಡ್ಡಿಕೊಳ್ಳುತ್ತ ಯಾವಾಗಲೂ ತಾಜಾ ಆಗಿ ಇರಬೇಕೋ. ಹಾಗೆಯೇ ‘ಬದ್ಧತೆ’ ಎಂಬುದು ಕೂಡ ತನ್ನ ಒಡಲಲ್ಲಿ ಸ್ವವಿಮರ್ಶೆಯ ಗುಣವನ್ನು ಅಡಕ ಮಾಡಿಕೊಳ್ಳಬೇಕಾಗುತ್ತದೆ. ಇದಕ್ಕೆ ವಿಮರ್ಶಾತ್ಮಕ ಬದ್ಧತೆ (Critical Commitment) ಅನ್ನಬಹುದೇನೋ. ಮುಟ್ಟಬೇಕಾದ ಗುರಿಯ ಬಗ್ಗೆ ಅಲಕ್ಷ್ಯ ತೋರದೆ. ಹಿಡಿದಿರುವ ದಾರಿಯ ದಿಕ್ಕನ್ನು ಬದಲಿಸದೆ, ದಾರಿಯ ಬಗ್ಗೆ ಇಕ್ಕೆಲಗಳ ಆಗು ಹೋಗುಗಳ ಬದಲಾವಣೆಯನ್ನು ಗಮನಿಸುತ್ತ ಇಂಥ ಬದ್ಧತೆಯ ಜೀವಂತಿಕೆಯನ್ನು ನಾವು ಕಾಪಾಡಿಕೊಳ್ಳಬಹುದು. ಒಂದೇ ಗುರಿಯತ್ತ ಸಾಗಿದ ಅನೇಕ ದಾರಿಗಳ ನಡುವೆ ಮಾತುಕತೆ ಪ್ರಾರಂಭವಾದರೆ ಮುಟ್ಟಬೇಕಾದ ಗುರಿಯನ್ನು ಆದಷ್ಟು ಬೇಗ ಮುಟ್ಟುವ ಸಾಧ್ಯತೆಯೂ ಇರುತ್ತದೆ.
ಇಡೀ ಇಂಡಿಯಾದಲ್ಲಿಯೇ ತೀರ ವಿಶಿಷ್ಟವಾದ ರೀತಿಯಲ್ಲಿ ಕಳೆದ ಒಂದು ದಶಕದಿಂದ ಕರ್ನಾಟಕದಲ್ಲಿ ಹರಳುಗಟ್ಟುತ್ತಿರುವ ಬಂಡಾಯ ಸಾಹಿತ್ಯ ಸಂಘಟನೆಯಂಥಾ ಪ್ರಯತ್ನ ನನ್ನ ಈ ಮಾತುಗಳ ಹಿನ್ನೆಲೆಯಲ್ಲಿದೆ. ಮಾರ್ಕ್ಸ್, ಲೋಹಿಯಾ, ಅಂಬೇಡ್ಕರ, ಪೆರಿಯಾರ್ ಮುಂತಾದವರ ಸಿದ್ಧಾಂತಗಳಿಂದ ಪ್ರೇರಣೆ ಪಡೆದವರ ಜೊತೆಗೇ, ಯಾವುದೇ ಒಂದು ವಾದಕ್ಕೆ ಬದ್ಧರಾಗದಿದ್ದರೂ ವ್ಯವಸ್ಥೆಯಲ್ಲಿ ಬದಲಾವಣೆಯನ್ನು ಪ್ರಾಮಾಣಿಕವಾಗಿ ಬಯಸುವ, ಅದಕ್ಕಾಗಿ ಸಂಘಟಿತ ಹೋರಾಟದ ಸಂಕಲ್ಪ ಉಳ್ಳ ಬಹುಸಂಖ್ಯಾತರ ಬೆಂಬಲ ಪಡೆದ ಇಂಥ ಸಂಘಟನೆ. ಅನೇಕ ‘ವಾದ’ಗಳ ನಡುವೆ ಇರಬಹುದಾದ ಸೂಕ್ಷ್ಮ ವೈರುಧ್ಯಗಳ ಬಗ್ಗೆ ಕೂದಲು ಸೀಳುವ ಚಿಂತನ – ಮಂಥನದಲ್ಲಿ ಶಕ್ತಿಯನ್ನೂ ಕಾಲವನ್ನೂ ಹರಣ ಮಾಡುತ್ತ ಕುಳಿತರೆ, ಅಷ್ಟರ ಮಟ್ಟಿಗೆ ನಾವು ಈಗಾಗಲೇ ಗುರುತಿಸಿರುವ ನಮ್ಮ ಸಾಮಾನ್ಯ ಶತ್ರುಗಳಿಗೆ ಹಾಯಾಗಿರಲು ಆಸ್ಪದ ದೊರೆಯುತ್ತದೆ.
ನಾಯಕತ್ವದ ಯಾವುದೇ ಶ್ರೇಣೀಕರಣವಿಲ್ಲದೆ ಸಮಾನತೆಯ ನೆಲೆಯಲ್ಲಿಯೇ ಕಾರ್ಯ ನಿರ್ವಹಿಸುತ್ತಿರುವ ಹಾಗೂ ನಿಷ್ಠುರ ಆತ್ಮವಿಮರ್ಶೆಯ ಬೆಂಕಿ ಮತ್ತು ಬೆಳಕಿನಲ್ಲಿ ಹೋರಾಟದ ಬಗ್ಗೆ ಸೈದ್ಧಾಂತಿಕ ಸ್ಪಷ್ಟತೆ ಕಂಡುಕೊಳ್ಳುತ್ತಿರುವ ಬಂಡಾಯ ಸಂಘಟನೆ ಮೂಲತಃ ಒಂದು ‘ಸಾಹಿತ್ಯಿಕ’ ಸಂಘಟನೆ ಆಗಿರುವುದರಿಂದಲೇ ಅದಕ್ಕೆ ಲೆಫ್ಟ್ – ರೈಟ್- ಲೆಫ್ಟ್ – ರೈಟ್ ಎಂಬ ಪಥಸಂಚಲನದ ಅಗತ್ಯ ಬೀಳುವುದಿಲ್ಲ. ಸಾಹಿತ್ಯ ಸೃಷ್ಟಿಗೆ ಪೂರಕವಾಗಿ ಹೋರಾಟ ಹಾಗೂ ಹೋರಾಟಕ್ಕೆ ಪೂರಕವಾಗಿ ಸಾಹಿತ್ಯ ಸೃಷ್ಠಿ – ಇವೆರಡೂ ಏಕಕಾಲಕ್ಕೆ ಸಂಭವಿಸುತ್ತಿರುವ ಅಪರೂಪದ ಸನ್ನಿವೇಶವಿದು. ಅಕ್ಷರಗಳು ಹೋರಾಟದ ‘ದಾಖಲೆ’ ಆಗುವುದರೊಂದಿಗೇ, ಅವು ‘ಕಲೆ’ಯೂ ಆಗಬೇಕಾದ ಅನಿವಾರ್ಯತೆಯಿಂದಾಗಿ ವಿಶಾಲ ಜನವರ್ಗವನ್ನು ತಲುಪುವ ದಿಕ್ಕಿನಲ್ಲಿ ಸಾಹಿತಿಯಾದವ ಭಾಷೆಯ ನುಡಿಗಟ್ಟನ್ನು ಬದಲಾಯಿಸಿಕೊಳ್ಳುತ್ತ. ಅದನ್ನು ಅನುಭವದ ಅವಿಷ್ಕಾರದ ಸಾಧನವಾಗಿ ಮತ್ತು ಸಂವಹನದ ಅರ್ಥಪೂರ್ಣ ಮಾಧ್ಯಮವನ್ನಾಗಿ ಬಳಸಿಕೊಳ್ಳಬೇಕಾಗುತ್ತದೆ. ಭಾಷೆ ಹಾಗೂ ಅನುಭವಗಳ ಪುನಃಸೃಷ್ಟಿಯ ಈ ಪ್ರಕ್ರಿಯೆ ಬದುಕಿನ ವಾಸ್ತವದ ಪುನಃಸೃಷ್ಟಿಯ ಒಂದು ಭಾಗವಾಗಿರುವುದು ಇಲ್ಲಿ ಮುಖ್ಯ.
ಇಲ್ಲಿ ಬದ್ಧತೆ ಎಂಬುದು ಒಂದು ಚಲನಶೀಲವಾದ ಪರಿಕಲ್ಪನೆಯಾಗಿರುತ್ತದೆ ಅದು ಸಾಮರಸ್ಯವೂ ಅಲ್ಲ, ಸನ್ಯಾಸವೂ ಅಲ್ಲ. ಸಾಹಿತಿ ಹಾಗೂ ಬದುಕಿನ ಸಂಬಂಧವೆಂದರೆ ಮಧ್ಯಬಿಂದು ಹಾಗೂ ಪರಿಘದ ಸಂ-ಬಂಧ.
-೧೯೯೦
 
ನಿತ್ಯ ವರ್ತಮಾನ: ಸಾಹಿತ್ಯ: ೧೨. ಪ್ರಗತಿಪರ ಚಳುವಳಿಗಳು: ಒಂದು ಇನ್ನೋಟ
ಮುಂದಿನ ನೋಟಕ್ಕೆ ‘ಮುನ್ನೋಟ’ ಅನ್ನುತ್ತಾರೆ: ಹಿಂದಿನ ನೋಟಕ್ಕೆ `ಹಿನ್ನೋಟ’ ಅನ್ನುತ್ತಾರೆ. ಹಾಗಾದರೆ ಇಂದಿನ ನೋಟಕ್ಕೆ ‘ಇನ್ನೋಟ’ ಅನ್ನಬಾರದೇಕೆ?
ಇಂದು ಎಂಬುದು ಹಿಂದು – ಮುಂದುಗಳ ಸಂಧಿ ಕಾಲ; ವರ್ತಮಾನದ ಒಂದು ಬಿಂದುವಿನಲ್ಲಿ ನಿಂತಾಗ ನಡೆದು ಬಂದ ದಾರಿಯೂ ಕಾಣುತ್ತದೆ; ಆ ದಾರಿ ಮುಂದೆ ಹಿಡಿಯಬಹುದಾದ ಗತಿಯನ್ನೂ ನಾವು ಊಹಿಸಬಹುದಾಗಿದೆ. ಭೂತದ ಅನುಭವದ ಆತ್ಮಾವಲೋಕನದ ಹಿನ್ನೆಲೆಯಲ್ಲಿ ಭವಿಷ್ಯದ ನಕಾಶವನ್ನು ನಾವು ಬರೆಯಲು ಸಾಧ್ಯವಾಗುವುದು ಈ ‘ಇನ್ನೋಟ’ ದ ನೆಲೆಯಿಂದ ಸಾಧ್ಯ.
ಇಂಥ ಒಂದು ವಿಚಾರ ಸಂಕಿರಣದಲ್ಲಿ ನಡೆಯಿತು. ಸಂಕಿರಣದ ವಿಷಯ: ಕರ್ನಾಟಕದಲ್ಲಿ ಪ್ರಗತಿಪರ ಚಳುವಳಿ: ಒಂದು ಅಭ್ಯಾಸ. ಕುವೆಂಪು ವಿಶ್ವವಿದ್ಯಾಲಯದ ಪ್ರಸರಾಂಗ ಮತ್ತು ಚಿತ್ರದುರ್ಗ ತಾಲೂಕಿನ ಕನ್ನಡ ಪರಿಷತ್ತು ಜಂಟಿಯಾಗಿ ಹಮ್ಮಿಕೊಂಡ ಈ ಕಾರ್ಯಕ್ರಮದಲ್ಲಿ ನಾನು ಪಾಲುಗೊಂಡದ್ದು. ಸಮಾರೋಪ ಭಾಷಣಕಾರನಾಗಿ. ಇಂಥ ಸಂದರ್ಭಗಳಲ್ಲೆಲ್ಲ ‘ಸಮಾರೋಪ ಸ್ಪೆಶಲಿಸ್ಟ್’ ಎಂದೇ ಕುಖ್ಯಾತನಾದ ನನ್ನನ್ನು ಸಮಾರೋಪಕ್ಕೆ ಆಮಂತ್ರಿಸುವುದರ ಹಿಂದೆ, ಕಾರ್ಯಕ್ರಮದುದ್ದಕ್ಕೂ ನಾನು ಕುರ್ಚಿಯಲ್ಲಿ ಕುಕ್ಕರಿಸಿ ನೋಟ್ಸ್ ಮಾಡಿಕೊಳ್ಳುವಂತೆ ಮಾಡುವ ಹುನ್ನಾರ ಇರುವುದು ನನಗೆ ಗೊತ್ತು. ಇದು ನನಗೆ ಪ್ರಿಯವಾದ ಕಾಯಕವೂ ಹೌದು.
*
ಉತ್ಸಾಹಿ ಗೆಳೆಯ ಚಿತ್ರಲಿಂಗಸ್ವಾಮಿ ಎಲ್ಲರನ್ನೂ ಸ್ವಾಗತಿಸಿದ ನಂತರ ಪ್ರಸಾರಾಂಗದ ಸಹನಿರ್ದೇಶಕ ಡಾ. ಕೇಶವ ಶರ್ಮ ವಿಚಾರ ಸಂಕಿರಣದ ಆಶಯವನ್ನು ವಿವರಿಸಿದರು. ನಮ್ಮ ದೇಶದ ಉತ್ಪನ್ನದ ಸಿಂಹಪಾಲನ್ನು ಕಬಳಿಸುತ್ತಿರುವ ನಮ್ಮ ಯುನಿವರ್ಸಿಟಿಗಳು ನಮ್ಮ ಬದುಕಿನ ಪ್ರವಾಹಕ್ಕೆ ಯಾವ ರೀತಿಯಲ್ಲೂ ಸ್ಪಂದಿಸದೆ ದ್ವೀಪಗಳಾಗಿ ಕಂಗೊಳಿಸುತ್ತಿರುವ ದುರಂತವನ್ನು ಒತ್ತಿ ಹೇಳಿದ ಶರ್ಮ, ಇಂಥದೊಂದು ಸಮಕಾಲೀನ ವಿಷಯದ ಬಗ್ಗೆ ಕುವೆಂಪು ವಿಶ್ವವಿದ್ಯಾಲಯದ ಪ್ರಸಾರಾಂಗ ಸಂವಾದ ಏರ್ಪಡಿಸಿದ್ದರ ಮಹತ್ವವನ್ನು ಎತ್ತಿ ತೋರಿಸಿ ‘ಚರ್ಚೆಗಾಗಿ ಆಹ್ವಾನಿಸಲ್ಪಟ್ಟವರು ಅಕೆಡಮಿಕ್ ಆಯಾಮದವರಾಗಿರದೆ ನೇರವಾಗಿ ಚಳುವಳಿಯಲ್ಲಿ ಪಾಲುಗೊಂಡವರೇ ಆಗಿದ್ದಾರೆ, ಎಂದು ಹೇಳಿದರು. ಮುಂದೆ ನಡೆದ ಎರಡು ಗೋಷ್ಠಿಗಳುದ್ದಕ್ಕೂ ನಡೆದ ಬಿಸಿ ಬಿಸಿ ಚರ್ಚೆ ಶರ್ಮರ ಮಾತಿಗೆ ಕನ್ನಡಿ ಹಿಡಿದಂತಿತ್ತು. ವಿಚಾರ ಸಂಕಿರಣವನ್ನು ಉದ್ಘಾಟಿಸಿದವರು ಎಸ್.ಜೆ.ಎಂ ಶಿಕ್ಷಣ ಸಂಸ್ಥೆಗಳ ಆಡಳಿತ ಅಧಿಕಾರಿ ಶ್ರೀ ಎಸ್. ಕೆ. ಬಸವರಾಜನ್. ಸ್ವಲ್ಪ ಮಾತಾಡಿದರೂ ಕೂಡಾ ಅವರು, ನೊಂದವರಿಗೆ ದನಿ ಕೊಡುವ ನಮ್ಮ ಜನಪರ ಚಳುವಳಿಗಳು ಒಮ್ಮೊಮ್ಮೆ ಅನಾಯಕತ್ವ ಒಳಜಗಳಗಳಿಂದಾಗಿ, ಮತ್ತೊಮ್ಮೆ ರಾಜಕಾರಣಿಗಳ ಪಿತೂರಿಯಿಂದಾಗಿ ಕಳೆಗುಂದುವ ವಾಸ್ತವವನ್ನು ಎತ್ತಿ ತೋರಿಸುತ್ತ ಬಸವ – ಮಾರ್ಕ್ಸ್ – ಲೋಹಿಯಾ – ಅಂಬೇಡ್ಕರರ ಪ್ರಗತಿಪರ ವಿಚಾರಧಾರೆಗಳನ್ನು ಮೈಗೂಡಿಸಿಕೊಳ್ಳುವ ಅಗತ್ಯವನ್ನು ಬಿಂಬಿಸಿದರು. ಪ್ರಸಾರಾಂಗದ ನಿರ್ದೇಶಕ ಡಾ. ಪಂಚಾಕ್ಷರಯ್ಯ ಕರ್ನಾಟಕದ ಸಂದರ್ಭದಲ್ಲಿ ನಮ್ಮ ವೀರಶೈವ ಸಂಸ್ಥೆಗಳು ಹೇಗೆ ಅರ್ಥಪೂರ್ಣವಾಗಿ ನಮ್ಮ ಪ್ರಗತಿಪರ ಚಳುವಳಿಗಳಿಗೆ ಪೂರಕವಾಗಿ ಕೆಲಸ ಮಾಡುತ್ತಿವೆ ಎಂದು ಸೂಚಿಸಿದರು.
೧೯೭೦ರ ದಶಕವನ್ನು ನಮ್ಮ ರಾಜ್ಯದ ಮಟ್ಟಿಗೆ ಚಳುವಳಿಗಳ ದಶಕವೆಂದೇ ಹೇಳಬೇಕು. ಕುವೆಂಪು ಮಾರ್ಗದರ್ಶನದಲ್ಲಿ ಲೋಹಿಯಾವಾದಿಗಳ ಸಮಾಜವಾದಿ ಯುವಜನ ಸಭಾ ಪ್ರಾರಂಭಿಸಿದ ಜಾತಿವಿನಾಶ ಚಳುವಳಿ. ದಲಿತ ಸಂಘರ್ಷ ಸಮಿತಿಯ ಹುಟ್ಟು. ಜೆ.ಪಿ ಆಂದೋಲನ ಮುನ್ನಡೆಸಿದ ನವನಿರ್ಮಾಣ ಸಮಿತಿ. ಕರ್ನಾಟಕ ಬರಹಗಾರರ ಮತ್ತು ಕಲಾವಿದರ ಒಕ್ಕೂಟ, ಕಮ್ಯುನಿಸ್ಟ ವಿಚಾರಧಾರೆಯು ಪ್ರಗತಿ ಪಂಥ. ಅಬ್ರಹಾಂ ಕೋವೂರರ ವೈಚಾರಿಕ ಆಂದೋಲನ, ಬಂಡಾಯ ಸಾಹಿತ್ಯ ಸಂಘಟನೆಯ ಪ್ರಾರಂಭ, ರೈತ ಚಳುವಳಿ ಇವೆಲ್ಲ ಆ ದಶಕಕ್ಕೆ ವಿಶಿಷ್ಟ ಸಾಂಸ್ಕೃತಿಕ ಮಹತ್ವ ಒದಗಿಸಿದ ಘಟನೆಗಳು, ಸಂಗತಿಗಳು. ೮೦ ಮತ್ತು ೯೦ರ ದಶಕದಲ್ಲಿ ಇವೆಲ್ಲ ಚಳುವಳಿಗಳ ಮುಂದುವರಿಕೆಯನ್ನು, ಏಳು ಬೀಳುಗಳನ್ನು ನಾವು ಕಾಣುತ್ತಿದ್ದೇವೆ. ಸದ್ಯದ ಹಂತದಲ್ಲಿ ಇವೆಲ್ಲ ದಣಿದುಕೊಂಡು, ಏದುಸಿರು ಬಿಡುತ್ತಿರುವಾಗ ಈ ಪ್ರಗತಿಪರ ಚಳುವಳಿಗಳು ಬಗ್ಗೆ ಒಂದು ವಿಚಾರ ಸಂಕಿರಣವನ್ನೇ ಏರ್ಪಡಿಸಿದ್ದು ಕುವೆಂಪು ವಿಶ್ವವಿದ್ಯಾಲಯಕ್ಕೆ, ಉಳಿದ ವಿಶ್ವವಿದ್ಯಾಲಯಗಳಿಗೆ ಇಲ್ಲದ ಒಂದು ಹಿರಿಮೆಯನ್ನು ತಂದು ಕೊಟ್ಟಿದೆ. (ಕಳೆದ ವರ್ಷ ‘ಬಂಡಾಯ ಸಾಹಿತ್ಯ’ ದ ಬಗ್ಗೆ ಒಂದು ವಿಚಾರ ಸಂಕಿರಣ ಮಾಡಿದ ಕೀರ್ತಿಯೂ ಕುವೆಂಪು ವಿ.ವಿ. ಯದೇ ಎಂಬುದನ್ನು ನೆನಪಿಡಬೇಕು)
*
ಮೊದಲ ಗೋಷ್ಠಿಯಲ್ಲಿ ‘ಕರ್ನಾಟಕದಲ್ಲಿ ರೈತ ಚಳುವಳಿಗಳ ಸ್ವರೂಪ’ದ ಬಗ್ಗೆ ಮಾತಾಡಿದ ಶ್ರೀ ಕೆ. ಟಿ. ಗಂಗಾಧರ ಅವರು ಕರ್ನಾಟಕ ರಾಜ್ಯ ರೈತ ಸಂಘದ ಪದಾಧಿಕಾರಿಯಾಗಿ ಮೊದಲಿನಿಂದಲೂ ರೈತ ಹೋರಾಟಗಳಲ್ಲಿ ಸಕ್ರಿಯವಾಗಿದ್ದವರು. ಒಂದು ನಿರ್ದಿಷ್ಟ, ಸೀಮಿತ ಉದ್ದೆಶದಿಂದ ಪ್ರಾರಂಭವಾದ ೧೯೫೦ರ ಕಾಗೋಡು ಸತ್ಯಾಗ್ರಹದಿಂದ ಮೊದಲುಗೊಂಡು ಸದ್ಯ ರಾಜಕೀಯ ಪಕ್ಷವಾಗಿ ರೂಪಗೊಂಡ ಕ. ರಾ. ರೈತಸಂಘದ ವರೆಗೆ ರೈತ ಚಳುವಳಿ ಹಾಯ್ದು ಬಂದ ಮುಜಲುಗಳನ್ನು ವ್ಯವಸ್ಥಿತವಾಗಿ ಗುರುತಿಸಿದ ಗಂಗಾಧರ ಅವರು ಮಾತಿನುದ್ದಕ್ಕೂ ನೋವಿನಿಂದ ಕೇಳಿದ ಪ್ರಶ್ನೆಗಳು: ದೇಶದ ಅನ್ನದಾತನೆಂದೂ, ನೇಗಿಲಯೋಗಿಯೆಂದೂ ಹೊಗಳಿಸಿಕೊಳ್ಳುವ ನಮ್ಮ ರೈತ ದೇಶಕ್ಕಾಗಿ ಸಾಕು ಸಾಕೆನ್ನುವಷ್ಟು ಉತ್ಪಾದನೆಯನ್ನು ಮಾಡಿಕೊಟ್ಟರು ಅವನೇಕೆ ಇನ್ನೂ ಕಂಗಾಲು ಪರಿಸ್ಥಿತಿಯಲ್ಲಿದ್ದಾನೆ? ಬಹು ಸಂಖ್ಯಾತರ ರೈತಮಕ್ಕಳೇ ಇಂದು ದೇಶದ ವಿದ್ಯಾವಂತ ವರ್ಗವಾಗಿದ್ದರೂ ಅವರೇಕೆ ರೈತ ಸಮಸ್ಯೆಗಳಿಗೆ ಸ್ಪಂದಿಸಿ ಸತ್ಯಾನ್ವೇಷಣೆಗೆ ಮುಂದಾಗುತ್ತಿಲ್ಲ?
ಸಮಸ್ಯೆಯ ಮೂಲಕ್ಕೇ ಕೈ ಹಾಕಿದ ಗಂಗಾಧರ ಅವರು. ಇಂದು ರೈತ ವ್ಯವಸಾಯ – ಕೈಗಾರಿಕೆಗೆ ಕಚ್ಚಾ ವಸ್ತು ಪೂರೈಸುವ ಮಾಧ್ಯಮ ಮಾತ್ರವಾಗಿ, ತನ್ನ ಉತ್ಪಾದನೆಗೆ ತಾನೇ ‘ಗಿರಾಕಿ’ ಯಾಗಿರುವ ವೈರುಧ್ಯವನ್ನು ವಿವರಿಸುತ್ತ. ರೈತರು ಸಂಘಟಿತರಾಗಿ ಚಳುವಳಿ ದಾರಿ ಹಿಡಿಯುವುದು ಅನಿವಾರ್ಯವಾಗಿತ್ತೆಂದೂ, ೨೬ ಜುಲೈ ೧೯೮೧ ರ ನರಗುಂದದ ಘಟನೆಯ ನಂತರ ರೈತಸಂಘ ಬೃಹತ್ ಚಳುವಳಿಯ ಸ್ವರೂಪ ತಾಳಿ. ೧೯೮೩ರಲ್ಲಿ ರಾಜಕೀಯ ಪಲ್ಲಟವನ್ನೇ ಉಂಟುಮಾಡಿದ್ದನ್ನೂ ನೆನೆದರು. ತಮ್ಮದು ಅನ್ಯಾಯದ ವಿರುದ್ಧ ‘ಅಹಿಂಸಾತ್ಮಕ ಚಳುವಳಿ’ ಯಾಗಿದ್ದರೂ, ಅದನ್ನು ‘ಬಂಡಾಯ’ ವೆಂದು ಹೆಸರಿಸಿ ಈವರೆಗೆ ೧೪೬ ರೈತರ ಬಲಿ ತೆಗೆದುಕೊಂಡದ್ದನ್ನು ಉಲ್ಲೇಖಿಸಿದ ಅವರು ಪ್ರಸ್ತುತ ಸಂದರ್ಭದಲ್ಲಿ ಗ್ಯಾಟ್ ಒಪ್ಪಂದ ಡಂತೆಲ್ ಪ್ರಸ್ತಾವನೆಗಳ ಮೂಲಕ, ಅಂತಾರಾಷ್ಟ್ರೀಯ ಪಾತಳಿಯನ್ನು ನಮ್ಮ ಇಡೀ ಬದುಕಿನ ವ್ಯವಸ್ತೆಯನ್ನೇ ನಿಯಂತ್ರಣಕ್ಕೆ ತೆಗೆದುಕೊಳ್ಳುತ್ತಿರುವ ಬಹುರಾಷ್ಟ್ರೀಯ ಕಂಪನಿಗಳ ಕುಟಿಲ ಕಾರಸ್ಥಾನದ ವಿರುದ್ದ ನಾವು ‘ಸಮಗ್ರವಾಗಿ’ ಚಳುವಳಿ ಮಾಡಬೇಕೆಂದು ಹೇಳಿದರು. “ರೈತ ಸಾಲಗಾರನಲ್ಲ; ಸರಕಾರವೇ ಬಾಕಿದಾರ” ಎಂದು ರೈತ ಸಂಘ ಹೇಳುತ್ತಿರುವ ಮಾತಿನ ಸತ್ಯವನ್ನು ನಮ್ಮ ಬುದ್ದಿಜೀವಿ ವರ್ಗ ಅರಿಯಬೇಕಾಗಿದೆ. ಎಂದ ಗಂಗಾಧರರು, ರೈತ ಚಳುವಳಿ ೧೨ನೆಯ ಶತಮಾನದ ಶರಣ ಚಳುವಳಿಯಂತಿದೆಯೇ ಹೊರತು ಯಾವುದೇ ವರ್ಗದ ಅಥವಾ ಪ್ರತಿಷ್ಠೆಯ ಚಳುವಳಿಯಲ್ಲ – ಎಂದು ಸ್ಪಷ್ಟ ಪಡಿಸಿದರು.
‘ಕರ್ನಾಟಕಲ್ಲಿ ಕಾರ್ಮಿಕ ಚಳುವಳಿಯ ತಾತ್ವಿಕ ಸಮಸ್ಯೆಗಳು’ ಕುರಿತು ಮಾತಾಡಿದ ಡಾ. ಸಿದ್ಧನಗೌಡ ಪಾಟೀಲ ಕೂಡ, ಕೇ. ಟಿ. ಗಂಗಾಧರರಂತೆ, ಜನಪರ ಆಂದೋಲನಗಳಲ್ಲಿ ಇಡಿಯಾಗಿ ತೊಡಗಿಸಿಕೊಂಡವರು. ರೈತ ಚಳುವಳೀ ಕುರಿತ ಚರ್ಚೆಯಲ್ಲಿ ಎತ್ತಲಾದ ಎಳೆಗಳನ್ನೇ ಮುಂದುವರಿಸಿದ ಅವರು, ಅನೇಕ ಆದರ್ಶಗಳ ನೆಲೆಯಲ್ಲಿ ಸಂಘಟನೆಗಳು ಹುಟ್ಟಿದರೂ ನಿಷ್ಠುರ ವಾಸ್ತವದಲ್ಲಿ ಅವು ಅನಿವಾರ್ಯವಾಗಿ ಅನೇಕ ರಾಜಿಗಳನ್ನು ಮಾಡಿಕೊಳ್ಳಬೇಕಾಗುತ್ತದೆ ಎಂದರು. ಯಾವುದೇ ಚಳುವಳಿಯ ಮುಂಚೂಣಿಯಲ್ಲಿ ಕಾರ್ಮಿಕ ವರ್ಗವಿರಬೇಕು; ಅದಕ್ಕೆ ಬೆನ್ನೆಲುಬಾಗಿ ರೈತವರ್ಗವಿರಬೇಕು – ಎಂಬ ಕಾರ್ಲಮಾರ್ಕ್ಸ್‌ನ ಆಶಯ, ಇಂಡಿಯಾದ ಸಂದರ್ಭದಲ್ಲಿ, ಎಷ್ಟರಮಟ್ಟಿಗೆ ಈಡೇರಿದೆ? ಗುಣಾತ್ಮಕ ಬದಲಾವಣೆ ಎಷ್ಟರ ಮಟ್ಟಿಗೆ ಆಗಿದೆ? ಈ ಪ್ರಶ್ನೆಯನ್ನು ಕೇಳಿಕೊಂಡ ಸಿದ್ದನಗೌಡ, ಇಂಥ ಬದಲಾವಣೆ ನಿರೀಕ್ಷಿಸಿದ ಮಟ್ಟದಲ್ಲಿ ಆಗಿಲ್ಲ ಎಂದು ಒಪ್ಪಿಕೊಳ್ಳುತ್ತ. ಕಾರ್ಮಿಕ ಚಳುವಳಿ ಕೇವಲ ‘ಸೌಲಭ್ಯಗಳ ಸಲುವಾಗಿ ಮಾಡುವ ಚಳುವಳಿ’ಯಾದುದನ್ನು ವಿವರಿಸಿದರು. ನಮ್ಮ ದೇಶದ ಶ್ರೇಣಿಕೃತ ಜಾತಿ ವ್ಯವಸ್ಥೆ ಕಾರ್ಮಿಕ ಚಳುವಳಿಗಳ ಮೇಲೆ ಮಾಡಿದ ಪರಿಣಾಮಗಳನ್ನು ಉಲ್ಲೇಖಿಸಿದ ಅವರು, ಈ ದಶಕದಲ್ಲಿ ಖಾಸಗೀಕರಣದ ಬೆನ್ನು ಹತ್ತಿದ ನಮ್ಮ ಸರಕಾರ ತನ್ನ exit policy ಮತ್ತು golden shake plociy ಗಳಿಂದಾಗಿ ಬೃಹತ್ ಯಂತ್ರೀಕರಣದಿಂದಾಗಿ ಈ ದೇಶದ ‘ದುಡಿಯುವ ವರ್ಗ’ ವನ್ನು ಕೇವಲ ‘ವಿಜ್ಞಾನಿಗಳು ಮತ್ತು ತಂತ್ರಜ್ಞಾನಿಗಳು’ ವರ್ತುಳಕ್ಕೆ ಸೀಮಿತಗೊಳಿಸುವ ಅಪಾಯದ ವಿರುದ್ದ ಎಚ್ಚರಿಸಿದರು. ೩೦-೧೨-೧೬೦೦ ರಂದು ಈ ದೇಶಕ್ಕೆ ಕಾಲಿಟ್ಟ ಈಸ್ಟ್ ಇಂಡಿಯಾ ಕಂಪನಿಗೂ, ಈಗ ಗ್ಯಾಟ್ ಮೂಲಕ ಪ್ರವೇಶಿಸುತ್ತಿರುವ ಬಹುರಾಷ್ಟ್ರೀಯ ಕಂಪನಿಗಳಿಗೂ ಇರುವ ಸಾಮ್ಯ ವಿವರಿಸಿದ ಅವರು, ಬರಲಿರುವ ಗಂಡಾಂತರದ ವಿರುದ್ಧ ಪ್ರಗತಿಪರರೆಲ್ಲ. ತಮ್ಮ ಸೈದ್ದಾಂತಿಕ ಸೂಕ್ಷ್ಮಗಳನ್ನು ಬದಿಗಿರಿಸಿ. ಹೋರಾಡುವ ಅನಿವಾರ್ಯತೆಯನ್ನು ಬಿಂಬಿಸಿದರು.
ನಿರುದ್ಯೋಗ, ಅದರಿಂದಾಗಿ ಮದುವೆಯಾಗದಿರುವುದು, ಅದರಿಂದಾಗಿ ಉಂಟಾದ ಹತಾಶೆಗಳನ್ನು ಹೊಂದಿದ ಯುವಜನಾಂಗವನ್ನು ಸ್ಟಾರ್ ಟಿ.ವಿ ಗಳ ಜಾಲದಿಂದಾಗಿ ಲೈಂಗಿಕತೆ ಮತ್ತು ಅಪರಾಧ (sex and crime)ಗಳ ವಿಷವರ್ತುಲದಲ್ಲಿ ನೂಕುವ ವರ್ತಮಾನದ ವ್ಯವಸ್ಥೆಯತ್ತ ಗಮನ ಸೆಳೆದ ಸಿದ್ದನಗೌಡರು, ನಮ್ಮ ದೇಶದ ಹಬ್ಬ-ಹುಣ್ಣಿಮೆ-ಜಾತ್ರೆಗಳ ಸಂದರ್ಭಗಳನ್ನು ಪ್ರಗತಿಪರರು ಸರಿಯಾಗಿ ಬಳಸಿಕೊಂಡು ನಮ್ಮ ಜನತೆಯ ಸಾಂಸ್ಕೃತಿಕ ಹಸಿವನ್ನು ಏಕೆ ಹಿಂಗಿಸಲು ಪ್ರಯತ್ನಿಸಬಾರದು? – ಎಂಬ ಸೂಚನೆಯನ್ನು ಮುಂದಿಟ್ಟರು.
ಗೋಷ್ಠಿಯ ಅಧ್ಯಕ್ಷತೆ ವಹಿಸಿದ್ದ ಪತ್ರಕರ್ತ ಬಾ. ಮ. ಬಸವರಾಜಯ್ಯ ತಮ್ಮದೇ ಉದಾಹರಣೆಯೊಂದಿಗೆ ಇಡೀ ದುರಂತವನ್ನು ಕಣ್ಣೆದುರು ತಂದರು: “ನಾನೊಬ್ಬ ರೈತನ ಮಗ. ನಮಗೆ ೧೦ ಎಕರೆ ಜಮೀನು. ನಮ್ಮ ಅಜ್ಜನಿಗೆ ೬೦೦ ರೂ ಸಾಲವಿತ್ತು: ಅಪ್ಪನ ಸಾಲ ೬೦೦೦ ರೂ: ಈಗ ನನ್ನ ಸಾಲ ೬೦೦೦೦ ರೂ. ಆದರೆ ನಮ್ಮ ಕಣದಲ್ಲಿ ಸ್ವಲ್ಪ ಭಾಗದಲ್ಲಿ ಆಶ್ರಯ ಪಡೆದ ವ್ಯಕ್ತಿ ದಲ್ಲಾಳಿಯಾಗಿ, ಮುಂದೆ ವ್ಯಾಪಾರಿಯಾಗಿ ೫೦ ಲಕ್ಷ ರೂ. ಗಳಿಸಿದ: ಶ್ರೀಮಂತನಾಗಿ ಮಾರುತಿ ಕಾರಿನಲ್ಲಿ ಮೆರೆದ”.
*
ದಲಿತ ಸಂಘರ್ಷ ಸಮಿತಿಯ ಒಡನಾಡಿ ಹಾಗೂ ಬಂಡಾಯ ಸಾಹಿತ್ಯ ಸಂಘಟನೆಯ ರಾಜ್ಯ ಸಂಚಾಲಕರಲ್ಲಿ ಒಬ್ಬರಾಗಿರುವ ಸಿ. ಕೆ. ಮಹೇಶ ಕಳೆದ ಎರಡು ದಶಕದ ದಲಿತ ಚಳುವಳಿಯನ್ನು ಕಟುವಾದ ಆತ್ಮ ವಿಮರ್ಶೆಯ ನೆಲೆಯಲ್ಲಿಯೇ ವಿಶ್ಲೇಷಿಸಿದರು. ಮೀಸಲಾತಿ ಮೂಲಕ ಬಂದಿರುವ ಪ್ರಜ್ಞಾವಂತ ದಲಿತ ವರ್ಗ ಇಡೀ ದಲಿತ ಸಮುದಾಯದ ಸಾಂಸ್ಕೃತಿಕ ಆರ್ಥಿಕ, ಸಾಮಾಜಿಕ ನೋವನ್ನು ಅರಿತು, ಅನುಭವಿಸಿ, ಮುಖ್ಯವಾಗಿ ‘ಸ್ವಾಭಿಮಾನ’ ಮತ್ತು ‘ಸ್ವಾವಲಂಬನೆ’ಯ ನೆಲೆಯಲ್ಲಿ ಸಾಮಾಜಿಕ ಮತ್ತು ಆರ್ಥಿಕ ಹೋರಾಟ ಪ್ರಾರಂಭಿಸಿದ್ದನ್ನು ನೆನೆಯುತ್ತ, ಬುದ್ಧ – ಬಸವ – ಮಾರ್ಕ್ಸ್ – ಅಂಬೇಡ್ಕರರ ಪರಂಪರೆಯಲ್ಲಿ ಬ್ರಾಹ್ಮಣ್ಯದ ವಿರುದ್ಧ ನಡೆಸಿದ ಹೋರಾಟ. ಎರಡು ಪ್ರಸಂಗಗಳಲ್ಲಿ ಮಾತ್ರ (೧. ನನ್ನ ಮನೆಯ ನೀರು ಕುಡಿಯಲು ಬಾ ಎಂದು ಬ್ರಾಹ್ಮಣರಿಗೆ ಹೇಳಿದ್ದು. ೨. ದಲಿತರ ರಕ್ತದ ಹನಿಗಳನ್ನು ಪ್ರಧಾನಿಗೆ ಕಳಿಸಿದ್ದು.) ದಾರಿ ತಪ್ಪಿತೆಂದು ಹೇಳಿದ ಮಹೇಶ. “ನಮ್ಮದು ನಮ್ಮ ಹಕ್ಕಿಗಾಗಿ ಹೋರಾಟವಾಗಬೇಕೇ ಹೊರತು, ಯಾಚನೆಯ ಮೂಲಕ ಅಲ್ಲ “ಎಂದು ಸ್ಪಷ್ಟಪಡಿಸಿದರು. ಏಳು ದಶಕಗಳಿಂದ ಇಂಡಿಯಾ ನೆಲದ ಮೇಲಿರುವ ಕಮ್ಯುನಿಸ್ಟರು ‘ಜಾತಿ’ಯ ವಾಸ್ತವ ಅಸ್ತಿತ್ವವನ್ನು ಗುರುತಿಸುವಂತೆ ಮಾಡಿದ್ದು. ಬಸವನ ಪ್ರಭಾವದಿಂದಾಗಿ ದಲಿತರೊಳಗಡೆಯೇ ಬೇರೆ ಜಾತಿಯವರ ಸಂವಹನ ಸಾಧ್ಯವಾದದ್ದು, ಮೀಸಲಾತಿಯಿಂದಾಗಿ ಅರಿವಿನ ಬಗ್ಗೆ ಹೆಚ್ಚುತ್ತಿರುವ ದಾಹ. ಸಿದ್ಧಾಂತ – ಸಂಘಟನೆ – ಸಂಘರ್ಷಗಳ ಪಾತಳಿಯಲ್ಲಿ ಕಂಡುಬರುವ ಸಾಂಗತ್ಯ – ಇವೆಲ್ಲ ದಲಿತ ಚಳುವಳಿಯ ಗುಣಾತ್ಮಕ ಸಾಧನೆಗಳೆಂದು ಗುರುತಿಸಿದ ಮಹೇಶ. ಈಗ ಬರುತ್ತಿರುವ ಗ್ಯಾಟ್ ಪಿಡುಗು ಕೂಡ ಮಹಾಬ್ರಾಹ್ಮಣ್ಯದ ಮತ್ತೊಂದು ಮುಖವೇ ಎಂದು ಒತ್ತಿಹೇಳಿ ನಮ್ಮ ನೆಲದ ನೈಜ ಉಪಸಂಸ್ಕೃತಿಗಳನ್ನೇ ಸಮೂಲ ನಾಶಪಡಿಸುವ ಇಂಥ ಪ್ರಯತ್ನದ ವಿರುದ್ಧ ಸಮಗ್ರ ಚಳುವಳಿ ಈಗ ಅನಿವಾರ್ಯ ಎಂದು ಹೇಳಿದರು.
ಸಮಕಾಲಿನ ಸಂದರ್ಭದಲ್ಲಿ ಕರ್ನಾಟಕ ಕಂಡ ಮತ್ತೊಂದು ದೊಡ್ಡ ಚಳುವಳಿ ಎಂದರೆ ‘ಗೋಕಾಕ ಚಳುವಳಿ’ ಎಂದೇ ಪ್ರಸಿದ್ಧವಾದ ೧೯೮೨ – ೮೩ ರ ಕನ್ನಡ ಚಳುವಳಿ, ಈ ಭಾಷಾ ಚಳುವಳಿಯ ಬೇರೆ ಬೇರೆ ಹಂತಗಳನ್ನು ಗುರುತಿಸಿದವರು ಪತ್ರಕರ್ತ ಗುಡಿಹಳ್ಳಿ ನಾಗರಾಜ ಹೈಸ್ಕೂಲಿನ ಭಾಷಾ ಪಠ್ಯಕ್ರಮದಲ್ಲಿ ಸಂಸ್ಕೃತದ ಸ್ಥಾನ ಯಾವುದು? – ಎಂಬ ಬಗ್ಗೆ ಹುಟ್ಟಿದ ವಿವಾದ, ನಂತರದ ದಿನಗಳಲ್ಲಿ ಅನೇಕ ಪ್ರೇರಣೆಗಳಿಂದಾಗಿ ಕರ್ನಾಟಕಲ್ಲಿ ಜನಭಾಷೆಯಾದ ಕನ್ನಡಕ್ಕೇ ಅಗ್ರಸ್ಥಾನ ಘೋಷಣೆಯೊಂದಿಗೆ ಸುರುವಾದ ಹೋರಾಟಕ್ಕೆ ಜಯ ಸಿಕ್ಕಿದ್ದು ಇತ್ತೀಚಿನ ಸುಪ್ರೀಂಕೋರ್ಟಿನ ತೀರ್ಮಾನದ ನಂತರವೇ. ಈ ನಡುವಿನ ಅವಧಿಯಲ್ಲಿ ಪ್ರಾರಂಭದಲ್ಲಿ ಚಳುವಳಿಯನ್ನು ಹುಟ್ಟುಹಾಕಿದ ಬಂಡಾಯ ಸಾಹಿತ್ಯ ಸಂಘಟನೆ ನಂತರದ ಹಂತದಲ್ಲಿ ಹಿಂದೆ ಸರಿದದ್ದು. ಕೆಲವು ಕಡೆ ಆರ್‌.ಎಸ್. ಎಸ್. ದಂಥ ಜನವಿರೋಧಿ ಸಂಘಟನೆಗಳು ಚಳುವಳಿಗೆ ಕೋಮುವಾದಿ ಸ್ವರೂಪ ಕೊಟ್ಟಿದ್ದು ಸದ್ಯದಲ್ಲಿ ಬೆಂಗಳೂರಿನ ಕನ್ನಡ ಚಳುವಳಿಗಾರರು ಬೆಂಗಳೂರಿನಲ್ಲಿಯ ಸಮಸ್ಯೆಗಳೇ ಇಡೀ ರಾಜ್ಯದ ಸಮಸ್ಯೇಗಳೇನೋ ಎಂಬಂತೆ ವರ್ತಿಸುತ್ತಿರುವುದು – ಇವೇ ಮುಂತಾದ ಅಂಶಗಳನ್ನು ಚರ್ಚಿಸಿದ ನಾಗರಾಜರು. ಕೇಂದ್ರೀಕೃತ ಆರ್ಥಿಕ ನೀತಿಯಿಂದಾಗಿ ಹಿಂದಿಯ ಹೇರಿಕೆ, ಕಾನ್ವೆಂಟಿನ ವ್ಯಾಮೋಹದಿಂದಾಗಿ ಇಂಗ್ಲೀಷಿನ ಆಕ್ರಮಣ, ಭಾಷಾಭಿಮಾನದ ಹೆಸರಿನಲ್ಲಿ ಇತರ ಭಾಷೆಗಳ ಬಗ್ಗೆ ಪ್ರಜಾಸತ್ತಾತ್ಮಕ ನಿಲುವು ತಾಳದಿರುವುದು ಮುಂತಾದ ಗಂಡಾಂತರಗಳನ್ನು ಎತ್ತಿ ತೋರಿಸಿದರು. ಕನ್ನಡ ಚಳುವಳಿ ಎಂಬುದು ಒಟ್ಟು ಸಾಮಾಜಿಕ ಬದಲಾವಣೆಯ ಅಂಗವಾಗಿರಬೇಕೇ ಹೊರತು. ತಾನೇ ಸ್ವಯಂಭೂ ಆಗಲು ಸಾಧ್ಯವಿಲ್ಲ ಎಂಬುದು ಅವರ ಆಶಯ ಶಿಕ್ಷಣ, ಆಡಳಿತ, ಕಾನೂನುಗಳೆಲ್ಲ ಕನ್ನಡಮಯವಾದಾಗ ಮಾತ್ರ ಕನ್ನಡ ಕಲಿಕೆ ಎಂಬುದು ಅನಿವಾರ್ಯವಾಗುತ್ತದೆ ಎಂಬ ನಾಗರಾಜರ ಅಭಿಪ್ರಾಯ ಎಲ್ಲರೂ ಒಪ್ಪುವಂತಿತ್ತು.
ಬಂಡಾಯ ಸಾಹಿತ್ಯ ಸಂಘಟನೆಯ ಇನ್ನೊಬ್ಬ ರಾಜ್ಯ ಸಂಚಾಲಕ ಆರ್‌. ವಿ. ಭಂಡಾರಿ ೨ನೆ ಗೋಷ್ಠಿಯ ಅಧ್ಯಕ್ಷರು. ಇಂಡಿಯಾದ ಸಂಕೀರ್ಣ ಸಂದರ್ಭದಲ್ಲಿರುವ ಜಾತಿ, ವರ್ಗ, ಜಾತಿಯಲ್ಲಿ ವರ್ಗ, ವರ್ಗದಲ್ಲಿ ಜಾತಿ ಮುಂತಾದವುಗಳ ವಿಶ್ಲೇಷಣೆ ಮಾಡಿದ ಭಂಡಾರಿಯವರು, ದಶಕಗಳ ಹಿಂದೆಯೇ ಏಕಾಂಗಿಯಾಗಿ ಪುರೋಹಿತಶಾಹಿಯ ವಿರುದ್ಧ ‘ಸರ್ವರಿಗೆ ಸಮಪಾಲು, ಸರ್ವರಿಗೆ ಸಮಬಾಳು’ ಎಂದು ಹೋರಾಡಿದ ಕುವೆಂಪು ಹೆಸರಿನ ವಿಶ್ವವಿದ್ಯಾಲಯ ಇಂಥದೊಂದು ವಿಚಾರ ಸಂಕಿರಣ ಏರ್ಪಡಿಸಿದ್ದು ಅಭಿನಂದನೀಯ ಅಂದರು.
*
ಇಡೀ ವಿಚಾರ ಸಂಕಿರಣದ ಹೆಚ್ಚುಗಾರಿಕೆ ಎಂದರೆ ಪ್ರತಿಯೊಂದು ಪ್ರಬಂಧದ ನಂತರ ನಡೆಯುತ್ತಿದ್ದ ಚರ್ಚೆ, ವಿವಾದ. ನಾನು ಹೆಸರಿಗೆ ಸಮಾರೋಪ ಭಾಷಣಕಾರನಾಗಿದ್ದರೂ ಇಂಥ ಚರ್ಚೆಯ ಅನೇಕ ಹಂತಗಳಲ್ಲಿ ಪಾಲುಗೊಳ್ಳಲೇ ಬೇಕಾಗಿತ್ತು. ಕರ್ನಾಟಕದ ರೈತ ಚಳುವಳಿ ಕೇವಲ ದೊಡ್ಡ ರೈತರ ಚಳುವಳಿಯಾಗಿದೆಯೇ? ಕೃಷಿ – ಕಾರ್ಮಿಕರ ಬಗ್ಗೆ ಅಲಕ್ಷ್ಯ ತಾಳಿದೆಯೆ? – ಎಂಬ ಪ್ರಶ್ನೆಗಳನ್ನು ನಾನು ಎತ್ತಿದಾಗ ಕೆ. ಟಿ. ಗಂಗಾಧರರು ಸಮರ್ಪಕವಾಗಿ ಉತ್ತರಿಸಿದರು ಆದರೆ ಬದನವಾಳು ಅವರ, “ದ. ಸಂ . ಸ ವನ್ನು ಬ್ಯಾನ್ ಮಾಡಬೇಕು.” ಎಂದು ಹೇಳಿದರೆನ್ನಲಾದ ವರದಿಯ ಬಗ್ಗೆ ಗಂಗಾಧರರು, “ಅವರೊಂದಿಗೆ ಮಾತಾಡಿ ಹೇಳುತ್ತೇನೆ” ಎನ್ನಬೇಕಾಯಿತು.
ಇಂಡಿಯಾದ ಕಮ್ಯುನಿಸ್ಟರು ಇಲ್ಲಿಯ ‘ಜಾತಿ’ ಯನ್ನು ಬೇಕೆಂತಲೇ ಮರೆತು, ಕೇವಲ ‘ವರ್ಗ’ ದ ಬಗ್ಗೆ ಮಾತಾಡಿದ್ದರಿಂದ ಅವರು ತಮ್ಮ ದೇಶದಲ್ಲಿಯೇ ‘ಪರದೇಶಿ’ಗಳಾಗ ಬೇಕಾಯಿತು ಅಂತ ನಾನಂದಾಗ, ಗೆಳೆಯರೊಬ್ಬರು, “ಸೋಶಲಿಸ್ಟರು ಪರದೇಶಿಗಳಾದಷ್ಟು ಕಮ್ಯುನಿಸ್ಟರು ಆಗಿಲ್ಲ “ಅಂದರು. ನಾನು ಮತ್ತೆ ಮುಂದೆ ಹೋಗಿ ಈ ಗೆಳೆಯರಿಗೆ ಮತ್ತಷ್ಟು ಖುಷಿಯಾಗುವಂತೆ ಹೇಳಿದೆ: “ಸೋಶಲಿಸ್ಟರು “ಮುಖ್ಯ ಸಿದ್ದಾಂತ ವಿಕೇಂದ್ರೀಕರಣ, ಡಿಸೆಂಟ್ರಲೈಜೇಶನ್, ಅದಕ್ಕನುಗುಣವಾಗಿ ನಮ್ಮ ಮುಖಂಡರು ಎಲ್ಲ ಪಕ್ಷಗಳಲ್ಲಿ ಸೇರಿಕೊಂಡು, ಅಲ್ಲಿಯೇ ಲಿಂಗೈಕ್ಯರಾಗಿ. ಡಿಸೆಂಟ್ರಲೈಜ್ ಆಗಿದ್ದಾರೆ!”
ರೈತ ಸಂಘ ದಲಿತ ವಿರೋಧಿಯೇ ಎಂಬ ಚರ್ಚೆ ನಡೆದಾಗ, ಗಂಗಾಧರ ಅವರು ಇತ್ತೀಚಿಗೆ ನಡೆದ ಮಂಡಲ ಪಂಚಾಯ್ತಿ ಚುನಾವಣೆಯಲ್ಲಿ ತಮ್ಮ ಕ್ಷೇತ್ರದಲ್ಲಿ ದಲಿತ ಮಹಿಳೆಯನ್ನು ಅಧ್ಯಕ್ಷೆಯನ್ನಾಗಿ ಮಾಡಿದ ದೃಷ್ಟಾಂತ ಕೊಟ್ಟರು. ಆ ಮಹಿಳೆಯಿಂದಲೇ ಊರ ದೇವಸ್ಥಾನದಲ್ಲಿ ಪೂಜೆ ಮಾಡಿಸುವ ಸಂಕಲ್ಪದ ಬಗ್ಗೆ ಅವರು ಮಾತಾಡಿದಾಗ, ನನಗೆ ಯಾಕೋ ಅನಂತಮೂರ್ತಿಯವರ ಭಾರತೀಪುರದ ಜಗನ್ನಾಥನ ‘ಕ್ರಾಂತಿ’ಯ ನೆನಪಾಗಿ, ‘ಇದೂ ಕೂಡ ಯಥಾಸ್ಥಿತಿಯ ಮುಂದುವರಿಕೆಯೇ ಅಲ್ಲವೇ!’ ಅಂತ ಕೇಳಿದೆ.
ನನ್ನನ್ನು ಬಹಳವಾಗಿ ಕಾಡುತ್ತಿರುವ ಪ್ರಶ್ನೆ ನಮ್ಮ ‘ಉಪಸಂಸ್ಕೃತಿ’ಗಳೆಂದು. ನಮ್ಮ ಉಪಸಂಸ್ಕೃತಿಗಳು ಬಹುತೇಕವಾಗಿ ವೈದಿಕಶಾಹಿಯ ‘ಯಜಮಾನ’ ಸಂಸ್ಕೃತಿಯ ಅನೇಕ ಮೌಲ್ಯಗಳನ್ನು ಅನುಕರಣ ಮಾಡುತ್ತಿರುವಾಗ ಇವುಗಳನ್ನು ಉಳಿಸಿಕೊಳ್ಳಲು ಪ್ರಯತ್ನಿಸುವುದು ಸಮಂಜಸವೇ? ಹಂಸಕ್ಷೀರ ನ್ಯಾಯ ಮಾಡಬೇಕೆಂದರೆ ಇದು ಹಾಲು, ಇದು ನೀರು ಅಂತ ಪರೀಕ್ಷೆ ಮಾಡುವುದು ಹೇಗೆ? ಇದು ಇನ್ನೂ ಗಂಭೀರವಾಗಿ ಚರ್ಚಿಸಬೇಕಾದ ವಿಷಯ ಹಾಗೆಯೇ ನಮ್ಮ ಹಬ್ಬ, ಹುಣ್ಣಿಮೆಗಳನ್ನು ‘ಸಾಂಸ್ಕೃತಿಕ ಹಸಿವು’ ನೀಗಿಸಲು ಉಪಯೋಗಿಸಬೇಕು ಎಂಬ ಸಿದ್ದನಗೌಡ ಪಾಟೀಲರ ಸೂಚನೆಯನ್ನು ಕೂಡ ಚರ್ಚೆಗೆ ಒಳಪಡಿಸಬೇಕಾಗಿದೆ.
*
ಸಮಾರೋಪ ಸಮಾರಂಭದ ಅಧ್ಯಕ್ಷತೆ ವಹಿಸಿದವರು ಚಿತ್ರದುರ್ಗದ ಮುರುಘರಾಜೇಂದ್ರ ಬೃಹನ್ಮಠದ ಜಗದ್ಗುರುಗಳಾದ ಶ್ರೀ ಶಿವಮೂರ್ತಿ ಮಹಾಸ್ವಾಮಿಗಳು. ಪುರೋಹಿತಶಾಹಿ ಸಂಕೇತಗಳಾದ ಇಂಥ ಸ್ವಾಮಿಗಳೆಂದರೇ ಅಲರ್ಜಿ ನನಗೆ. ಸ್ವಾಮಿಗಳಿಗೂ ಕೂಡ ಒಂದು ಬಗೆಯ ಮುಜುಗರವಾಗಿತ್ತು. ಆದರೆ ಹೊಸ ತಲೆಮಾರಿನ ಇಂತ ಅನೇಕ ವೀರಶೈವ ಸ್ವಾಮಿಗಳು ಸಮಕಾಲೀನ ಸತ್ಯಗಳಿಗೆ ಸ್ಪಂದಿಸುತ್ತ ೧೨ನೆಯ ಶತಮಾನದ ಮೂಲ ಸಾಂಸ್ಕೃತಿಕ ಆಯಾಮಗಳನ್ನು ತಮ್ಮ ನಡೆ, ನುಡಿಗಳಿಗೆ ಹೊಂದಿಸಿಕೊಳ್ಳುತ್ತಿರುವುದೂ ನಡೆದಿದೆ. ಶಿವಮೂರ್ತಿ ಸ್ವಾಮಿಗಳು ಸ್ತಾವರ ವಿರೋಧಿಗಳಾದ ಬುದ್ಧ, ಬಸವಣ್ಣನವರಿಗಾದ ದುರಂತವನ್ನು ನೆನೆಯುತ್ತ. ಪವಾಡಗಳಲ್ಲಿ ಬಂಧಿಯಾಗಿರುವ ವಿಶ್ವಗುರು ಬಸವಣ್ಣನನ್ನು ಮೊದಲು ‘ಲಿಂಗಾಯತ’ ರಿಂದ ಬಿಡುಗಡೆ ಮಾಡಬೇಕಾಗಿದೆ ಎಂದಾಗ ಆ ಮಾತು ಲಿಂಗ ಮೆಚ್ಚಿ ಅಹುದಹುದೆನ್ನುವಂತಿತ್ತು.
ಶಿವಮೂರ್ತಿ ಸ್ವಾಮಿಗಳು ಗ್ರಾಮಾಂತರ ಪ್ರದೇಶದಲ್ಲಿ ಪಾದಯಾತ್ರೆಯ ಮೂಲಕ ‘ಮಧ್ಯಪಾನ ನಿಷೇಧ, ಕಾರ್ಯಕ್ರಮ ವಿಷಯ ಪ್ರಸ್ತಾಪಿಸಿ ನಾನು ನನ್ನ ಭಾಷಣದಲ್ಲಿ “ಸ್ವಾಮೀಜಿಯವರು ಬಡವರಿಗೆ ಸೆರೆ ಕುಡಿಯಬೇಡಿರೆಂದು ಹೇಳುತ್ತಾರೆ: ಆದರೆ ಇಡೀ ಸರಕಾರವನ್ನೇ ನಿಯಂತ್ರಿಸುತ್ತಿರುವ ಲಿಕರ್ ಲಾಬಿ ಶ್ರೀಮಂತ ಶಿಷ್ಯರಿಗೇಕೆ ಹೇಳುವುದಿಲ್ಲ?” ಅಂತ ಚುಚ್ಚಿದೆ. ಸ್ವಾಮಿಗಳು ಒಂದು ಪ್ರಸಂಗ ಉಲ್ಲೇಖಿಸಿದರು,”ಇಂಥ ಒಬ್ಬ ಮಾಹಾಶಯನಿಗೆ ಹೇಳಿ ನೋಡಿದೆವು, ಅವನು ಲಿಕರ್ ಬಿಜಿನೆಸ್ಸಿನಲ್ಲಿ ೫೦ ಲಕ್ಷ ರೂ ತೊಡಗಿಸಿದ್ದಾನಂತೆ, ಅಷ್ಟು ಹಣ ನೀವು ಕೊಡುತ್ತೀರೇನು? ಅಂತ ಅವನು ನಮ್ಮ ಮೇಲೆಯೇ ತಿರುಗಿ ಬಿದ್ದರೆ ಏನು ಮಾಡಬೇಕು?
ನಮ್ಮ ಎಲ್ಲ ಚಳುವಳಿಗಳ ‘ಇತಿ’ ಮತ್ತು ‘ಮಿತಿ’ ಇದೇ ಇರಬಹುದೇ?
-೧೯೯೪
ನಿತ್ಯ ವರ್ತಮಾನ: ಸಾಹಿತ್ಯ: ೧೩. ಮನೆಯೊಳಗೆ ಮನೆಯೊಡೆಯ
ಮನೆಯೊಳಗೆ ಮನೆಯೊಡೆಯನಿದ್ದಾನೋ ಇಲ್ಲವೋ?
ಹೊಸ್ತಿಲಲ್ಲಿ ಹುಲ್ಲು ಹುಟ್ಟಿ ಮನೆಯೊಳಗೆ ರಜ ತುಂಬಿ
ಮನೆಯೊಳಗೆ ಮನೆಯೊಡೆನಿದ್ದಾನೋ ಇಲ್ಲವೋ?
ತನುವಿನೊಳಗೆ ಹುಸಿ ತುಂಬಿ,
ಮನದೊಳಗೆ ವಿಷಯ ತುಂಬಿ,
ಮನೆಯೊಳಗೆ ಮನೆಯೊಡೆಯನಿಲ್ಲ
ಕೂಡಲ ಸಂಗಮದೇವ,
ಇಪ್ಪತ್ತೊಂದು ಪದಪುಂಜಗಳ ಈ ವಚನ ಬಸವಣ್ಣನ ಜನಪ್ರಿಯ ವಚನಗಳಲ್ಲಿ ಒಂದು. ಇಲ್ಲಿ ‘ಮನೆ’ ಎಂಬ ಶಬ್ದ ಏಳು ಸಲ ಬಂದಿದ್ದರೆ ‘ತುಂಬಿ’ ಮೂರು ಸಲ, ‘ಇಲ್ಲಾ’ ಎಂಬುದು ಮೂರು ಸಲ ರಿಪೀಟಾಗಿವೆ. ಇವೇ ಹದಿಮೂರಾದರೆ ಉಳಿದುದೆಲ್ಲಾ ಸೇರಿ ಎಂಟು ಮಾತ್ರ. ಓದುವಾಗ ಕಣ್ಣಿಗೆ ಬೀಳವ, ಕೇಳುವಾಗ ಕಿವಿಗೆ ಬಡಿಯುವ ಈ ಮೂರು ಶಬ್ದಗಳೇ ಇಡೀ ವಾತಾವರಣವನ್ನು ತುಂಬಿವೆ.
ಇಷ್ಟು ತರಾತುರಿ, ಅವಸರದ ಕವನವನ್ನು ನಾನು ಬಹಳ ನೋಡಿಲ್ಲ. ಇದೊಂದು ‘ಕವನ’ ಎಂದು ಬೇಕೆಂತಲೇ ಕರೆದಿರುವೆ. ಏಕೆಂದರೆ ಇಲ್ಲಿ ಬಸವಣ್ಣ ಯಾವುದೇ ನೀತಿಯನ್ನು ಉಪದೇಶ ಮಾಡಿಲ್ಲ. ಅಭಿವ್ಯಕ್ತಿ ವಾಚ್ಯವಾಗಿಲ್ಲ. ಮೊದಲಲ್ಲಿಯೇ ಒಂದು ಚಿತ್ರ ಇದೆ. ಅದರ ವಿವರ ಇದೆ. ಈ ಚಿತ್ರ ಕ್ಷಿಪ್ರವಾಗಿ ಒಂದು ಸಂಕೇತವಾಗುತ್ತದೆ. ಸಂಕೇತ ಬೆಳೆದು. ಮೂಲ ಚಿತ್ರಕ್ಕೆ ಒಂದು ‘ಧ್ವನಿ’ ಒದಗುತ್ತದೆ. ಈ ಧ್ವನಿಯೇ ಕವನದ ಸಂದೇಶವೂ ಆಗುತ್ತದೆ. ಎಲ್ಲವೂ ಟಕ್ ಟಕ್ ಅಂತ ಮುಗಿದು ಹೋದರೂ, ಕವನ ಅವಸರದ್ದಾದರೂ ಅಪೂರ್ಣ ಅನ್ನಿಸುವುದಿಲ್ಲ.
*
ಕವನ ಅಂದರೆ ಮಾತು. ಮಾತು ಅಂದರೆ ಮಾತಾಡುವವ ಇರಲೇಬೇಕಲ್ಲ. ಅವನು ಯಾರಿಗೋ ಹೇಳುತ್ತಿರುತ್ತಾನೆ. ಈ ‘ಕೇಳುಗ’ ಒಬ್ಬನಿರಬಹುದು ಕೆಲವರಿರಬಹುದು, ಒಂದು ಸಮೂಹವೇ ಇರಬಹುದು; ಅಥವಾ ಅವನು ತಾನೇ ಆಗಿರಬಹುದು. ಈ ಹೇಳುವ – ಕೇಳುವ ಕ್ರಿಯೆಗೆ ಒಂದು ಸನ್ನಿವೇಶ, ಸಂದರ್ಭ ಇರುತ್ತದೆ (context of situation) ಇವರಿಬ್ಬರ ವೈಯಕ್ತಿಕ. ಸಾಮಾಜಿಕ ಸಂಬಂಧಗಳು, ಆ ಕ್ಷಣದ ತುರ್ತು, ಅವರ ಮೂಡುಗಳು ಇವೆಲ್ಲ ಆ ಸಂದರ್ಭದ ಪೂರಕ ಅಂಶಗಳು. ಕತೆ, ಕಾದಂಬರಿ, ನಾಟಕಗಳಲ್ಲಿ ಇವೆಲ್ಲ ವಿವರಗಳನ್ನು ಲೇಖಕನೇ ಪೂರೈಸುತ್ತಾನೆ. ಆದರೆ ಅವನಲ್ಲಿ ಎಲ್ಲವನ್ನು ನಾವೇ ಉಹಿಸಿಕೊಳ್ಳಬೇಕು – ನಮ್ಮ ನಮ್ಮ ದರುಶನಕ್ಕೆ ತಕ್ಕ ಹಾಗೆ ಬಹುಶಃ ಇದೊಂದು ಕಾರಣದಿಂದಾಗಿಯೇ ಕಾವ್ಯದ ಭಿತ್ತಿ, ಬೀಸು ಬಹಳ ವಿಸ್ತಾರವಾದದ್ದು ಅನ್ನಿಸುತ್ತದೆ.
ಬಸವಣ್ಣ ಯಾವ ಸನ್ನಿವೇಶದಲ್ಲಿ, ಯಾವ ಮೂಡಿನಲ್ಲಿ ಈ ಮಾತು ಕೇಳಿರಬಹುದು? ಅಥವಾ ಹೇಳಿಕೊಂಡಿರಬಹುದು?…. ಈ ಪ್ರಶ್ನೆಗಳನ್ನು ಬದಿಗಿಟ್ಟು ನೇರ ಕವನಕ್ಕೆ ಹೋಗೋಣ.
*
ಸ್ವಲ್ಪ ದೂರದಲ್ಲಿ ಎದುರಿಗೊಂದು ಮನೆ. ಮನೆ ಅಂದರೆ ಇರಲಿಕ್ಕೆ ಕಟ್ಟಿಸಲಾದ ಒಂದು ತಾಣ: ವಸತಿಗೃಹ. ಅಲ್ಲಿ ಮಂದಿ ಇದ್ದರೇನೇ ಅದು ಮನೆ. ಈ ಮಂದಿಗೊಬ್ಬ ಹಿರಿಯ ಬೇಕು: ತಂದೆ ಗಂಡ, ಯಾರೋ ಅವನು ಮನೆಯ ಪ್ರತಿನಿಧಿ, ಯಜಮಾನ, ಒಡೆಯ. ದೂರದಿಂದ ನೋಡಿದಾಗ ಮನೆಯಲ್ಲಿ ಯಾರಾದರೂ ಇದ್ದರೆ ತಟ್ಟನೇ ಗೊತ್ತಾಗುತ್ತದೆ. ಆಡುವ ಮಕ್ಕಳು, ಒಣಗಲಿಕ್ಕೆ ಹಾಕಿದ ಅರವೇ. ಅಡುಗೆಮನೆಯ ಹೊಗೆ ಇತ್ಯಾದಿ. ಆದರೆ ಇಲ್ಲಿ ನೋಡಿದರೆ ಏನೂ ಇಲ್ಲ… ಸ್ವಲ್ಪ ಹತ್ತಿರ. ಇನ್ನೂ ಹತ್ತಿರ ಹೋಗಿ ನೋಡಿದಾಗ ಹೊಸ್ತಿಲಲ್ಲಿ ಹುಲ್ಲು ಕಾಣುತ್ತಿದೆ. ಹೊಸ್ತಿಲು ಮನೆಯ ಪ್ರವೇಶದ ಮೊದಲ ಹಂತ ಬೆಳಗು ಹರಿದೊಡನೆ ಅಥವಾ ಅದಕ್ಕೂ ಮುಂಚೆ, ಮನೆಯವರು ಮಾಡುವ ಕೆಲಸವೇ ಈ ಹೊಸ್ತಿಲನ್ನು ತೊಳೆಯುವುದು, ರಂಗೋಲಿ ಹಾಕುವುದು. ಮನೆಯ ಸೊಸೆ ಈ ಹೊಸ್ತಿಲು ದಾಟಿ, ಬಲಗಾಲು ಮುಂದಿಟ್ಟು ಒಳಗೆ ಬರಬೇಕು. ಬಂದ ಮೇಲೆ ಈ ಹೊಸ್ತಿಲೇ ಅವಳ ಲಕ್ಷ್ಮಣರೇಖೆ ಅವಳು ಹೊಸ್ತಿಲು ‘ದಾಟಿದ ಹೆಣ್ಣು’ ಆಗಬಾರದು! .. ನಿತ್ಯ ನೂತನವಾಗಿರಬೇಕಾದ ಹೊಸ್ತಿಲ ಮೇಲೆ ಈಗ ಹುಲ್ಲು ಬೆಳೆದಿದೆ. ಅಂದರೆ ಈ ಮೆನೆ ಖಾಲಿಯಾಗಿ ಬಹಳ ಕಾಲವಾಗಿರಬೇಕು. ಯಾವುದೇ ಕಾರಣಕ್ಕೆ ಮನೆ ತೆರವು ಮಾಡಿ ಹೋಗುವವರು ಮನೆ ಕಸ ಹೊಡೆಯಲು, ದೀಪ ಹಚ್ಚಲು ಯಾರನ್ನಾದರು ಇಟ್ಟು ಹೋಗುವುದು ರೂಢಿ ಇಲ್ಲಿ ಅದೂ ಇಲ್ಲ. ಹೊಸ್ತಿಲದ ಗತಿ ಹೀಗಾಗಿದ್ದರೆ, ಮನೆಯ ‘ಒಳಗಿನ’ ಸ್ಥಿತಿ? ಅಲ್ಲಿ ರಜ ತುಂಬಿದೆ. ರಜ ಅಂದರೆ ಹುಡಿ, ಧೂಳಿ, ಇಷ್ಟೆಲ್ಲ ಕಂಡಾಗ ಕಾಡುವ ಅನುಮಾನ: ಮನೆಯೊಳಗೆ ಮನೆಯೊಡೆಯನಿದ್ದಾನೋ ಇಲ್ಲವೋ …..
ಬಾಹ್ಯ ಲಕ್ಷಣಗಳನ್ನು ನೋಡಿದಾಗ – (ಪ್ರೈಮಾಪೇಸಿ ಅನ್ನುತ್ತಾರಲ್ಲ, ಹಾಗೆ) – ತಟ್ಟನೇ ಮೂಡುವ ಸಂಶಯವಿದು.
ತಾಳೇಗರಿಗಳಲ್ಲಿ ಉದ್ದುದ್ದ ಸಾಲುಗಳಲ್ಲಿ ಶಬ್ದ ಶಬ್ದಗಳ ನಡುವೆ ಬಹುಶಃ ಖಾಲಿ ಜಾಗವಿಲ್ಲದೆ, ಯಾವುದೇ ವಿರಾಮ ಚಿಹ್ನೆಗಳಿಲ್ಲದೆ ಕೈ ಬರಹದಲ್ಲಿದ್ದ ವಚನಗಳನ್ನು ಆಧುನಿಕ ಲಿಪಿ ವಿನ್ಯಾಸಕ್ಕನುಗುಣವಾಗಿ ಪರಿಷ್ಕರಣೆ ಮಾಡಿದ್ದಾರೆ. ಶಬ್ದ ವಿಚ್ಛೇದನೆ. ಸಾಲುಗಳ ವಿನ್ಯಾಸ, ವಿರಾಮ ಚಿಹ್ನೆಗಳು ಇವೆಲ್ಲ ವಚನಗಳ ಮೂಲ (?) ಆಶಯಕ್ಕೆ ಪೂರಕವಾಗಿ ಬಳಸಲ್ಪಟ್ಟ ನಮ್ಮೆದುರಿಗೆ ಈಗ, ಇವತ್ತಿನ ಯಾವುದೇ ಕವನ ಕಾಣುವ ರೀತಿಯಲ್ಲಿ, ವಚನಗಳೂ ಕಾಣುತ್ತಿವೆ.
ಪ್ರಸ್ತುತ ವಚನವನ್ನು ನಾನು ಅಂದುಕೊಂಡ ಅಥವಾ ಅನುಭವಿಸಿದ ರೀತಿಯಲ್ಲಿ ವಿನ್ಯಾಸಗೊಳಿಸುವುದಾದರೆ, ಮೊದಲ ಸಾಲಿನ ಕೊನೆಗೆ ಪ್ರಶ್ನಾರ್ಥಕ ಚಿಹ್ನೆಯನ್ನೂ, ಮೂರನೇ ಸಾಲಿನ ಕೊನೆಗೆ ಎರಡು – ಮೂರು ಚಿಕ್ಕೆಗಳನ್ನೂ ಹಾಕಬೇಕು.
ಮನೆಯೊಳಗೆ ಮನೆಯೊಡೆಯನಿದ್ದಾನೋ ಇಲ್ಲವೋ ….
……………………………………………………..
ಮನೆಯೊಳಗೆ ಮನೆಯೊಡೆಯನಿದ್ದಾನೋ ಇಲ್ಲವೋ
ಮೊದಲ ಸಾಲು, ‘ಏನ್ರೀ ಮನ್ಯಾಗ ಯಜಮಾನ್ರು ಅದಾರೋ ಇಲ್ಲೋ? ಎಂದು ಮಾಮೂಲಿನಂತೆ ಕೇಳುವ ಪ್ರಶ್ನೆ ಈ ಪ್ರಶ್ನೆಗೆ ಉತ್ತರ ಒದಗುವ ಸಾಧ್ಯತೆ ಇಲ್ಲ. ಆಗ ಹೊಸ್ತಿಲು ಕಾಣುತ್ತದೆ. ಹುಲ್ಲು ಕಾಣುತ್ತದೆ. ಮನೆಯ ಒಳಗೆ ಧೂಳು ತುಂಬಿದ್ದು ಕಾಣುತ್ತದೆ. ಆಗ ಸಹಜವಾಗಿಯೇ ಮೊದಲು ಕೇಳಲಾದ ಮಾಮೂಲಿ ಪ್ರಶ್ನೆ ಪ್ರತ್ಯಕ್ಷ ಪ್ರಮಾಣ ಆಧಾರಿತ ‘ಸಂಶಯ’ವಾಗಿ ಮಾರ್ಪಡುತ್ತದೆ. ಮೊದಲಿನದು ಏರುದನಿಯ ಪ್ರಶ್ನೆಯಾಗಿದ್ದು ಎರಡನೆಯದು ಇಳಿದನಿಯ, ಬಹುಶಃ ತನಗೆ ತಾನೇ ಕೇಳಿಕೊಳ್ಳುವ, ಖಚಿತ ಉತ್ತರವನ್ನು ನಿರೀಕ್ಷಿಸಿರದಿದ್ದರೂ ಅಂಥ ಉತ್ತರವನ್ನು ಒಡಲೊಳಗೆ ಮುಚ್ಚಿಟ್ಟುಕೊಂಡು, ಪಿಸು ಮಾತಾಗುತ್ತದೆ.
ಮುಂದಿನ ಎರಡು ಸಾಲು:
ತನುವಿನೊಳಗೆ ಹುಸಿ ತುಂಬಿ.
ಮನದೊಳಗೆ ವಿಷಯ ತುಂಬಿ,
ಅದ್ಭುತವಾದ, ಸಡನ್ನಾದ ನೆಗೆತ! ಅರೆಕ್ಷಣದ ಬಿಡುವನ್ನೂ ಕೊಡದೆ ಬಸವಣ್ಣನ ಮೂವಿ ಕ್ಯಾಮೆರಾ ನಮ್ಮೆದುರು ಛಕ್ಕನೇ ಮೂಡಿಸುವ ಚಿತ್ರ ‘ತನು’ವಿನದು. ಈ ತನುವೇ ಮನೆ. ಈ ತನುವಿನಲ್ಲಿ ‘ಹುಸಿ’ ತುಂಬಿದೆ. ಹುಸಿ ಅಂದರೆ ಸುಳ್ಳು, ಮೋಸ, ಕಪಟತನ, ಆಷಾಢಭೂತಿತನ, ಹಿಪಾಕ್ರಸಿ. ಎಂದೆಲ್ಲ ಹೊಸ್ತಿಲ ಮೇಲಿನ ಹುಲ್ಲಿನಷ್ಟು ಗೋಚರ. ಕೆಲವರನ್ನು ‘ನೋಡಿ’ದರೆ ಸಾಕು, ಇವರು ಹೀಗೆ ಅಂತ ಹೇಳಬಹುದು. ನಿಂತ ನಿಲುವಿರಬಹುದು, ಗೋಣಿವ ಕೊಂಕಿರಬಹುದು, ತುಟಿಯ ವಕ್ರತೆ ಇರಬಹುದು, ಹುಬ್ಬಿನ ಡೊಂಕಿರಬಹುದು, ಕಣ್ಣಿವ ನೋಟ ಇರಬಹುದು. ಇದು ಅಂಗೈಯ ಹುಣ್ಣು: ಯಾವ ಕನ್ನಡಿಯೂ ಬೇಕಿಲ್ಲ. ಈ ತನುವಿನೊಳಗಿನ ‘ಮನ’? ಅದು ಕಣ್ಣಿಗೆ ಕಾಣುವಂತಿಲ್ಲ. ಮನೆಯ ‘ಖಾಲಿತನ’ ಅದು. ಖಾಲಿ ಮನೆಯಲ್ಲಿ ತುಂಬಿದ ರಜ (ಧೂಳಿ) ಕೂಡ ಕಾಣುವುದಿಲ್ಲ. ಬೆಳಕಿನ ಸೆಳಕು ಬಿದ್ದಾಗ ಮಾತ್ರ ಕಾಣುವಂಥದು ಅದು. ಈ ‘ಮನ’ ದಲ್ಲಿ ‘ವಿಷಯ’ ತುಂಬಿದೆ. ವಿಷಯ ಅಂದರೆ ಕಾಮ, ಕ್ರೋಧ ಇತ್ಯಾದಿ ‘ವಿಕಾರ’ ಗಳು. (ಇವಕ್ಕೆ ಷಡ್ರಿಪುಗಳು ಅನ್ನುತ್ತಾರೆ.) ಇವು ಅಮೂರ್ತ: ಕ್ರಿಯೆಗಳಾಗಿ ಅಭಿವ್ಯಕ್ತಿಗೊಂಡಾಗಲೇ ಒಂದು ರೂಪ ಲಭ್ಯ ಇವಕ್ಕೆ.
ಮೊದಲ ಮೂರು ಸಾಲುಗಳ ಮೂಲಕ ನಮ್ಮನ್ನು ‘ತಯಾರು’ ಮಾಡಿದ ಕವಿ ಬಸವಣ್ಣ ನಂತರದ ಎರಡು ಸಾಲುಗಳಲ್ಲಿ ಇಷ್ಟೆಲ್ಲವನ್ನೂ ಬಯಲು ಮಾಡಿದ್ದಾನೆ. ಬಹಿರಂಗ – ಅಂತರಂಗ. ತನು – ಮನ, ಹುಸಿ – ವಿಷಯ ಹೀಗೆ ಜೋಡು ಪದರಗಳಲ್ಲಿ ಕ್ಷಿಪ್ರವಾಗಿ ಮನುಷ್ಯನ ಬದುಕನ್ನೆ ಅನಾವರಣಗೊಳಿಸುವ ಪ್ರಕ್ರಿಯೆ ಇನ್ನೂ ಜಾರಿಯಲ್ಲಿರುವಾಗಲೇ ಹೇಳುವ ಮಾತನ್ನು ಪೂರ್ಣಗೊಳಿಸುವ ಮುನ್ನವೇ …..
ನ್ಯಾಯಾಧೀಶರು, ನಡುವೆಯೇ ಬಾಯಿ ಹಾಕಿ, “ಸಾಕು, ಸಾಕು. ಇಷ್ಟು ಸಾಕು, ಡೋಂಟ್ ಪ್ರೊಸಿಡ್” ಎನ್ನುವಂತೆ, ಅರ್ಧಸಾಲನ್ನು ಅರ್ಧಕ್ಕೇ ಬಿಟ್ಟು, ತಕ್ಷಣವೇ ತೀರ್ಪು ನೀಡುತ್ತಾನೆ ಕವಿ:
ಮನೆಯೊಳಗೆ ಮನೆಯೊಡೆಯನಿಲ್ಲ
ಅಷ್ಟೊಂದು ಆಸಕ್ತಿ ಇಲ್ಲದೆ, ‘ಹೀಗೆ’ ಅಂತಾರಲ್ಲ ಹಾಗೆ ಕೇಳಿದ ಪ್ರಶ್ನೆ, ಸ್ವಲ್ಪ ಆತಂಕದ ಅನುಮಾನವಾಗಿ ಮಾರ್ಪಟ್ಟು, ಖಚಿತ ಉತ್ತರವನ್ನು ನಿರ್ಣಯವನ್ನು ಪಡೆಯುವ ಈ ವಚನದ ವಿನ್ಯಾಸ, ಬಿದ್ದ ಬೀಜ ಮೊಳಕೆಯೊಡೆದು ಸಸಿಯಾಗಿ ಗಿಡವಾಗಿ ಹೆಮ್ಮರವಾಗಿ ನೋಡನೋಡುತ್ತಲೇ ಹೂ ಬಿಟ್ಟು ಕಾಯಿಯಾಗಿ ಹಣ್ಣಾಗಿ ಅಸಂಖ್ಯ ಬೀಜಗಳನ್ನು ಹಡೆಯುವ ಸೃಷ್ಟಿಕ್ರಿಯೆಯ ವಿನ್ಯಾಸದಷ್ಟು ಸಹಜವಾಗಿದೆ. ಅದೂ ಕೇವಲ ಇಪ್ಪತ್ತು ಪದಪುಂಜಗಳಲ್ಲಿ!
*
ಹಾಗಾದರೆ ಕೊನೆಯಲ್ಲಿ ಬರುವ ‘ಕೂಡಲ ಸಂಗಮದೇವ’? ಇದು ಏನು? ಇವನು ಯಾರು?
ನಾವೆಲ್ಲ ವಚನಕಾರರನ್ನು ಗುರುತಿಸುವುದು ಅವರು ವಚನಗಳ ಕೊನೆಗೆ ಹಾಕಿಕೊಂಡಿರುವ ಅಂಕಿತನಾಮಗಳ ಮೂಲಕ: ಗುಹೇಶ್ವರ, ರಾಮನಾಥ, ಕೂಡಲಸಂಗಮದೇವ, ಚೆನ್ನಮಲ್ಲಿಕಾರ್ಜನ ಇತ್ಯಾದಿ. ಇವು ಕೇವಲ ಗುರುತಿನ ಗೊಂಡೆ (ಐಡೆಂಟಿಟಿ ಟ್ಯಾಗ್) ಅಲ್ಲ. ಇನ್ನೂ ಏನೇನೋ ಅರ್ಥಗಳಿವೆ ಅನ್ನುತ್ತಾರೆ ಸಂಶೋಧಕರು. ನಾನೆಂದುಕೊಂಡಂತೆ ಬಸವಣ್ಣನಿಗೆ ಕೂಡಲಸಂಗಮದೇವ ಅವನ ಅನ್ವೇಷಣೆಯ ಅಂತಿಮ ಸತ್ಯದ ಶಬ್ದರೂಪವಾಗಿದ್ದ ಅಥವಾ ಡಾ. ಚಿದಾನಂದಮೂರ್ತಿಯವರು (ಎಲ್ಲೋ) ಹೇಳುವಂತೆ, ಈ ಅಂಕಿತನಾಮಗಳು ಆಯಾ ವಚನಕಾರರಿಗೆ ‘ಆತ್ಮಸಾಕ್ಷಿ’ ಗಳಾಗಿದ್ದವೇನೋ. ಅಂದರೆ ವಚನಗಳು, ಈ ಇಷ್ಟಲಿಂಗದ ಆತ್ಮಸಾಕ್ಷಿಗಳೊಂದಿಗೆ ವಚನಕಾರರು ನಡೆಸುವ ಸಂವಾದ, ಸಂಭಾಷಣೆಯಾಗಿರಬಹುದು; ಅವುಗಳಿಗೆ ಸಲ್ಲಿಸುವ ‘ವರದಿ’ ಗಳಾಗಿರಬಹುದು: ಆತ್ಮನಿವೇದನೆ (ಕನ್ಫೆಶನ್) ಆಗಿರಬಹುದು …. ಒಟ್ಟಿನಲ್ಲಿ ವಚನಗಳು ಅಂಕಿತಗಳು ಅನೇಕ ಅರ್ಥಸಾಧ್ಯತೆಗಳ ಆಕರಗಳಾಗಿವೆ.
ಮಾತಿಗೊಂದು ಸನ್ನಿವೇಶ – ಎಂದು ಪ್ರಸ್ತಾಪಿಸಿದೆ. ‘ಮನೆಯೊಳಗೆ ಮನೆಯೊಡೆಯ’ ವಚನದ ಸನ್ನಿವೇಶ ಹೀಗಿರಬಹುದಲ್ಲವೇ ಎಂದು ಕಲ್ಪಿಸಿಕೊಳ್ಳಲು ನನ್ನ ಮನವಿ.
ಬಸವಣ್ಣ ಲಿಂಗ ಪೂಜೆ ಸಾಗಿದೆ. ಅದು ಅವನ ನಿತ್ಯದ ವಿಧಿ, ಕೈಯಲ್ಲಿ ಇಷ್ಟಲಿಂಗವಿದೆ. ಪೂಜೆಯ ಪ್ರಕ್ರಿಯೆಗಾಗಿ ಇಡೀ ತನು, ಇಡೀ ಮನ ರೆಡಿಯಾಗಬೇಕು. ಆದರೆ ಯಾಕೋ ಎಡವಟ್ಟಾಗುತ್ತಿದೆಯಲ್ಲ. ಏಕಾಗ್ರತೆ ಸಾಧಿಸುತ್ತಿಲ್ಲ. ಬಿಜ್ಜಳನ ಆಸ್ಥಾನದ ಮಂತ್ರಿಗಿರಿ, ಅತ್ತ ಮಹಾಮನೆಯ ಜವಾಬ್ದಾರಿ. ಅನೇಕ ಆರೋಪಗಳು, ಅಪವಾದಗಳು. ಚಾಡಿ ಹೇಳುವವರ ಬಗ್ಗೆ ಕ್ರೋಧವಿದೆ. ತನಗೆ ಭಕ್ತಿ ಭಂಡಾರಿ ಎಂಬ ಹೆಸರಿದೆ. ಈ ಭಂಡಾರವನ್ನು ಇನ್ನೂ ಹಿಗ್ಗಿಸಬೇಕು ಎಂಬ ಲೋಭ ತನ್ನನ್ನು ಕಾಡುತ್ತಿದೆಯೇ? ಇತರ ಶಿವಶರಣರು ತನಗಿಂತ ಹೆಚ್ಚಿನ ಸಿದ್ಧಿ ಪಡೆಯುತ್ತಿದ್ದಾರೆಂದು ಅವರ ಬಗ್ಗೆ ಮತ್ಸರವೇ ತನಗೆ?’ ಎನಗಿಂತ ಕಿರಿಯರಲ್ಲ’ – ಎಂದು ವಿನಯದಿಂದ ಹೇಳುವ ಮಾತಿನಲ್ಲಿ ಶ್ರೇಷ್ಟ ಜಾತಿಯ ಬ್ರಾಹ್ಮಣನಾದ ತನ್ನಲ್ಲಿ ಸೂಕ್ಷ್ಮರೀತಿಯ ಗುಪ್ತಗಾಮಿನಿ ‘ಮದ’ ಹರಿಯುತ್ತಿರಬಹುದೆ? ಮನೆಯಲ್ಲಿ ಇಬ್ಬರು ಹೆಂಡಿರು: ಅವರು ಸವತಿಯರಂತೆ ಕಾದಾಡುತ್ತಿಲ್ಲ ಎಂಬ ಸಮಾಧಾನವೇನೋ ಇದೆ. ಆದರೆ ಒಬ್ಬಳ ಬಗ್ಗೆ ಮೋಹ, ಇನ್ನೊಬ್ಬಳ ಬಗ್ಗೆ ಕಾಮ. ‘ಗಂಡ’ ನಾದವನಿಗೆ ಇವು ಸಹಜವಾಗಿ ಇರಬೇಕಾದ ಬಯಕೆಗಳೇ ಆಗಿದ್ದರೂ, ಇವು ಷಡ್ರಿಪುಗಳ ಪೈಕಿ ಅಂತ ಹಿರಿಯರು ಹೇಳುತ್ತಾರಲ್ಲ! ಏನು ಮಾಡಲಿ? ಶಿವಶಿವಾ!!
ಇಂಥ ಲಹರಿಯಲ್ಲಿ ಇರಬಹುದಾದ ಬಸವಣ್ಣ ಅವಸರವಸರದಲ್ಲಿ ಪೂಜೆ ಮುಗಿಸಿ ಎದ್ದಿರಬೇಕು .. ಮುಂದೊಂದು ಗಳಿಗೆಯಲ್ಲಿ emotions recollected in tranquillity ಎಂದು ವರ್ಡ್ಸವರ್ತ್ ಹೇಳಿದಂತೆ, ಈ ತಾಕಲಾಟವನ್ನು ಮೆಲಕು ಹಾಕುತ್ತಾ ‘ಮನೆ’ಯ ರೂಪಕದ ಮೂಲಕ ಕವನ ಕಟ್ಟಿರಬೇಕು. ಆನಂತರ, ‘ನೋಡಪ್ಪಾ ಕೂಡಲ ಸಂಗಮದೇವಾ. ಇದು ಈ ನಿನ್ನ ಭಕ್ತನ ಪರಿಸ್ಥಿತಿ, ನಿನಗಂತೂ ವರದಿ ಸಲ್ಲಿಸಿದ್ದೇನೆ. ನೀನೇ ನನ್ನ ಸಾಕ್ಷಿ, ಪುರಾವೆ, ಪ್ರಮಾಣ, ನೀನೇ ನನ್ನ ಪಾಲಿನ ಪಂಚಪರಮೇಶ್ವರ “ಎಂದು ಮನಸ್ಸು ನಿರಂಬಳ ಮಾಡಿಕೊಂಡು ತನ್ನ ಕಾಯಕಕ್ಕೆ ಮರಳಿರಬೇಕು.
ಈ ವಚನದ ‘ಸಂದೇಶ’ವೇನು? ‘ನೀತಿಪಾಠ’ವೇನು? …. ಇದನ್ನೆಲ್ಲ ನಾವು ಸಾವಿರಾರು ವೇದಿಕೆಗಳಿಂದ ಮಠಾಧಿಪತಿಗಳ ಮೂಲಕ, ಪ್ರವಚನಕಾರರ ಮತ್ತು ಭಾಷಣಕಾರರ ಮೂಲಕ ಕೇಳಿದ್ದೇವೆ. ಅಂತರಂಗ ಶುದ್ಧಿ, ಬಹಿರಂಗ ಶುದ್ಧಿ ಇದ್ದವರನ್ನು ಮಾತ್ರ ದೇವರು ಮೆಚ್ಚುತ್ತಾನೆ ಎಂದು ಮಹಾತ್ಮಾ ಬಸವೇಶ್ವರರು ಹೇಳಿದ ಆದರ್ಶವನ್ನು ಪಾಲಿಸಬೇಕು – ಎಂದು ಸಾಮಾನ್ಯವಾಗಿ ವೇದಿಕೆಗಳಿಂದ ಬಹಿರಂಗವಾಗಿ ಸಾರಲ್ಪಡುವ ಸಂದೇಶ ಒಂದು ನೆಲೆಯದು. ಇನ್ನೂ ಒಂದು ಸೂಕ್ಷ್ಮ ನೆಲೆಯ ಪಿಸುಮಾತಿನ ನೆಲೆಯೆಂದರೆ; ಅಂಥಾ ಬಸವಣ್ಣನಂಥಾ ಬಸವಣ್ಣನ್ನೇ ಈ ಕಾಮಕ್ರೋಧ ಇತ್ಯಾದಿಗಳು ಬಿಡಲಿಲ್ಲ. ಇನ್ನು ನಮ್ಮಂಥಾ ಸಾಮಾನ್ಯರ ಪಾಡೇನು? ಅವನು ನಮ್ಮ ಅಣ್ಣ; ನಾವು ಅವನ ತಮ್ಮಂದಿರು. ನಾವೂ ಅವನ ಹಾಗೇ ಇದ್ದು ಬಿಡೋಣ. ನಮಗೆ ಮಹಾತ್ಮ ಬಸವೇಶ್ವರರಿಗಿಂತ ನಮ್ಮಣ್ಣ ಬಸವಣ್ಣನೇ ಇರಲಿ.
ಕವನಕ್ಕೊಂದು ‘ಶಿಲ್ಪ ಇರಬೇಕು’ ಎಂಬುದು ಎಲ್ಲ ಕಾಲದ ಕಾವ್ಯ ಮೀಮಾಂಸಕರ ಮಾತು. ಪಾಶ್ಚಾತ್ಯ ವಿಮರ್ಶೆಯಲ್ಲಿ ಪ್ರಚಲಿತವಿರುವ ಇಂಥ ಮಾನದಂಡವನ್ನೇ ‘ಸಾವಯವ ಶಿಲ್ಪದ ಸಮಗ್ರೀಕರಣ ಬಲ’ ಎಂಬ ಆಕರ್ಷಕ ನುಡಿಗಟ್ಟಿನೊಂದಿಗೆ ಪ್ರಚಾರಕ್ಕೆ ತಂದವರು ಅಡಿಗರು. ಈ ನೆಲೆಯಲ್ಲಿ ಕೂಡ ಬಸವಣ್ಣನ ಈ ವಚನದ ಪುನರುಕ್ತಿಗಳು, ಸಮಾಂತರಗಳು, ಸಮೀಕರಣ ವೈರುಧ್ಯ ಸಮತೋಲನಗಳು, ಮುಖ್ಯವಾಗಿ ನಮ್ಮ ವಿಮರ್ಶಕರಿಂದ ವಿವರವಾಗಿ ಚರ್ಚಿಸಲ್ಪಟ್ಟಿವೆ.
ನಾನು ಇಲ್ಲಿ ನೀಡಿರುವುದು: ‘ಮನೆಯೊಳಗೆ ಮನೆಯೊಡೆಯ’ ವಚನವೂ ಓದುಗನಾದ ನನ್ನನ್ನು ಒಳಗು ಮಾಡಿಕೊಂಡು ನನ್ನ ಮೂಲಕ ಕೆಲವು ಹೊಳವುಗಳನ್ನು ಹೊರಗೆಡವಿದ ಪರಿಯನ್ನು ಮಾತ್ರ.
ಒಂದು ಒಳ್ಳೆಯ ಕವನ ಮಾಡುವುದು ಇದನ್ನೇ ಅಲ್ಲವೇ?
-೨೦೦೧
ನಿತ್ಯ ವರ್ತಮಾನ: ಸಾಹಿತ್ಯ: ೧೪. ಶಿವಮೊಗ್ಗ ಸಮ್ಮೇಳನ: ಮಳೆ ಮತ್ತು ಮರದ ಹನಿ
ಸಮ್ಮೇಳನ ಮುಗಿದ ಮುರುದಿನ ಟಿವಿ ವರದಿಗಾರರೊಬ್ಬರು ಕೇಳಿದ ಪ್ರಶ್ನೆ: “ಚಂಪಾ ಅವರೆ, ನೀವು ಮರೆಯಲಾಗದ ದೃಶ್ಯಗಳು ಯಾವುವು? ”
ಒಂದು ಕ್ಷಣ ನಾನು ಕಣ್ಣು ಮುಚ್ಚಿಕೊಂಡೆ …. … ಜನ ….. ಜನ. ….. ಜನ….. ..
ರಾಜಕುಮಾರ ವೇದಿಕೆಯ ಕುವೆಂಪು ಸಭಾಂಗಣ, ಲಂಕೇಶ್ ವೇದಿಕೆಯ ಅಂಬೇಡ್ಕರ್‌ಭವನ, ಹೇಮಾಂಗಣ ಕುವೆಂಪು ರಂಗಮಂದಿರ, ಊಟದ ಜಾಗ, ಪುಸ್ತಕ ಮಳಿಗೆಗಳು, ಶಿವಮೊಗ್ಗದ ಅಂಗಡಿ ಮುಂಗಟ್ಟುಗಳು, ನಗರದ ರಸ್ತೆ ರಸ್ತೆಗಳು, ಕಣ್ಣು ಹಾಯಿಸಿದ ಕಡೆಗೆಲ್ಲ ಜನ …. ಜನ…. ಮೊದಲ ದಿನದ ಭುವನೇಶ್ವರಿಯ ಮೆರವಣಿಗೆಯ ಆ ಜನಸಾಗರ ಮುಂದಿನ ಮೂರು ದಿನಗಳಲ್ಲಿ ಉಕ್ಕೇರುತ್ತಲೇ ಹೋಯಿತು.
ಉಪಮುಖ್ಯಮಂತ್ರಿ ಯಡಿಯೂರಪ್ಪ ಮೊದಲೇ ಹೇಳಿದ್ದರು: “ಶಿವಮೊಗ್ಗ ಸಮ್ಮೇಳನವನ್ನು ನ ಭೂತೋ ನ ಭವಿಷ್ಯತಿ ಎಂಬಂತೆ ಮಾಡಿ ತೋರಿಸುತ್ತೇವೆ”, ನನಗೆ ಪೂರ್ತಿ ವಿಶ್ವಾಸವಿರಲಿಲ್ಲ. ನ ಭೂತೋ ಒಪ್ಪಬಹುದು. ಭವಿಷ್ಯದ ಬಗ್ಗೆ ಏನು ಹೇಳಲು ಸಾಧ್ಯ? ಆದರೆ ಮೆರವಣಿಗೆಯ ನಂತರ ಸಮ್ಮೇಳನಾಧ್ಯಕ್ಷ ನಿಸಾರ ಮತ್ತು ರಾಷ್ಟ್ರಕವಿ ಜಿ.ಎಸ್‌.ಎಸ್ ಅವರಿಗೆ ನೀಡಲಾದ ಪೌರ ಸನ್ಮಾನದ ವೇದಿಕೆಯಿಂದ ನನ್ನ ಮೊದಲ ಕಂತಿನ ಭಾಷಣದಲ್ಲಿ ಹೇಳಿದೆ: “ಇಂಥ ಜನಸ್ತೋಮವನ್ನು ಮುಂದೆ ಕಂಡೇನೆಂಬ ಗ್ಯಾರಂಟಿ ನನಗಿಲ್ಲ.”
ಸಚಿವ ಈಶ್ವರಪ್ಪ: “ಸಮ್ಮೇಳನದ ಮುನ್ನ ಉಂಟಾಗಿರುವ ಗೊಂದಲಗಳೆಲ್ಲಾ ಈ ಮಹಾಸಾಗರದ ಹೊಡೆತಕ್ಕೆ ಕೊಚ್ಚಿ ಹೋಗಿವೆ.” ಅವರ ಮಾತಿಗೊಂದು ಹಿನ್ನೆಲೆ ಇತ್ತು.
*
ಕನ್ನಡ ಸಾಹಿತ್ಯ ಪರಿಷತ್ತಿನ ಅಧ್ಯಕ್ಷನಾಗಿ ನವೆಂಬರ್‌೨೦೦೪ ರಲ್ಲಿ ನಾನು ಆಯ್ಕೆಗೊಂಡ ನಂತರ ೨೦೦೬ ರ ಜನವರಿಯಲ್ಲಿ ಬೀದರದಲ್ಲಿ ೭೨ನೆಯ ಮತ್ತು ಡಿಸೆಂಬರಿನಲ್ಲಿ ಶಿವಮೊಗ್ಗದಲ್ಲಿ ೭೩ನೆಯ ಸಾಹಿತ್ಯ ಸಮ್ಮೇಳನ. ಬೀದರಿನಲ್ಲೂ ಅನೇಕ ಗೊಂದಲಗಳಿದ್ದವು. ಆದರೆ ಶಿವಮೊಗ್ಗದ ಗೊಂದಲಗಳೇ ಬೇರೆ. ಇವುಗಳ ಸ್ಥೂಲ ಸ್ವರೂಪದ ಅಂದಾಜು ನನಗೆ ಮೊದಲೇ ಇತ್ತು. ಅನೇಕ ತಿಂಗಳುಗಳ ಮೊದಲೇ ಪತ್ರಿಕಾ ಗೋಷ್ಠಿಯಲ್ಲಿ ವೈಯಕ್ತಿಕ ನೆಲೆಯಲ್ಲಿಯೇ ಮೊಟ್ಟ ಮೊದಲ ಬಾರಿ ಅಲ್ಪಸಂಖ್ಯಾತ ಸಮುದಾಯದ ಒಬ್ಬ ಹಿರಿಯ ಸಾಹಿತಿ ಶಿವಮೊಗ್ಗ ಸಮ್ಮೇಳನಕ್ಕೆ ಆಯ್ಕೆಯಾಗಬೇಕೆಂಬುದು ನನ್ನ ಬಯಕೆ ಅಂತ. ಒಂದು ಕಾಲಕ್ಕೆ ಸಮಾಜವಾದಿ ಚಳುವಳಿಗಳ ನಮ್ಮ ಸಮ್ಮೇಳನ ಧರ್ಮ ನಿರಪೇಕ್ಷತೆ ಹಾಗೂ ಕೋಮು ಸಾಮರಸ್ಯದ ನೆಲೆಯಲ್ಲಿ ಉತ್ತರ ನೀಡಲಿದೆ ಎಂದು ಸೂಚಿಸಿದ್ದೆ.
*
ವರ್ಷದ ಪ್ರಾರಂಭದಲ್ಲಿಯೇ ರಾಜ್ಯದಲ್ಲಿ ಜೆಡಿ (ಎಸ್) – ಬಿಜೆಪಿ ಮೈತ್ರಿ ಸರಕಾರ ಅಸ್ತಿತ್ವದಲ್ಲಿ ಬಂದಿತ್ತು. ಉಪಮುಖ್ಯಮಂತ್ರಿ ಯಡಿಯೂರಪ್ಪನವರೇ ಹಣಕಾಸು ಸಚಿವರು: ಸಮ್ಮೇಳನದ ಸ್ಥಳೀಯ ಸ್ವಾಗತ ಸಮಿತಿಯ ಅಧ್ಯಕ್ಷರು ಮತ್ತು ಜಿಲ್ಲಾ ಉಸ್ತುವಾರಿ ಸಚಿವರು ಕೂಡ. ಜಿಲ್ಲೆಯ ಇನ್ನಿಬ್ಬರು ಸಚಿವರಾದ ಶಂಕರಮೂರ್ತಿ ಮತ್ತು ಈಶ್ವರಪ್ಪ ಕೂಡ ಅದೇ ಪಕ್ಷ. ಇಂಥ ವಿಶಿಷ್ಟ ರಾಜಕೀಯ ಹಿನ್ನೆಲೆಯಲ್ಲಿ ನಾಡಿನ ಸಾಹಿತ್ಯಿಕ ಸಾಂಸ್ಕೃತಿಕ ಹಬ್ಬವಾಗಿ ನಡೆಯಬೇಕಾಗಿದ್ದ ಸಮ್ಮೇಳನ ಅನೇಕ ಗೊಂದಲಗಳಿಗೆ ಅವಕಾಶ ಮಾಡಿಕೊಟ್ಟರೂ ಕೊನೆಯಲ್ಲಿ ‘ಜನತೆಯ ವಿಜಯೋತ್ಸವ’ ವಾಗಿಯೇ ಹೊರಹೊಮ್ಮಿದ್ದು ಮಾತ್ರ ಐತಿಹಾಸಿಕ ದಾಖಲೆಯೇ.
ಒಂದು ವರ್ಷಕ್ಕೂ ಮೊದಲೇ ಸಮ್ಮೇಳನದ ತಯಾರಿ ಮಾಡಿಕೊಂಡವರು ಜಿಲ್ಲಾ ಕಸಾಪ ಅಧ್ಯಕ್ಷ ಡಿ. ಮಂಜುನಾಥ ಮತ್ತು ಅವರ ಉತ್ಸಾಹಿ, ಕ್ರಿಯಾಶೀಲ ಸಂಗಾತಿಗಳ ತಂಡ. ಸಮಾಜದ ಎಲ್ಲ ವರ್ಗದವರನ್ನು, ಎಲ್ಲ ಪೀಳಿಗೆಗಳನ್ನು ವಿಶ್ವಾಸಕ್ಕೆ ತೆಗೆದುಕೊಂಡು ಅಹರ್ನಿಶಿ ದುಡಿದವರು ಅವರು. ಒಟ್ಟು ೩೫ ಸಮಿತಿಗಳು: ಆಯಾ ಸಮಿತಿಗೆ ನಿರ್ದಿಷ್ಟ ಕೆಲಸ: ನಿರಂತರ ಪತ್ರ ವ್ಯವಹಾರ ಮತ್ತು ಸಂಪರ್ಕ ಸಭೆಗಳು ಜೊತೆಗೇ, ಇಂಥ ಸಂದರ್ಭಗಳಲ್ಲಿ ಹುಟ್ಟಿಕೊಳ್ಳುವ ಭಿನ್ನಮತ, ಅಸೂಯೆಗಳು, ಚಿಲ್ಲರೆ ರಾಜಕೀಯಗಳು, ಗುಂಪಾಗಾರಿಕೆಗಳು. ಎಲ್ಲವನ್ನೂ ಬೆನ್ನಿಗೇ ಕಟ್ಟಿಕೊಂಡೇ ಕುದಿಯುವ ಕಡಲಲ್ಲೂ ಈಸಿ ಜೈಸಿದವರು ಮಂಜುನಾಥ.
ಸರಕಾರದಿಂದ ಒಂದು ಕೋಟಿ ರೂ. ಬಿಡುಗಡೆ ಮಾಡಿಸಿದವರು ಯಡಿಯೂರಪ್ಪ. ಕೊಕ್ಕೆ ಹಾಕಲು ಪ್ರಯತ್ನಿಸಿದ ವಿಧಾನಸೌಧದ ಅಧಿಕಾರಶಾಹಿಯನ್ನು ದಬಾಯಿಸಿದ ಅವರು ಜಿಲ್ಲಾಧಿಕಾರಿ ಅನಿಲಕುಮಾರರ ಆಡಳಿತ ಯಂತ್ರವನ್ನು ಸಂಪೂರ್ಣವಾಗಿ ತೊಡಗಿಸಿಕೊಂಡರು: ಸಂಗಾತಿ ಸಚಿವರೊಂದಿಗೆ ಸ್ಥಳದಲ್ಲೇ ಬೀಡುಬಿಟ್ಟು ಮಹಾಮನೆಯ ಯಜಮಾನರಾಗಿ ನಾಲ್ಕೂ ದಿನದ ಹಬ್ಬವನ್ನು ಅನನ್ಯ ರೀತಿಯಲ್ಲಿ ನಡೆಸಿಕೊಟ್ಟ ಉಪಮುಖ್ಯಮಂತ್ರಿಗಳದು ಸಮ್ಮೇಳನದ ಯಶಸ್ಸಿನಲ್ಲಿ ಸಿಂಹಪಾಲು. ಹಾಗೆಯೇ ರಾಜ್ಯ ಸರಕಾರಿ ನೌಕರರ ಸಂಘದ ಅಧ್ಯಕ್ಷರಾದ ಎಲ್. ಭೈರಪ್ಪ ಮತ್ತು ಜಿಲ್ಲಾಧ್ಯಕ್ಷ ಎನ್. ದೇವಾಡಿಗ ಅವರು ಸರಕಾರಿ ನೌಕರರ ಒಂದು ದಿನದ ಸಂಬಳವನ್ನು ಸಮ್ಮೇಳನಕ್ಕೆ ಧಾರೆಯೆರೆದದ್ದಂತೂ ಅವಿಸ್ಮರಣೀಯ ಸಂಗತಿ.
ಈ ಸಮ್ಮೇಳನಕ್ಕೆ ಅಧ್ಯಕ್ಷರನ್ನಾಗಿ, ಶಿವಮೊಗ್ಗದವರೇ ಆದ ನಮ್ಮ ನಿತ್ಯೋತ್ಸವದ ಜನಪ್ರಿಯ ಕವಿ ನಿಸಾರ ಅಹಮದರನ್ನು ಆರಿಸಬೇಕೆಂಬ ನನ್ನ ಸಂಕಲ್ಪಕ್ಕೆ ಬೆಂಬಲವಾಗಿ ಗಟ್ಟಿಯಾಗಿ ನಿಂತವರು ನಮ್ಮ ಕೋಶಾಧಿಕಾರಿ ಪುಂಡಲೀಕ ಹಾಲುಂಬಿ ಮತ್ತು ಗೌರವ ಕಾರ್ಯದರ್ಶಿ ಜರಗನಹಳ್ಳಿ ಶಿವಶಂಕರ. (ಈ ಮೊದಲು ಪುನರೂರು ಕಾಲದಲ್ಲಿ ತುಮಕೂರು ಸಮ್ಮೇಳನಕ್ಕೆ ನಿಸಾರರನ್ನು ಆರಿಸಲು ಪ್ರಯತ್ನ ನಡೆದಿತ್ತು. ಆದರೂ ಏನೇನೋ ಲಾಬಿ ಮಾಡಿದ ನಮ್ಮ ಜ್ಞಾನಪೀಠ ಅನಂತಮೂರ್ತಿ ತಮ್ಮ ಪಾರಂಪರಿಕ ಶೈಲಿಯಲ್ಲಿ ಅಧ್ಯಕ್ಷ ಪಟ್ಟವನ್ನು ಹೊಡೆದುಕೊಂಡು ಬಿಟ್ಟಿದ್ದರು!)
ನಿಸಾರರ ಆಯ್ಕೆ ಸುಲಭವಾಗಿರಲಿಲ್ಲ. ಸಮ್ಮೇಳನಾಧ್ಯಕ್ಷ ಸ್ಥಾನಕ್ಕೆ ಖಾಯಂ ಆಕಾಂಕ್ಷಿಯಾಗಿರುವ ಚಿದಾನಂದಮೂರ್ತಿಯವರ ಪರವಾಗಿ ಪ್ರಬಲವಾದ ಲಾಬಿ ಸುರುವಾಗಿತ್ತು. ಅವರು ಸಂಘ ಪರಿವಾರಕ್ಕೆ ಆಸ್ಥಾನ ಗುರುವಾಗಿರುವುದೂ ಇತ್ತೀಚಿಗೆ ಚೆಡ್ಡಿ ಸಂಶೋಧಕರೆಂಬ ಅಪಖ್ಯಾತಿಗೆ ಗುರಿಯಾಗಿರುವುದೂ ಇದಕ್ಕೆಲ್ಲ ಕಾರಣವಾಗಿತ್ತು. ಜೊತೆಗೇ ಯಡಿಯೂರಪ್ಪ ನೇತೃತ್ವದ ಸ್ವಾಗತ ಸಮಿತಿ ಕಳಿಸಿದ ಪಟ್ಟಿಯಲ್ಲಿಯೂ ನಿಸಾರರಿಗೆ ಸ್ಥಾನವಿರಲಿಲ್ಲ. (ಪಟ್ಟಿಯ ಹೆಸರುಗಳು: ತೇಜಸ್ವಿ, ಎಲ್. ಬಸವರಾಜು ಮತ್ತು ನಾ. ಡಿಸೋಜ.)
ಆದರೆ ಕಾರ್ಯಕಾರಿ ಸಮಿತಿ ಸಭೆಯಲ್ಲಿ ಅನೇಕ ಹೆಸರುಗಳು ಪ್ರಸ್ತಾಪವಾದರೂ ಕೊನೆಗೆ ‘ಸರ್ವಾನುಮತ’ ದಿಂದ ಸ್ವೀಕೃತವಾದ ಹೆಸರು ನಿಸಾರರದು. ಒಂದು ದಾಖಲೆ ಮಾಡಿದ ತೃಪ್ತಿ ನಮಗೆಲ್ಲ. ಆನಂತರ ದಿನಗಳಲ್ಲಿ ಕೂಡ ಮಾಧ್ಯಮಗಳಲ್ಲಿ, ಸಾರ್ವಜನಿಕ ವಲಯದಲ್ಲಿ ಎಲ್ಲೂ ಅಪಸ್ವರ ಕೇಳಲಿಲ್ಲ. ಯಡಿಯೂರಪ್ಪನವರೇ ಮುಂದಾಗಿ ನಿಸಾರರ ಮನಗೆ ತೆರಳಿ ಅಧಿಕೃತವಾದ ಆಹ್ವಾನ ನೀಡಿದ್ದು ವಿಶೇಷ.
ಅಲ್ಪಾ ಸಂಖ್ಯಾತ – ವಿರೋಧಿ ಎಂದೇ ಕುಖ್ಯಾತಿಗೊಳಗಾಗಿರುವ ರಾಜಕೀಯ ಪಕ್ಷವೊಂದಕ್ಕೆ ಇದರ ‘ರಾಜಕೀಯ ಲಾಭ’ ಸಿಗುವುದು ನಿಶ್ಚಿತ ಎಂದು ಜನ ಆಡಿಕೊಂಡರು. ಮೊದಲ ದಿನದ ಮೆರವಣಿಗೆಯಲ್ಲಿ ತೆರೆದ ವಾಹನದಲ್ಲಿ ತಾಸುಗಟ್ಟಲೆ ನಿಸಾರ ದಂಪತಿಗಳೊಂದಿಗೆ ನಿಂತವರು: ಕಸಾಪ ಅಧ್ಯಕ್ಷನಾಗಿ ನಾನು ಹಾಗೂ ಯಡಿಯೂರಪ್ಪ, ಶಂಕರಮೂರ್ತಿ, ಈಶ್ವರಪ್ಪ ತ್ರಿಮೂರ್ತಿಗಳು. ಶಿವಮೊಗ್ಗದಲ್ಲಿ ಸೇರಿದ ಅರವತ್ತು ಸಾವಿರ ಜನರಲ್ಲದೆ ಆ ದೃಶ್ಯವನ್ನು ಟಿವಿ ಮಾಧ್ಯಮಗಳ ನೇರ ಪ್ರಸಾರದ ಮೂಲಕ ವೀಕ್ಷಿಸಿದವರು, ‘ಎಲ್ಲಾದರೂ ಇರು ಎಂತಾದರೂ ಇರು’ ಎಂಬ ಕವಿವಾಣಿಯಂತೆ ಜಗತ್ತಿನ ತುಂಬ ಎಲ್ಲೆಲ್ಲೋ ತುಂಬಿಕೊಂಡಿದ್ದ ಕೋಟ್ಯಂತರ ಕನ್ನಡಿಗರು.
*
ಡಿಸೆಂಬರ ೨೦ರ ಅದೇ ಮುಂಜಾನೆಯ ಸನ್ನಿವೇಶಗಳು: ಎರಡು ಪ್ರತಿಭಟನೆಗಳು ಮತ್ತು ಒಂದು ಪತ್ರಿಕಾಗೋಷ್ಠಿ.
ಮೊದಲ ಪ್ರತಿಭಟನೆ ಸ್ಥಳಿಯ ಎಬಿವಿಪಿ ಕಾರ್ಯಕರ್ತರದು. ಇದೊಂದು ಸಂಘ ಪರಿವಾರದ ಅಂಗ ಸಂಸ್ಥೆ. ಅವರ ತಕರಾರು, ಸಮ್ಮೇಳನದ ಎರಡು ಗೋಷ್ಠಿಗಳಲ್ಲಿ ಪಾಲುಗೊಳ್ಳಲಿದ್ದ ಗೌರಿ ಲಂಕೇಶ ಮತ್ತು ವಿಠ್ಠಲ ಹೆಗಡೆ ಕಲ್ಕಳಿ ಅವರ ವಿರುದ್ಧ: ಈರ್ವರೂ ನಕ್ಸಲ್ ಚಳುವಳಿಯ ಬೆಂಬಲಿಗರು: ಮಲೆನಾಡಿನ ನೆಮ್ಮದಿಗೆ ಭಂಗ ತರುತ್ತಿರುವವರು: ಸಮಾಜ ವಿರೋಧಿಗಳು ಇತ್ಯಾದಿ. “ಅವರ ಪೂರ್ವಾಪರಗಳು ನಿಮಗೆ ಗೊತ್ತೇ?” ಕೇಳಿದರು. ‘ಚಂಪಾ, ಇದೇನು ರಂಪಾ?’ ಎಂಬ ಪ್ಲಕರ್ಡ್ ಹಿಡಕೊಂಡು ಕುಂಕುಮಧಾರಿ ಯುವಕರು. “ಅವರ ಪೂರ್ವಾಪರಗಳೂ ಗೊತ್ತು. ನಿಮ್ಮ ಪೂರ್ವಾಪರಗಳೂ ಗೊತ್ತು.”ಎಂದೆ ನಾನು. “ಯಾವ ಗೋಷ್ಠಿ. ಯಾರ ಭಾಷಣ ಇತ್ಯಾದಿ ನಮ್ಮ ಕಾರ್ಯಕಾರಿ ಸಮಿತಿ ನಿರ್ಧರಿಸಿದ್ದು. ಅವರಿಗೆ ನಿಮ್ಮ ಬೇಡಿಕೆ ಸಲ್ಲಿಸುವೆ” ಅಂತ ಸ್ಪಷ್ಟಪಡಿಸಿದೆ.
‘ಗದ್ದರ್‌ಅಂತರಾಷ್ಟ್ರೀಯ ಖ್ಯಾತಿಯ ನಕ್ಸಲೈಟ್ ಕಲಾವಿದ ಇದ್ದಾರೆ, ನಿಮಗೆ ಗೊತ್ತೆ? ಎಂಬ ನನ್ನ ಪ್ರಶ್ನೆಗೆ ಗೊತ್ತು ಗೊತ್ತು ಅಂದರು. “ಅಂಥ ಗದ್ದರ್‌ ಅವರನ್ನು ನಮ್ಮ ಚಿತ್ರದುರ್ಗ ಶರಣರು ಕರೆಸಿಕೊಂಡು ಬಸವಶ್ರೀ ಪ್ರಶಸ್ತಿ ನೀಡಿ ಒಂದು ಲಕ್ಷ ರೂ. ಕೊಟ್ಟರು. ಆ ಶರಣರೂ ನಮ್ಮ ಸಮ್ಮೇಳನದಲ್ಲಿ ವಚನಗೋಷ್ಠಿ ಉದ್ಘಾಟಿಸಲಿದ್ದಾರೆ. ಅವರ ಬಗ್ಗೆ ಏನಂತೀರಿ?” ನನ್ನ ಪ್ರಶ್ನೆಗೆ ಕುಂಕುಮಧಾರಿಗಳು ಏನೂ ಅನ್ನುವಂತಿರಲಿಲ್ಲ! ಬಾಯಿ ಬಂದು ಮಾಡಿಕೊಂಡು ಧಿಕ್ಕಾರ ಹೇಳುತ್ತಾ ಚದುರಿದರು.
ಇನ್ನೊಂದು ಪ್ರತಿಭಟನೆ, ರಾಷ್ಟ್ರಧ್ವಜ ಮತ್ತು ಪರಿಷತ್ತಿನ ಧ್ವಜಾರೋಹಣದ ಕಾಲಕ್ಕೆ. ಸ್ಥಳೀಯ ಜೆ.ಡಿ. (ಎಸ್) ಕಾರ್ಯಕರ್ತರಿಂದ. ಮುಖ್ಯಮಂತ್ರಿ ಕುಮಾರಸ್ವಾಮಿ ಅವರಿಗೆ ಚಂಪಾ ಅವಮರ್ಯಾದೆ ಮಾಡಿದ್ದಾರೆ – ಎಂಬುದು ಈ ಗುಂಪಿನ ಆರೋಪ. ಅಂದಿನ ಪತ್ರಿಕೆಗಳಲ್ಲಿ ಮುಖಪುಟದಲ್ಲೇ ರಾರಾಜಿಸಿದ ಈ ಪ್ರಹಸನದ ವಿವರಗಳನ್ನು ವಾಚಕರು ಪರಾಂಬರಿಸಬೇಕು. ಬೀದರ ಸಾಹಿತ್ಯ ಸಮ್ಮೇಳನಕ್ಕೆ ಮುನ್ನವೇ, ನೆರೆಯ ರಾಜ್ಯದ ಗಣ್ಯ ಸಾಹಿತಿಯೊಬ್ಬರಿಂದ ಸಮ್ಮೇಳನದ ಉದ್ಘಾಟನೆ ಮಾಡಿಸುವ ಇಂಗಿತ ಬಹಿರಂಗಗೊಳಿಸಿದ್ದೇ ನಾನು. ರಾಜಧಾನಿಯ ಪತ್ರಿಕೆಯೊಂದು ಇದಕ್ಕೆ “ಮರಾಠಿ ಸಾಹಿತಿಯೊಬ್ಬರಿಂದ” ಎಂಬ ವಿಪರೀತ ಹಚ್ಚಿ ಗೊಂದಲ ಸುರುಮಾಡಿತು. ಬೇರೆ ಪತ್ರಿಕೆಗಳೂ ಪುಟಗಟ್ಟಲೆ ಈ ಬಗ್ಗೆ ‘ಜನಾಭಿಪ್ರಾಯ’ವನ್ನು ಸಂಗ್ರಹಿಸಿದವು. ಯಥಾ ಪ್ರಕಾರ ಹುಬ್ಬಳ್ಳಿ ನಗರದ ಹಿರಿಯ ಪತ್ರಕರ್ತ ಪಿಟೀಲು ಪುಟ್ಟಪ್ಪ ತಮ್ಮ ಅಪಸ್ವರ ತೆಗೆದರು., ಒಟ್ಟಾರೆ ಸಹಮತ ಮೂಡದಿದ್ದರಿಂದ ಆ ವಿಚಾರ ಕೈಬಿಟ್ಟದ್ದಾಯಿತು. ಸಮ್ಮೇಳನ ಉದ್ಘಾಟಿಸಲು ಬರಬೇಕಾಗಿದ್ದ ಮುಖ್ಯಮಂತ್ರಿ ಧರ್ಮಸಿಂಗರು ಅವತ್ತಿನ ಕುತೂಲಹಲಕಾರಿ ರಾಜಕೀಯ ತಿರುವುಗಳಿಂದಾಗಿ ಬೀದರಿಗೆ ಬರಲಿಲ್ಲ. ಅವರ ಭಾಷಣವನ್ನು ನಾನೇ ಓದಬೇಕಾಯಿತು.
ಶಿವಮೊಗ್ಗ ಸಮ್ಮೇಳನದ ಹೊತ್ತಿಗೆ ಪರಿಸ್ಥಿತಿ ಬದಲಾಗಿತ್ತು. ಅಧಿಕಾರಕ್ಕೆ ಬಂದ ಮೈತ್ರಿ ಸರಕಾರ ಡಾ. ಜಿ ಎಸ್. ಶಿವರುದ್ರಪ್ಪನವರಿಗೆ ‘ರಾಷ್ಟ್ರಕವಿ’ ಪುರಸ್ಕಾರ ನೀಡಿ ಹನ್ನೆರಡು ವರ್ಷ ಸ್ಥಗಿತಗೊಂಡಿದ್ದ ಪರಂಪರೆಗೆ ಮರು ಜೀವ ನೀಡಿತು. ಗೋವಿಂದ ಪೈ. ಕುವೆಂಪು ಅವರ ವಾರಸುದಾರರಾದ ಜಿ.ಎಸ್.ಎಸ್. ಶಿವಮೊಗ್ಗ ಜಿಲ್ಲೆಯ ಶಿಕಾರಿಪುರದವರು. ಹೀಗಾಗಿ ಕಾರ್ಯಕಾರಿ ಸಮಿತಿ ರಾಷ್ಟ್ರಕವಿಗಳಿಂದಲೇ ಉದ್ಘಾಟನೆ ಎಂಬ ಒಮ್ಮತದ ತೀರ್ಮಾನಕ್ಕೆ ಬಂತು. ಈ ಕುರಿತು ಕೂಡ ಯಾವುದೇ ವಿವಾದ ಏಳಲಿಲ್ಲ.
ಇತ್ತೀಚಿನ ವರ್ಷಗಳಲ್ಲಿ ಸಾಹಿತ್ಯ ಸಮ್ಮೇಳನಗಳಲ್ಲಿ ಅಧಿಕಾರಕ್ಕೆ ರಾಜಕಾರಣಿಗಳದೇ ಅಗ್ರಪೂಜೆ. ಸಮ್ಮೇಳನವನ್ನು ಮುಖ್ಯಮಂತ್ರಿಗಳೇ ಉದ್ಘಾಟಿಸಬೇಕೆಂಬುದು, ಯಾರೂ ಪ್ರಶ್ನಿಸಲಾಗದ, ಒಂದು ಸಂಪ್ರದಾಯವೇ ಆಗಿತ್ತು ಯಾವ ಸದ್ದುಗದ್ದಲವಿಲ್ಲದೇ ಆ ಸಂಪ್ರದಾಯ ಈ ಸಲ ಮುರಿದು ಬಿದ್ದಾಗ ರಾಜಕೀಯ ವಲಯದಲ್ಲಿ ಸ್ವಲ್ಪ ತಳಮಳ ಉಂಟಾಗಿದ್ದು ಸಹಜ.
ಸಮ್ಮೇಳನಕ್ಕೆ ಶಿಖರ ಪ್ರಾಯವಾದ ಸಮಾರೋಪದಲ್ಲಿ ಪ್ರಧಾನವಾಗಿ ಪಾಲುಗೊಂಡು, ಕನ್ನಡಿಗರ ಬದುಕಿಗೆ ಮುಖ್ಯಮಂತ್ರಿಯಾಗಿ ಹೊಸ ಭರವಸೆ ನೀಡಬೇಕೆಂದು ಒಂದು ತಿಂಗಳ ಮುಂಚೆಯೇ ಕುಮಾರಸ್ವಾಮಿಗಳಿಗೆ ಅಧಿಕೃತ ಪತ್ರ ಬರೆದಿದ್ದೆ. ಅವರ ಡಿಸೆಂಬರ್‌ಡೈರಿಯಲ್ಲಿ ಈ ಕಾರ್ಯಕ್ರಮ ದಾಖಲಾಗಿದ್ದನ್ನು ಖಾತ್ರಿ ಪಡಿಸಿಕೊಂಡು ಆಮಂತ್ರಣ ಪತ್ರಿಕೆ ಮುದ್ರಿಸಿದೆವು: ಅವರ ಕಚೇರಿಯ ಸಿಬ್ಬಂದಿ ಆಮಂತ್ರಣದ ಐವತ್ತು ಪ್ರತಿ ತರಿಸಿಕೊಂಡರು. ಚಾಮುಂಡೇಶ್ವರಿ ಉಪಚುನಾವಣೆಯ ಪ್ರಚಾರದ ಗಡಿಬಿಡಿಯಲ್ಲಿ ಬಿದ್ದಿದ್ದ ಮುಖ್ಯಮಂತ್ರಿಗಳನ್ನು ನಾನು ಮುಖತಃ ಕಾಣಲಾಗಲಿಲ್ಲ. ಇದನ್ನೇ ಮುಂದೆ ಮಾಡಿಕೊಂಡು ನಮ್ಮ ದೃಶ್ಯ ಮತ್ತು ಮುದ್ರಣ ಮಾಧ್ಯಮಗಳ ಒಂದು ಹಿತಾಸಕ್ತ ವಲಯ ಸಮ್ಮೇಳನವನ್ನೇ ‘ಧ್ವಂಸ’ ಮಾಡಲು ಹೆಣಗಾಡಿದ್ದು, ನಮ್ಮ ‘ಸಾಂಸ್ಕೃತಿಕ ರಾಜಕಾರಣದ’ ದ ಕುರೂಪಕ್ಕೆ ಒಂದು ಕುರುಹಾಗಿತ್ತು.
ಡಿಸೆಂಬರ ೧೮ರ ರಾತ್ರಿ ಜಿಲ್ಲಾಧಿಕಾರಿ ಅನಿಲಕುಮಾರರಿಂದ ಒಂದು ಆತಂಕದ ಪೋನ್ ಕರೆ: ‘ಮುಖ್ಯಮಂತ್ರಿಗಳು ಮುನಿಸಿಕೊಂಡಿದ್ದಾರೆ!’ ಏನೋ ಯಡವಟ್ಟಾಗಿದೆ ಅಂತ ಅನಿಸಿ ಮರುದಿನ ಗೌ. ಕಾರ್ಯದರ್ಶಿ ಜರಗನಹಳ್ಳಿ ಶಿವಶಂಕರ್‌ಮತ್ತು ಜಿಲ್ಲಾಧ್ಯಕ್ಷ ಡಿ. ಮಂಜುನಾಥ ಅವರೊಟ್ಟಿಗೆ ವಿಧಾನಸೌಧದ ಮೂರನೆಯ ಮಹಡಿಗೆ ಹೋದೆ.
ಟಿವಿ ಪರದೆಯ ಮೇಲೆ ಸದಾ ಮಂದಸ್ಮಿತರಂತೆ ತೋರುವ ಸಿಎಂ ‘ಗರಂ’ ಆಗಿದ್ದರು. ನಾನು ಸಮಾಧಾನದಿಂದ ವಿವರಿಸಿದೆ. ಅವರ ಸಿಬ್ಬಂದಿ ತಂದು ತೋರಿಸಿದ ಫೈಲಿನಲ್ಲಿ ನನ್ನ ಪತ್ರ, ಡಿಸಿಎಂ ಯಡಿಯೂರಪ್ಪನವರ ಪತ್ರ ಎಲ್ಲ ಇದ್ದವು. ಅವರು ನರಂ ಆದಂತೆ ತೋರಿತು. ನಾನು ಹೇಳಿದ್ದಿಷ್ಟೆ: “ನೋಡ್ರಿ, ನೀವು ಕುಮಾರ ಸ್ವಾಮಿ ಅಂತ ಅಲ್ಲ, ನಾನು ಚಂಪಾ ಅಲ್ಲ. ನೀವು ನಮ್ಮ ಮುಖ್ಯಮಂತ್ರಿ: ನಾನು ಕಸಾಪ ಅಧ್ಯಕ್ಷ. ಒಬ್ಬ ಕನ್ನಡಿಗನಾಗಿ ಕರೆಯುತ್ತೇವೆ, ನೀವು ಸಮ್ಮೇಳನಕ್ಕೆ ಬರಬೇಕು “ಬರಲು ಸಾಧ್ಯವಾದಷ್ಟು ಪ್ರಯತ್ನಿಸುತ್ತೇನೆ” ಎಂದರು ನಾನು ಹೊರಬಂದೆ.
ಅವರು ನನ್ನನ್ನು ಕುಳಿತುಕೊಳ್ಳಲೂ ಹೇಳಲಿಲ್ಲ ಎಂಬ ಸಣ್ಣ ಸಂಗತಿ ನನಗೆ ಮುಖ್ಯವೆನಿಸಲಿಲ್ಲ. ವೈಯಕ್ತಿಕ ನಡವಳಿಕೆ ಅವರವರ ಸಂಸ್ಕಾರಕ್ಕೆ ಸಂಬಂಧಪಟ್ಟಿದ್ದು. ಬೇರೆಯವರಿಂದ ಕಲಿಯುವಂಥದಲ್ಲ. ಕೆಲವರಿಗೆ ಆಗುವುದಿಲ್ಲ.
ಹೊರಬಂದು ಮಾಧ್ಯಮದವರೆದುರು ಹೇಳಿದ: “ಸಾಹಿತ್ಯ ಸಮ್ಮೇಳನ ಎಂಬುದು ಸತ್ಯನಾರಾಯಣ ಪೂಜೆಯೂ ಅಲ್ಲ: ನಮ್ಮ ಮನೆಯ ಮದುವೆಯೂ ಅಲ್ಲ. ಕನ್ನಡದ ಹಬ್ಬಕ್ಕೆ ಹಣೆಗೆ ಕುಂಕುಮ ಇಟ್ಟು, ಆರತಿ ಮಾಡಿ ಬರ್ರಿ ಬರ್ರಿ ಅಂತ ಕರೆಯಬೇಕಾಗಿಲ್ಲ. ಕನ್ನಡಿಗರು ಪ್ರೀತಿಯಿಂದ ಬರಬೇಕು. ಮುಖ್ಯಮಂತ್ರಿಗಳು ಬರುತ್ತಾರೆಂಬ ವಿಶ್ವಾಸ ನನಗಿದೆ.”
ನನ್ನ ೩೦ – ೩೫ ವರ್ಷದ ಸಾರ್ವಜನಿಕ ಅನುಭವದ ಭಿತ್ತಿಯಲ್ಲಿ ಕರ್ನಾಟಕದ ‘ಸಾಂಸ್ಕೃತಿಕ ರಾಜಕಾರಣ’ದ ಒಳ ಹೊರಗುಗಳ ಪರಿಚಯ ನನಗಿದೆ. ಗುಲಾಬಿ ನಗರ ಬೆಂಗಳೂರಿಗೆ ನಾನು ‘ಲಾಬಿ ನಗರ’ ಎಂದೇ ಕರೆಯುವುದು. ಇಲ್ಲೊಂದು ವಲಯವಿದೆ: ಅದು ಜಾತಿಯಲ್ಲ, ವರ್ಗವಲ್ಲ: ಅದೊಂದು ಮನೋವಿಕಾರಿಗಳ ಗುಂಪು. ಈ ಗುಂಪಿಗೆ ನನ್ನಂಥವರೆಂದರೆ ಅಲರ್ಜಿ, ತಾತ್ಸಾರ, ಕೋಪ. ಪರಿಷತ್ತಿನ ಚುನಾವಣೆಯಲ್ಲಿ ಮೊದಲ ಸಲ ಸೋತು, ಮತ್ತೆ ಸ್ಪರ್ಧಿಸಿ ಹನ್ನೆರಡು ಸಾವಿರ ಮತಗಳ ದಾಖಲೆಯ ಮುನ್ನಡೆಯೊಂದಿಗೆ ಅಧ್ಯಕ್ಷನಾಗಿ ನಾನು ಆಯ್ಕೆಯಾಗಿದ್ದೇ ಇನ್ನೂ ಈ ಗುಂಪಿಗೆ ಪಚನವಾಗಿಲ್ಲ. ಹೇಗಾದರೂ ಮಾಡಿ ಧ್ವಂಸ ಮಾಡಬೇಕು ಇದೊಂದೇ ಗುರಿ. ಆದರೆ ಅದರಲ್ಲಿ ಅನೇಕರು ಭಯಪಡುವುದು: ನನ್ನ ಮೊಂಡ ಪೆನ್ನಿಗೆ ಮತ್ತು ಭಂಡ ಬಾಯಿಗೆ.
ಈ ಗುಂಪಿಗೆ ನನ್ನಂಥವರು ರಾಕ್ಷಸರಾದರೆ, ಅನಂತಮೂರ್ತಿಯಂಥವರು ದೇವತೆಗಳು. ಈ ದ್ವಂದ್ವ ಮೂರ್ತಿಗೆ ನನ್ನ ಇತ್ತೀಚಿನ ನಾಮಕರಣ: ‘ಅನುಕೂಲಮೂರ್ತಿ’ . ರಾಜ್ಯಸಭಾ ಚುನಾವಣೆಯಲ್ಲಿ ಇವರು ಸ್ಪರ್ಧಿಸಿದ್ದು ಕನ್ನಡ ‘ಸ್ವಾಭಿಮಾನ’ ದ ಹೆಸರಲ್ಲಿ! ಪಾಪ, ನಮ್ಮ ಛಲದಂಕಮಲ್ಲ ವಾಟಾಳ ನಾಗರಾಜರು ಈ ಮಹಾಶಯನ ಡೆಪಾಜಿಟ್ ಹಣ ಕಟ್ಟಿ ೫೦೦೦ ರೂ ಕಳಕೊಂಡರು! ಗೋಕಾಕ್ ಚಳುವಳಿನ್ನು ‘ಸಮೂಹ ಸನ್ನಿ’ ಎಂದು ಹೀಗಳೆದ ಈ ವ್ಯಕ್ತಿ ತುಮಕೂರು ಸಾಹಿತ್ಯ ಸಮ್ಮೇಳನಕ್ಕೆ ಪಿತೂರಿಯಿಂದ ಅಧ್ಯಕ್ಷರಾದದ್ದು ಕನ್ನಡ ಸಾಹಿತ್ಯದ ಒಂದು ದುರಂತವೆಂದೇ ಕೆಲವರು ಅಂಬೋಣ.
ಮುಖ್ಯಮಂತ್ರಿಗಳಿಗೆ ಕೊನೇ ಗಳಿಗೆಯಲ್ಲಿ ಕಾಟಾಚಾರದ ಆಮಂತ್ರಣ ನೀಡಲಾಯಿತು ಎಂಬ ಸತ್ಯಕ್ಕೆ ದೂರವಾದ ಸಂಗತಿಗೆ ವಿಪರೀತ ಮಹತ್ವ ಕೊಟ್ಟ ಕೆಲ ಪತ್ರಿಕೆಗಳು, ಅದೇ ಗದ್ದಲಗಳಲ್ಲಿ, ಅನಂತಮೂರ್ತಿಯವರ ಘನ ವ್ಯಕ್ತಿತ್ವಕ್ಕೆ ಕೂಡ ಚಂಪಾ ಅಪಮಾನ ಮಾಡಿದ್ದಾರೆ ಎಂದು ಪ್ರಚಾರ ಮಾಡಿದವು. (ರಾಜ್ಯಸಭೆ ಚುನಾವಣೆ ಪರಾಭವದ ನಂತರ ಇವರ ಮಾನಾಪಹರಣದ ಗಳಿಗೆಗಳಲ್ಲಿ ಮಾನಸಂರಕ್ಷಣೆಗೆ ಧಾವಿಸುವುದು ಈ ಪತ್ರಿಕೆಗಳ ಪವಿತ್ರ ಕರ್ತವ್ಯವಾಗಿದೆ. ಅವರ ಪಾಲಿಗೆ ಇವು ಒಂದು ಬಗೆಯ ICU: ಇಂಟೆನ್ಸಿವ್ ಕೇರ್‌ಯುನಿಟ್: ಸಾಧ್ಯವಿದ್ದಷ್ಟು ಕಾಲ ಉಸಿರಾಟವನ್ನು ಜಾರಿಯಲ್ಲಿಡುವುದು!) ಶಿವಮೊಗ್ಗದವರೇ ಆದ ಡಾ. ಯು. ಆರ್. ಅನಂತಮೂರ್ತಿ ಕನ್ನಡದ ಮುಖ್ಯ ಸಾಹಿತಿಗಳಲ್ಲಿ ಒಬ್ಬರು ಎಂಬುದು ನಿರ್ವಿವಾದ. ನನಗಂತೂ ಅವರೊಬ್ಬ ಪ್ರೀತಿಯ ಲೇಖಕರೇ. ಸಮ್ಮೇಳನದ ಉದ್ಘಾಟನೆಯ ವೇದಿಕೆಯಲ್ಲಿ. ಮತ್ತೊಬ್ಬ ಮಹಾಸಾಹಿತಿ ವಸುದೇವ ಭೂಪಾಳಂ ಅವರ ಸಮಗ್ರ ಸಾಹಿತ್ಯದ ಎರಡು ಸಂಪುಟಗಳನ್ನೂ ಬಿಡುಗಡೆ ಮಾಡಲು ಅವರನ್ನು ಪರಿಷತ್ತಿನ ಪರವಾಗಿ ಅಧಿಕೃತವಾಗಿ ಕೇಳಿಕೊಳ್ಳಲಾಗಿತ್ತು. ಆಗ ಆ ಕಡೆಯಿಂದ ಬಂದ ಪ್ರತಿಕ್ರಿಯೆ: “ರಾಜಕಾರಣಿಗಳೊಂದಿಗೆ ನಾನು ವೇದಿಕೆಯನ್ನು ಹಂಚಿಕೊಳ್ಳುವುದಿಲ್ಲ” ಎಂಬುದು. ಸ್ವಾಭಿಮಾನಿ ಸಾಹಿತಿಯೊಬ್ಬರ ಈ ನಿಲುವಿಗೆ ನಾನು ಗೌರವ ನೀಡಿದೆ. ಮುಂದೆ, ಮಾಜಿ ಸಮ್ಮೇಳನಾಧ್ಯಕ್ಷರನ್ನು ಪ್ರತಿ ಸಮ್ಮೇಳನಕ್ಕೂ ವಿಶೇಷ ಆಹ್ವಾನಿತರನ್ನಾಗಿ ಕರೆಯುವ ರೂಢಿಯ ಪ್ರಕಾರ ಇವರಿಗೂ ಅಧಿಕೃತ ಪತ್ರ ಹೋಯಿತು. ಸಮ್ಮೇಳನಕ್ಕೆ ಶುಭಕೋರಿ ಅವರು ಪತ್ರ ಬರೆದರು.
ಆದರೆ ‘ರಾಜಕೀಯ’ ಹೇಗಿದೆ ನೋಡಿರಿ. ಈ ಪತ್ರ ಅಂಚೆ ಮೂಲಕ ಪರಿಷತ್ತಿಗೆ ತಲುಪುವ ಮೊದಲೇ, ಪತ್ರಿಕೆಯೊಂದಕ್ಕೆ ಫ್ಯಾಕ್ಸ್ ಮೂಲಕ ತಲುಪಿ ಸುದ್ದಿಯಾಯಿತು. ಮೇಲಾಗಿ ಅವರೇ ಟಿವಿ ವಾಹಿನಿಗಳಿಗೆ ಹೇಳಿದರೆನ್ನಲಾದ ಮಾತು: “ಯಾವುದೊ ಪುಸ್ತಕ ಬಿಡುಗಡೆಗೆ ಕರೆದಿದ್ದರು. ಬದಲಾಗಿ ಮುಖ್ಯವಾದ ಗೋಷ್ಠಿಯೊಂದಕ್ಕೆ ಕರೆದಿದ್ದರೆ ಹೋಗಬಹುದಿತ್ತು.”
ಶಿವಮೊಗ್ಗದಲ್ಲಿ ಡಿಸೆಂಬರ್ ೨೦ರಂದು ಪತ್ರಿಕಾಗೋಷ್ಠಿಯಲ್ಲಿ ನಾನು ಹೇಳಿದೆ. “ಅರ್ಥಾತ್ ಅನುಕೂಲ ಮೂರ್ತಿಯವರ ಪತಿವ್ರತಾ ಧರ್ಮ ಮುಗಿದಂತಾಯಿತಲ್ಲವೇ?” ಗೆಳೆಯರೆಲ್ಲ ನಕ್ಕರು.
ಅನಂತಮೂರ್ತಿಯ ಚೇಲ ಒಬ್ಬರು: ಶಿವಮೊಗ್ಗದ ಸತ್ಯನಾರಾಯಣರಾವ್ ಅಣತಿ ಎಂಬುವರು. ಚಂಪಾ ಅನಂತಮೂರ್ತಿಯ ಕ್ಷಮೆ ಕೇಳಬೇಕೆಂದು ಪತ್ರಿಕೆಗೆ ಬರೆದರು. ಇಂಥ ಚೇಲಾಗಳ ಉದ್ದೇಶ: ಇಂಥ ಪ್ರಯತ್ನಗಳ ಮೂಲಕ ತಮ್ಮದೊಂದು ಪುಸ್ತಕಕ್ಕೆ ಘನ ಸಾಹಿತಿಗಳಿಂದ ಮುನ್ನುಡಿಯನ್ನೋ ಬೆನ್ನುಡಿಯನ್ನೋ ಬರೆಸಿಕೊಳ್ಳುವುದು ಅಷ್ಟೇ.
ಮಜಾ ಅಂದರೆ, ಸಮ್ಮೇಳನದ ಸಂಭ್ರಮದಲ್ಲಿ ಯಾರೂ ಅನಂತಮೂರ್ತಿ ಗೈರು ಹಾಜರಿ ಕುರಿತು ಕ್ಯಾರೇ ಅನ್ನಲಿಲ್ಲ. ಅಣತಿ ಕೂಡ ಬಾಲ ಮುದುರಿಕೊಂಡು ಗಪ್ಪಾದರು; ‘ಗೀತ ಸಂಗೀತ’ದಲ್ಲಿ ಪಾಲುಗೊಂಡು ಸರಾಗವಾಗಿ ಆಲಾಪ ತೆಗೆದರು!
*
ಮುಖ್ಯಮಂತ್ರಿಗಳ ಅಸಮಾಧಾನದ ಮೂಲ, ಸಮ್ಮೇಳನದ ‘ಉದ್ಘಾಟನೆ’ ಯನ್ನು ಅವರ ಕೈಯಿಂದ ತಪ್ಪಿಸಿದ್ದರ ಹಿಂದೆ ಏನು ಕಾರಣ ಇರಬಹುದು ಎಂಬ ಜಿಜ್ಞಾಸೆಯೇ ಆಗಿತ್ತು. ಇದರಲ್ಲಿ ಮೈತ್ರಿ ಸರಕಾರದ ಪಾಲುಗಾರ ಪಕ್ಷದ ಕೈವಾಡ ಇರಬಹುದೇ? ಅದಕ್ಕೆ ಕಸಾಪ ಅಧ್ಯಕ್ಷರ ಕುಮ್ಮಕ್ಕು ಇರಬಹುದೇ? ಇತ್ಯಾದಿ ಪ್ರಶ್ನೆಗಳು. “ಕೊನೆಯ ದಿನ ಬಂದು ನಾನು ಏನು ಮಾತಾಡಲಿ?” ಎಂದು ನೇರವಾಗಿ ಕೇಳಿದರು. ನಾನು ಸಮ್ಮೇಳನದ ಚರಮಘಟ್ಟದ ಮಹತ್ವವನ್ನು ವಿವರಿಸಿದೆ. “ನಾನು ಈ ರಾಜ್ಯದ ಮುಖ್ಯಮಂತ್ರಿ “ಎಂದು ಎರಡು ಸಲ ಮೇಜು ಕುಟ್ಟಿದರು. ಆ ವಿಷಯದ ಬಗ್ಗೆ ಅವರಿಗೇ ಸಂಶಯವಿರುವಂತೆ ನನಗೆ ತೋರಿ ಸ್ವಲ್ಪ ನಗೆ ಬಂತು. ನಗಲಿಲ್ಲ “ನೀವು ದೊಡ್ಡವರು ಏನಾದರೂ ಮಾಡಿಕೊಳ್ಳಿರಿ” ಅಂದರು.
ಮುಖ್ಯಮಂತ್ರಿಗಳ ಅಸಮಾಧಾನದ ಮೂಲ, ಸಮ್ಮೇಳನದ’ಉದ್ಘಾಟನೆ’ಯನ್ನು ಅವರ ಕೈಯಿಂದ ತಪ್ಪಿಸಿದ್ದರ ಹಿಂದೆ ಏನು ಕಾರಣ ಇರಬಹುದು ಎಂಬ ಜಿಜ್ಞಾಸೆಯೇ ಆಗಿತ್ತು. ಇದರಲ್ಲಿ ಮೈತ್ರಿ ಸರಕಾರದ ಪಾಲುಗಾರ ಪಕ್ಷದ ಕೈವಾಡ ಇರಬಹುದೇ? ಅದಕ್ಕೆ ಕಸಾಪ ಅಧ್ಯಕ್ಷರ ಕುಮ್ಮಕ್ಕು ಇರಬಹುದೇ? ಇತ್ಯಾದಿ ಪ್ರಶ್ನೆಗಳು.’ಕೊನೆಯ ದಿನ ಬಂದು ನಾನು ಏನು ಮಾತಾಡಲಿ? ಎಂದು ನೇರವಾಗಿ ಕೇಳಿದರು. ನಾನು ಸಮ್ಮೇಳನದ ಚರಮಘಟ್ಟದ ಮಹತ್ವವನ್ನು ವಿವರಿಸಿದೆ.’ನಾನು ಈ ರಾಜ್ಯದ ಮುಖ್ಯಮಂತ್ರಿ’ ಎಂದು ಎರಡು ಸಲ ಮೇಜು ಕುಟ್ಟಿದರು. ಆ ವಿಷಯದ ಬಗ್ಗೆ ಅವರಿಗೇ ಸಂಶಯವಿರುವಂತೆ ನನಗೆ ತೋರಿ ಸ್ವಲ್ಪ ನಗೆ ಬಂತು. ನಗಲಿಲ್ಲ. ನೀವು ದೊಡ್ಡವರು ಏನಾದರೂ ಮಾಡಿಕೊಳ್ಳಿರಿ’ ಅಂದರು.
ನಾನೂ ರಾಜ್ಯದ ಅನೇಕ ಮುಖ್ಯಮಂತ್ರಿಗಳನ್ನು ಅನೇಕ ಅಂತರಗಳಲ್ಲಿ ನೋಡಿದ್ದೇನೆ. ಕನ್ನಡದ ವಿಷಯದಲ್ಲಿ ಗುಂಡೂರಾವ್, ರಾಮಕೃಷ್ಣ ಹೆಗಡೆ ಅವರೊಂದಿಗೆ ನೇರ ಮುಖಾಮುಖಿಯಾದ ಪ್ರಸಂಗಗಳೂ ಇವೆ. ಕುಮಾರಸ್ವಾಮಿಯವರು ಮಾತ್ರ ಇನ್ನೂ ಆ ಸ್ಥಾನದ ಮಾನಕ್ಕೆ. ಘನತೆಗೆ ಹೊಂದಿಕೊಂಡ ಹಾಗೆ ಕಾಣಿಸಲಿಲ್ಲ. ಸಾಹಿತ್ಯ, ಕಲೆ, ಸಂಸ್ಕೃತಿ ಮುಂತಾದವುಗಳ ಬಗ್ಗೆ ತಲೆ ಕೆಡಿಸಿಕೊಳ್ಳುವವರಲ್ಲ ಅವರು.
ರಾಜ್ಯಸಭಾ ಚುನಾವಣೆಯ ಸಂದರ್ಭದಲ್ಲಿ “ಯಾರ್ರೀ ಅನಂತಮೂರ್ತಿ” ಎಂಬಂಥ ಅಸೌಜನ್ಯದ ಮಾತು ಆಡಿ ದಕ್ಕಿಸಿಕೊಂಡರು. ಆ ಮಾತಿಗೆ ಖಾರವಾಗಿ ಪ್ರತಿಕ್ರಿಯಿಸಿದವರು ಅಗ್ನಿ ಶ್ರೀಧರ್ ಮಾತ್ರ: “ಯಾರ್ರೀ ಕುಮಾರಸ್ವಾಮಿ “ಅಂತ ಮುಖಪುಟದ ಲೇಖನ ಬರೆದರು. ಅನಂತಮೂರ್ತಿ ಮಾತ್ರ ಸ್ವಾಭಿಮಾನದ ಒಂದು ಲಕ್ಷಣವನ್ನೂ ತೋರಲಿಲ್ಲ: ಬದಲಾಗಿ ‘ನನ್ನ ಹೆಸರು ಹೈಸ್ಕೂಲು ಹುಡುಗರಿಗೂ ಗೊತ್ತು’ ಎಂಬಂಥ ಬಾಲಿಶ ಮಾತಾಡಿ. ಒದೆ ತಿಂದ ಪ್ರಾಣಿಯಂತೆ ಕುಂಯ್ ಗುಡುತ್ತಲೇ ಇದ್ದರು!.
*
ಶಿವಮೊಗ್ಗೆಯ ಮೊದಲ ಪತ್ರಿಕಾಗೋಷ್ಠಿಯಲ್ಲಿ ನಾನು ಮುಖ್ಯಮಂತ್ರಿಗಳಿಗೆ ಬರೆದಿದ್ದ ಪತ್ರಗಳೆಲ್ಲ ಅನಾವರಣಗೊಂಡವು. ಆಮಂತ್ರಣದ ವಿಷಯ ತಣ್ಣಗಾಯಿತು. ಜೊತೆಗೇ ಸೂಕ್ಷ್ಮವಾಗಿ “ಇದೆಲ್ಲದರ ಹಿಂದೆ ಮೈತ್ರಿ ಪಕ್ಷಗಳ ನಡುವೆ ಶೀತಲ ಸಮರವಿರುವಂತೆ, ಒಂದು shadow fight ನಡೆದಿರುವಂತೆ, ನನಗೆ ಭಾಸವಾಗುತ್ತದೆ” ಎಂದು ನಾನು ಹೇಳಿದ ಮಾತು ಪತ್ರಕರ್ತರನ್ನು ಎದ್ದು ಕೂಡ್ರುವಂತೆ ಮಾಡಿತು. ಉಪಮುಖ್ಯಮಂತ್ರಿ ಬೇರೆ. ಪರಿಷತ್ತು ಮಾಡದೇ ಇರುವ ತಪ್ಪುಗಳನ್ನು ತಮ್ಮವೆಂದೇ ಭಾವಿಸಿ ಎಲ್ಲರ ಕ್ಷಮೆಯನ್ನು ಕೋರುತ್ತ ಎಲ್ಲರನ್ನು ತಾವೇ ಆಹ್ವಾನಿಸುವುದಾಗಿ ಪತ್ರಿಕಾ ಹೇಳಿಕೆ ಕೊಟ್ಟರು. ನಾನು ಸುಮ್ಮನೇ ಇದ್ದೆ. ಅವರ ಸಂಕಟ ಅವರಿಗೆ. ಡಿಸಿಎಂ ಯಜಮಾನಿಕೆಯಲ್ಲಿ ನಡೆದ ಸಮ್ಮೇಳನಕ್ಕೆ ಸಿಎಂ ಬರದಿದ್ದರೆ ನಾಡಿನ ಮತದಾರರಿಗೆ ರಾಂಗ್ ಮೆಸೆಜ್ ಹೋಗಲಾರದೇ? ಸಿಎಂ ಅವರಿಗೂ ಬಹುಶಃ ಅದೇ ಪೀಕಲಾಟವಿರಬೇಕು. ಸಮಾರೋಪಕ್ಕಾದರೂ ಹೋಗದಿದ್ದರೆ ನಾಡಿನ ಜನಸ್ತೋಮ ಏನೆಂದುಕೊಂಡೀತು?
ಡಿಸಿಎಂ ಕಾಡಿದರು, ಬೇಡಿದರು: ಸಿಎಂ ಕಾಡಿಸಿಕೊಂಡರು, ಬೇಡಿಸಿಕೊಂಡರು, ಅಂತೂ ಮೈತ್ರಿ ಸರಕಾರದ ಮೈತ್ರಿಗೆ ಭಂಗ ಬರಲಿಲ್ಲ. ನಾನು ಮಾತ್ರ ಮಿತ್ರರಲ್ಲಿ ಹೇಳಿಕೊಂಡಿದ್ದೆ: ಯಾರು ಬರಲಿ, ಬಿಡಲಿ. ಸಮ್ಮೇಳನ ನಡೆಯುತ್ತದೆ. ಅಕ್ಕ ಸತ್ತರೆ ಅಮಾವಾಸ್ಯೆ ನಿಲ್ಲುವುದಿಲ್ಲ. ನಾಡಿನ ಬಗ್ಗೆ ನೈಜ ಕಾಳಜಿ ಇಲ್ಲದವರು ಬಗ್ಗೆ ನಮ್ಮ ಬೇಂದ್ರೆ ಕವಿ ಹೇಳಿದ್ದಾರೆ: ಅವರಿದ್ದರು ಒಂದೇ ಇರದಿದ್ದರು ಒಂದೇ.
ಡಿಸೆಂಬರ್ ೨೦ರ ಅದ್ಭುತ ಮೆರವಣಿಗೆಯ ಕೊನೆಯಲ್ಲಿ. ಪ್ರಸ್ತುತ ವಿದ್ಯಮಾನಗಳ ಹಿನ್ನೆಲೆಯಲ್ಲಿ ಸೂಚ್ಯವಾಗಿ ನಾನು ‘ಸತ್ಯನಾರಾಯಣ ಪೂಜೆ’ ಇತ್ಯಾದಿ ಮಾತನಾಡಿದೆ ಎ.ಬಿ.ವಿ.ಪಿ ಪ್ರತಿಭಟನೆಯ ಹಿನ್ನೆಲೆಯಲ್ಲಿ, ‘ಯಾವುದೇ ರಾಜಕೀಯ ಪಕ್ಷವಾಗಲಿ, ಸಂಘಟನೆಯಾಗಲಿ ತನ್ನ ಅಜೆಂಡಾವನ್ನು ಸಮ್ಮೇಳನದ ಮೇಲೆ ಹೇರಲು ಅವಕಾಶವಿಲ್ಲ’ ಎಂದೂ ಸ್ಪಷ್ಟಪಡಿಸಿದೆ. ಮೆರವಣಿಗೆಯನ್ನು” ಮುಂದಿನ ಮೂರು ದಿನಗಳ ಮಹಾಕಾವ್ಯಕ್ಕೆ ಬರೆದ ಮುನ್ನುಡಿ ಇದು’’ ಎಂದು ಪ್ರಾಂಜಲ ಮನಸ್ಸಿನಿಂದ ಬಣ್ಣಿಸಿದೆ.
ಡಿಸೆಂಬರ್ ೨೧: ಸಮ್ಮೇಳನದ ಅಧಿಕೃತ ಉದ್ಘಾಟನೆ. ಇದು ೭೩ನೆಯ ಸಮ್ಮೇಳನ ಶಿವಮೊಗ್ಗ ಜಿಲ್ಲೆಯ ೭೩ ಮಂದಿ ಹಿರಿಕಿರಿಯ ಗಾಯಕಿಯರ ತಂಡ ಹಾಡಿದ ಕುವೆಂಪು ವಿರಚಿತ ನಾಡಗೀತೆ ಇಡೀ ಸಭಾಂಗಣವನ್ನು ತುಂಬಿ ಹೊರಚೆಲ್ಲುವಂತಿತ್ತು ಆನಂತರ ಯಡಿಯೂರಪ್ಪನವರಿಂದ ಸ್ವಾಗತ ಭಾಷಣ. ಆನಂತರ ನನ್ನಿಂದ ‘ಪ್ರಸ್ತಾವನೆ’
ಇದೊಂದು ಮಾಮೂಲಿ ವ್ಯವಸ್ಥೆ: ಕಸಾಪ ಅಧ್ಯಕ್ಷರಿಂದ ಸಂಸ್ಥೆಯ ಪರಿಚಯ ಮೂಲ ಉದ್ದೇಶ, ಮುಂದಿನ ಯೋಜನೆ ಇತ್ಯಾದಿ ಇತ್ಯಾದಿ. ಆದರೆ ಶಿವಮೊಗ್ಗ ಸಮ್ಮೇಳನದ ಸನ್ನಿವೇಶ ಮಾಮೂಲಿಯಾಗಿರಲಿಲ್ಲ. ನನ್ನ ಭಾಷಣವೂ ಮಾಮೂಲಿಯಾಗಿರಲಿಲ್ಲ. ಸಭಾಂಗಣದ ಒಂದು ಮೂಲೆಯಲ್ಲಿ ಕುಳಿತು ಟಿಪ್ಪಣಿ ಮಾಡಿಕೊಂಡಿದ್ದೆ.
‘ಪ್ರಸ್ತಾವನೆ’ಯ ಮುಖ್ಯಾಂಶಗಳು:
೧. ನಾಡು ನುಡಿ ಸಾಹಿತ್ಯ ಸಂಸ್ಕೃತಿಗಳ ರಕ್ಷಣೆಗಾಗಿ ಪರಿಷತ್ತು ಹುಟ್ಟಿದ್ದು ೧೯೧೫ರಲ್ಲಿ. ಅದಕ್ಕೀಗ ೯೧ ವರ್ಷ. ನಾಡಿನ ಏಕೀಕರಣಕ್ಕಾಗಿ ಹೋರಾಡಿದ ದಾಖಲೆ ಈ ಸಂಸ್ಥೆಯದು. ಮೈಸೂರು ಮಹಾರಾಜರು, ಕನ್ನಡ ಜನತೆ ಇದನ್ನು ಕಟ್ಟಿದ್ದರು, ಬೆಳೆಸಿದರು.
೨. ಕರ್ನಾಟಕ ಸರಕಾರ ಅಸ್ತಿತ್ವಕ್ಕೆ ಬಂದದ್ದು ೧೯೫೬ರಲ್ಲಿ. ಅದಕ್ಕೀಗ ೫೦ ವರ್ಷ. ಪರಿಷತ್ತಿಗೆ ಇತ್ತೀಚಿನ ವರ್ಷಗಳಲ್ಲಿ ಸರಕಾರದಿಂದ ಆರ್ಥಿಕ ಅನುದಾನ ಹೆಚ್ಚುತ್ತಲೇ ಬಂದಿರುವುದು ನಿಜ.
೩. ಆದರೆ ಪರಿಷತ್ತು ಸರಕಾರದ ಅಂಗಸಂಸ್ಥೆಯಲ್ಲ. ಇದು ಸರಕಾರಿ ಪರಿಷತ್ತು ಅಲ್ಲ. ಹೀಗಾಗಿ ಸರಕಾರಿ ಕಾರ್ಯಕ್ರಮಗಳಿಗೆ ಅನ್ವಯವಾಗುವ ಶಿಷ್ಟಾಚಾರ ಕಷ್ಟಾಚಾರಗಳು ಪರಿಷತ್ತಿಗೆ ಅನ್ವಯವಾಗುವುದಿಲ್ಲ. ಮುಖ್ಯಮಂತ್ರಿಗಳಾದವರು ಸಮ್ಮೇಳನವನ್ನು ಉದ್ಘಾಟಿಸುವುದು ಬೆಳೆದು ಬಂದ ರೂಢಿ. ಅದು ಕಡ್ಡಾಯವೇನಲ್ಲ ಅರ್ಥಪೂರ್ಣ ಬದಲಾವಣೆಯ ಸಾಧ್ಯತೆ ಇದ್ದೇ ಇದೆ. ಅಂಥ ಬದಲಾವಣೆ ಈ ಸಲ ಆಗಿದೆ ಅಷ್ಟೆ.
೪. ಪರಿಷತ್ತಿನಂಥ ಸ್ವಾಯತ್ತ ಸಂಸ್ಥೆಗಳ ಯೋಜನೆಗಳಿಗೆ, ಕಾರ್ಯಕ್ರಮಗಳಿಗೆ ಜನಪ್ರಿಯ ಸರಕಾರ ಕೊಡುವ ದುಡ್ಡು ಜನರ ದುಡ್ಡು: ಜನತೆ ನೀಡುವ ತೆರಿಗೆಗಳಿಂದ ಸಂಗ್ರಹವಾದ ಧನ ನೀಡುವಾಗ ಕೆರೆಯ ನೀರನ್ನು ಕೆರೆಗೆ ಚೆಲ್ಲಿದ ಸಾರ್ಥಕ ಭಾವ ಸರಕಾರಕ್ಕಿರಬೇಕು.
೫. ಸಮ್ಮೇಳನದ ಗೋಷ್ಠಿಗಳು, ಭಾಷಣಕಾರರು ಇತ್ಯಾದಿಗಳ ವಿನ್ಯಾಸದ ಜವಾಬ್ದಾರಿ ಪರಿಷತ್ತಿನ ಕಾರ್ಯವ್ಯಾಪ್ತಿ. ಸರಕಾರವಾಗಲಿ, ಯಾವುದೇ ರಾಜಕೀಯ ಪಕ್ಷವಾಗಲಿ, ರಾಜಕೀಯ ಸಂಘಟನೆಯಾಗಲಿ ಮಾಡುವ ಹಸ್ತಕ್ಷೇಪಕ್ಕೆ ಅವಕಾಶವಿಲ್ಲ. ಯಾರಾದರೂ ತಮ್ಮ ಅಜೆಂಡಾವನ್ನು ಹೇರಲು ಪ್ರಯತ್ನಿಸಿದರೆ ಅದನ್ನು ಸಹಿಸುವುದಿಲ್ಲ.
೬. ಸಮ್ಮೇಳನಗಳಿಂದ ರಾಜಕಾರಣಿಗಳನ್ನು ದೂರವಿಡುವುದು ತರವಲ್ಲ. ಆದರೆ ರಾಜಕಾರಣಿಗಳ ಪಾಲುಗಾರಿಕೆ ಅರ್ಥಪೂರ್ಣವಾಗಿರಬೇಕು. ಜನಸಮುದಾಯದ ನಾಡಿಮಿಡಿತವನ್ನು, ಹಕ್ಕೊತ್ತಾಯಗಳನ್ನು ಅರಿಯಲು ಅಧಿಕಾರಸ್ಥ ರಾಜಕಾರಣಿಗಳಿಗೆ ಇವು ಸುಸಂದರ್ಭಗಳು.
ಇತರ ಮಾಮೂಲಿ ವಿಷಯಗಳೊಂದಿಗೆ ಮುಖ್ಯವಾಗಿ ನನ್ನ ತಣ್ಣನೆಯ ದನಿಯಲ್ಲಿ ಮೂಡಿಬಂದ ಈ ಮುಖ್ಯ ಅಂಶಗಳಿಗೆ ವೇದಿಕೆಯ ಮೇಲೆ ಆಸೀನರಾದವರ ಸ್ಪಂದನ ಒಂದು ರೀತಿಯದಿದ್ದರೆ. ಕಿಕ್ಕಿರದ ಜನಸ್ತೋಮದ ಕರತಾಡನದ ಪ್ರತಿಕ್ರಿಯೆ ಮತ್ತೊಂದು ರೀತಿಯದಾಗಿತ್ತು. ಸಮ್ಮೇಳನದುದ್ದಕ್ಕೂ ಈ ಕುರಿತು ಮಾತೇ ಮಾತು. ಇವತ್ತಿಗೂ ಮಳೆ ನಿಂತರೂ ಮರದ ಹನಿ ನಿಲ್ಲಲಿಲ್ಲ ಎಂಬ ಪರಿಸ್ಥಿತಿಯೇ ಇದೆ.
*
ಇನ್ನೂ ಗೌರಿ – ವಿಠಲ ಪುರಾಣ.
ಇದೊಂದು ಪ್ರಕರಣ ಆಗಲೇಬೇಕಾಗಿರಲಿಲ್ಲ. ಕಾಗೋಡು ತಿಮ್ಮಪ್ಪ ಅಧ್ಯಕ್ಷತೆಯ ‘ಮಲೆನಾಡಿನ ವಾಸ್ತವಿಕ ಸಮಸ್ಯೆಗಳು’ ಕುರಿತ ಗೋಷ್ಠಿಯಲ್ಲಿ ವಿಠಲ ಹೆಗಡೆ ಅವ ಪಾಲುಗಾರಿಕೆ ಅರ್ಥಪೂರ್ಣ: ಏಕೆಂದರೆ ಮಲೆನಾಡಿನ ಅನೇಕ ಜನಪರ ಹೋರಾಟಗಳ ನೇತಾರರವರು. ಹಾಗೆಯೇ ಹಾರ್ ನಳ್ಳಿ ರಾಮಸ್ವಾಮಿ ಅಧ್ಯಕ್ಷತೆಯ ‘ಸಮೂಹ ಮಾಧ್ಯಮ: ಸಾಮಾಜಿಕ ಜವಾಬ್ದಾರಿ’ ಕುರಿತ ಗೋಷ್ಠಿಯಲ್ಲಿ ಗೌರಿ ಲಂಕೇಶ ಅವರಿದ್ದುದು ಸೂಕ್ತ. ರಾಜ್ಯ ಮಟ್ಟದ ವಾರಪತ್ರಿಕೆಯೊಂದರ ಸಂಪಾದಕಿ ಗೌರಿ. ಅವರ ತಂದೆ ಲಂಕೇಶ ಶಿವಮೊಗ್ಗದವರು, ಸಂಘ ಪರಿವಾರದ ಕ್ಯಾತೆಯಿಂದಾಗಿ ಉಳಿದೆಲ್ಲ ಗೋಷ್ಠಿಗಳಿಗಿಂತ ಈ ಎರಡು ಗೋಷ್ಠಿಗಳೇ ನಾಡಿನ ಗಮನ ಸೆಳೆಯುವಂತಾಗಿದ್ದು ಸಮ್ಮೇಳನದ ಕೌತುಕವಾಗಿತ್ತು.
ಎಬಿವಿಪಿ ಪ್ರತಿಭಟನೆಯನ್ನು ನಾನು ನಿಭಾಯಿಸಿದ್ದೆ. ಆದರೆ ಆ ಬಾಲಕರು ವಿಠಲ ಹೆಗಡೆ ಗೋಷ್ಠಿ ನಡೆದಾಗ ಹಲ್ಲೆಗೆ ಪ್ರಯತ್ನಿಸಿದರು. ಪೋಲಿಸರ ಕ್ಷಿಪ್ರ ಕಾರ್ಯಾಚರಣೆಯಿಂದ ಅನಾಹುತ ತಪ್ಪಿತು. ಮರುದಿನ ಪತ್ರಕರ್ತರು ಕೇಳಿದಾಗ ಉಪಮುಖ್ಯಮಂತ್ರಿ ಯಡಿಯೂರಪ್ಪನವರು ಎಬಿವಿಪಿಯವರ ದಾಂಧಲೆಯನ್ನು ಸಮರ್ಥಿಸಿಕೊಂಡದ್ದು ಮಾತ್ರ ಅವರ ರಾಜಕೀಯ ವರ್ಚಸ್ಸಿಗೆ ಅಂಟಿಕೊಂಡ ಕಳಂಕವೇ. ಮುಂದುವರಿದು ಹೇಳಿದರಂತೆ: “ಅವರಿಬ್ಬರನ್ನು ಗೋಷ್ಠಿಯಿಂದ ಕೈಬಿಡಲು ಸೂಚಿಸಿದ್ದೆ. ಆದರೆ ಚಂಪಾ ಆಗಲಿ, ಮಂಜುನಾಥ ಆಗಲಿ ನನ್ನ ಮಾತಿಗೆ ಬೆಲೆ ಕೊಡಲೇ ಇಲ್ಲ .”
ಡಿಸೆಂಬರ್‌೨೦ರ ಪತ್ರಿಕಾಗೋಷ್ಠಿಯಲ್ಲಿ. “ನಾನು ಹೇಳಲಾಗದ ಇನ್ನೂ ಕೆಲವು ಗುಟ್ಟು ಹೊಟ್ಟೆಯಲ್ಲಿವೆ. ಸಮ್ಮೇಳನ ಸರಿಯಾಗಿ ಮುಗಿಯಲಿ ಮೊದಲು. ಅನಂತರ ಹೇಳುತ್ತೇನೆ.” ಎಂದು ಮಿತ್ರರನ್ನು ಕುತೂಹಲದ ಅಂಚಿಗೆ ತಂದು ನಿಲ್ಲಿಸಿದ್ದೆ. ಗೌರಿ, ವಿಠಲ ವಿಷಯವನ್ನು ಯಡಿಯೂರಪ್ಪನವರೇ ಬಯಲು ಮಾಡಿದಾಗ. ಪತ್ರಕರ್ತರು ನನ್ನನ್ನು ಕೇಳಿದಾಗ, ಬಾಯಿ ಬಿಡುವುದು ನನ್ನ ಕರ್ತವ್ಯವೇ ಆಗಿತ್ತು. ಅಷ್ಟೊತ್ತಿಗೆ ಸಮ್ಮೇಳನವೇ ಮುಗಿದಿದ್ದೊಂದು ಸಮಾಧಾನದ ಅಂಶ.
ಅವತ್ತು ಡಿಸೆಂಬರ್ ೧೪. ರಾತ್ರಿ ೮.೧೫ ರ ಸುಮಾರಿಗೆ ನನಗೆ ಡಿಸಿಎಂ ಪೋನು ಸರಕಾರದ ಒಂದು ಕೋಟಿ ರೂ. ಗಳ ಚೆಕ್ಕು ಹಿಂದಿನ ದಿನವಷ್ಟೇ ಪರಿಷತ್ತಿನ ಖಾತೆಗೆ ಜಮಾ ಆಗಿತ್ತು. ನಾನು ಕೃತಜ್ಞತೆ ಹೇಳಿದೆ.
ಅದನ್ನು ಕೇಳಿಸಿಕೊಳ್ಳುವ ಸಮಾಧಾನ ಅವರಿಗಿರಲಿಲ್ಲ. ಮಾತಿನಲ್ಲಿ ದುಗುಡವಿತ್ತು ನೇರವಾಗಿ ಹೇಳಿದರು: “ಚಂಪಾ ಅವರೆ, ನನಗೆ ನಿಮ್ಮ ಬಗ್ಗೆ ತುಂಬಾ ಗೌರವ, ಎಲ್ಲ ಸಹಿಸಿಕೊಂಡಿರುವೆ ಈವರೆಗೆ, ಆದರೆ ನಕ್ಸಲೈಟ್ ಬೆಂಬಲಿಗರಾದ ಅವರಿಬ್ಬರನ್ನು ಕೈಬಿಡಬೇಕು. ಇಲ್ಲವಾದರೆ….”ನಾನು ಇಲ್ಲವಾದರೆ?
ಅವರು: ನಾವು ಮೂವರೂ ಸಚಿವರು ನಾಳೆ ಮುಂಜಾನೆ ಪತ್ರಿಕಾಗೋಷ್ಠಿ ಮಾಡುತ್ತೇವೆ. ನಾವ್ಯಾರು ಸಮ್ಮೇಳನಕ್ಕೆ ಬರುವುದಿಲ್ಲ. ನೀವೇ ಮಾಡಿಕೊಳ್ಳಿ ಮುಖ್ಯಮಂತ್ರಿಗಳೊಂದಿಗೂ ಮಾತನಾಡುತ್ತೇನೆ, ಅವರೂ ಬರುವುದಿಲ್ಲ.
ನಾನು ಯಡಿಯೂರಪ್ಪನವರೆ, ಗೋಷ್ಠಿಗಳ ಕುರಿತು ಕೇಂದ್ರ ಘಟಕ ಮತ್ತು ಜಿಲ್ಲಾ ಘಟಕಗಳು ಜಂಟಿಯಾಗಿ ಚರ್ಚಿಸಿ ಅಂತಿಮಗೊಳಿಸಿದ್ದು ಮಂಜುನಾಥರೊಂದಿಗೆ ಈ ಬಗ್ಗೆ ಮಾತಾಡುವೆ.
ತಕ್ಷಣ ಮಂಜುನಾಥರನ್ನು ಸಂಪರ್ಕಿಸಿದೆ. “ಸಾರ್, ಡಿಸಿಎಂ ಬಾಂಬು ಹಾಕಿದ್ದಾರೆ ಜಿಲ್ಲಾ ಬಿಜೆಪಿ ಶಾಮೀಲಾಗಿದೆ.” ಅಂದರವರು. ನಿಮ್ಮ ನಿಲುವೇನು? ಅಂತ ಕೇಳಿದಾಗ ಅವರಲ್ಲಿ ಗೊಂದಲ. ಗೌರಿ, ವಿಠಲ ಹೆಗಡೆ ಅವರನ್ನೇ ರಿಕ್ವೆಸ್ಟ ಮಾಡಿಕೊಂಡರೆ ಹೇಗೆ? ಅಂದರು.
ನಾನು: ಅದಂತು ಅಸಾಧ್ಯ. ಪರಿಷತ್ತು ಸರಕಾರದ ಅಡಿಯಾಳಲ್ಲ. ನೀವು ಹೇಳಿದಂತೆ ಮಾಡಿದರೆ ಯಾರದು ಹೋಗುತ್ತದೆ? ರಾಷ್ಟ್ರವ್ಯಾಪಿ ಚರ್ಚೆ ಸುರುವಾಗುತ್ತದೆ. ಏನು ಉತ್ತರ ಹೇಳುತ್ತಿರಿ? ನನ್ನ ಅಂದರೆ ಕೇಂದ್ರ ಘಟಕದ ನಿಲುವಿದು: ಡಿಸಿಎಂ, ಸಿಎಂಗಳು ಬರದಿದ್ದರೂ ಸಮ್ಮೇಳನ ನಡೆಯಬೇಕು ಅನಿವಾರ್ಯವಾದರೆ ಸಮ್ಮೇಳನವನ್ನು ಮುಂದೆ ಹಾಕಲು, ಅಥವಾ ರದ್ದುಪಡಿಸಲು ನಾನು ಸಿದ್ಧ. ನಿಮ್ಮ ಕಾರ್ಯಕಾರಿ ಸಮಿತಿಯೊಂದಿಗೆ ಚರ್ಚಿಸಿ ಜಿಲ್ಲಾ ಘಟಕದ ತೀರ್ಮಾನ ತಿಳಿಸಿರಿ.
ಅವರಿಗೆ ಮನವರಿಕೆಯಾಗಿತ್ತು. ಯಡಿಯೂರಪ್ಪ ಮತ್ತೆ ಆ ಉಸಾಬರಿಗೆ ಬಾರಲೇ ಇಲ್ಲ. ಸಚಿವ ಈಶ್ವರಪ್ಪ ಮಾತ್ರ ತುಂಬ ಮುತ್ಸದ್ದಿತನದಿಂದ ನಡೆದುಕೊಂಡರು. ಗೌರಿ ಲಂಕೇಶ, ವಿಠಲ ಹೆಗಡೆ ಗೋಷ್ಠಿಗಳಲ್ಲಿ ಏನಾದರೂ ಮಾತಾಡಲಿ; ಅದರಿಂದ ಆಕಾಶ ಹರಿದು ಬೀಳುವುದೇ? ಇದು ಅವರ ನಿಲುವು. ಅವರೇ ನನಗೆ ಪೋನ್ ಮಾಡಿ, “ಇಲ್ಲಿ ಎಲ್ಲ ಸರಿಯಾಗಿದೆ. ತಲೆ ಕೆಡಿಸಿಕೊಳ್ಳಬೇಡಿರಿ ಚಂಪಾ. ಎಲ್ಲ ನೋಡಿಕೊಳ್ಳುತ್ತೇವೆ” ಅಂದರು.
*
ನನಗೇನೋ ಇದು ಮುಗಿದ ಅಧ್ಯಾಯ ಅನ್ನಿಸಿತ್ತು. ಆದರೆ ಎಬಿವಿಪಿಗಳ ಗೂಂಡಾಗಿರಿ, ಅದಕ್ಕೆ ಡಿಸಿಎಂ ಸಮರ್ಥನೆಯಿಂದಾಗಿ, ಹೊಟ್ಟೆಯಲ್ಲಿ ಬಚ್ಚಿಟ್ಟುಕೊಂಡ ಗುಟ್ಟನ್ನು ಹೊರಹಾಕಲೇ ಬೇಕಾಯಿತು. ಒಂದು ರಾಜಕೀಯ ಪಕ್ಷದ ಮುಖಂಡರಾಗಿ ಅವರು ಮಾತಾಡಿದ್ದರೆ ಸರಿ. ಆದರೆ ರಾಜ್ಯದ ಉಪಮುಖ್ಯಮಂತ್ರಿಯಾಗಿ, ಅದೂ ಶಿವಮೊಗ್ಗ ಸಮ್ಮೇಳನದ ಜವಾಬ್ದಾರಿ ಹೊತ್ತ ಯಜಮಾನರಾಗಿ, ಅವರು ವರ್ತಿಸಿದ ರೀತಿ ಮಾತ್ರ ಸರಿಯಾಗಿರಲಿಲ್ಲ. ತುರ್ತು ಪರಿಸ್ಥಿತಿಯಲ್ಲಿ ಇಂದಿರಾ ಗಾಂಧಿಯ ಸರ್ವಾಧಿಕಾರವನ್ನು ಪ್ರತಿಭಟಿಸಿ ಕವನ, ನಾಟಕ ಬರೆದು ಸೆರೆಮನೆ ಕಂಡು ಬಂದವ ನಾನು. ಸ್ವಾತಂತ್ಯ್ರ ಸಿಕ್ಕು ಅರ್ಧ ಶತಕದ ನಂತರವೂ ಅಭಿವ್ಯಕ್ತಿ ಸ್ವಾತಂತ್ಯ್ರ ಹರಣದ ಇಂಥ ಪ್ರಯತ್ನವನ್ನು ಖಂಡಿಸುವುದು ನನ್ನ ಸಹಜ ಕರ್ತವ್ಯವೇ ಆಗಿತ್ತು.
ಗೌರಿ ಲಂಕೇಶ್ ಗೋಷ್ಠಿ ನಡೆದದ್ದು ಕುವೆಂಪು ರಂಗಮಂದಿರದ ಹೇಮಾಂಗಣ ವೇದಿಕೆಯಲ್ಲಿ. ಕಟ್ಟುನಿಟ್ಟಿನ ಬಂದೋಬಸ್ತು. ಒಂದು ಗಂಟೆ ಮುಂಚೆಯೇ ಹೌಸ್ ಫುಲ್ಲ.
ವೇದಿಕೆ ಏರುತ್ತಿದ್ದ ಗೌರಿಯ ಕೈ ಮೌನವಾಗಿಯೇ ಕುಲುಕಿದೆ. ಗೌರಿ ಮಾತಿನ ಧಾಟಿಯಲ್ಲಿ ಮೊದಮೊದಲು ಸ್ವಲ್ಪ ಆತಂಕವಿತ್ತು ಬರಬರುತ್ತ ನೇರವಾಗಿ, ಯಾವುದೇ ಗೊಂದಲವಿಲ್ಲದೆ, ಎದೆಗೆ ಗುಂಡು ಹೊಡದೆಂತೆ, ತಣ್ಣಗಿನ ದನಿಯಲ್ಲಿ. “ಯಾರಾದರೂ ನಮ್ಮಂಥವರನ್ನು, ಜನಪರ ಹೋರಾಟಗಾರರನ್ನು, ನಕ್ಸಲೈಟ್ ಅಂತ ಕರೆದರೆ ಕರೆಯಲಿ, ಐ ಡೋಂಟ್ ಕೇರ್! “ಎಂದು ಘೋಷಿಸಿದಾಗ ಇಡೀ ಸಭಾಂಗಣ ರೋಮಾಂಚನಗೊಂಡಿತ್ತು.
ಶಿವಮೊಗ್ಗಕ್ಕೆ ಬರುವ ಮುನ್ನ, ಹೋಗುವ ಮುನ್ನ ಸಂಪೂರ್ಣ ಪೋಲಿಸ್ ರಕ್ಷಣೆ ನೀಡಲಾಗಿತ್ತು ಗೌರಿ ಲಂಕೇಶರಿಗೆ, ತುರ್ತು ಪರಿಸ್ಥಿತಿಯ ನೆನಪು ನನಗೆ, ರಾತ್ರಿ ಪೋನಿನಲ್ಲಿ ಹೇಳಿದೆ. “ನಿಮ್ಮ ಪುಣ್ಯದಿಂದ ನನಗೂ ನಾಲ್ವರು ಪೋಲಿಸರ ಬೆಂಗಾವಲು ಸಿಗುವಂತಾಯಿತು!” …. ನನ್ನ ‘ರಕ್ಷಣ’ಗೆಂದು ಎಸ್.ಐ. ಮಾದಪ್ಪ, ಕೈಯಲ್ಲಿ ವೈರ‍್ಲೆಸ್. ಸೊಂಟದಲ್ಲಿ ಪಿಸ್ತೂಲಿನಿಂದ ಅಲಂಕೃತರಾಗಿ ನಿಂತಿದ್ದರು!
*
ಸ್ಥಳೀಯ ಗೊಂದಲಗಳಿಂದಾಗಿ ಡಿ.ಮಂಜುನಾಥ ಮತ್ತು ಸಂಗಾತಿಗಳು ಕಂಗೆಟ್ಟಿದ್ದರು. ಜಿಲ್ಲಾ ಘಟಕದ ಮಾಜಿ ಅಧ್ಯಕ್ಷ ಕತ್ತಿಗೆ ಚೆನ್ನಪ್ಪ.ರೈತ ನಾಯಕ ಬಸರಾಜಪ್ಪ. ಬಂಡಾಯ ಸಾಹಿತಿ ಬರಗೂರು – ಬಂಟ ರಂಗರಾಜ ವನದುರ್ಗ, ಪತ್ರಕರ್ತ ಶಿ. ಜು. ಪಾಶ. ಕೆಲವರು ದಲಿತ ಮತ್ತು ಕನ್ನಡ ಸಂಘಟನೆಗಳ ನಾಯಕರು ದಿನಕ್ಕೊಂದು ಪತ್ರಿಕಾ ಹೇಳಿಕೆ ಮೂಲಕ ಧೂಳೆಬ್ಬಿಸುತ್ತಿದ್ದರು. ಸಮ್ಮೇಳನಕ್ಕೆ ಬಹಿಷ್ಕಾರ ಅಂದರು. ಪರ್ಯಾಯ ಸಾಹಿತ್ಯ ಸಮ್ಮೇಳನ ಅಂದರು. ಆದರೆ ನಾಡಿನ ಎಲ್ಲೆಡೆಯಿಂದ ನುಗ್ಗಿ ಬಂದ ಸಾಹಿತ್ಯ ಪ್ರಿಯರ ಸುನಾಮಿಯಲ್ಲಿ ಇವೆಲ್ಲ ಮುಳುಗಿ ಅತೃಪ್ತ ಆತ್ಮಗಳೆಲ್ಲ ಸಮಾಧಿಗೊಂಡವು.
ವಿವಿಧ ಗೋಷ್ಠಿಗಳಲ್ಲಿ ವಿವಿಧ ರಂಗಗಳ ಗಣ್ಯಾತಿಗಣ್ಯರಿಂದ ಪ್ರಬುದ್ದ ವಿಚಾರ ಮಂಡನೆ ಕಿಕ್ಕಿರಿದು ತುಂಬಿದ ಪ್ರತಿ ಗೋಷ್ಠಿಯಲ್ಲಿ ಸಭಿಕರ ಸಕ್ರಿಯ ಪಾಲುಗಾರಿಕೆ ಹಿಂದಿನ ಯಾವ ಸಮ್ಮೇಳನದಲ್ಲೂ ಕನ್ನಡ ಬದುಕಿನ ಅನೇಕ ವಲಯಗಳು ಈ ಪ್ರಮಾಣದಲ್ಲಿ ಅನಾವರಣಗೊಂಡಿರಲಿಲ್ಲ. ಕನ್ನಡದ ಖ್ಯಾತ ಕಲಾವಿದರಿಂದ ಸಾಂಸ್ಕೃತಿಕ ಕಾರ್ಯಕ್ರಮಗಳು. ಪುಸ್ತಕ ಮಾರಾಟ ಮಳಿಗೆಗಳಲ್ಲಿ ಭರಾಟೆಯ ಮಾರಾಟ. ಮಕ್ಕಳಿಂದಲೇ ಮಕ್ಕಳಿಗಾಗಿ ಎರಡು ಗೋಷ್ಠಿಗಳು… ಒಟ್ಟಾರೆ ಶಿವಮೊಗ್ಗದ ಸಮ್ಮೇಳನ ಕನ್ನಡನಾಡಿನ ಸಾಂಸ್ಕೃತಿಕ ಸಮೃದ್ಧಿಗೆ ಕೈಗನ್ನಡಿಯಾಗಿತ್ತು. ಹಾಗೆಯೇ ನಮ್ಮ ಅನೇಕ ಸಮಸ್ಯೆಗಳ ಚಿಂತನ- ಮಂಥನದ ವೇದಿಕೆಯೂ ಆಗಿತ್ತು.
*
ಕೊನೆಯ ದಿನದ ಕೊನೆಯ ಘಟ್ಟ: ಸಮಾರೋಪ ಸಮಾರಂಭ ಸಮ್ಮೇಳನದಲ್ಲಿ ಸಾಮಾನ್ಯವಾಗಿ ಇದು ಅವರೋಹಣದ, ಇಳಿಜಾರಿನ ಹಂತ. ಆದರೆ ಶಿವಮೊಗ್ಗದಲ್ಲಿ ಮಾತ್ರ ಇದು ಆರೋಹಣದ ಚರಮಸೀಮೆಯಾಗಿತ್ತು.
ಹೇಗಾದರೂ ಮಾಡಿ ಸಮ್ಮೇಳನಕ್ಕೆ ಮುಖ್ಯಮಂತ್ರಿ ಬರಬಾರದಂಥ ಸನ್ನಿವೇಶ ನಿರ್ಮಿಸಬೇಕೆಂಬ ಅಜೆಂಡಾ ಹೊಂದಿದ್ದ ರಾಜಧಾನಿಯ ಮನೋವಿಕಾರಿಗಳ ಲೆಕ್ಕಾಚಾರವನ್ನು ಬುಡಮೇಲು ಮಾಡಿ ಸಕಾಲಕ್ಕೆ ಬಂದರು ಮುಖ್ಯಮಂತ್ರಿ. ಅವರದು ಸಮಾರೋಪ ಭಾಷಣ. ಅನಂತರ ನಿಸಾರರಿಂದ ಕೆಲ ಮಾತು. ಈ ಕಾರ್ಯಕ್ರಮದ ಅಧ್ಯಕ್ಷತೆ ನನ್ನದು. ಪತ್ತೇದಾರಿ ಸಿನೇಮಾದ ಕೊನೆಯ ಕ್ಷಣಗಳ ರೋಮಾಂಚನ. ಸಿಎಂ ಏನು ಮಾತಾಡುವರೋ, ಅದಕ್ಕೆ ಚಂಪಾ ಏನು ಮಾತಾಡುವರೋ ಎಂಬ ಕುತೂಹಲ ಜನಸ್ತೋಮವನ್ನು ತುದಿಗಾಲ ಮೇಲೆ ನಿಲ್ಲಿಸಿತ್ತು.
ಮುಖ್ಯಮಂತ್ರಿ ಬಂದಾಗ ಭಯಂಕರ ಕರತಾಡನ ವೇದಿಕೆಯ ಮೇಲೆ ನಾವೆಲ್ಲ ಹಾರ್ದಿಕವಾಗಿ ಸ್ವಾಗತಿಸಿದೆವು. ನೆಟ್ ವರ್ಕ್ ವ್ಯವಸ್ಥೆಯಿಂದಾಗಿ ಕಿರುಪರದೆಗಳ ಮೂಲಕ ವೇದಿಕೆಯ ವಿದ್ಯಮಾನಗಳೆಲ್ಲ ಎದುರಿಗೆ ನಡೆದಂತೆ. ಮುಖ್ಯ ಅತಿಥಿಗಳು, ನಿಸಾರ ಅಹಮದರು, ಯಡಿಯೂರಪ್ಪ ಮಾತು ಮುಗಿಯಿತು. ವೇದಿಕೆಯಲ್ಲಿ ಆಸೀನರಾಗಿದ್ದ ಮುಖ್ಯಮಂತ್ರಿಗಳದು ಗಂಟು ಮುಖ. ನಾನು ಮಂದಹಾಸದಿಂದ ಕೈ ಕುಲುಕಿದಾಗಲೂ ಗಂಟು ಸಡಿಲಾಗಿರಲಿಲ್ಲ. ನಮ್ಮಿಬ್ಬರ ನಡುವೆ ಒಂದು ಖಾಲಿ ಕುರ್ಚಿ ಮಾತಿಲ್ಲ ಕತೆ ಇಲ್ಲ, ಮಾತಿಲ್ಲ ಕತೆ ಇಲ್ಲ. ಸಭಿಕರು ಸಮಿತಿ ಪರವಾಗಿ ಸನ್ಮಾನ, ಕುಮಾರಸ್ವಾಮಿ ಅವರಿಗೆ ನನ್ನ ಅಮೃತ ಹಸ್ತದಿಂದಲೇ ಶಾಲು ಹೊದಿಸಿದೆ. ಹೊದಿಸುವಾಗ ಅವರ ಕಿವಿಯಲ್ಲಿ ಎಂಟು ಅಕ್ಷರಗಳ ಒಂದು ವಾಕ್ಯವನ್ನು ನಸುನಗುತ್ತ ಉಸುರಿದೆ.
ತಕ್ಷಣ ಮುಖ್ಯಮಂತ್ರಿ ಮುಖ ಆಕಾಶದಷ್ಟು ಅಗಲವಾಯಿತು! ಇದೇನು ಪವಾಡ ಎಂಬಂತೆ ಇಡೀ ಸಭಾಂಗಣ ಹೋ ಅಂತ ಕೂಗಿತು. ಕ್ಷಣಾರ್ಧದಲ್ಲಿ ಸಮ್ಮೇಳನ ಗೌರಿಶಂಕರದ ತುತ್ತ ತುದಿಯನ್ನು ಮುಟ್ಟಿ ಧ್ವಜಾರೋಹಣ ಮಾಡಿದ್ದಾಗಿತ್ತು
ಭಾಷಣ ಮಾಡಲು ಪೋಡಿಯಂ ಕಡೆಗೆ ಮುಖ್ಯಮಂತ್ರಿ ನಡೆದರು. ಏನು ಮಾತಾಡುವರೋ ಅಂತ ಎಲ್ಲರೂ ಮೈಯಲ್ಲಿ ಕಣ್ಣಾಗಿ, ಕಿವಿಯಾಗಿ ಕಾದಿರುವಾಗಲೇ ಅವರು ಬರಕೊಂಡು ಬಂದ ಭಾಷಣವನ್ನು ಓದಲು ಸುರುಮಾಡಿದರು. ಮತ್ತೊಮ್ಮೆ ಹೋ ಎಂದು ಕೂಗಿದ ಜನಸಮುದಾಯ ಖಾಲಿಯಾಗತೊಡಗಿತು. ಅವರ ಕಾಯುವಿಕೆಯ ಕ್ಷಣ ಮುಗಿದಿದ್ದವು. ಸ್ಫೋಟಕ ಸದ್ದನ್ನು ನಿರೀಕ್ಷಿದವರ ಕಿವಿಗೆ ರಘುಪತಿ ರಾಘವ ರಾಜಾರಾಮ್ ಭಜನೆ ಸುರಿದಂತಾಯಿತು.
ಕೆಲವರಿಗಾದರೂ ಘೋರ ನಿರಾಶೆಯಾಗಿರಬೇಕು. ಆದರೆ ಬಹುತೇಕ ಜನರಿಗೆ ಮಾತ್ರ ನಾಲ್ಕು ದಿನದ ಮಹಾಜಾತ್ರೆ ಸುಖಾಂತ್ಯ ಕಂಡಿದ್ದರ ಬಗ್ಗೆ ಸಮಾಧಾನವಾಗಿತ್ತು.
ಕಸಾಪ ಅಧ್ಯಕ್ಷನಾಗಿ ನನ್ನ ಕೊನೆಯ ಕಂತಿನ ಒಂದು ಮಾತು: “ನಮ್ಮ ಮುಖ್ಯಮಂತ್ರಿಗಳು ಕುಮಾರಸ್ವಾಮಿ: ಕುಮಾರ ಪ್ಲಸ್ ಸ್ವಾಮಿ. ನನಗೆ ಗೊತ್ತಿತ್ತು ‘ಕುಮಾರ’ ಸೆಟಗೊಂಡರೂ, ಅಥವಾ ಸೆಟಗೊಂಡಂತೆ ಮಾಡಿದರೂ, ಕೊನೆಗೆ ‘ಸ್ವಾಮಿ’ ಪ್ರಸನ್ನಗೊಂಡು ಸಮ್ಮೇಳನಕ್ಕೆ ಬರುತ್ತಾನೆ ಅಂತ ಗೊತ್ತಿತ್ತು.
*
ಮರುದಿನ ಚಂಡಮಾರುತ ಬೀಸಿ ಹೋಗಿ ಶಿವಮೊಗ್ಗದ ನಗರ ಬೀದಿಗಳು ಬಿಕೋ ಎನ್ನಲು ಪ್ರಾರಂಭಿಸಿದ ದಿನ. ನಿರುಮ್ಮಳದ ವಾತಾವರಣದಲ್ಲಿ ಮಾಧ್ಯಮ ಮಿತ್ರರೊಂದಿಗೆ ಹರಟೆಯ ಸ್ವರೂಪದ ಪತ್ರಿಕಾಗೋಷ್ಠಿ. ಶಿವಮೊಗ್ಗದ ಈ ಗೆಳೆಯರ ವ್ಯಕ್ತಿತ್ವದ ಮೇಲೆ ಮಲೆನಾಡಿನ ಛಾಪೇ. ರಾಜಧಾನಿಯ ಪತ್ರಿಕಾ ಬಳಗದ ಕೊಂಕಿಲ್ಲ. ಕುಹಕವಿಲ್ಲ, ಕಾರಸ್ಥಾನವಿಲ್ಲ. ಎಲ್ಲಾ ಖುಲ್ಲಾ ಖುಲ್ಲಾ. “ಏನಿದು? ಮುಖ್ಯಮಂತ್ರಿಗಳ ಕಿವಿಯಲ್ಲಿ ಹೇಳಿದ್ದು?” ಅವರ ನಾಲಗೆ ತುದಿ ಮೇಲಿನ ಪ್ರಶ್ನೆ.
ಬಿಟ್ಟುಕೊಟ್ಟೇನೆಯೇ ನಾನು? ಜೋರಾಗಿ ನಕ್ಕೆ: “ಹಂಗೆಲ್ಲ ಹೇಳೋ ಹಾಗಿಲ್ಲ. ಅದು ಗಾಯತ್ರಿ ಮಂತ್ರ ಬೇಕಾದರೆ ನೀವೂ ಬರ್ರಿ. ನಿಮಗೂ ಒಂದು ಮಂತ್ರ ಕಿವ್ಯಾಗ ಹೇಳ್ತಿನಿ. ”
“ಮತ್ತೇನಾದರೂ ಗುಟ್ಟು ಇವೆಯೇ? ಸಮ್ಮೇಳನ ಮುಗಿದ ನಂತರ ಹೇಳುತ್ತೇನೆ ಅಂದಿದ್ದಿರಲ್ಲ. “ಅವರ ಪ್ರಶ್ನೆ. ನಾನು ಮತ್ತೆ ಮಗುಮ್ಮಾಗಿ: “ಇನ್ನೂ ಒಂದು ಇದೆ. ಯಾವ ಕಾರಣದಿಂದಾದರೂ ಸಮ್ಮೇಳನ ಕೆಟ್ಟು ಹೋಗಿದ್ದರೆ ಆ ಗುಟ್ಟು ಹೇಳುತ್ತಿದ್ದೆ. ಈಗ ಅಂಥ ಪ್ರಸಂಗ ಇಲ್ಲವಲ್ಲ? ಕೆಲವು ಆಫ್ ದಿ ರೆಕಾರ್ಡ್ ವಿಷಯಗಳಿವೆ. ಅವೆಲ್ಲ ಆಮೇಲೆ.”
ನಮಗೆಲ್ಲ ಗೊತ್ತಿರುವ ರಹಸ್ಯವಿದು. ನಿಮ್ಮ ಮಾತಿಗೆ ಗರಿಷ್ಠ ಮಟ್ಟದ ಪ್ರಸಾರ ಪ್ರಚಾರ ಸಿಗಬೇಕಾದರೆ ನೀವು ಆಫ್ ದಿ ರೆಕಾರ್ಡ್ ಅಂತ ಹೇಳಬೇಕು! ….. ಅದರಲ್ಲೂ ‘ಅಪಪ್ರಚಾರ’ ವೆಂದರೆ ‘ಪ್ರಚಾರ’ ದ ಒಂದು ಪ್ರಕಾರವೆಂದೇ ಕಳೆದ ಮೂರೂವರೆ ದಶಕಗಳಿಂದ ನಂಬಿಕೊಂಡು ಬಂದ ಆಸಾಮಿ ನಾನು.
*
ತುಂಬ ಅಚ್ಚುಕಟ್ಟಾಗಿ, ಖಚಿತ ನಿಲುವುಗಳೊಂದಿಗೆ ಸಮ್ಮೇಳನ ಉದ್ಘಾಟಿಸಿದ ಜಿಎಸ್‌ಎಸ್: ಆತ್ಮಚರಿತ್ರೆ ಸ್ವಲ್ಪ ಹೆಚ್ಚಾಯಿತು ಅನ್ನಿಸಿದರೂ ದೊಡ್ಡ ಬೀಸಿನಲ್ಲಿ ಅನೇಕ ವಿಷಯಗಳನ್ನು ಚರ್ಚಿಸಿದ ಸಮ್ಮೇಳನಾಧ್ಯಕ್ಷ ನಿಸಾರ: ಅರ್ಥಪೂರ್ಣವಾಗಿ ಪಾಲ್ಗೊಂಡ ಹಿರಿಯ ಚಿಂತನಶೀಲ ರಾಜಕಾರಣಿಗಳು: ಧಾರ್ಮಿಕ ವಲಯದ ಅಗ್ರಗಣ್ಯರು: ಸಮ್ಮೇಳನದ ನಿರ್ಣಯಗಳನ್ನು ಅನುಷ್ಠಾನಗೊಳಿಸಿ ಮುಂದಿನ ಸಮ್ಮೇಳನಕ್ಕೆ ವರದಿ ನೀಡುವುದಾಗಿ ಆಶ್ವಾಸನೆ ನೀಡಿದ ಉಪಮುಖ್ಯಮಂತ್ರಿ. “ಕನ್ನಡದ ವಿಷಯ ಬಂದಾಗ ಅಧಿಕಾರವನ್ನು ಬೇಕಾದರೂ ತ್ಯಜಿಸಿ ಕನ್ನಡ ಪರವಾದ ಹೋರಾಟಕ್ಕೆ ಕಂಕಣ ತೊಡುವೆ” ಎಂದು ವೀರಸಂಕಲ್ಪ ತಳೆದ ಮುಖ್ಯಮಂತ್ರಿ…. ನಾಡ ಬಾಂಧವರಿಗೆಲ್ಲ ಆತ್ಮೀಯತೆಯ ಅಮೃತ ಉಣ್ಣಿಸಿದ ಶಿವಮೊಗ್ಗದ ನಾಗರಿಕರು: ಸರಕಾರ – ಪರಿಷತ್ತಿನ ಸಂಬಂಧ, ಸಾಂಸ್ಕೃತಿಕ ಲೋಕದ ಸ್ವಾಯತ್ತತೆ, ಕೋಮುವಾದಿ ಫ್ಯಾಶಿಸ್ಟ್ ಶಕ್ತಿಗಳ ವಿರುದ್ದ ನಡೆಯಬೇಕಾದ ಹೋರಾಟ, ಕನ್ನಡ ಜನಶಕ್ತಿಗೆ ರಾಜಕೀಯದ ರೂಪು ಕೊಡುವ ಸಾಧ್ಯತೆ. ಹೀಗೆ ಅನೇಕ ಕವಲುಗಳಿಗೆ ಹಾದಿ ಮಾಡಿಕೊಟ್ಟ ಶಿವಮೊಗ್ಗ ಸಮ್ಮೇಳನ…
ನಮ್ಮನ್ನು ಬಹುಕಾಲ ಅನೇಕ ನೆಲೆಗಳಲ್ಲಿ ಕಾಡಲಿರುವ ಒಂದು ಸಮಕಾಲೀನ ಮಹಾ ವಿದ್ಯಮಾನ: ಮಹಾ ಸ್ವಪ್ನ.
-೨೦೦೬
 ನಿತ್ಯ ವರ್ತಮಾನ: ಸಾಹಿತ್ಯ: ೧೫. ಸ್ವಾತಂತ್ಯ್ರೋತ್ತರ ಭಾರತ: ಪರಂಪರೆ ಮತ್ತು ಪ್ರಯೋಗ
ಕಾಲದ ಯಾವುದೇ ಒಂದು ಕ್ಷಣಕ್ಕೂ ಸ್ವಂತದ ಅಸ್ತಿತ್ವವಾಗಲಿ, ಅನನ್ಯತೆಯಾಗಲಿ ಇರುವುದಿಲ್ಲ. ಅದೊಂದು ನಿರಂತರ ಪ್ರವಾಹ. ನಮ್ಮ ಸೀಮಿತ ಕಣ್ಣ ನೋಟಕ್ಕೆ, ಗ್ರಹಿಕೆಗೆ ಅನುಕೂಲವಾಗಲೆಂದು ಕಾಲವನ್ನು, ನಾವೇ ಸೃಷ್ಟಿಸಿಕೊಂಡ ಭಾಷೆಯ ಶಬ್ದಗಳ ಮೂಲಕ, ಭೂತ – ವರ್ತಮಾನ – ಭವಿಷ್ಯ ಅಂತ ವಿಭಜಿಸಿ ಕೊಂಡಿದ್ದೇವೆ. ವರ್ತಮಾನ ಎಂಬುದು ಭೂತವನ್ನು ತಲೆ ಮೇಲೆ ಹೊತ್ತುಕೊಂಡು ಭವಿಷ್ಯತ್ತಿನತ್ತ ನಡೆಯುತ್ತಿರುವ ಒಂದು ಕಾಲ ಬಿಂದು.
ಇಲ್ಲಿ ನಾನು ಎರಡು ರೂಪಕಗಳನ್ನು ಬಳಸಿದ್ದೇನೆ. ಒಂದು ‘ಪ್ರವಾಹ’ ಇನ್ನೊಂದು ‘ನಡೆಯುವುದು’, ಅಂದರೆ ‘ದಾರಿ’ . ಯಾವುದೇ ಪ್ರವಾಹಕ್ಕೂ ಒಂದು ‘ದಾರಿ’ ಇರುವುದರಿಂದ ‘ದಾರಿ’ ಎಂಬುದೇ ಮೂಲ ರೂಪಕ. ನಾವು ಬರೆಯುತ್ತಿರಲಿ ಅಥವಾ ಸುಮ್ಮನೇ ಕುಳಿತು ಯೋಚಿಸುತ್ತಿರಲಿ, ಈ ರೂಪಕವನ್ನು ಅನೇಕ ನೆಲೆಗಳಲ್ಲಿ ಬಳಸುತ್ತೇವೆ. ಸನ್ಮಾರ್ಗ – ದುರ್ಮಾರ್ಗ; ಬದುಕುವ ದಾರಿ; ದಾರಿ ಕಾಣದಾಗಿದೆ ತೋರೊ ರಾಘವೆಂದ್ರನೆ; ಮನುಜಮತ ವಿಶ್ವಪಥ …. ಹೀಗೆ.
ನಮ್ಮ ಸಾಹಿತ್ಯದಲ್ಲೂ ಅನೇಕ ಉದಾಹರಣೆಗಳಿವೆ.
ಕರುಣಾಳು ಬಾ ಬೆಳಕೆ
ಮುಸುಕಿದೀ ಮಬ್ಬಿನಲಿ
ಕೈ ಹಿಡಿದು ನಡೆಸೆನ್ನನು
ಇದು ಬಿಎಂಶ್ರೀ. ೧೯೫೨ ರಲ್ಲಿ ಗೋಪಾಲಕೃಷ್ಣ ಅಡಿಗರು –
ನಡೆದು ಬಂದ ದಾರಿ ಕಡೆಗೆ
ತಿರುಗಿಸಬೇಡ –
ಕಣ್ಣ –
ಹೊರಳಿಸಬೇಡ
ಅಂದರು. ಅದಕ್ಕೆ ಉತ್ತರವೆಂಬಂತೆ ಕೆ.ಎಸ್.ನ ಅವರು
ನಡೆದ ದಾರಿಯ ತಿರುಗಿ ನೋಡಬಾರದು ಏಕೆ?
ನೋಡಿದರೆ ಆ ಹೂವೆ ನಲುಗಬಹುದು.
ಮುಂದೆ ನಡೆವಾಗಲೂ ಮಾತಾಡದಿರಲೇಕೆ?
ಹೌದು, ತುಂಬಿದ ಮನವೆ ತುಳಕಲಿ ಬಿಡು.
– ಅಂತ ಬರೆದರು. ನನ್ನ ‘ಕುಂಟಾ ಕುಂಟಾ ಕುರವತ್ತಿ’ ನಾಟಕದ ಒಂದು ಪ್ರಸಂಗವಿದು. ಅದು ಪುಣಾ – ಬೆಂಗಳೂರು ನಡುವಿನ ದಾರಿ: ಕುರಡ, ಕುಂಟ, ಕೆಪ್ಪ ಪಾತ್ರಧಾರಿಗಳು.
ಕುರುಡ: ಈ ರೋಡು ಎತ್ತಾಗ ಹೊಕ್ಕತಿ?
ಕುಂಟ: ಈ ರೋಡು .. ಬೆಂಗಳೂರಿಗೆ … ಹೋಗೋದಿಲ್ಲ.
ಕೆಪ್ಪ: ಮತ್ತ ಎಲ್ಲಿಗೆ ಹೊಕ್ಕತಲೇ ಕುಂಟಾ?
ಕುಂಟ: ಈ ರೋಡು … ಪುಣಾಕ್ಕೆ .. ಹೋಗೋದಿಲ್ಲ.
ಇಬ್ಬರೂ: ನೀ ಏನು ಅಂತಿಲೇ ಕುಂಟಾ?
ಕುಂಟ: ಈ ರೋಡು … ಇಲ್ಲೇ ಇರ್ತತಿ
*
ನಮ್ಮೆದುರು ಒಂದು ವಿಷಯ ಇದೆ: ಸ್ವಾತಂತ್ಯ್ರೋತ್ತರ ಭಾರತ: ಪರಂಪರೆ – ಪ್ರಯೋಗ. ಸ್ವಾತಂತ್ಯ್ರೋತ್ತರ ಭಾರತಕ್ಕೆ ಐವತ್ತಾರು ವರ್ಷದ ಇತಿಹಾಸವಿದೆ. ಸ್ವಾತಂತ್ಯ್ರ ಪೂರ್ವ ಭಾರತಕ್ಕೆ? ಸಾವಿರಾರು ವರ್ಷಗಳ ಇತಿಹಾಸವಿದೆ. ನಾವೆಲ್ಲ ವ್ಯಕ್ತಿಗಳು, ಸಮುದಾಯಗಳು. ನಮ್ಮ ಆಯಷ್ಯ ಸೀಮಿತ. ಈ ಸೀಮಿತ ಬದುಕಿನ ಬೀಸಿನಲ್ಲಿ ಕೆಲವು ‘ನಿರ್ಣಾಯಕ’ ಹಂತಗಳನ್ನು ಸುಲಭವಾಗಿ ಗುರುತಿಸಬಹುದು. ಆದರೆ ದೇಶದ ಆಯುಷ್ಯ ದೊಡ್ಡದು. ದೇಶದ ಚರಿತ್ರೆಯಲ್ಲಿ ಒಂದೊಂದು ಹಂತವನ್ನೂ ಶತಮಾನಗಳ ಲೆಕ್ಕದಲ್ಲಿಯೇ ಅಳೆಯಬೇಕಾಗುತ್ತದೆ. ನಾವು ಈ ದೇಶ ಸಾಗಿ ಬಂದ ಸಾವಿರಾರು ಮೈಲುಗಳ ಹಾದಿಯಲ್ಲಿ ಕೆಲವೇ ಮೈಲುಗಳ ಪಯಣಿಗರು. ಈಗ ನಾವೇನು ಮಾಡೋಣ?
ಅಡಿಗರ ಹಾಗೆ ನಡೆದು ಬಂದ ದಾರಿಯ ಕಡೆ ಕಣ್ಣ ಹೊರಳಿಸದೆ ಮುನ್ನುಗ್ಗಬೇಕೇ? ಕೆ.ಎಸ್.ನ ಹಾಗೆ ಮುಂದೆ ಮುಂದೆ ಹೆಜ್ಜೆ ಹಾಕುತ್ತಲೇ ಹಿಂದೆ ಹಿಂದೆ ನೋಡುತ್ತಿರಬೇಕೆ? ಕುಂಟನ ಹಾಗೆ ಈ ಹಾದಿ ಇಲ್ಲೇ ಇರುತ್ತದೆ ಅಂತ ಇಲ್ಲಿಯೇ ಕುಕ್ಕರಿಸಬೇಕೇ? ಅಥವಾ ಮುಸುಕಿದ ಮಬ್ಬಿನೊಳಗೆ ದಾರಿ ತೋರಲು ಮೊರೆಯಿಡಬೇಕೇ?
ಇವೆಲ್ಲವನ್ನು ಏಕಕಾಲಕ್ಕೆ ಮಾಡಬೇಕಾದ ಅನಿವಾರ್ಯತೆ ನಮ್ಮದು.
*
ವರ್ತಮಾನ ಎಂಬುದು ಭೂತವನ್ನು ತಲೆಮೇಲೆ ಹೊತ್ತುಕೊಂಡು ಭವಿಷ್ಯತ್ತಿನತ್ತ ನಡೆಯುತ್ತಿರುವ ಒಂದು ಕಾಲ ಬಿಂದು – ಅಂದೆ. ಇದೆ ಒಂದು ರೂಪಕವೇ ಇಲ್ಲಿ ದಾರಿ ಇದೆ: ನಡೆಯಬೇಕಾದ ಕಾಲುಗಳಿವೆ: ತಲೆ ಮೇಲೆ ಹೊರೆ ಇದೆ. ನಮ್ಮೆದುರಿಗಿರುವ ‘ಪರಂಪರೆ’ ಮತ್ತು ‘ಪ್ರಯೋಗ’ ಎಂಬ ಶಬ್ದಗಳ ಈ ರೂಪಕದಲ್ಲಿ ಅಡಗಿವೆ. ಮಾನವ ಕುಲದ ಇತಿಹಾಸವೆಂಬುದು ಈ ರೂಪಕದ ವಿಸ್ತಾರವೇ ಆಗಿದೆ.
ಬಿಡಿ ಇಲ್ಲದೆ ಇಡಿಯಿಲ್ಲ: ಇಡಿ ಇಲ್ಲದೆ ಬಿಡಿಯಿಲ್ಲ: ಇದು ಮನುಷ್ಯ ತನಗಾಗಿ ಸಮುದಾಯದ ಪರಿಕಲ್ಪನೆ ರೂಪಿಸಿಕೊಳ್ಳಲು ಪ್ರಕೃತಿಯಿಂದ ಪ್ರಜ್ಞಾಪೂರ್ವಕಾವಾಗಿ ಆಯ್ದುಕೊಂಡ ನಿರ್ದೇಶಕ ತತ್ವ. ಆದರೆ ಮನುಷ್ಯ ನಿರ್ಮಿತ ಸಮುದಾಯ ಪ್ರಕೃತಿಯ ಯಥಾವತ್ ನಕಲು ಅಲ್ಲ. ಬಹುಶಃ ಪ್ರಕೃತಿಯಲ್ಲಿ ಇಲ್ಲದ ಕೆಲವು ಮೌಲ್ಯಗಳನ್ನು ಸೃಷ್ಟಿಸಿಕೊಂಡು ಅವುಗಳಿಗೆ ಅನುಗುಣವಾಗಿ ತನ್ನ ಬದುಕಿನ ವಿನ್ಯಾಸವನ್ನು ಅವನು ರೂಪಿಸಿಕೊಂಡಾಗ ಅದು ‘ಸಂಸ್ಕೃತಿ’ ಆಯಿತು. ಈ ಪ್ರಕೃತಿ – ಸಂಸ್ಕೃತಿಗಳ ಸಂಬಂಧ ವೈರುಧ್ಯಗಳ ಸಂಘರ್ಷವೆಂದೇ ಹೇಳಬೇಕು. ಇರಲಿ.
ಒಂದು ಸಮುದಾಯ ಕಾಲ – ದೇಶ ಬದ್ದವಾಗಿ, ತನ್ನ ಸಹಜ ಅಸ್ತಿತ್ವಕ್ಕೆ ಅನಿವಾರ್ಯವಾದ ಮೌಲ್ಯಗಳನ್ನು ಕಲ್ಪಿಸಿಕೊಂಡು ಅವುಗಳ ಅನುಷ್ಠಾನಕ್ಕಾಗಿ ಕೆಲವು ರೀತಿ – ರಿವಾಜುಗಳನ್ನು ರೂಢಿಗೆ ತರುತ್ತದೆ. ಇದಕ್ಕೆ ‘ಸಂಪ್ರದಾಯ’ ಅನ್ನುತ್ತಾರೆ. ಆದರೆ ಅನೇಕ ಕಾರಣಗಳಿಂದಾಗಿ ಸಮುದಾಯವು ಅನಿವಾರ್ಯ ಬದಲಾವಣೆಗಳಿಗೆ ತುತ್ತಾಗಬೇಕಾದಾಗ ಒಂದು ಸಂದರ್ಭದ ಸಂಪ್ರದಾಯ ಮತ್ತೊಂದು ಸಂದರ್ಭಕ್ಕೆ ‘ಗೊಡ್ಡು’ ಸಂಪ್ರದಾಯವಾಗಿ, ನಂಬಿಕೆಗಳು ‘ಮೂಢ’ ನಂಬಿಕೆಗಳಾಗಿ ಪರಿಣಮಿಸುತ್ತವೆ. ಸಮುದಾಯದ ಒಳಗೇ ಪ್ರತಿಭಟನೆ, ಬಂಡಾಯಗಳು ಅಂಕುರಿಸಿ ಸುಧಾರಣೆ. ಪರಿವರ್ತನೆ, ಕ್ರಾಂತಿಯ ಪ್ರಕ್ರಿಯೆ ಪ್ರಾರಂಭವಾಗುತ್ತದೆ. ಹೊಸ ಮೌಲ್ಯ, ನಂಬಿಕೆಗಳು ಮೊದಲ ಹಂತದಲ್ಲಿ ‘ಪ್ರಯೋಗ’ಗಳಾಗಿ, ಅನಂತರ ಒಪ್ಪಿತವಾದರೆ ‘ಸಂಪ್ರದಾಯ’ಗಳಾಗಿ ನೆಲೆಯೂರುತ್ತವೆ. ಈ ಪ್ರಯೋಗ, ಸ್ವೀಕರಣೆ, ಸಂಪ್ರದಾಯ, ಪ್ರತಿಭಟನೆ, ನಿರಾಕರಣೆಗಳ ಒಟ್ಟು ಚಲನಶೀಲ ವಿದ್ಯಮಾನಕ್ಕೆ ‘ಪರಂಪರೆ’ (Tradition) ಎನ್ನಬಹುದು. ‘ಪರಂಪರೆ’ ಮತ್ತು ‘ಪ್ರಯೋಗ’ ಎಂಬ ಪದಗಳನ್ನು ನಾನು ಅಥೈಸಿಕೊಂಡ ಬಗೆ ಇದು.
ಅಗಸ್ಟ್ ೧೫, ೧೯೪೭: ನಮ್ಮ’‘ಭಾರತ’ ಕ್ಕೆ ‘ಸ್ವಾತಂತ್ಯ್ರ’ ವನ್ನು ತಂದುಕೊಟ್ಟ ದಿನ. ಈ ‘ಸ್ವಾತಂತ್ಯ್ರ’ ಎಂಬ ಪದ ಅನೇಕ ಸ್ತರಗಳಲ್ಲಿ ಅರ್ಥಪೂರ್ಣ ಹಾಗೂ ಧ್ವನಿಪೂರ್ಣ. ಅದು ಕೇವಲ ಬ್ರಿಟಿಶ್ ಸಾಮ್ರಾಜ್ಯಶಾಹಿಯಿಂದ ಬಿಡುಗಡೆ ತಂದ ಸ್ವಾತಂತ್ಯ್ರವಾಗಿರದೆ, ಸಾವಿರಾರು ವರ್ಷಗಳ ದಬ್ಬಾಳಿಕೆಯಿಂದ ವಿಮೋಚನೆ ತಂದ ಸ್ವಾತಂತ್ಯ್ರವಾಗಿದೆ. ಏಕೆಂದರೆ ಭವ್ಯ, ದಿವ್ಯ, ಸನಾತನವೆಂದು ಅನೇಕರಿಂದ ವರ್ಣಿತವಾಗಿರುವ ಈ ದೇಶದ ‘ಸಂಸ್ಕೃತಿ’ ಯೇ ಅಸಮಾನತೆಯ ಆಸ್ತಿಬಾರದ ಮೇಲೆ ಕಟ್ಟಲಾದ ದೇವಸ್ಥಾನವೋ ಅರಮನೆಯೋ ಆಗಿತ್ತು. ದೇವರು – ಧರ್ಮದ ಹೆಸರಿನಲ್ಲಿ ಪುರೋಹಿತರು, ಅವರ ಆಶೀರ್ವಾದದ ನೆರಳಿನಲ್ಲಿ ರಾಜರು – ಸಾಮಂತರು -ವ್ಯಾಪಾರಿಗಳು ಬಹುಜನ ಸಮುದಾಯದ ಶ್ರಮ – ಸಾಮರ್ಥ್ಯವನ್ನು ಬಳಸಿಕೊಂಡು ಆ ಸಮುದಾಯವನ್ನು ಗುಲಾಮರನ್ನಾಗಿ ನಡೆಸಿಕೊಂಡ ಕ್ರೂರ ಕಥೆ ಈ ದೇಶದ ಇತಿಹಾಸ. ಅಲ್ಲಲ್ಲಿ ಆಗಾಗ ಸ್ಥಳೀಯ ನೆಲೆಗಳಲ್ಲಿ ಇಂಥ ವ್ಯವಸ್ಥೆಯ ವಿರುದ್ಧ ಸಣ್ಣ ದೊಡ್ಡ ಪ್ರಮಾಣದ ದಂಗೆಗಳಾದರೂ ಕೂಡ ಅವೆಲ್ಲ ‘ಕ್ರಾಂತಿ’ ಯಾಗಿ ರೂಪು ಪಡೆಯದೆ ಯಥಾಸ್ಥಿತಿಯೇ ಮುಂದುವರೆಯಿತು. ಪಾಶ್ಚತ್ಯ ಜಗತ್ತಿನಲ್ಲಿ ಔದ್ಯೋಗಿಕ ಕ್ರಾಂತಿಯ ನಂತರ ವಿಕಿರಣಗೊಂಡ ಶಕ್ತಿ ತರಂಗಗಳು ಬ್ರಿಟಿಶ್ ವಸಹಾತುಶಾಹಿಯ ರೂಪದಲ್ಲಿ ಈ ದೇಶಕ್ಕೆ ಅಪ್ಪಳಿಸಿದಾಗಲೇ ಇಲ್ಲಿ ಸಂಚಲನ ಪ್ರಾರಂಭವಾದದ್ದು. ಆನಂತರದ ಕತೆ ನಮಗೆ ಗೊತ್ತು. ವ್ಯಾಪಾರಕ್ಕಾಗಿ, ಧರ್ಮಪ್ರಸಾರಕ್ಕಾಗಿ ಬಂದವರು ತಮ್ಮ ಭಾಷೆಯನ್ನು ತಂದರು, ಅದರಗುಂಟ ನಾವು ಕಂಡು ಕೇಳಿ ಅರಿಯದ ಸ್ವಾತಂತ್ಯ್ರ, ಸಮಾನತೆ, ವಿಶ್ವಬಂಧುತ್ವದ ಮೌಲ್ಯಗಳು ಬಂದವು. ಅಕ್ಷರ – ವಿದ್ಯೆ – ಜ್ಞಾನಗಳಿಂದ ವಂಚಿತರಾದ ಬಹುಜನಕ್ಕೆ ಸಾರ್ವತ್ರಿಕ ಶಿಕ್ಷಣ ದೊರೆಯಿತು. ಸ್ವಪ್ರಜ್ಞೆ ಸಮುದಾಯ ಪ್ರಜ್ಞೆ ಜಾಗೃತಗೊಂಡು ಜನಪರ ಆಂದೋಲನಗಳು ಕುಡಿಯೊಡೆದವು ಇಡೀ ಹತ್ತೊಂಬತ್ತನೆಯ ಶತಮಾನ ಮತ್ತು ಇಪ್ಪತ್ತನೆಯ ಶತಮಾನದ ಪೂರ್ವಾರ್ಧಗಳು ಜಾಗೃತಿ – ಸಂಘರ್ಷಗಳ ಸಂಚಲನದ ಮೂಲಕ ಇಂಡಿಯಾ ದೇಶದ ಚರಿತ್ರೆಯಲ್ಲಿ ನಿರ್ಣಾಯಕ ಪಾತ್ರವಹಿಸಿ, ಇಪ್ಪತ್ತೊಂದನೆಯ ಶತಮಾನದ ಆದಿಯಲ್ಲಿ ನಿಂತು ನಾವು – ನೀವು ‘ಸ್ವಾತಂತ್ಯ್ರೋತ್ತರ ಭಾರತ’ದ ೫೬ ವರ್ಷಗಳ ಅಲ್ಪ ಅವಧಿಯತ್ತ ಕಣ್ಣು ಹೊರಳಿಸಿ ನೋಡುವ ಕ್ಷಣವನ್ನು ನಿರ್ಮಿಸಿಕೊಟ್ಟಿವೆ.
ಆಗಾಧ ಅಂಧಕಾರದ ನಮ್ಮ ಇತಿಹಾಸವನ್ನು ನೆನೆದಾಗ ಈ ಕ್ಷಣ ನಿಜವಾಗಿಯೂ ರೋಮಾಂಚಕ ಕ್ಷಣ. ಸಾವಿರಾರು ವರ್ಷಗಳಲ್ಲಿ ನಮ್ಮ ಕೋಟ್ಯಾನುಕೋಟಿ ಬಾಂಧವರು ಇಂತ ಕತ್ತಲೆಯಲ್ಲಿ ಕರಗಿಹೋದರಲ್ಲ! ಜನವರಿ ೨೬, ೧೯೫೦ ರಂದು ಸ್ವಾತಂತ್ರ ಭಾರತ ತನ್ನನ್ನು ‘ಪ್ರಜಾರಾಜ್ಯ’ ಎಂದು ಘೋಷಿಸಿಕೊಂಡು ‘ಪ್ರಜಾಸತ್ತೆ’ಯೇ ತನ್ನ ಧರ್ಮವೆಂದು ಸ್ವೀಕರಿಸಿತು. ಅದರೀಚೆಯ ಅರ್ಧ ಶತಮಾನ ನಮ್ಮ ಕಣ್ಣೆದುರಿಗಿದೆ. ಇಲ್ಲಿ ಸೇರಿರುವ ನಾವು ಬಹುತೇಕ ಜನ ‘ಸ್ವಾತಂತ್ಯ್ರೋತ್ತರ ಭಾರತದೊಂದಿಗೆ ಬದುಕುತ್ತಿರುವವರು. ಹೀಗಾಗಿ ಈ ಅವಧಿಯ ನಮ್ಮ ದೇಶದ ಚರಿತ್ರೆಯ ಮೌಲ್ಯಮಾಪನ ಮಾಡಲು ಇತಿಹಾಸಕಾರರಿಗೆ ಅವಶ್ಯವಿರುವ ‘ಕಾಲದ ಅಂತರ’ ನಮಗಿಲ್ಲ. ಹೀಗಾಗಿ ನಮ್ಮ ಪ್ರತಿಕ್ರಿಯೆಗಳಿಗೆ, ಪ್ರತಿಸ್ಪಂದನೆಗಳಿಗೆ ‘ನಿರ್ಣಯ’ಗಳ ಮೌಲಿಕತೆ ಬರಲಿಕ್ಕಿಲ್ಲ.
ನಮ್ಮದು ಕೆಎಸ್‌ನ್ ನಿಲುವು: ಮುಂದೆ ನಡೆಯುತ್ತಿದ್ದಂತೆಯೇ ಈವರೆಗೆ ನಡೆದ ದಾರಿಯ ಕಡೆಗೆ ತಿರುಗಿ ನೋಡುವುದು ಕಣ್ಣಿಗೂ ಕೆಲಸ, ಕಾಲಿಗೂ ಕೆಲಸ ‘ರಾಜಕೀಯ’ದಿಂದಲೇ ನನ್ನ ಮಾತು ಸುರು ಮಾಡುತ್ತೇನೆ.
*
ನಾವು ಬಳಸುವ ಪದಗಳಿಗೆ ಕನಿಷ್ಠ ಎರಡು ಸ್ತರಗಳಿರುತ್ತವೆ: ಒಂದು ಸಾಮಾನ್ಯ ಅರ್ಥ, ಇನ್ನೊಂದು ವಿಶಿಷ್ಠ ಅರ್ಥ. ಉದಾ: ದೇವರಿಗೆ ಹಣ್ಣುಕಾಯಿ ಮಾಡಿಸುವುದು. ಇಲ್ಲಿ ಹಣ್ಣು ಎಂದರೆ ಮಾವಿನ ಹಣ್ಣು, ಹುಣಸೇ ಹಣ್ಣು ಅಲ್ಲ. ಬಾಳೇ ಹಣ್ಣೇ. ಕಾಯಿ ಅಂದರೆ ಮೆಣಸಿನ ಕಾಯಿ, ಲಿಂಬೀಕಾಯಿ ಅಲ್ಲ: ತೆಂಗಿನ ಕಾಯಿಯೇ. ಸಮುದಾಯದ ಒಳಗೆ ಒಂದು ವಿಶಿಷ್ಟ ಸಂದರ್ಭದಲ್ಲಿ ಎಲ್ಲರಿಗೂ ಒಪ್ಪಿತವಾದ, ಎಲ್ಲರಿಗೂ ಗೊತ್ತಿರುವ ಅರ್ಥ ಇದು. ಹಾಗೆಯೇ ‘ರಾಜಕೀಯ’ ‘ರಾಜಕಾರಣ’ ಅಂದರೆ ನಮಗೆ ತಟ್ಟನೆ ನೆನಪಾಗುವುದು ಮಂತ್ರಿಗಳು, ವಿಧಾನ ಸೌಧ, ಚುನಾವಣೆ, ಪಕ್ಷಗಳು, ಪಕ್ಷಾಂತರ ಇವೇ ಮೊದಲಾದವು. ಆದರೆ ತೀರ ವಿಶಾಲವಾದ ಮತ್ತು ಆಳವಾದ ಅರ್ಥದಲ್ಲಿ ವ್ಯವಸ್ಥೆಗೆ ಸಾಮಾಜಿಕ. ಸಾಂಸ್ಕೃತಿಕ, ಆರ್ಥಿಕ, ಶೈಕ್ಷಣಿಕ, ನೈತಿಕ ಮುಂತಾದ ಆಯಾಮಗಳಿರುತ್ತವೆ.
ನಾವು ಒಪ್ಪಿಕೊಂಡಿರುವ ಸಂವಿಧಾನ (Constitution) ಬೈಬಲ್, ಕುರಾನ್, ವೇದ, ಗ್ರಂಥ ಸಾಹೀಬ್ ಗಳ ರೀತಿಯಲ್ಲಿ ತ್ರಿಕಾಲಬಾಧಿತ ಎಂದುಕೊಂಡಿರುವ ‘ಸತ್ಯ’ಗಳ ಮೂಟೆಯಾಗಿರದೆ. ಕಾಲಧರ್ಮಕ್ಕನುಗುಣವಾಗಿ ಬದಲಾವಣೆಗಳನ್ನು ಒಳಗು ಮಾಡಿಕೊಳ್ಳಲು ಅವಕಾಶವಿರುವ ಸಂವೇದನಾಶೀಲ ಪಠ್ಯವಾಗಿರುವುದು ಸಹಜ., ಹೀಗಾಗಿ ಕಳೆದ ಅರ್ಧ ಶತಮಾನದಲ್ಲಿ ಅನೇಕ ತಿದ್ದುಪಡಿಗಳಾಗಿವೆ. ಸಮಾಜವಾದ, ಸೆಕ್ಯುಲರಿಸಂ, ಸಾಮಾಜಿಕ ನ್ಯಾಯ ಮುಂತಾದ ಪರಿಕಲ್ಪನಗಳು ಸಂವಿಧಾನದ ಭಾಗಗಳಾಗಿದ್ದು ಈ ರೀತಿಯಲ್ಲಿ ಜಗತ್ತಿನ ಅತ್ಯುತ್ತಮ ಸಂವಿಧಾನಗಳನ್ನು ಅಭ್ಯಸಿಸಿ ತಯಾರಿಸಲಾದ ಈ ಸಂವಿಧಾನ ನಮ್ಮ ದೇಶದ ವಾಸ್ತವಗಳಿಗೆ ಅನುಗುಣವಾದ ಮತ್ತು ನಮ್ಮ ಆಶೋತ್ತರಗಳ ಅನುಷ್ಠಾನಕ್ಕೆ ಮಾರ್ಗದರ್ಶಕವಾದ ಸೂಚಿ ಎಂದು ನಾನು ತಿಳಿದಿರುವೆ.
ಸಂವಿಧಾನದ ಆಶಯಗಳಿಗೆ ಕಣ್ಣು – ಮೂಗು ಮೂಡಿಸುವುದು ನ್ಯಾಯಾಂಗ, ಕಾರ್ಯಾಂಗ, ಶಾಸಕಾಂಗಗಳ ಜವಾಬ್ದಾರಿ, ಈ ಮೂರು ಅಂಗಗಳು ಸಮರ್ಪಕವಾಗಿ ಕಾರ್ಯ ನಿರ್ವಹಿಸಿದಾಗಲೇ ರಾಷ್ಟ್ರದ ಬದುಕಿಗೆ ಒಂದು ಸಮತೋಲನ ಸಾಧ್ಯ. ಮೊದಲ ಕೆಲವು ದಶಕಗಳಲ್ಲಿ ಸಮಸ್ಯೆ ಇರಲಿಲ್ಲ. ಆದರೆ ಇತ್ತೀಚಿನ ವರ್ಷಗಳಲ್ಲಿ ಆತಂಕದ ಪರಿಸ್ಥಿತಿ ತಲೆದೋರಿದೆ.
ಪ್ರಜೆಗಳಿಂದ ನೇರವಾಗಿ ಆಯ್ಕೆಯಾಗುವ ಪ್ರಜಾ – ಪ್ರತಿನಿಧಿಗಳು, ಶಾಸಕರು ಮತ್ತು ಸಂಸದರು, ತಮ್ಮ ಮತಕ್ಷೇತ್ರಗಳ ಸಮಸ್ತ ಪ್ರಜೆಗಳನ್ನು ಪ್ರತಿನಿಧಿಸದೆ ತಮ್ಮ ಮನೆತನ, ಜಾತಿ – ಕುಲ, ಪಕ್ಷಗಳ ಹಿತಾಸಕ್ತಿಯೇ ಮುಖ್ಯ ಎಂದು ತಿಳಿಯುವ ಪ್ರವೃತ್ತಿ ಅಧಿಕವಾಗಿದೆ. ಇವರಿಂದಲೇ ಆಯ್ಕೆಯಾಗುವ ಸಚಿವ ಸಂಪುಟಗಳೂ ಅಷ್ಟೆ. ದೇಶದ ಆಡಳಿತದ ಜವಾಬ್ದಾರಿ ಹೊತ್ತ ಅಧಿಕಾರಶಾಹಿ, ಅಧಿಕಾರದಲ್ಲಿರುವ ರಾಜಕೀಯ ಪಕ್ಷಗಳ ‘ಸೇವೆ’ಯೇ ಮುಖ್ಯವೆಂದು ಭಾವಿಸಿ. ಒಟ್ಟು ಜನಸಮುದಾಯಕ್ಕೆ ‘ವಿರೋಧಿ’ ಎಂಬ ಪಟ್ಟ ಗಳಿಸುತ್ತಿದೆ. ಶಾಸಕಾಂಗ ಹಾಗೂ ಕಾರ್ಯಾಂಗಗಳ ವೈಫಲ್ಯದಿಂದಾಗಿ ‘ನ್ಯಾಯಾಂಗ’ವೇ ಮುಂದಾಗಿ ಅನೇಕ ಸಮಸ್ಯೆಗಳ ಪರಿಹಾರಕ್ಕೆ ಕೈಹಾಕುತ್ತಿರುವುದು. ಇತ್ತೀಚಿನ ಬೆಳವಣಿಗೆ. ನ್ಯಾಯಾಂಗ ಈ ‘ಕ್ರಿಯಾಶೀಲತೆ’ (Activism) ವಿವಾದಾಸ್ಪದವಾದ ವಿಧ್ಯಮಾನ. ಸಣ್ಣ ಸಣ್ಣ ಸಮಸ್ಯೆಗಳಿಗೂ ಕೋರ್ಟೇ ಗತಿಎಂದು ಈ ದೇಶದ ಸಾಮಾನ್ಯ ಪ್ರಜೆ ಭಾವಿಸುವುದಾದರೆ ಅದು ನಮ್ಮ ಪ್ರಜಾಸತ್ತೆಗೆ ಬಡಿದ ಪಾರ್ಶ್ವವಾಯು ಎಂದೆ ಹೇಳಬೇಕು.
ಈ ಐವತ್ತು ವರ್ಷಗಳ ನಮ್ಮ ಆರ್ಥಿಕ ನೀತಿ ಕೂಡ ಇಂದು ಅಪರಾಧಿ ಸ್ಥಾನದಲ್ಲಿದೆ. ಗ್ರಾಮಸ್ವರಾಜ್ಯ. ವಿಕೇಂದ್ರೀಕರಣ, ಕೃಷಿಪ್ರಾಧಾನ್ಯ. ಸಣ್ಣ ಮತ್ತು ಮಧ್ಯಮ ಕೈಗಾರಿಕೆ – ಇತ್ಯಾದಿ ಪರಿಕಲ್ಪನೆಗಳು ಗಾಂಧೀಜಿಯ ಕನಸುಗಳು, ಈ ನೆಲದ ವಾಸ್ತವಕ್ಕೇ ಹೊಂದಿಕೊಂಡ ಈ ಕನಸುಗಳು, ಗಾಂಧೀಜಿಯ ಕನಸುಗಳು ಗಾಂಧೀಜಿಯ ಜೊತೆಗೇ ಮಣ್ಣುಗೂಡಿದವು ಪ್ರಥಮ ಪ್ರಧಾನಿ ನೆಹರೂ ಕೂಡ ಕನಸುಗಾರರೇ. ನೆಹರೂ ಪ್ರಣೀತ ಮಿಶ್ರ ಆರ್ಥಿಕ ನೀತಿ ಮೊದಲ ದಶಕದಲ್ಲಿ ಪರಿಣಾಮಕಾರಿಯಾಗಿತ್ತು. ಇಂಡಿಯಾ ಅಭಿವೃದ್ಧಿ ಪಥದಲ್ಲಿ ಮುಂದೆ ಹೆಜ್ಜೆಹಾಕಿತು. ಆದರೆ ಸೋವಿಯತ್ ರಶಿಯಾ ಪತನಗೊಂಡು ಶೀತಲ ಸಮರ ಮುಕ್ತಾಯಗೊಂಡು ೧೯೯೦ರ ದಶಕದಲ್ಲಿ ತೀವ್ರಗೊಂಡ ಜಾಗತೀಕರಣ ಪ್ರಕ್ರಿಯೆ. ಮುಖ್ಯವಾಗಿ ಉದಾರೀಕರಣ ಮತ್ತು ಖಾಸಗೀಕರಣಗಳ ಮೂಲಕ ಉಲ್ಬಣಗೊಂಡು ಇಂದು ಇಂಡಿಯಾದ ಆರ್ಥಿಕ ನೀತಿಯನ್ನೇ ಬುಡಮೇಲು ಮಾಡತೊಡಗಿದೆ. ಇಂದು ಜಗತ್ತಿನ ಯಾವುದೇ ರಾಷ್ಟ್ರದ ಭವಿಷ್ಯ ಆ ರಾಷ್ಟ್ರದ ಕೈಯಲ್ಲಿಲ್ಲ. ಸಾಮ್ರಾಜಶಾಹಿ ಮತ್ತು ಬಂಡವಾಳಶಾಹಿ ಶಕ್ತಿಗಳು ಬಲಾಡ್ಯ ಅಮೇರಿಕಾದ ನೇತೃತ್ವದಲ್ಲಿ ಮೂರನೆಯ ಜಗತ್ತಿನ ಹಿಂದುಳಿದ ಮತ್ತು ಅಭಿವೃದ್ಧಿಶೀಲ ರಾಷ್ಟ್ರಗಳ ಸ್ವಾತಂತ್ಯ್ರ ಮತ್ತು ಸಾರ್ವಭೌಮತ್ವಗಳಿಗೇ ಸವಾಲಿಗಿವೆ. ಉದಾರೀಕರಣ ಮತ್ತು ಖಾಸಗೀಕರಣಗಳು ನಮ್ಮ ಸಂವಿಧಾನದ ಸಮಾಜವಾದ, ಸಾಮಾಜಿಕ ನ್ಯಾಯ ಸಮಾನತೆ ಮುಂತಾದ ಮೂಲಭೂತ ಪರಿಕಲ್ಪನೆಗಳನ್ನೇ ನುಂಗಿ ಹಾಕುತ್ತಿವೆ. ಬಂಡವಾಳಶಾಹಿಯ ಕೇಂದ್ರೀಕರಣ ನೀತಿ ಉಳ್ಳವರ ಮತ್ತು ಇಲ್ಲದವರ ನಡುವಿನ ಕಂದಕವನ್ನು ಅಗಲಗೊಳಿಸುತ್ತಿದ್ದು ಮತ್ತೆ ನಮ್ಮ ದೇಶವನ್ನು ಮಧ್ಯಯುಗದ ಕರಾಳ ಕಾಂಡಕ್ಕೇ ಕರೆದೊಯ್ಯುತ್ತಿರುವಂತಿದೆ. ಅದೇ ರಾಜ – ಮಹಾರಾಜರು, ಸಾಮಂತರು, ಜಮೀನುದಾರರು .. ಅದೇ ದರ್ಪ, ದೌರ್ಜನ, ಶೋಷಣೆ, ಗುಲಾಮಗಿರಿ.
ಇದಕ್ಕೆ ಸಂವಾದಿಯಾಗಿ ಇನ್ನೊಂದು ಗಂಡಾಂತರಕಾರಿ ಬೆಳವಣಿಗೆ ತನ್ನ ಕ್ರೂರ ಬಾಹುಗಳಿಂದ ನಮ್ಮನ್ನು ತಬ್ಬಲು ಹವಣಿಸುತ್ತಿದೆ. ಜನ್ಮಾಧಾರಿತ ಜಾತಿ, ಜಾತಿ ಆಧಾರಿತ ಸ್ಥಾನ – ಮಾನ – ಅವಕಾಶಗಳು ಬುನಾದಿಯಾಗಿದ್ದ ಈ ದೇಶದ ಸಾವಿರಾರು ವರ್ಷಗಳ ನಿಸರ್ಗ ವಿರೋಧಿ ಮತ್ತು ವಿರೋಧಿ ಸಾಮಾಜಿಕ ವ್ಯವಸ್ಥೆಯನ್ನು ಸಾಮಾಜಿಕ ನ್ಯಾಯ ಮತ್ತು ಸೆಕ್ಯುಲರಿಸಂ (ಧರ್ಮ ನಿರಪೇಕ್ಷತೆ) ಮುಂತಾದ ಪರಿಕಲ್ಪನೆಗಳು ಇಂದು ಗಂಡಾಂತರದಲ್ಲಿವೆ. ಇಂಡಿಯಾದ ವ್ಯಕ್ತಿತ್ವವನ್ನೇ ವಿರೂಪಗೊಳಿಸಿದ ಪುರೋಹಿತಶಾಹಿ ಮತ್ತೆ ತನ್ನ ಶಕ್ತಿಯನ್ನು ಕ್ರೋಡಿಕರಿಸಿಕೊಂಡು. “ನಮಗೆ ಮನುಧರ್ಮ ಪ್ರಣೀತ ವ್ಯವಸ್ಥೆಯೇ ಇರಲಿ: ಈಗಿನ ಸಂವಿಧಾನವನ್ನು ಮೂಲೆಗೆಸೆಯಿರಿ. Scrap this Constitution” ಎಂದು ಘೋಷಿಸುತ್ತ ಮತ್ತೊಂದು ದಿಕ್ಕಿನಲ್ಲಿ ಮಧ್ಯಯುಗದತ್ತ ನಮ್ಮನ್ನು ಒಯ್ಯುತ್ತಿದೆ.
ಜಾಗತಿಕ ವಿದ್ಯಮಾನವಾದ ಅಮೇರಿಕಾ – ಪ್ರಣಿತ ಜಾಗತೀಕರಣ ಮತ್ತು ಸ್ಥಳೀಯ (ಭಾರತೀಯ) ವಿದ್ಯಮಾನವಾದ ಕೋಮುವಾಧೀಕರಣಗಳ ಸಾಮ್ಯವನ್ನು ನಾವು ಗುರುತಿಸಬೇಕು. ಎರಡಕ್ಕೂ ಇರುವುದು ಒಂದೇ ಒಂದು ಅಜೆಂಡಾ: ಅಮೇರಿಕಾಕ್ಕೆ ಬೇಕಾಗಿರುವುದು ಜಗತ್ತಿನ ಎಲ್ಲ ವೈವಿಧ್ಯಮಯ ಸಂಸ್ಕೃತಿಗಳು ಹಾಳಾಗಿ ತನ್ನ ಸಂಸ್ಕೃತಿಯೊಂದೇ ವಿಜೃಂಭಿಸಬೇಕು. ಜಾಗತೀಕರಣವೆಂದರೆ ಅಮೇರಿಕೀಕರಣ. ಅದೇ ರೀತಿಯಲ್ಲಿ ಇಂಡಿಯಾದ ಕೋಮುವಾದಿಗಳಿಗೆ ಬೇಕಾಗಿರುವುದು: ಬಹು – ಸಂಸ್ಕೃತಿಗಳ ನಲೆವೀಡಾದ ಈ ದೇಶದಲ್ಲಿ ತನ್ನ ಮನುಪ್ರಣೀತ ಸಂಸ್ಕೃತಿಯ ಯಜಮಾನ್ಯದ ಪ್ರತಿಷ್ಠಾಪನೆ; ಕಾಮನಬಿಲ್ಲಿನ ಎಲ್ಲ ಬಣ್ಣಗಳು ನಾಶಗೊಂಡು ತನ್ನದೊಂದೇ ಬಣ್ಣ ಢಾಳಾಗಿ ವಿಜೃಂಭಿಸಬೇಕು ಕೋಮುವಾದೀಕರಣ ಎಂದರೆ ಕೇಸರಿಕರಣ.
*
ಸ್ವಾತಂತ್ಯ್ರೋತ್ತರ ಭಾರತದತ್ತ ಹೊರಳು ನೋಟವೆಂದರೆ ಒಂದು ನೆಲೆಯಲ್ಲಿ ಇಡೀ ಜಗತ್ತಿನ ವಿದ್ಯಮಾನಗಳತ್ತ ಹೊರಳು ನೋಟವೇ, ಇತಿಹಾಸದ ಯಾವ ಘಟ್ಟದಲ್ಲೂ ಈ ರೀತಿಯಾಗಿ ಜಗತ್ತಿನ ರಾಷ್ಟ್ರಗಳ ವರ್ತಮಾನ ಹಾಗೂ ಭವಿಷ್ಯಗಳು ಪರಸ್ಪರ ತಳಕು ಹಾಕಿಕೊಂಡಿರಲಿಲ್ಲ. ಭಾರತದಲ್ಲಿ ಪ್ರಜಾಸತ್ತೆಯೆ ಪ್ರಯೋಗದ ಸಾಫಲ್ಯ- ವೈಫಲ್ಯಗಳು ಜಗತ್ತಿನ ಬೆಳವಣಿಗೆಗೆ ಮಾರ್ಗಸೂಚಿಯಾಗುವಂಥವೂ. ಇದಕ್ಕೊಂದು ಕಾರಣವಿದೆ. ೧೯೫೦ರ ಅಜೂಬಾಜು ವಸಾಹತುಶಾಹಿ ಯುಗ ಅಂತ್ಯಗೊಂಡು ಇಂಡಿಯಾದಂತೆ ಅನೇಕ ದೇಶಗಳು ಸ್ವಾತಂತ್ಯ್ರ ಮತ್ತು ಸರ್ವಭೌಮತ್ವವನ್ನು ಬೆಳೆಸಿಕೊಂಡವು. ಆದರೆ ಅರ್ಧ ಶತಮಾನದ ಅವಧಿಯಲ್ಲಿ ಆ ದೇಶಗಳಲ್ಲಿ ನಿಜವಾದ ಪ್ರಜಾಸತ್ತೆ ಉಳಿಯಲಿಲ್ಲ. ತನ್ನೆಲ್ಲ ವೈರುಧ್ಯಗಳ ನಡುವೆಯೂ ನಮ್ಮ ದೇಶ ಪ್ರಜಾಸತ್ತಾತ್ಮಕ ರಾಷ್ಟ್ರವಾಗಿ ಉಳಿದಿದೆ. ಇದು ನಮಗೂ, ಜಗತ್ತಿನ ಎಲ್ಲರಿಗೂ ಇರುವ ಒಂದು ಆಶಾಕಿರಣ. ಇದಕ್ಕೆ ಕಾರಣ ಏನು?
ಸಾವಿರಾರು ವರ್ಷಗಳ ಚರಿತ್ರೆಯ ಒತ್ತಡದ ವಿಷಯ ಮಾತಾಡಿದೆ. ದಬ್ಬಾಳಿಕೆಯ ವಿರುದ್ದ ಸಿಡಿದೆದ್ದ ಶಕ್ತಿಗಳನ್ನು ಪ್ರಸ್ತಾಪಿಸಿದೆ. ಇಂಥ ಶಕ್ತಿಗಳ ಒಂದು ಪರಂಪರೆಯೇ ನಮ್ಮಲ್ಲಿದೆ. ಬಹುರೂಪಿ ಸಂಸ್ಕೃತಿಯ ನಮ್ಮ ಸಮುದಾಯಗಳು ಪ್ರಜಾಸತ್ತೆಯ ನಿಜವಾದ ಮೌಲ್ಯಗಳನ್ನು ಮೌನವಾಗಿಯೇ ಕಾಪಾಡಿಕೊಂಡು ಬಂದಿವೆ. ‘ನಮ್ಮ ಇವತ್ತಿನ ‘ಮತದಾರ’, ವ್ಯವಸ್ಥೆಗೆ ಬಲಿಯಾಗಿ ಅನಿವಾರ್ಯವಾಗಿ ಭ್ರಷ್ಟನಾಗಿದ್ದರೂ. ‘ಆಯ್ಕೆ’ಯ ಕ್ಷಣದಲ್ಲಿ. ಚುನಾವಣೆಗಳಲ್ಲಿ ಅತ್ಯಂತ ನಿರ್ಣಾಯಕ ಪಾತ್ರ ವಹಿಸುತ್ತಿರುವುದು ನಾವು ಕಾಣುತ್ತಿರುವ ಸತ್ಯ. ಕೇಂದ್ರ ಹಾಗೂ ರಾಜ್ಯಗಳಲ್ಲಿ ಇಂದು ‘ಏಕಪಕ್ಷೀಯ’ ಆಡಳಿತ ಎಂಬುದು ಕನಸಿನ ಮಾತಾಗಿ, ಮಿಶ್ರ ಸರಕಾರಗಳು ಅನಿವಾರ್ಯವಾಗುತ್ತಿರುವುದು, ಪ್ರಾದೇಶಿಕ ಪಕ್ಷಗಳು ಬಲಗೊಳ್ಳುತ್ತಿರುವುದು ನಮ್ಮ ದೇಶದ ಫೆಡರಲ್ ಸ್ವರೂಪಕ್ಕೆ ಸಂವಾದಿಯಾಗಿರುವ ಬೆಳವಣಿಗೆಗಳೇ ಆಗಿವೆ. ನಮ್ಮ ಜನಸಮುದಾಯ ಸಹಜವಾಗಿಯೇ ಮೈಗೊಡಿಸಿಕೊಂಡಿರುವ ಧರ್ಮನಿರಪೇಕ್ಷತೆ ಹಾಗೂ ಪ್ರಜಾಸತ್ತಾತ್ಮಕ ಮನೋಧರ್ಮದಿಂದಾಗಿ ನಾವು ನಿರಾಶವಾದಿಗಳೋ ಸಿನಿಕರೋ ಆಗಬೇಕಾಗಿಲ್ಲ.
ಗಾಂಧೀಜಿಯವರ ಕನಸು ಕಂಡಿದ್ದೇವೆ. ನೆಹರು ಅವರ ಕನಸನ್ನು ಕಂಡಿದ್ದೇವೆ. ಈಗ ರಾಷ್ಟ್ರಪತಿ ಅಬ್ದಲ್ ಕಲಾಮ್ ಅವರ ಕನಸನ್ನೂ ಕಾಣುತ್ತಿದ್ದೇವೆ. ಪ್ರತಿಯೊಂದು ‘ಪ್ರಯೋಗ’ವೂ ಕನಸಿನ ಅನುಷ್ಠಾನವೇ. ಭಗ್ನ ಕನಸುಗಳ ಆವಶೇಷಗಳೊಳಿಗಿಂದಲೇ ಹೊಸ ಕನಸುಗಳು ಚಿಗುರೊಡೆಯುತ್ತವೆ. ಜಂಗಮ ಸ್ಥಾವರವಾಗಿ ಸ್ಥಾವರ ಭಂಗಗೊಂಡು ಮತ್ತೆ ಜಂಗಮವಾಗುವುದೇ ‘ಪರಂಪರೆ’ಯ ಪ್ರಕ್ರಿಯೆ.
ಈ ಪ್ರಕ್ರಿಯೆಯನ್ನು, ನಾನು ಕಾವ್ಯದಲ್ಲಿ ಕಂಡದ್ದು ಹೀಗೆ:
ಹೋಗಿಬರ್ತೇನಜ್ಜ, ಹೋಗಿಬರ್ತೇನಿ.
ನಿನ್ನ ಪಾದದ ಧಳಿ ನನ್ನ ಹಣೆ ಮೇಲಿರಲಿ:
ಕಣ್ಣೊಳಗೆ ಅದು ಬೀಳದಿರಲಿ.
– ೨೦೦೪
ನಿತ್ಯ ವರ್ತಮಾನ: ವ್ಯಕ್ತಿ: ೧. ಕುವೆಂಪು: ನನ್ನ ನೆನಪಿನ ಡೋಣಿಯಲ್ಲಿ
ಧಾರವಾಡಕ್ಕೆ ಮಲೆನಾಡಿನ ಸೆರಗು ಅನ್ನುತ್ತಾರೆ ಈ ‘ಸೆರಗು’ ಶಬ್ದ ನೋಡಿರಿ, ಅಂಚು, ತುದಿ, ಚುಂಗು ಮುಂತಾದ ಅದೇ ನಮೂನೆಯ ಶಬ್ದಗಳಿಗೆ ಇಲ್ಲದ ಏನೋ ಒಂದು ವಿಶೇಷ ಈ ಶಬ್ದಕ್ಕಿದೆ. ಸೆರಗು ಅಂದೊಡನೆ ಅದು ಸೀರೆಯ ಸೆರಗೇ. ಸೀರೆಯಿಂದ – ಸೀರೆ ಉಟ್ಟ ಹೆಣ್ಣು. ಹೆಣ್ಣು ಅಂದರೆ? … ಹೆಣ್ಣು ಅಂದರೆ ಇಲ್ಲಿ ತಾಯಿಯೇ. (ಕೆಲವರಿಗೆ ಸೆರಗು ಅಂದರೆ ಮತ್ತೆ ಯಾರ್ಯಾರೋ ನೆನಪಾಗಬಹುದು) ತಾಯಿಯ ಬಗಲಲ್ಲಿ ಕೂಸು, ಈ ಕೂಸಿಗೆ ತಾಯಿಗೆ ಬೆಚ್ಚಗಿನ ಮೈಯ ಆಸರೆ. ಜೊತೆಗೇ ಹೊರ ಜಗತ್ತಿನ ಬಿಸಿಲಿನಿಂದಲೋ, ಕೆಟ್ಟ ಕಣ್ಣುಗಳಿಂದಲೋ ಪಾರಾಗಲು ತಾಯಿಯ ಸೀರೆಯ ಸೆರಗಿನ ಮುಸುಕು. ಆ ಮುಸುಕು ಕೂಡ ಕಂಬಳಿ ಹೊತ್ತ ಹಾಗಲ್ಲ. ಸೆರಗಿನ ತೆಳ್ಳನೆ ಪರದೆಯ ಮೂಲಕ ಮಬ್ಬು ಮಬ್ಬಾಗಿ ಕಾಣುವ ಹೊರಗಿನ ಲೋಕ.
ಧಾರವಾಡ ಇಂಥ ಸೆರಗು. ಮಲೆನಾಡಿನ ಸೆರಗು. ಇಂಥ ಸೆರಗಿನ ಮಗುವಾಗಿರುವ ನನ್ನಂಥವರಿಗೆ ಮಲೆನಾಡಿನ ಒಳನಾಡಿನ ದುರ್ಗಮ ಜಗತ್ತಿನ ಹಾಗೆಯೇ ಬಯಲು ಸೀಮೆಯ ರಣ ಬಿಸಿಲಿನ ಜಗತ್ತು ಕೂಡ ಯಾವಾಗಲೂ ರಹಸ್ಯಮಯ. ರಹಸ್ಯ ಅಂದೊಡನೆ ಅಲ್ಲಿ ಭಯ. ಕುತೂಹಲ, ರೋಮಾಂಚನ ಎಲ್ಲವೂ ಇರುತ್ತದೆ.
‘ಕುವೆಂಪು’ – ಅಂದೊಡನೆ ನನಗೆ ಅನುಭವಕ್ಕೆ ಬರುವುದು ಈ ರಹಸ್ಯವೇ. ಅದು ಕವಿಯ ಆ ಧಾಂಡಿಗ್ಯಾ ಅನ್ನಬಹುದಾದ ದೇಹವಿರಬಹುದು: ಅವರ ಕಾದಂಬರಿಗಳ ನಮೂನೆಯ ಪಾತ್ರಗಳಿರಬಹುದು; ಅವರ ಮಹಾಕಾವ್ಯದ ಮಹಾ ಛಂದಸ್ಸಿನ ಭೋರ್ಗರೆತ ಇರಬಹುದು: ಅವರ ‘ದೋಣಿ ಸಾಗಲಿ’ ಹಾಡಿನ ಆ ಅಲೆ ಅಲೆಗಳ ಸಂಗೀತದ ಲಯವಿರಬಹುದು…
ಈ ರಹಸ್ಯದ ಪ್ರತ್ಯಕ್ಷ ಅನುಭವ ನನ್ನ ಮೈಯ ಕಣಕಣಕ್ಕೂ ಒದಗಿ ಬಂದದ್ದು. ಒಂದೂವರೆ ವರ್ಷದ ಹಿಂದೆ ಕುವೆಂಪು ಹುಟ್ಟಿ ಬೆಳೆದ, ಕುಪ್ಪಳ್ಳಿ ಹಿರೇಕೊಡಿಗೆಗಳ ಮಲೆನಾಡಿಗೆ ಯಾವುದೋ ಒಂದು ಕಾರ್ಯಕ್ರಮಕ್ಕೆ ನಾನು ಹೋದಾಗ. ಆ ಕಾರ್ಯಕ್ರಮಕ್ಕಿಂತ ಹೆಚ್ಚಾಗಿ ನನ್ನನ್ನು ಸೂಜಿಗಲ್ಲಿನಂತೆ ಸೆಳೆದದ್ದು – ಕೇವಲ ಕವಿಯಾಗಿ ಉಗಮವಾದ ಈ ಚೇತನ ಬೆಳೆಬೆಳೆಯುತ್ತ ಅಗಾಧ ಮಾನವನಾಗಿ ಬೆಳೆದು ನಿಂತ ಪವಾಡಕ್ಕೆ ಯಾವಾಗಲೂ ನೆಲದ ಮರೆಯ ನಿಧಾನವಾಗಿಯೇ ಇದ್ದ ಆ ಭೂಪ್ರದೇಶ. ಕೇವಲ ಅಕ್ಷರಗಳ ಮೂಲಕ ನನ್ನನ್ನು ಆವರಿಸಿದ್ದ ಆ ಗುಡ್ಡ ಬೆಟ್ಟಗಳನ್ನು, ಹಳ್ಳ ನದಿಗಳನ್ನು. ಕೋಗಿಲೆ ಕಾಜಾಣಗಳನ್ನು, ‘ದೇವರ ದಯೆ ಕಾಣೋ’ ಎಂದು ಕವಿ ಬಣ್ಣಿಸಿದ ಆ ಸೂರ್ಯೋದಯ ಚಂದ್ರೋದಯಗಳನ್ನು ಬದುಕಿರುವಾಗ ಒಮ್ಮೆಯಾದರೂ ನೋಡಬೇಕು ಎಂಬ ಅದಮ್ಯ ಬಯಕೆ ನನ್ನದು.
ಬೆಟ್ಟಗಳನ್ನು ಸೀಳಿ ಅಂಕುಡೊಂಕಾಗಿ ವೈಯಾರದಿಂದ ಸಾಗುವ ರಸ್ತೆಯ ಮೇಲೆ ಹರಿಯುತ್ತಿದ್ದ ಬಸ್ಸಿನ ಕಟ್ಟಕಡೆಯ ಸೀಟಿನಲ್ಲಿ ಕುಂತು ಕಿಟಕಿಯ ಆಚೆ ಕಣ್ಣು ತೂರುತ್ತ ಸಾಲು ಸಾಲು ಗಿಡಗಳ ಕಿಂಡಿಯೊಳಗಿಂದ ಹೇಗೋ ದಾರಿ ಮಾಡಿಕೊಂಡು ನುಗ್ಗುವ ಸೂರ್ಯನ ಕಿರಣಗಳ ಕಣ್ಣು ಮುಚ್ಚಾಲೆಯಾಟದಲ್ಲಿ ನಾನೂ ಒಬ್ಬ ಆಟಗಾರನೇ ಅನ್ನಿಸಿದಾಗ ನಾನೇ ಕುವೆಂಪು ಅಂತ ನನಗೆ ಭ್ರಮೆಯಾಗಿತ್ತು. ಆ ಹಿಂಜು ಮೋಡಗಳ ಮಂಜು ಮುಸುಕಿನ ಹಿಂದೆ ನನಗೆ ಪ್ರಿಯವಾದ ಮುಖವೊಂದು ಮಿನುಗಿದಂತೆನಿಸಿ, ಮೈಮೇಲೆ ತುಂಬ ಎಚ್ಚರವಿರುವವ ಎಂದುಕೊಂಡ ನನ್ನಂಥ ಪ್ರಬುದ್ದನಿಗೇ ಹೀಗೆ ಅನ್ನಿಸುತ್ತಿರಬೇಕಾದರೆ. ಮುಗ್ಧತೆಯೇ ಮೈತಾಳಿದಂತಿದ್ದ ಆ ಬಾಲ ಕುವೆಂಪುವಿಗೆ, ಪುಟ್ಟ ಪುಟ್ಟಪ್ಪನಿಗೆ, ಈ ಮಾಯಾಲೋಕ ಅದೆಂಥ ಕಮಾಯ ಮಾಡಿರಬೇಡ! ಅಂತ ದಿಗಿಲಾಯಿತು.
*
ಮುಖಪುಟದಲ್ಲಿ ಆ ಧೀರ ಗಂಭೀರ ನಿಲುವಿನ ಸ್ವಾಭಿಮಾನದ, ತೇಜಸ್ಸಿನ, ತುಂಬು ನಗೆಯ ಭಾವಚಿತ್ರ ಹೊತ್ತು ‘ಪ್ರಜಾವಾಣಿ ನವಂಬರ್ ೧೦. ೧೯೯೪ ರ ಬೆಳಿಗ್ಗೆ ಕುವೆಂಪು ನಿಧನದ ಸುದ್ದಿ ತಂದಾಗ ನನಗೆ ಅವರ ನಿಧನಕ್ಕಿಂತ ಹೆಚ್ಚಾಗಿ ಅವರ ಆ ಭಾವಚಿತ್ರವೇ ಚಿತ್ತವನ್ನು ಮುತ್ತಿತ್ತು. ಅನೇಕ ತಿಂಗಳುಗಳ ಕಾಲ ಕೋಮಾದಲ್ಲಿಯೇ ಇದ್ದರು ಕುವೆಂಪು. ‘ಕೊನೆಯನೆಂದೂ ಮುಟ್ಟದಿರು’ ಎಂದ ಕವಿ ಕೊನೆಯಿರದ ಆ ದಾರಿಗೆ ಬಿದ್ದು ಎಡಬಲದ ಗಿಡಗಳನ್ನು ಮುಟ್ಟಿ ಮುಟ್ಟಿ, ಆ ಗಿಡಗಳ ಬೇರುಗಳ ಭೂಮಿಯನ್ನೂ ಟೊಂಗೆಗಳ ಆಕಾಶವನ್ನೂ ತಮ್ಮ ತಕ್ಕೆಯಲ್ಲಿ ತುಂಬಿಕೊಳ್ಳುತ್ತ ಮುಂದೆ ಮುಂದೆ ಸಾಗಿಯೇ ಬಿಟ್ಟಿದ್ದರು ….. ಹೀಗಾಗಿ ಈ ಕವಿಯ ಸಾವು ಅನಿರೀಕ್ಷಿತವಾಗಿರಲಿಲ್ಲ. ನಮ್ಮ ಕಣ್ಣೆದುರಿಗಿರುವುದು ಈ ಕವಿಯ ಬದುಕು. ಒಂಟಿಯಾಗಿ ಹುಟ್ಟಿದ್ದರೂ ಅವರು ಒಂಟಿಯಾಗಿ ಬದುಕಲಿಲ್ಲ. ತಮ್ಮ ಬೀಸು ತೋಳುಗಳ ಕ್ಷಿತಿಜದಲ್ಲಿ ಸಮಷ್ಟಿ ಬದುಕಿದವರು ಕುವೆಂಪು ಸಮಷ್ಟಿ ಬದುಕಿನ ಎಲ್ಲವನ್ನು ಅವಚಿಕೊಂಡು ಭೂಮಿಯಂತೆ. ಬಾನಿನಂತೆ ವಿಮರ್ಶೆಯನ್ನು, ಪ್ರಬಂಧಗಳನ್ನು ಬಿಡಿಬಿಡಿಯಾಗಿ ತೊಳೆ ತೊಳೆಯಾಗಿ ಬಿಡಿಬಿಡಿಸಿ ಅವುಗಳ ಬಗ್ಗೆ ವಿಮರ್ಶಾತ್ಮಕವಾಗಿ, ಪಾಂಡಿತ್ಯಪೂರ್ಣವಾಗಿ ಕರಾರುವಾಕ್ಕಾಗಿ ನಿರ್ಣಯಗಳನ್ನೇನೋ ಕೊಡಬಹುದು: ಆಅವೆಲ್ಲವುಗಳಿಗೆ ಗರ್ಭವಾಗಿ, ಅವುಗಳನ್ನು ಒಳಗೊಂಡೂ ಅವುಗಳನ್ನು ಮೀರಿನಿಂತ ಆ ವ್ಯಕ್ತಿತ್ವ ಇದೆಯಲ್ಲ. ಅದು ನಿಜವಾಗಿಯೂ ಅದ್ಭುತ.
*
ಈ ವ್ಯಕ್ತಿತ್ವದ ಒಂದು ಅಂಚು ಮಾತ್ರ ನನಗೆ ಬಡಿದದ್ದು ನಾನು ಶಾಲೆಯ ಪಠ್ಯಪುಸ್ತಕಗಳಲ್ಲಿ ಕುವೆಂಪು ಬರೆದ ಕವನಗಳನ್ನು ಓದಿದಾಗ, ಯಾರಾದರೂ ಚೆಂದಾಗಿ ಹಾಡಿದ್ದು ಕೇಳಿದಾಗ. ಸ್ವಲ್ಪ ದೊಡ್ಡವನಾದಾಗ ಅವರ ಕತೆಗಳನ್ನು, ಮಲೆನಾಡಿನ ಚಿತ್ರಗಳನ್ನು ಓದಿದಾಗ ಆ ಸನ್ನಿವೇಶಗಳು, ಪಾತ್ರಗಳು ನಮ್ಮೂರಿನವೇ ಅನ್ನುವಷ್ಟು ಆತ್ಮೀಯವಾಗಿದ್ದವು. ಸಾಹಿತ್ಯದ ಇತಿಹಾಸಕಾರರು ಈಗ ಸಾಮಾನ್ಯವಾಗಿ ಕರೆಯುವ ‘ನವೋದಯ’ ದ ಕಾಲವದು. ನನ್ನ ಬದುಕಿಗೂ ಆಗ ನವೋದಯವೇ ಆಗಿತ್ತು – ಆ ನಲವತ್ತರ ದಶಕದ ಎಳೆಯ ವರ್ಷಗಳು. ನಾನು ಹಾವೇರಿಯಲ್ಲಿ ಹೈಸ್ಕೂಲು ಮುಗಿಸಿ, ಧಾರವಾಡದಲ್ಲಿ ಕಾಲೇಜು ಯುನಿವರ್ಸಿಟಿ ಮುಗಿಸಿ, ಅರವತ್ತರ ದಶಕದಲ್ಲಿ ಸುರುವಾತಿನಲ್ಲಿ ನಾನೂ ಒಬ್ಬ ‘ಕವಿ’ ಎಂದು ಕಣ್ಣು ಬಿಡುತ್ತಿರುವಾಗ ಕನ್ನಡ ಕಾವ್ಯ. ಲೋಕದ ಬಣ್ಣವೇ ಏಕ್ ದಂ ಬದಲಾಗಿತ್ತು. ಕುವೆಂಪು – ಬೇಂದ್ರೆ – ಗೋಕಾಕ ಮುಂತಾದವರು ‘ಹಳಬ’ರಾಗಿದ್ದರು. ಅವರಿಗಾಗಿ ವಿಮರ್ಶಕರು ಕೊಂಕುಬಾಯಿಯಿಂದ ಬಳಸುತ್ತಿದ್ದ ‘ರೊಮ್ಯಾಂಟಿಕ್’ ಎಂಬ ಶಬ್ದ. ‘ರೊಮಾನ್ಸ’ – ರೋಮಾಂಚನ’ಗಳನ್ನು ಧ್ವನಿಸುವುದರ ಬದಲಾಗಿ, ಯಾವುದೋ ಒಂದು ಗುಣಪಡಿಸಲಾಗದ ರೋಗದ ಉಬ್ಬಸವೆಂಬಂತೆ ನಮಗೆ ಕೇಳಿಸತೊಡಗಿತ್ತು. ಗೋಪಾಲಕೃಷ್ಣ ಅಡಿಗ ಮತ್ತು ರಾಮಚಂದ್ರಶರ್ಮ ಎಂಬ ಮುಂಗಾಲು, ಹಿಂಗಾಲುಗಳನ್ನು ಬೆಳೆಸಿಕೊಂಡ ‘ನವ್ಯಕಾವ್ಯ’ದ ಅಶ್ವಮೇಧದ ಕುದುರೆ ಮುಂದೆ ಮುಂದೆ: ಲಂಕೇಶ – ನಾಡಿಗ – ಅನಂತಮೂರ್ತಿ – ಚನ್ನಯ್ಯ ಮುಂತಾದವರ ಹೇಹೇಕಾರ ಹಿಂದೆ ಹಿಂದೆ ಚುರಮರಿ ತೂರುತ್ತ ಹುರ್ ರೆನ್ನುತ್ತ ಹಾರಾಡುತ್ತ ಚೀರಾಡುತ್ತ ಬೆನ್ನತ್ತಿದ ನನ್ನಂಥ ಕಿರಿ ಕವಿಗಳ ಹಾಹಾಕಾರ ಅವರ ಹಿಂದೆ. ಅಡಿಗರ ‘ಸಾಕ್ಷಿ’ ಈ ಅಶ್ವಮೇಧದ ಕುದುರೆಯ ಹೇಷಾರವದ ಲೌಡಸ್ಪೀಕರಾಗಿತ್ತು. ನಾವು ಮೂವರು ಗೆಳೆಯರು ೧೯೬೪ರಲ್ಲಿ ಧಾರವಾಡದಿಂದ ಪ್ರಾರಂಭಿಸಿ ‘ಸಂಕ್ರಮಣ’ ಕೂಡ ನವ್ಯದ ಸನಾದಿಯನ್ನೇ ಊದುತ್ತಿತ್ತು.
ಮತ್ತೆ ಒಂದು ದಶಕದಲ್ಲಿ ಸೀನರಿ ಚೇಂಜಾಗಿತ್ತು. ಅಡಿಗರ ಕುದುರೆ ಮುಂದೆ ಮುಂದೆ ಹೋಗುತ್ತಿದ್ದಂತೆಯೇ ಅದು ಹಿಂದೆ ಹಿಂದೆ ಹಾಕುತ್ತ ಹೋದ ಲದ್ದಿಗಳ ದುರ್ಗಂಧ ಸುತ್ತಲೂ ಹರಡತೊಡಗಿತ್ತು. ಲಂಕೇಶ, ತೇಜಸ್ವಿ, ಬೆಸಗರಹಳ್ಳಿ ರಾಮಣ್ಣ ಮುಂತಾದವರು ‘ನವ್ಯ’ ಕ್ಕಿಂತ ಭಿನ್ನವಾಗಿ ಬರೆಯುತ್ತ ಹೊಸದಿಗಂತದ ಹುಡುಕಾಟದಲ್ಲಿದ್ದರು. ಅಡಿಗರ ಮಣ್ಣಿನ ವಾಸನೆಗೆ ತುಪ್ಪದ ವಾಸನೆ ತಗುಲಿ ಸಮಕಾಲೀನ ಪ್ರಜ್ಞೆಗೆ ವೈದಿಕ ಭೂತ ಬಡಕೊಂಡು, ಅವರ ಆಡುಭಾಷೆ (ತೇಜಸ್ವಿ ಲೇವಡಿ ಮಾಡಿದಂತೆ) ಆಡುಗಳು ಬ್ಯಾ ಬ್ಯಾ ಆಗಿ … ಅಂತೂ ಇಂತೂ ಅಡಿಗರೂ ಅವರ ಟೋಳಿಯೂ ಜನಸಂಘದ ಅಗ್ರಹಾರದಲ್ಲಿ ಮುಂಜಿ ಮಾಡಿಸಿಕೊಳ್ಳುವಾಗ… ಎಪ್ಪತ್ತರ ದಶಕ ಕರ್ನಾಟಕದ ಒಟ್ಟಾರೆ ಬದುಕಿನಲ್ಲಿ ದೂರಗಾಮಿಯಾದ ನಿರ್ಣಾಯಕ ಸ್ಥಿತ್ಯಂತರಗಳನ್ನು ತರತೊಡಗಿತ್ತು. ಕಳೆದು ಹೋದ ಬಾಲ್ಯದ ಭವಕೋಶದ ಜೀವಾಳವಾಗಿದ್ದ, ಹರೆಯದ ಪ್ರಾರಂಭದ ಉಬ್ಬಿನಲ್ಲಿ ಮಬ್ಬಾಗಿ ಹೋಗಿದ್ದರೂ ಮತ್ತೆ ಹೊಸ ಅರಿವಿನ ಬೆಳಕಿನಲ್ಲಿ ಹೊಸಹುಟ್ಟಿನ ಹರಿಕಾರನಾಗಿ ನಮಗೆ ಮೂಡಿಬಂದವರು ಕುವೆಂಪು. ಆವರೆಗೂ ಕೇವಲ ಕಾವ್ಯ ವ್ಯಕ್ತಿತ್ವವಾಗಿ ನಮ್ಮ ಪಾಲಿಗೆ ತೋರಿದ ಕುವೆಂಪು ಈಗ ಪೂರ್ಣಪ್ರಮಾಣದ ವೈಚಾರಿಕ ಕ್ರಾಂತಿಕಾರ ವ್ಯಕ್ತಿತ್ವವಾಗಿ ನಮ್ಮೆಲ್ಲ ಆಂದೋಲನಗಳಿಗೆ ಚೈತನ್ಯಶಕ್ತಿಯಾಗಿ ಅನಾವರಣಗೊಂಡಿದ್ದನ್ನು ಈಗ ಎರಡು ದಶಕಗಳ ನಂತರ ನೆನೆಯುತ್ತಿರುವಾಗ Bliss was it in that dawn to be alive ಎಂಬ ವಡ್ಸವರ್ಥನ ಉದ್ಗಾರ ಮಾರ್ದನಿಗೊಳ್ಳುತ್ತದೆ.
ಜಾತಿ ವಿನಾಶ ಕಾರ್ಯಕ್ರಮ, ವಿಚಾರವಾದಿ ಆಂದೋಲನಗಳ ಮೂಲಕ ಆಗಿನ ಸಮಾಜವಾದಿ, ಯುವಜನ ಸಭಾ ಹೊಸ ಜನಾಂಗದ ಸಮಾಜವಾದಿ ಕನಸುಗಳಿಗೆ ಆಕಾರ ಕೊಡತೊಡಗಿತ್ತು. ನಂಜುಂಡಸ್ವಾಮಿ, ಲಂಕೇಶ ಆಗ ನಮಗೆಲ್ಲ ನೇತಾರರು. ಮುಂದೆ ಭೂಸಾ ಪ್ರಕರಣ, ಜೆ. ಪಿ / ಚಳುವಳಿ, ನವ ನಿರ್ಮಾಣ ಸಮಿತಿ. ತುರ್ತುಪರಿಸ್ಥಿತಿ .. ಈ ಘಟನಾ ಪರಂಪರೆಯ ಹಿನ್ನೆಲೆಗೆ ೧೯೭೪ರಲ್ಲಿ ಕುವೆಂಪು ಅವರು ಕರ್ನಾಟಕ ಕಲಾವಿದರ ಮತ್ತು ಬರಹಗಾರರ ಒಕ್ಕೂಟವನ್ನು ಉದ್ಘಾಟಿಸಿ ಮಾಡಿದ ಭಾಷಣ ಹೊಸ ಬದುಕಿನ ಪ್ರಣಾಳಿಕೆಯಾಗಿತ್ತು. ದಶಕದ ಕೊನೆಯಲ್ಲಿ ಎಲ್ಲ ಎಡಪಂಥೀಯರ, ಪ್ರಗತಿಪರರ ಹೋರಾಟದ ಸಂಘಟನೆಯಾಗಿ ಚಿಗುರೊಡೆದದ್ದು ಬಂಡಾಯ ಸಾಹಿತ್ಯ ಸಂಘಟನೆ …. ನಂತರದ್ದು ನಮಗೆ ನಿಮಗೆ ಗೊತ್ತೇ ಇರುವ ಇತಿಹಾಸ.
ಈ ಘಟ್ಟದಲ್ಲಿ ಆದ ಮಹತ್ವದ ಬದಲಾಣೆಯೆಂದರೆ, ಸಾಹಿತ್ಯ ಎಂಬುದು ಕೇವಲ ಅಕ್ಷರ ಸೃಷ್ಟಿ ಎಂಬ ಭ್ರಮೆ ದೂರವಾಗಿ, ಸಾಹಿತ್ಯ ಎಂಬುದು ಬದುಕಿನ ಎಲ್ಲ ಒತ್ತಡಗಳು ಅನಿವಾರ್ಯತೆಗಳ, ನೋವುಗಳ, ಕನಸುಗಳು ಹತಾಶೆಗಳ ಒಟ್ಟಾರೆ ಅಭಿವ್ಯಕ್ತಿ ಎಂಬ ಅರಿವು ಬರಹಗಾರರಿಗೆ ಒದಗಿದ್ದು. ಬದಲಾದ ಈ ನೋಟದಿಂದಾಗಿ ನವೋದಯದ ದಶಕಗಳುದ್ದಕ್ಕೂ ಶೂದ್ರ ಲೋಕದಿಂದ ಬಂದ ಕುವೆಂಪು ಏಕಾಂಗಿಯಾಗಿ ಪುರೋಹಿತಶಾಹಿಗಳನ್ನು ಎದುರು ಹಾಕಿಕೊಳ್ಳುತ್ತ. ಅವರ ಪೇಚುಗಳಿಂದಲೇ ಅವರೊಂದಿಗೆ ಕುಸ್ತಿ ಆಡುತ್ತ ಧಿರೋದಾತ್ತವಾಗಿ ಬದುಕಿದ ವಾಸ್ತವಗಳು ಇಂಡಿಯಾದ ಇಡೀ ಇತಿಹಾಸದ ಈ ಸಂಘರ್ಷದ ಸಂಕ್ಷಿಪ್ತ ಕತೆಯೇ ಆಗಿದ್ದ ಸತ್ಯ ನಮಗೆಲ್ಲ ಗೋಚಾರವಾಗಿ, ಮುಗಿಯದ ಈ ಸಂಘರ್ಷದ ಸಂಕ್ಷಿಪ್ತ ಇನ್ನೂ ಪಾಲುಗೊಳ್ಳಲೇಬೇಕಾದ ತುರ್ತು ನಮಗೆಲ್ಲ ಒದಗಿತು.
‘ಒಕ್ಕೂಟ’ದ ಉದ್ಘಾಟನೆ ಮಾಡಬೇಕೆಂದು ಕೇಳಿಕೊಳ್ಳಲು ನಾವು ಹೋದಾಗ ಸಣ್ಣ ಮಕ್ಕಳಿಗೆ ಹೇಳುವಂತೆ ಕುವೆಂಪು ನಮಗೆ ಹೇಳಿದರು. ಭಾಷಣದಲ್ಲೂ ಅದೇ ಹೇಳಿದರು:
ಹುಲಿಯನ್ನು ಕೊಲ್ಲುತ್ತೇನೆ ಎಂದು ಬಿಟ್ಟು ಹುಲಿ ಅಲ್ಲಿ ಇರುವಾಗ ಒಂದಿಷ್ಟು ಕಲ್ಲು ತೆಗೆದುಕೊಂಡು ಸರಿಯಾಗಿ ತಲೆಗೆ ಗುರಿಯಿಟ್ಟು ಹೊಡೆಯುತ್ತೇನೆಂದರೆ ಏಟು ಬಿದ್ದ ಕೊಡಲೇ ಅದು ಬಂದು ‘ಆಮ್’ ಅಂತ ನಿಮ್ಮನ್ನು ಅಪ್ಪಳಿಸಿ ಒಂದೇ ಬಾರಿಗೆ ಪೂರೈಸುತ್ತದೆ. ಅದನ್ನು ಹೊಡೆಯಬೇಕಾದರೆ ನೀವು ತೋಟಾ ಕೋವಿ ಇಟ್ಟುಕೊಂಡು ಗುಂಡಿಗೆ ನಳಗೆ ಬಿಲ್ಲೆತ್ತಿ ಎಳೆದುಕೊಳ್ಳಬೇಕು ಹಾಗೆ ತಲೆಗೆ ಹೊಡೆದರೆ ಒಂದೇ ಹೊಡೆತಕ್ಕೆ ಅದು ಬೀಳಬೇಕು. ಅದು ಬಿಟ್ಟು ಗಾಯ ಮಾಡಿ ಬಿಡೋದಲ್ಲ. ಹಾಗೆಯೆ ಈ ಪುರೋಹಿತಶಾಹಿ ಹುಲಿಯಂತೆ. ಇದಕ್ಕೆ ಸಣ್ಣ ಪುಟ್ಟ ಕಲ್ಲನ್ನು ಜೇಬಿನಲ್ಲಿಟ್ಟುಕೊಂಡು ಹೋಗಿ ಹೊಡೆಯುತ್ತೇನೆಂದರೆ ಹುಡುಗಾಟದ ಕೆಲಸವಲ್ಲ. ಅದನ್ನು ಹೊಡೆಯಬೇಕಾದರೆ ನಾವು ಮದ್ದು ಗುಂಡುಗಳನ್ನೇ ತಯಾರು ಮಾಡಿಕೊಳ್ಳಬೇಕು.
– ಹೀಗೆಂದ ಕುವೆಂಪು ಅದೇ ಉಸುರಿನಲ್ಲಿ ‘ನಾವು ಹೇಳುವಂತಹ ಮದ್ದುಗುಂಡು ರೂಪಕವಾದದ್ದು ಅಂತ ಇಟ್ಟುಕೊಳ್ಳೋಣ. ವಾಚ್ಯವಾಗಿಯೇ ಗುಂಡಿನಲ್ಲಿ ಹೊಡೆಯಬೇಕು ಅಂತ ಇಲ್ಲ’ ಎಂದು ಸ್ಪಷ್ಟೀಕರಿಸುತ್ತ:
ಆದರೆ ಈ ವಿಚಿತ್ರ ಬೇಟೆಯಲ್ಲಿ (ಈ ಸಂದರ್ಭದಲ್ಲಿ) ಮೊದಲ ಗುಂಡು ತಗಲಬೇಕಾದ್ದು ಹುಲಿಯ ತಲೆಗಲ್ಲ. ನಿಮ್ಮ ತಲೆಗೇ! ತಲೆ… ತಲೆ…. ತಲೆ… ಮೊದಲು ತಲೆಯಲ್ಲಿರುವ ಮಿದುಳನ್ನು ಕ್ಲೀನ್ ಮಾಡಬೇಕು. ಅವರಿಗಲ್ಲ, ಆ ಪುರೋಹಿತ ವರ್ಗದವರಿಗಲ್ಲ. ನಿಮಗೆ!
– ಎಂದು ನಮಗೇ ಗುಂಡು ಹೊಡೆದರು. ಆ ಸನ್ನಿವೇಶದ ಅವರ ಆ ನಿಂತ ನಿಲುವು, ದನಿಯ ಏರಿಳಿತ, ವಿನೋದ, ವ್ಯಂಗ್ಯ, ಮಾತು ಮಾತಿನ ಒಳಹೊಕ್ಕು ಒಳಗಿನಿಂದಲೇ ಮಾತನ್ನು ಸ್ಟೋಟಿಸುತ್ತಿದ್ದ ಅವರ ಶೈಲಿ ಇಂದಿಗೂ ಕಣ್ಣಿಗೆ ಕಟ್ಟಿದಂತಿವೆ ನನಗೆ.
ಇಂಥ ಪುರೋಹಿತಶಾಹಿ ಹುಲಿಯನ್ನು ಎದುರು ಹಾಕಿಕೊಂಡೇ ಬದುಕಿದವರು ಅವರು. ಅವರ ಸಮಕಾಲೀನರಾದ ಹಳೇ ಮೈಸೂರು ಕಡೆಯ ಮಾಸ್ತಿಯವರ ಗುಂಪು, ತಲೆತಲಾಂತರದಿಂದ ತಮ್ಮ ಜನ್ಮಸಿದ್ದ ಹಕ್ಕಾದ ‘ಜ್ಞಾನ’ವನ್ನು ಈ ಶೂದ್ರ ಪಡೆಯುತ್ತಿದ್ದಾನಲ್ಲ ಎಂಬ ಕೆಟ್ಟ ಸಂಕಟದಿಂದ, ಅವರನ್ನು ನಿರ್ನಾಮ ಮಾಡಲು ಕೈಕೊಂಡ ಕುತಂತ್ರಗಳ ಇತಿಹಾಸ ಇನ್ನೂ ಬಯಲಿಗೆ ಬರಬೇಕಾಗಿದೆ. ಇವತ್ತಿಗೂ ಕೂಡ. ಅಂದರೆ ಶೂದ್ರ ಮತ್ತು ದಲಿತ ವರ್ಗ ಜಾಗೃತವಾಗಿ ಸಂಘರ್ಷಕ್ಕೆ ಅಣಿಯಾಗುತ್ತಿರುವಾಗ ಕೂಡ, ಈ ದೇಶದ ಬ್ರಾಹ್ಮಣಶಾಹಿ ತನ್ನದೇ ಆದ ಸಮುಯ ಸಾಧಕತೆಯಿಂದ ಕಾರ್ಯಪ್ರವೃತ್ತರಾಗಿರುವುದನ್ನು ಪ್ರತ್ಯಕ್ಷ ನೋಡುತ್ತಿರುವ ನಾವು. ಕುವೆಂಪು ಕಾಲದಲ್ಲಿ ಅವರು ಏಕಾಂಗಿಯಾಗಿದ್ದಾಗ, ಯಾವ ಪ್ರಮಾಣದ ಹಲ್ಲೆ ಮಾಡಿರಬಹುದೆಂಬುದನ್ನು ಊಹಿಸಿ ಮಾತ್ರ ತಿಳಿಯಬಹುದೇನೋ!
*
‘ಒಕ್ಕೂಟ’ ವಿಶೇಷಾಂಕವನ್ನು ಹೊರತಂದ ‘ಸಂಕ್ರಮಣ’ಕ್ಕೂ ಅದೊಂದು ನಿರ್ಣಾಯಕ ತಿರುವಾಗಿತ್ತು. ಅದುವರೆಗೆ ಮುಖ್ಯವಾಗಿ ‘ಸಾಹಿತ್ಯಿಕ’ ನೆಲೆಯಲ್ಲಿ ಕೆಲಸ ಮಾಡುತ್ತಿದ್ದ ಪತ್ರಿಕೆಗೆ ಈಗ ಸಾಮಾಜಿಕ, ಸಾಂಸ್ಕೃತಿಕ ಆಯಾಮ ಮೂಡಿ ಅದು ನಾಡಿನ ಇತಿಹಾಸದ ಲಯಕ್ಕೆ ಲಯ ಕೂಡಿಸಿ ತನ್ನ ಚಲನಶೀಲತೆಯನ್ನು ಜೀವಂತಿಕೆಯನ್ನು ಇಂದಿನವರೆಗೂ ಉಳಿಸಿಕೊಂಡು ಬರಲಿಕ್ಕೆ ‘ಕುವೆಂಪು’ ಎಂಬ ಹೆಸರು ಸಂಕೇತಿಸುವ ಶಕ್ತಿಯೇ ಕಾರಣವಾಗಿದೆ. ಸಂಕ್ರಮಣದ ಮೊದಲ ಹಂತದಲ್ಲಿ (೧೯೭೫ ರವರೆಗೆ) ಅದರ ಅವಿಭಾಜ್ಯ ಅಂಗವಾಗಿದ್ದ ಇಬ್ಬರು ಸಂಗಾತಿಗಳು ವಿಚಿತ್ರ ಪರಿಸ್ಥಿತಿಯಲ್ಲಿ ಪತ್ರಿಕೆಯಿಂದ ದೂರವಾದರು. (ತುರ್ತು ಪರಿಸ್ಥಿತಿಯಲ್ಲಿ ಒಬ್ಬರು: ಅದಕ್ಕೂ ಮುಂಚೆ ಇನ್ನೂಬ್ಬರು) ಆದರೆ ವ್ಯಸನದ ಸಂಗತಿ ಎಂದರೆ ಒಬ್ಬರು ಗಿರಡ್ಡಿ ಗೋವಿಂದಾಚಾರ್ಯರಾಗಿ, ಇನ್ನೂಬ್ಬರು ಪಟ್ಟಣಶೆಟ್ಟಿ ಸಿದ್ದಲಿಂಗಭಟ್ಟಾರಾಗಿ ಇವತ್ತಿಗೂ ತಮ್ಮ ತಮ್ಮ ನೆಲೆಯಲ್ಲಿ ಪುರೋಹಿತಶಾಹಿಯ ಕೈಂಕರ್ಯವನ್ನು ವಹಿಸಿಕೊಂಡು ‘ಬದುಕು’ ಮಾಡುತ್ತಿರುವುದು.
ಈ ಮಾತು ಹೇಳಲು ಕಾರಣವಿದೆ.
ಇತ್ತೀಚಿಗೆ ಧಾರವಾಡದ ‘ಬಸವರಾಜ ಕಟ್ಟೀಮನಿ ವೇದಿಕೆ’ ಕುವೆಂಪು ಬಗ್ಗೆ ಒಂದು ಸಂವಾದ ಕಾರ್ಯಕ್ರಮ ಏರ್ಪಡಿಸಿದಾಗ ಅದರಲ್ಲಿ ಪಾಲುಗೊಂಡು ವಿಮರ್ಶಕ ಕೀರ್ತಿನಾಥ ಕುರ್ತುಕೋಟಿಯವರು ತಮ್ಮ ಯಥಾಪ್ರಕಾರದ ಹಳೇ ರಾಗ ತೆಗೆದು ಕುವೆಂಪು ಕಾವ್ಯ ಕಾವ್ಯವೇ ಅಲ್ಲ ಎಂಬ ಅರ್ಥದಲ್ಲಿ ಮಾತಾಡಿದರೆ. ಅದೇ ಧರ್ತಿಯಲ್ಲಿ ‘ತಾರಮ್ಮಯ್ಯ’ ಹಾಡಿದ ಗಿರಡ್ಡಿಯವರು ‘ಹಳೆ ಮೈಸೂರು ಕಡೆಗೆ ಕುವೆಂಪು ಹೆಸರಿನಲ್ಲಿ ಭಜನೆ ಮಾಡುವ ಹಾಗೆ ನಮ್ಮ ಕಡೆ ಮಾಡುವುದಿಲ್ಲ” ಎಂದು ಅಭಿಪ್ರಾಯಪಟ್ಟರು.
ಖರೇ ಹೇಳಬೇಕೆಂದರೆ ಇವರಿಬ್ಬರೂ ಬೇಂದ್ರೆ – ಭಜಾನಾ – ಮಂಡಳಿಯ ಅಜೀವ ಸದಸ್ಯರೇ. ‘ಮಲಬದ್ದತೆ’ಯ ಹಾಗೆ ‘ಕವಿಬದ್ದತೆ’ ಎಂಬ ರೋಗ ಪೀಡಿತರಾದ ಈ ದಾಸ ವಿಮರ್ಶಕರ ಒಂದು ಪರಂಪರೆಯೇ ಇದೆ. ಇವರಲ್ಲಿ ಒಬ್ಬರು “ಬೇಂದ್ರೆಯ ಒಂದು ಕೆಟ್ಟ ಪದ್ಯ ಕೂಡ ಉಳಿದ ಯಾವುದೇ ಕವಿಯ ಶ್ರೇಷ್ಠ ಪದ್ಯಕ್ಕಿಂತ ಚೆನ್ನಾಗಿರುತ್ತದೆ” ಎಂದು ಸಭೆಯೊಂದರಲ್ಲಿ ಉವಾಚ ಮಾಡಿದರೆಂಬ ಸುದ್ದಿ ಇದೆ. ನವೋದಯ ಕಾಲದಲ್ಲಂತೂ ‘ಬೇಂದ್ರೆ ಹೆಚ್ಚೊ ಕುವೆಂಪು ಹೆಚ್ಚೊ’ ಎಂಬ ದೊಡ್ಡ ಜಗಳವೇ ನಡೆದು ಅನಕೃ ಅವರು ‘ಎರಡು ಕಣ್ಣುಗಳಲ್ಲಿ ಯಾವ ಕಣ್ಣು ಹೆಚ್ಚು ಅಂತ ಹೇಳುತ್ತಿರಿ?” ಅಂತ ಬುದ್ದಿ ಹೇಳಿ ಕೊನೆಗೆ ಒಬ್ಬರು ಮಹಾಕವಿ ಎಂದೂ ಇನ್ನೊಬ್ಬರು ವರಕವಿ ಎಂದೂ ರಾಜಿ ಮಾಡಿಕೊಂಡ ಪ್ರಸಂಗ ನಮಗೆ ಗೊತ್ತು. ಆದರೂ ಕುವೆಂಪು ಪೂರ್ಣ ಪ್ರಮಾಣದ ಜ್ಞಾನಪೀಠ ಪ್ರಶಸ್ತಿ ಬಂತಲ್ಲಾ ಎಂಬ ಕೊರಗು ಮಾತ್ರ ‘ಸಮರಸವೇ ಜೀವನ’ದ ಕವಿಗೆ ಮಾತ್ರ ಕೊನೆಯವರೆಗೂ ಕಾಡುತ್ತಿತ್ತೆಂದು ಬಲ್ಲವರು ಹೇಳುತ್ತಾರೆ.!
ಇಷ್ಟು ಮಾತ್ರ ನಿಜ. ‘ಕುವೆಂಪು’ ಅಂದರೆ ತಮ್ಮ ವ್ಯಕ್ತಿತ್ವದ, ತಮ್ಮ ಬದುಕಿನ ಒಂದು ಭಾಗವೇ ಎಂದು ತಿಳಿದ ಬೃಹತ್ ಜನಸಮುದಾಯವಿದೆ. ಅದು ಆ ಚೇತನದ ಸಮಷ್ಟಿ ವ್ಯಕ್ತಿತ್ವದ ಫಲಶ್ರುತಿ ಅಷ್ಟೆ. ಇಂತ ಕೃತಜ್ಞ ಜನಸಮೂಹ ಇಂದು ವಿಶ್ವವಿದ್ಯಾಲಯಗಳಿಗೆ, ಸಂಘ – ಸಂಸ್ಥೆಗಳಿಗೆ, ನಗರ ಪ್ರದೇಶಗಳಿಗೆ, ಊರು ಕೇರಿಗಳಿಗೆ ಕುವೆಂಪು ಹೆಸರಿಟ್ಟು ಆ ಚೈತನ್ಯಕ್ಕೆ ನಿರಂತರ ವರ್ತಮಾನದ ಧೀಕ್ಷೆ ಕೊಟ್ಟಿರುವುದು ಸಹಜ. ಕುವೆಂಪು ತಾವೂ ಬೆಳೆದರು: ಉಳಿದವರನ್ನೂ ಬೆಳೆಸಿದರು: ಬೆಳಸುವ ಪರಿಸರ ನಿರ್ಮಿಸಿದರು: ಸಾಂಸ್ಕೃತಿಕವಾಗಿ ಮುಖ್ಯರಾದರು. ಬೇಂದ್ರೆ ಮುಂತಾದವರ ಬಗ್ಗೆ ಹೀಗೆ ಹೇಳಲಿಕ್ಕಾಗದು.
ಒಬ್ಬ ವ್ಯಕ್ತಿ ಸಂಸ್ಥೆಯಾಗಿ ಬೆಳೆದುನಿಂತಾಗ ಅವನನ್ನು ತಮ್ಮ ಸ್ವಾರ್ಥಕ್ಕಾಗಿ ವೈಭವೀಕರಿಸುವ ಒಂದು ಪಂಗಡ ನಿರ್ಮಾಣ ಆಗಿಯೇ ಆಗುತ್ತದೆ. ಕುವೆಂಪು ಅವರಿಗೂ ಇದರ ಅರಿವಿತ್ತು. ತೇಜಸ್ವಿ ಅವರಿಗೆ ಯಾರೋ ಈ ಬಗ್ಗೆ ಕೇಳಿ ವಿವಂಚನೆ ವ್ಯಕ್ತ ಪಡಿಸಿದಾಗ ಅವರು “ಅಯ್ಯೋ! ಇವರನ್ನ ರಿಪೇರಿ ಮಾಡಲಿಕ್ಕೆ ನಮ್ಮಪ್ಪನಿಗೆ ಸಾಧ್ಯವಾಗಲಿಲ್ಲ. ನನ್ನಿಂದೇನು ಆದೀತು? “ಅಂತ ಕೈಝಾಡಿಸಿ, ಕ್ಯಾಮರಾ ಬಗಲಿಗೇರಿಸಿ ಮೀನು ಹಿಡಿಯಲು ಜೀಪನ್ನೇರಿ ಹೊರಟರಂತೆ.
*
ಕುವೆಂಪು ಹುಟ್ಟೂರಾದ ಕುಪ್ಪಳ್ಳಿಯಲ್ಲಿ ತಾಯಿ ಸಹ್ಯಾದ್ರಿಯ ಮಡಿಲಲ್ಲಿ. ಲಯವಾಗುತ್ತಿದ್ದ ಗಳಿಗೆಯಲ್ಲಿ ದೂರದರ್ಶನ ಬಿತ್ತರಿಸಿದ ‘ದೋಣಿ ಸಾಗಲಿ’ ಕವನದ ಕೊನೆಯ ಚರಣ:
ನಿನ್ನೆ ನಿನ್ನೆಗೆ ಇಂದು ಇಂದಿಗೆ
ಇರಲಿ ನಾಳೆಯ ನಾಳೆಗೆ …
ಕುವೆಂಪು ಮರಣ ಯಾತ್ರೆಯ ನಿರಂತರ ಬದುಕಿನ ಹಾದಿಗೆ ಹಾಸಿದ ಹಡದಿಯಾಗಿತ್ತು … ಆ ಲಯಕ್ಕೆ ಜೋಕಾಲಿಯಾಗಿ ನಾನು ಮೌನವಾಗಿ ಮಿಡಿಯುತ್ತಿದ್ದೆ:
ದೋಣಿ ಸಾಗಲಿ ಮುಂದೆ ಹೋಗಲಿ|
ತೆರೆಯ ಮೇಗಡೆ ಬೀಳುತ್ತೇಳುತ ….
-೧೯೯೪
 ನಿತ್ಯ ವರ್ತಮಾನ: ವ್ಯಕ್ತಿ: ೨. ಶಂಕರ ಮೊಕಾಶಿ: ‘ಹೇ ಜವಾಹರ ನಂದಿನಿ!’
೧೯೭೬ ಇನ್ನೂ ಎಮರ್ಜೆನ್ಸಿ ಜಾರಿಯಲ್ಲಿತ್ತು. ನಾನು ಬರೆದು ಪ್ರಕಟಿಸಿದ ‘ಬುರುಡೀಬಾಬಾನ ವಸ್ತ್ರಾಪಹರಣ ಪವಾಡ’ ಎಂಬ ಬೀದಿ ನಾಟಕದ ಒಂದು ದೃಶ್ಯವಿದು. ಪಾತ್ರಗಳು: ಬಾಬಾ, ಅಂಬಾಪುತ್ರ ಮತ್ತು ಮಳ್ಳ ಕಾಶೀಮ ಬಾಬಾ ಅಂಬಾಪುತ್ರನಿಗೆ ಪೈಶಾಚಿಕ ಶೈಲಿಯಲ್ಲಿ ಓದಲು ಹೇಳುತ್ತೇನೆ.
ಬಾಬಾ: ನಾ ನಾ ನಾ ಆನಾ ಜಾನಾ ಖಾನ …..
ಕೂ ಕೂ ಕೂ ಹೈಕೂ ಮೈಕೂ ಬೈಕೂ
ತಂ ತಂ ತಂ ಬಂಬಂ ಬಂಬಂ ಕಂಬಂ …..
ಮಕಾ: ಆಹಾ, ಎಂಥ ಕಾವ್ಯವಿದು! ಓ, ಎಂಥಾ ನಾದವಿದು! ಪಿಶಾಚಿ ಕವನದಲ್ಲಿ ಒಟ್ಟು ಹದಿನಾಲ್ಕು ಅರ್ಥದ ಪದರುಗಳಿವೆ. ಒಂದನೇ ಪದರು: ಈ ನಶ್ವರ ಜಗತ್ತಿನ ತುಂಬಾ ಬಾಬಾ ತುಂಬಿದ್ದಾನೆ. ಎರಡನೇ ಪದರು: ಶಬ್ದ ಬ್ರಹ್ಮನ ಅರ್ಥ ಗುಮ್ಮಟದಲ್ಲಿ ನಾದ ವಿಷ್ಣು ಪವಡಿಸಿದ್ದಾನೆ. ಮೂರನೇ ಪದ …..
*
ಅಂದಿನ ಸಾಹಿತ್ಯಿಕ ಸನ್ನಿವೇಶ ಗೊತ್ತಿದ್ದವರಿಗೆಲ್ಲ ಯಾರು ಯಾರು ಅಂತ ಹೇಳಬೇಕಾಗಿಲ್ಲ … ಶಂಕರ ಮೊಕಾಶಿ ಪುಣೇಕರ ಅವರಿಗೆ ಅವರ ಸರೀಕರೆಲ್ಲ ‘ಮಳ್ಳಕಾಶಿ’ ಅಂತಲೇ ಕರೆಯುತ್ತಿದ್ದರು. ನನ್ನ ಅವರ ನಡುವೆ ಒಂದು ತಲೆಮಾರಿನ, ಅಂದರೆ ೨೦-೨೧ ವರ್ಷಗಳ ನಂತರ. ಎಪ್ಪತ್ತರ ದಶಕದ ಪ್ರಾರಂಭದಲ್ಲಿ ಧಾರವಾಡದ ಕರ್ನಾಟಕ ಯೂನಿವರ್ಸಿಟಿಯ ಇಂಗ್ಲೀಷ್ ವಿಭಾಗದಲ್ಲಿ ನಾವಿಬ್ಬರೂ ಕಲೀಗರು: ಧಾರವಾಡದ ಸಂಸ್ಕೃತಿಗೆ ಅನುಗುಣವಾಗಿ ನಾವೆಲ್ಲ ಬಹಳ ಪ್ರೀತಿಯಿಂದ ಜಗಳವಾಡುತ್ತಿದ್ದೆವು.
ಮೊಕಾಸಿ: ‘ಗಂಗವ್ವ – ಗಂಗಾಮಾಯಿ’ ಯಂಥ ಅದ್ಭುತ ಕಾದಂಬರಿ ಬರೆದ ಅನನ್ಯ ವ್ಯಕ್ತಿತ್ವದ ಲೇಖಕ. ಸಾಹಿತ್ಯದ ಎಲ್ಲ ಪ್ರಕಾರಗಳಲ್ಲಿ. ಬರಿ ಕೈಯನ್ನಲ್ಲ. ಮೈಯನ್ನೇ ಆಡಿಸಿದವರು. ಇಂಗ್ಲೀಷನಲ್ಲೂ ಬರೆದಿದ್ದಾರೆ. ಎಲ್ಲ ವಲಯದಲ್ಲೂ ವಿವಾದಾಸ್ಪದ. ಕಾಂಟ್ರವರ್ಸಿಯಲ್ ಮನುಷ್ಯ. ಉತ್ತರ ಕರ್ನಾಟಕದ ಸಹಜವಾದ ಜವಾರಿ ಕನ್ನಡ, ಸನ್ನಿವೇಶಗಳ ಸಂಕೀರ್ಣ ಶಿಲ್ಪ, ಪಾತ್ರಗಳ ಅದ್ಬುತ ಬೆಳವಣಿಗೆ, ತಲ್ಲಣಗಳ ಸಂವೇದನಾಶೀಲ ಅಭಿವ್ಯಕ್ತಿ- ಇವೆಲ್ಲ ಮೊಕಾಶಿಯವರ ಹೆಚ್ಚುಗಾರಿಕೆ.
*
ಮೈ ತುಂಬ ಪ್ರೀತಿ ತುಂಬಿದ ಜೀವ ಮೊಕಾಶಿಯವರು. ಅವರ ಓರಗೆಯವರಾದ ಕಣವಿ, ಅಮುರ ಕುರ್ತುಕೋಟಿ. ಚಿತ್ತಾಲ, ಶಾಂತಿನಾಥ ಮುಂತಾದವರು ಸೂಕ್ಷ ಚರ್ಮದವರು: ಮಾತು ಸ್ವಲ್ಪ ಏರು ಪೇರಾದರೂ ಚಾಳಿ ಟೂ ಬಿಡುತ್ತಿದ್ದ ಸಂವೇದಾನಾಶೀಲರು. ಆದರೆ ಮೊಕಾಶಿ ಒಂದು ಅಪರೂಪದ ಅಪವಾದ: ಬೇಂದ್ರೆಯವರ ಹಾಗೆ, ಪ್ರೀತಿಗೂ ಸೈ ಜಗಳಕ್ಕೂ ಸೈ.
ಅವರು ನನ್ನ ಚೇಂಬರಿನ ಬಾಗಿಲು ತಟ್ಟಿ ಒಳ ನುಗ್ಗಿದಾಗ ನಾನು ಸ್ವಾಗತಿಸುತ್ತಿದ್ದುದು, ಜೈ ಇಂದಿರಾ ಗಾಂಧಿ, ಜೈ ಸಾಯಿಬಾಬಾ ಎಂಬ ಘೋಷಣೆಯೊಂದಿಗೆ, ಅವರಿಬ್ಬರೂ ಪರಸ್ಪರರ ಅವತಾರಗಳೇ ಎಂದು ಅವರು ಗಾಢವಾಗಿ ನಂಬಿದ್ದರು.
ಮೊಕಾಶಿ ಉವಾಚ: ‘ಇಂದಿರಾ ಗಾಂಧಿ ಜಗತ್ತಿನ ವಿಭೂತಿಗಳಲ್ಲಿ ಒಬ್ಬರು. ಗೆದ್ದರೂ ಸರಿ, ಸೋತರು ಸರಿ, ಅವರಿಂದಲೇ ಭಾರತದ ಮುಕ್ತಿ. ಅವರಿಗೊಂದು ತತ್ವಜ್ಞಾನ ಇದೆ …. ಮಾರ್ಕ್ಸ – ಲೆನಿನ್ – ಮಾವೊಗಳು ಮೂರ್ಖರು. ನಿಮ್ಮ ರಾಮಮನೋಹರ ಲೋಹಿಯಾ ಅಂತೂ ಮಹಾ ಹುಚ್ಚ ….’
ತಮ್ಮ ಇಂದಿರಾ – ನಿಷ್ಠೆಯನ್ನು ಅವರು ತೋರಿಸಲು ೧೯೭೪ರಲ್ಲಿ ‘ಜನತರಾಗ ಇಂದಿರಾ’ ಎಂಬ ರಾಗವನ್ನೇ ಸಂಯೋಜಿಸಿದರು! ಹೇ ಜವಾಹರ ನಂದಿನಿ! ಇಂದಿರಾ ಪ್ರಿಯದರ್ಶಿನಿ / / ದೀನ ದಲಿತೋಂಕೆ ಸಹಾರೆ / ಹೀನ ದುಃಖಿಯೋಂಕೇ ತೂ ಪ್ಯಾರೆ / / – ಎಂದು ಅರೋಹಣಗೊಳ್ಳುವ ಈ ರಾಗವನ್ನು ಮೊಟ್ಟಮೊದಲು ಅವರು ಹಾಡಿ ತೋರಿಸಿದ್ದು ಒಂದು ಹರಿಜನ ಕೇರಿಯಲ್ಲಿ. ಅವರ ಪ್ರಕಾರ ಈ ರಾಗ ಹಾಡಹಾಡುತ್ತಲೇ ಅನೇಕ ಚಿಕ್ಕ ಪುಟ್ಟ ರಾಗಿಣಿಗಳನ್ನೂ ಹುಟ್ಟಿಸಬಹುದು: ಇಂದಿರಾ ಕಲ್ಯಾಣ, ಇಂದಿರಾ ಜೀ, ಇಂದಿರಾ ಕಲಾವತಿ, ಇಂದಿರಾ ಬಲಾವಲ ಇತ್ಯಾದಿ.
ಇಂದಿರಾ ಗಾಂಧಿಯವರಿಗೆ ನಮ್ಮ ಮೊಕಾಶಿಯವರು ೧೫ ದಿನಕ್ಕೊಮ್ಮೆ ಕಾರ್ಡು ಬರೆಯುತ್ತಿದ್ದರಂತೆ. ಇಂದಿರಾ ಅನುಷ್ಠಾನಗೊಳಿಸಿದ ಅನೇಕ ಯೋಜನೆಗಳಿಗೆ ಈ ಕಾರ್ಡುಗಳೇ ಸ್ಪೂರ್ತಿ ಅಂತ ಅವರು ನಂಬಿದ್ದರು ‘ಕಾರ್ಡು ತಲುಪಿದ ಬಗ್ಗೆ ಏನಾದರೂ ಆಕ್ನಾಲೆಜ್ಮೆಂಟ್ ಬಂತೇ?’ – ನಾನು ಕಿಡಿಗೇಡಿ ಪ್ರಶ್ನೆ ಕೇಳಿದರೆ ಮೊಕಾಶಿ ತಮ್ಮ ಅಡ್ವಾಣಿ ಸ್ಟೈಲಿನ ಮೀಸೆಯಲ್ಲಿ ನಗುತ್ತಿದ್ದರು…. ಈ ಇಂದಿರಾ ಪ್ರಿಯನ ಜೀವನದ ಆಸೆ ಒಂದೇ ಒಂದಿತ್ತು: ಇಂದಿರಾಗಾಂಧಿ ಒಮ್ಮೆ ತಮ್ಮ ಮನೆಗೆ ಬಂದು ಊಟ ಮಾಡಬೇಕು, ಎಂದು (ವಿವರಗಳಿಗಾಗಿ: ಲಂಕೇಶ ಪತ್ರಿಕೆ ೧೧ -೪- ೧೯೮೨).
*
ಧಾರವಾಡದ ಮಾಳಮಡ್ಡಿಯಲ್ಲಿ ಮೊಕಾಶಿಯವರ ಮನೆ. ಅದಕ್ಕೆ ‘ಪುಣೇಕರ ಬಂಗಲೋ’ ಅಂತ ಹೆಸರು ‘ಬಂಗಲೆ’ ಅಂದರೆ ಅವರಿಗೆ ಸಿಟ್ಟು ‘ಬಂಗಲೋ’ ಎಂದೇ ಕರೆಯಬೇಕು. ಒಳಗೆ ಗೋಡೆಯ ಮೇಲೆ ಆಳೆತ್ತರದ ಸಾಯಿಬಾಬಾ ಪೋಟೋ ಜಗತ್ ಪ್ರಸಿದ್ದ ಬಾಬಾ ಭಕ್ತರಾಗಿದ್ದ ಬೇಂದ್ರೆ – ಗೋಕಾಕ್ – ರಾಜರತ್ನಂ – ಕಸ್ತೂರಿ – ಧಾರವಾಡಕರ ಮುಂತಾದವರು ಬಾಬಾನನ್ನು ಸ್ವಂತಕ್ಕಾಗಿ ಬಳಸಿಕೊಂಡುವರು. ಆದರೆ ಮೊಕಾಶಿ ಮಾತ್ರ ಸಾಯಿಬಾಬಾ ಎಂಬ ಶೂದ್ರ ಭಾರತದಲ್ಲಿ ಅವತರಿಸಿ ಬಂದದ್ದೇ ನಮ್ಮೆಲ್ಲರ ಉದ್ಧಾರಕ್ಕೆ ಎಂದು ನಂಬಿದವರು.
ಈ ಬಾಬಾನ ಮೇಲೆ ಅವನ ಶಿಷ್ಯನೊಬ್ಬ ಅಟ್ಯಾಕ್ ಮಾಡಿದ ಪ್ರಸಂಗ ನಿಮಗೆ ನೆನಪಿರಬೇಕು. ಆಗ ‘ಚಂಪಾ ಕಾಲಂ’ ನಲ್ಲಿ ದಾಖಲೆಯಾದ ಡೈಲಾಗಿದು. (ಸಂಕ್ರಮಣ ೩೦: ಮೇ ೧೯೯೮).
ನಾನು: ಮೊಕಾಶಿಯವರೇ, ಪವಾಡ ಪುರುಷನೂ ಪರಮಾತ್ಮನ ಅವತಾರವೊ ಆದ ನಿಮ್ಮ ಬಾಬಾನನ್ನು ಅವನ ಶಿಷ್ಯನೊಬ್ಬ ಅಟ್ಯಾಕ್ ಮಾಡಿದಾಗ ಬಾಬಾ ತನ್ನ ಬಂಗಲೆಯ ನೆಲಮನೆಯಲ್ಲಿ ಅಡಗಿಕೊಂಡನಂತಲ್ಲ! ಅದು ಹೇಗೆ?
ಮೊಕಾಶಿ: ಮಾನವ ರೂಪವನ್ನು ಧರಿಸಿ ಭಗವಂತನು ಅವತರಿಸಿದಾಗ ಅವನು ಮಾನವರಂತೆಯೆ ವರ್ತಿಸಬೇಕಾಗುತ್ತದೆ.
ನಾನು: ನಾವೆಲ್ಲ ಧಾರವಾಡದಲ್ಲಿ ಬಾಬಾನಿಗೆ ಘೇರಾವೂ ಮಾಡಿ. ಓಡಿಸಿ ನಂತರ ಅವನ ಭಾವಚಿತ್ರಕ್ಕೆ ಚಪ್ಪಲಿ ಹಾರಹಾಕಿ ಮೆರವಣಿಗೆ ಮಾಡಿದೆವಲ್ಲ ನಮಗೇಕೆ ಅವನು ಶಾಪ ಕೊಡಲಿಲ್ಲ?
ಮೊಕಾಶಿ: ದೇವರ ಮಹಿಮೆ ಲೋಕಕ್ಕೆ ತಿಳಿಯುವುದು ರಾಕ್ಷಸರ ಮೂಲಕವೇ ತನಗೆ ಸರಿಯಾದ ಪ್ರಚಾರ ಸಿಗಲಿ ಎಂದು ಬಾಬಾನೇ ಸ್ವತಃ ನಿನ್ನಂಥ ದುಷ್ಟರನ್ನು ಈ ಭೂಮಿಯ ಮೇಲೆ ಹುಟ್ಟಿಸಿದ್ದಾನೆ!
*
ಪುರೋಹಿತಶಾಹಿಯ ವಿರುದ್ಧ ಶೂದ್ರ ಮತ್ತು ದಲಿತ ಶಕ್ತಿ ಒಂದಾಗಿ ಸೆಡ್ಡು ಹೊಡೆದ ಸಂದರ್ಭ: ೧೯೭೪ರಲ್ಲಿ ‘ಒಕ್ಕೂಟ’ ದ ರಚನೆ. (‘ಒಕ್ಕೂಟ’ ಕುರಿತು ನಿರಂಜನ ಕಟುವಾಗಿ ಟೀಕೆ ಮಾಡಿದ್ದರು.) ಆಗ ಮೊಕಾಶಿಯವರು ನಮ್ಮ ತೇಜಸ್ವಿಯವರ ‘ಆಸ್ತಿ’ ಯ ಬಗ್ಗೆ ಒಂದು ವಿಡಂಬನ ಕವನ ಬರೆದಿದ್ದರು. ತೇಜಸ್ವಿ ಆಗ ಸಿಟ್ಟಿನ ಮೂರ್ತಿ: ಈಗಿನಂತೆ ಸಂತರಾಗಿರಲಿಲ್ಲ. ‘ಮೊಕಾಶಿಯ ಹಲ್ಲು ಮುರಿಯುತ್ತೇನೆ “- ಅಂತ ಘೋಷಿಸಿದರು. ಮತ್ತೊಮ್ಮೆ ಕನ್ನಡದ ನೆಲದಲ್ಲಿ, ೨೦ನೆಯ ಶತಮಾನದಲ್ಲಿ, ಹರಿಹರ – ರಾಘವಾಂಕರ ಪ್ರಸಂಗವನ್ನು ಕಣ್ಣಾರೆ ಕಾಣುವ ಸಂಭ್ರಮ ನಮಗೆಲ್ಲ. ಆದರೆ, ‘ಯಾರೋ ನನಗೆ ತಪ್ಪು ಮಾಹಿತಿ ಕೊಟ್ಟಿದ್ದರು’ ಮೊಕಾಶಿ ರಣರಂಗದಿಂದ ಓಡಿಹೋದರು. ಆಗ ನಾನು, ‘ಆಂದೋಲನ’ ದಲ್ಲಿ ಮೊಕಾಶಿ ದಂತ ಕತೆ’ ಅಂತ ಲೇಖನ ಬರೆದೆ. ಹೋಟೆಲ್ ಧಾರವಾಡದಲ್ಲಿ ನನ್ನ ಟೈ ಜಗ್ಗಿ ಎಳೆದು, ಮೊಕಾಶಿ ಹಲ್ಲು ಮಸೆಯುತ್ತ ‘ಚಂಪಾ, ನಿನ್ನ ಮೇಲೂ ಒಂದು ಪದ್ಯ ರೆಡಿ ಆಗುತ್ತಿದೆ’ ಅಂತ ವಾರ್ನಿಂಗ್ ಕೊಟ್ಟರು. ನಾನು ಮಾತ್ರ ‘ಪದ್ಯಕ್ಕೆ ಪದ್ಯದಲ್ಲಿಯೇ ಉತ್ತರಿಸುವೆ’ ಅಂತ ಮರುಸವಾಲು ಹಾಕಿದೆನು.
*
ಮೊಕಾಶಿಯವರದು ಅನೇಕ ಜ್ಞಾನ ವಲಯಗಳಲ್ಲಿ ತಲಸ್ಪರ್ಶಿಯಾದ ಪಾಂಡಿತ್ಯ ಸಂಗೀತ, ಕಲೆ, ಭಾಷಾಶಾಸ್ತ್ರ, ರಾಜಕೀಯ, ಇತಿಹಾಸ, ಮಾನವಶಾಸ್ತ್ರ … ಒಂದೇ ಎರಡೇ ಅವರ ಆಸಕ್ತಿ ಕೇಂದ್ರಗಳು? …… ಎಲ್ಲದರಲ್ಲೂ ಅವರದೇ ಛಾಪು. ಗೆಳೆಯರೆಲ್ಲ ನವ್ಯರಾಗಿಯೋ, ಸಮನ್ವಯಿಗಳಾಗಿಯೋ ಮರೆಯುತ್ತಿದ್ದ ಆ ಕಾಲದಲ್ಲಿ ಮೊಕಾಶಿ ಒಬ್ಬ ಭಿನ್ನಮತೀಯರು. ನವ್ಯದ ಸಿದ್ದಾಂತ, ಪರಿಕಲ್ಪನೆ, ಹಾವ – ಭಾವ. ವೇಷ ಭೂಷ ಅವರಿಗೆ ಎಂದೂ ಆಗಿಬರಲಿಲ್ಲ. ನಮ್ಮಂಥ ಮರಿ ಕವಿಗಳನ್ನಂತೂ ಅವರು ನವ್ಯದ ಶನಿ – ಸಂತಾನ ಎಂದೇ ಕರೆಯುತ್ತಿದ್ದರು. (ಮುಂದೊಂದು ದಿನ ದೂರದರ್ಶನಕ್ಕಾಗಿ ನಾನೇ ಅವರ ಸಂದರ್ಶನ ಮಾಡುವಾಗ ಇವೆಲ್ಲ ವಿಷಯ ಬಂದವು.)
*
ಮೇ ೯. ೧೯೯೮. ಅವರಿಗೆ ಎಪ್ಪತ್ತೊಂದು ತುಂಬಿದ ದಿನ, ನಾನು ಅವರನ್ನು ಅಭಿನಂದಿಸಿ ಬರೆದ ಪತ್ರದ ಕೆಲವು ಸಾಲುಗಳಿವು: ‘ಕುವೆಂಪು – ಬೇಂದ್ರೆ ನಂತರದ ಪೀಳಿಗೆಯ ಲೇಖಕರಲ್ಲಿ ನಿಮ್ಮ ಸ್ಥಾನ ಅನನ್ಯವಾದುದು. ನವ್ಯದ ಕ್ಲೀಷೆಗಳ ಭರಾಟೆಗೆ ಎದುರಾಗಿ ನೀವು ಏಕಾಂಗಿಯಾಗಿ ನಿಂತದ್ದು ಮತ್ತು ಹೋರಾಡಿದ್ದರ ಹಿಂದೆ ನಿಮಗಿದ್ದ ಬಲವೆಂದರೆ: ನಂಬಿದ್ದರ ಬಗ್ಗೆ ನಿಮಗಿದ್ದ ನಿಷ್ಠೆ ಮತ್ತು ‘ಜನಪ್ರಿಯತೆ’ ಗೆ ವಿಮುಖವಾಗಿ ನಿಲ್ಲಬಲ್ಲ ಹಟಮಾರಿತನ…. ನಿಮ್ಮೊಂದಿಗೆ ಅನೇಕ ಸಲ ಜಗಳಾಡಿದ್ದೇನೆ ಅವೆಲ್ಲ ಸೈದ್ದಾಂತಿಕ ನೀತಿಯ ಜಗಳಗಳು. ಆದರೆ ನಿಮ್ಮ ವಾರಿಗೆಯವರಲ್ಲಿ ನನಗೆ ನಿಮ್ಮ ಬಗ್ಗೆ ಇರುವಷ್ಟು ಪ್ರೀತಿ – (ಮತ್ತು ಅದರಿಂದಾಗಿ ಗೌರವ) – ಉಳಿದವರ ಬಗ್ಗೆ ಇಲ್ಲ. ಅದಕ್ಕೆ ಬಹುಶಃ ನಿಮ್ಮ ಪಾರದರ್ಶಕ ಸ್ವಭಾವ ಮತ್ತು ಮಗುವಿನ ಮುಗ್ಧತೆ ಕಾರಣವೆಂದು ಅನಿಸುತ್ತದೆ. ಇಂಥದೇ ಗುಣವನ್ನು ನಾನು ಬೇಂದ್ರೆ ಅವರಲ್ಲಿಯೂ ಕಂಡಿದ್ದೆ. ಕೊನೆಗೂ ನೆನಪಿನಲ್ಲಿ ಉಳಿಯುವುದು: ನಮ್ಮ ಸಿದ್ದಾಂತ ಮೂಲವಾದ ಮತ್ತು ಜಾತಿ ಮೂಲವಾದ ಪೂರ್ವಗ್ರಹಗಳಿಗಿಂತ ಈ ಬಗೆಯ ಕರುಳ ಸಂಬಂಧಗಳೇ ಅಲ್ಲವೇ?’
*
ಮುಂದೆ ಮೇ ೧೧ ರಂದು ಧಾರವಾಡಕ್ಕೆ ಹೋದಾಗ ಪುಣೇಕರ ಬಂಗಲೋಕ್ಕೆ ಹೋಗಿದ್ದೆ. (ಜೊತೆಗಿದ್ದವರು ಕಮಲಾ ಹೆಮ್ಮಿಗೆ ಮತ್ತು ಕನ್ನಡ – ಸಂಸ್ಕೃತಿ ಇಲಾಖೆಯ ಹಿರೇಗೌಡರು.) ಮೊಕಾಶಿಯವರ ಬುಲ್ಗಾನಿನ್ ಗಡ್ಡ ನೋಡಿ, ‘ಇದು ಯಾವಾಗಿನಿಂದ?’ ಅಂದೆ: ಮೊಕಾಶಿ ನಕ್ಕರು: ‘ಇದು ಬುಲ್ಗಾನಿನ್ – ಗುಜ್ರಾಲ್ – ತೇಜಸ್ವಿ ಗಡ್ಡ. ಈ ಗಡ್ಡ ಬಿಟ್ಟವರೆಲ್ಲಾ ಫೆಲ್ಯೂಆರ್ಸ್ ಆಗಿದ್ದಾರೆ!’ ನಾವೆಲ್ಲಾ ನಕ್ಕೆವು. ಪುಣೇಕರ ಬಂಗಲೋ ಕೂಡ ನಸುನಕ್ಕಿತು. ಅಂಗಳದ ಮಾಳಮಡ್ಡಿಯ ಮಾಮರಗಳಲ್ಲಿ ಧಾರವಾಡದ ಕೋಗಿಲೆಗಳು ಹಾಡುತ್ತಿದ್ದವು.
*
ಬಾಳ ಸಂಗಾತಿಯನ್ನು ಕಳಕೊಂಡ ಮೊಕಾಶಿ ಈಗ ಹಣ್ಣಾಗಿದ್ದಾರೆ. ಮುಂಬೈಯಲ್ಲಿ ನೆಲೆಸಿದ್ದಾರೆ. ಅವರು ನಂಬಿರುವ ಬಾಬಾ ಅವರನ್ನು ಚೆಂದಾಗಿ ಇಟ್ಟಿರಲಿ.
-೨೦೦೩
 ನಿತ್ಯ ವರ್ತಮಾನ: ವ್ಯಕ್ತಿ: ೩. ಬೆಸಗರಹಳ್ಳಿ: ಅಣ್ಣ ಅಂದರೆ ರಾಮಣ್ಣ!
ಉತ್ತರ ಕರ್ನಾಟಕದ ಧಾರವಾಡದ ನನಗೂ ದಕ್ಷಿಣ ಕರ್ನಾಟಕದ ಮಂಡ್ಯಕ್ಕೂ ಕೆ. ವಿ. ಶಂಕರಗೌಡರ ಕಾಲದಿಂದಲೂ ಬಿಡಿಸಲಾಗದ ನಂಟು. ಆ ನಮೂನೆಯ ಕರುಳ ಸಂಬಂಧ ಮೈಸೂರು, ಬೆಂಗಳೂರುಗಳಂಥ ‘ನಗರ’ಗಳೊಂದಿಗೆ ಚಿಗುರಲು ಸಾಧ್ಯವೇ ಇಲ್ಲವೇನೋ ಎಂದು ನನ್ನ ಅನಿಸಿಕೆ. ನಾಡು ಕಂಡ ಕ್ರಾಂತಿಕಾರಿ ಶಿಕ್ಷಣ ಸಚಿವರು ಶಂಕರಗೌಡರು. ಗೋಕಾಕ ಚಳುವಳಿ ಕಾಲಕ್ಕೆ ಧಾರವಾಡದ ‘ಕನ್ನಡ ಕ್ರಿಯಾ ಸಮಿತಿ’ ಗೆ ರಾಜ್ಯ ಮಟ್ಟದ ವ್ಯಾಪ್ತಿಯನ್ನು ಕೊಡಬೇಕಾಗಿ ಬಂದಾಗ ಮಂಡ್ಯದಲ್ಲಿಯೇ ಸಮಾವೇಶವಾಯಿತು. ಅದರ ಅಧ್ಯಕ್ಷತೆ ಶಂಕರಗೌಡರದು. ಬಿಜಾಪುರದ ಅಶೋಕ ಬಾದರದಿನ್ನಿ ನಿರ್ದೇಶನದ ಕಲಾ ಮಾಧ್ಯಮ ತಂಡವನ್ನು ಮಂಡ್ಯಕ್ಕೆ ಕರೆಸಿಕೊಂಡು ಗೌಡರು ನನ್ನ ‘ಗೋಕರ್ಣದ ಗೌಡಶಾನಿ’ ನಾಟಕ ಆಡಿಸಿದ್ದರು. ಕರ್ನಾಟಕದ ಸಾಂಸ್ಕೃತಿಕ ಚರಿತ್ರೆಯಲ್ಲಿ ಮಂಡ್ಯಕ್ಕೊಂದು ಗೌರವದ ಸ್ಥಾನ ತಂದುಕೊಟ್ಟವರು ಅವರು.
ಅದೇ ಕೆಲಸವನ್ನು ಸಾಹಿತ್ಯಿಕ ವಲಯದಲ್ಲಿ ಮಾಡಿದ ಕೀರ್ತಿ ಡಾ. ಬೇಸಗರಹಳ್ಳಿ ರಾಮಣ್ಣ ಅವರಿಗೆ ಸಲ್ಲಬೇಕು. ತನ್ನ ಹೆಸರಿನಲ್ಲಿಯೇ ‘ಅಣ್ಣ’ ಶಬ್ದವನ್ನು ಸೇರಿಸಿಕೊಂಡಿದ್ದ ರಾಮಣ್ಣನನ್ನು ನಾವ್ಯಾರು ಬಹುವಚನದಿಂದ ಕರೆಯುತ್ತಲೇ ಇರಲಿಲ್ಲ. ನವೋದಯ ಮತ್ತು ನವ್ಯದ ಅವಸ್ಥಾಂತರದಲ್ಲಿ ಕಾವ್ಯದಲ್ಲಿ ಜಿ.ಎಸ್.ಎಸ್. ಕಣವಿ, ಕೆ. ಎಸ್. ನ ಮುಂತಾದವರು ‘ಸಮನ್ವಯ’ ಕವಿಗಳೆಂದು (ಸ್ವಲ್ಪ ವ್ಯಂಗ್ಯವಾಗಿಯೇ) ಕರೆಯಲ್ಪಟ್ಟವರು. ಆದರೆ ‘ನವ್ಯ’ ಅಂದರೆ ಅಡಿಗ – ಶರ್ಮ ಎಂಬ ಶುಭ ಸಮೀಕರಣದ ಆ ಸಂದರ್ಭದಲ್ಲಿ ಬಹಳ ವಿಶಿಷ್ಟವಾದ ರೀತಿಯಲ್ಲಿ ಕತೆ – ಕಾದಂಬರಿ ಬರೆದವರು ತೇಜಸ್ವಿ. ಲಂಕೇಶ ಮತ್ತು ಬೆಸಗರಹಳ್ಳಿ ರಾಮಣ್ಣ ‘ಮಣ್ಣಿನ ವಾಸನೆ’ ಎಂಬುದು ಅಡಿಗ – ಅನಂತಮೂರ್ತಿ ಅಂಥವರಿಗೆ ಆಕಾಶ ಗರ್ಭದಿಂದ ಸೋರುತ್ತಿದ್ದ ಮಂತ್ರವಾಗಿದ್ದರೆ. ಈ ಮೂವರಿಗೆ ಮಾತ್ರ ಅದು ನೆಲದ ಒಡಲಿನಿಂದ ಚಿಮ್ಮಿದ ‘ಧ್ವನಿ’ ಯಾಗಿತ್ತು.
‘ನೆಲದ ಒಡಲು’ – ರಾಮಣ್ಣನ ಮೊಟ್ಟ ಮೊದಲ ಕಥಾ ಸಂಕಲನ (೧೯೬೭) ಅಷ್ಟೊತ್ತಿಗಾಗಲೇ ಅವನ ‘ಹಾವಿಲ್ಲದ ಹುತ್ತ’ ಕತೆ ಪ್ರಜಾವಾಣಿಯ ದೀಪಾವಳಿ ಕಥಾ ಸ್ಪರ್ದೆಯಲ್ಲಿ ವಿದ್ಯಾರ್ಥಿ ವಿಭಾಗದಲ್ಲಿ ತೀರ್ಪುಗಾರರ ಮೆಚ್ಚುಗೆ ಪಡೆದಿತ್ತು. ಆದರೆ ಅವನಿಗೆ ನಾಡಿನಾದ್ಯಂತ ಹೆಸರು ತಂದುಕೊಟ್ಟ ಕತೆ ‘ಸುಗ್ಗಿ’. ಈ ಕತೆಗೆ ಪ್ರಜಾವಾಣಿಯ ದೀಪಾವಳಿ ಕಥಾಸ್ಪರ್ಧೆಯಲ್ಲಿ ೧೯೬೫ ರಲ್ಲಿ ಪ್ರಥಮ ಬಹುಮಾನ ಬಂತು – ‘ಸಾರ್ವತ್ರೀಕ ವಿಭಾಗ’ದಲ್ಲಿ.!
ಈ ಕತೆಗೂ ಒಂದು ಕತೆ ಇದೆ. ಸಂಕ್ರಮಣ: ಅಗಸ್ಟ ೧೯೯೯ ರಲ್ಲಿ ನಾನದನ್ನು ದಾಖಲಿಸಿರುವೆ. ಆಗ ರಾಮಣ್ಣ ಇನ್ನೂ ವಿದ್ಯಾರ್ಥಿ. ಅವನು ಕಥೆಯನ್ನು ಕಳಿಸಿದ್ದೂ ವಿದ್ಯಾರ್ಥಿ ವಿಭಾಗಕ್ಕೇ. ಆದರೆ ತೀರ್ಪುಗಾರರು ಅದನ್ನು ‘ಸಾರ್ವತ್ರಿಕ’ ವಿಭಾಗಕ್ಕೆ ವರ್ಗಾಯಿಸಿ ‘ಪ್ರಥಮ’ ಬಹುಮಾನ ಕೊಟ್ಟರು.
ಸ್ವಾರಸ್ಯದ ವಿದ್ಯಮಾನ ಇದು: ಅದೇ ವಿಭಾಗಕ್ಕೆ ಪಿ.ಲಂಕೇಶರೂ ಕಥೆ ಕಳಿಸಿದ್ದರು ಅದಕ್ಕೆ ‘ದ್ವಿತೀಯ’ ಬಹುಮಾನ. ಆ ಹೊತ್ತಿಗಾಗಲೇ ಕತೆ, ಕಾದಂಬರಿ, ನಾಟಕಗಳಿಂದಾ ಪ್ರಖ್ಯಾತರಾಗಿ ಕಂಗೊಳಿಸುತ್ತಿದ್ದವರು ಲಂಕೇಶ. ಇಂಗ್ಲೀಷ್ ಪ್ರಾಧ್ಯಾಪಕರು ಬೇರೆ ‘ಅದ್ವಿತೀಯ’ ನಾದ ತನಗೆ ಬರಬೇಕಾದ ಪ್ರಥಮ ಬಹುಮಾನದ ಬದಲಾಗಿ ‘ದ್ವಿತೀಯ’ ಸ್ಥಾನ ಲಭ್ಯವಾದದ್ದು ಅವರಿಗೆ ಪಚನವಾಗಲಿಲ್ಲವೆಂದು ಕಾಣುತ್ತದೆ. ಫಲಿತಾಂಶ ಪ್ರಕಟವಾದ ನಂತರ ಅವರು ಪತ್ರಿಕೆ ಕಛೇರಿಗೆ ಹೋಗಿ ಏನೋ ಒಂದು ಸಣ್ಣ ಪ್ರಮಾಣದ ‘ರಾಜಕೀಯ’ ಮಾಡಿದರೆಂದು ರಾಮಣ್ಣನೇ ಅನೇಕ ವರ್ಷಗಳ ಕಾಲ ಪಾನಗೋಷ್ಠಿಯಲ್ಲಿ ತೊಡೆತಟ್ಟಿಕೊಂಡು ಹೇಳುತ್ತಿದ್ದ: ‘ಆ ಲಂಗೇಶ ಹಿಂಗೆ ಮಾಡಿದ್ದು ನೋಡಪ್ಪಾ ಬಡ್ಡಿ ಮಗಾ ….’
ಯಾವುದೇ ಕಾಲಘಟ್ಟದ ಬದುಕಿನಲ್ಲಿ ಮನುಷ್ಯ ಸ್ವಭಾವಕ್ಕೆ ಸಹಜವಾದ ಇಂಥ ಘಟನೆಗಳು ನಡೆಯುವಂಥವೇ. ಆದರೆ ಸಾಮಾನ್ಯವಾಗಿ ‘ದೊಡ್ಡ’ ಮನುಷ್ಯರ ಚರಿತ್ರೆ ಬರೆಯುವವರು ಇಂಥ ಚಿಲ್ಲರೆ ವಿಷಯಗಳನ್ನು ದಾಖಲಿಸುವುದಿಲ್ಲ.. ಆ ದೊಡ್ಡ ಮನುಷ್ಯರು ಕೂಡ ತಮ್ಮ ‘ಆತ್ಮಕಥೆ’ ಗಳಲ್ಲಿ ಈ ಅಂಶಗಳನ್ನು ಮರೆಮಾಚುತ್ತಾರೆ.
ರಾಮಣ್ಣ ಒಂದೆಡೆ ಬರೆದ ಮಾತಿದು: ‘ಭೂತಕಾಲದ ದಾಳಿಂಬೆಯನ್ನು ವರ್ತಮಾನದ ಮುಷ್ಠಿಯಲ್ಲಿ ಜಜ್ಜಿದಾಗ ನೆನಪಿನ ಬೀಜಗಳು ದೃಷ್ಠಿಯ ಮುಂದೆ ಚೆಲ್ಲಿದವು.’
ಇವೇ ಶಬ್ದಗಳನ್ನು ಅಲ್ಲಲ್ಲಿ ಸ್ಥಾನಪಲ್ಲಟ ಮಾಡಿ, ಒಂದರ ಕೆಳಗೊಂದು ಚಿಕ್ಕ ಚಿಕ್ಕ ಸಾಲುಗಳಲ್ಲಿ ಮುದ್ರಿಸಿದರೆ ಅದೊಂದು ಉತ್ತಮ ಕವನವೇ ಆದೀತು. ಅದನ್ನು ರಾಮಣ್ಣ, ಕಾವ್ಯವನ್ನು ತನ್ನೊಳಗೆ ಬಚ್ಚಿಟ್ಟುಕೊಂಡೇ ಕಥೆ, ಕಾದಂಬರಿಗಳಂಥ ಸಾಹಿತ್ಯ ಪ್ರಕಾರಕ್ಕೆ ವಾಲಿದರು.ಮೊದಲ ಸಂಕಲನಕ್ಕೆ ಸಹೃದಯತೆಯ ಮುನ್ನುಡಿ ಬರೆದ ಹಾ. ಮಾ. ನಾಯಕ ಹೇಳುತ್ತಾರೆ: ‘ರಾಮಣ್ಣನವರ ಕಥೆಗಳಲ್ಲಿ ಧಾರಾಳವಾದ ಜೀವನ ಶ್ರದ್ದೆ ಇದೆ: ಗ್ರಾಮ ಜೀವನದ ಹಲಬಗೆಯ ಚಿತ್ರಣವಿದೆ.’ ಹೊಸ ಬರಹಗಾರರನ್ನು ಹೊಸದರಲ್ಲಿ ಮುಕ್ತವಾಗಿ ಸ್ವಾಗತಿಸುವ ಸ್ವಭಾವದ ಅನಂತಮೂರ್ತಿ ಹೇಳುವುದು ಯಾವುದು ಘಟನೆ, ಯಾವುದು ಪಾತ್ರ, ಯಾವುದು ವಿವರ ಎಂದು ವಿಂಗಡಿಸಲಾರದಂತೆ ಒಂದಕ್ಕೊಂದು ಹೊಸೆದುಕೊಂಡು ಮೂರ್ತವಾಗುವ ಕಥೆಗಳನ್ನು ಪಡೆದಿರುವ ‘ನೆಲದ ಒಡಲು’ ಒಂದು ಉತ್ತಮ ಕಥಾ ಸಂಕಲನ.’
ಸಮಕಾಲೀನರಾದ ಲಂಕೇಶ, ತೆಜಸ್ವಿ, ಅನಂತಮೂರ್ತಿ ಮುಂತಾದವರಿಗೆ. ವಯಸ್ಸಿನಲ್ಲಿ ಕಿರಿಯರಾದ ದೇವನೂರ ಮಹದೇವರಂಥವರಿಗೆ ಸಿಕ್ಕಷ್ಟು ಪ್ರಚಾರ, ಕೀರ್ತಿಗಳು ರಾಮಣ್ಣನಿಗೆ ಯಾಕೆ ಸಿಗಲಿಲ್ಲ? ಇಂಥ ಚರ್ಚೆ ನಮ್ಮ ಸಮಕಾಲೀನ ಸಂದರ್ಭದಲ್ಲಿ ನಡೆದಿರುವುದು ನಮಗೆ ಗೊತ್ತು. ಇನ್ನೂ ಒಂದು ಸತ್ಯ ನಮಗೆ ಗೊತ್ತಾಗಬೇಕು: ವಿಮರ್ಶಾ ಪ್ರಪಂಚದಲ್ಲಿ ಸಾಹಿತಿಗಳಿಗೆ ಸಿಗುವ ಸ್ಥಾನಮಾನಕ್ಕೆ ಕೇವಲ ಅವರ ‘ಸಾಹಿತ್ಯ’ ವೊಂದೇ ಮಾನದಂಡವಾಗಿರುವುದಿಲ್ಲ. ಇನ್ನೂ ಏನೇನೋ ಇರುತ್ತವೆ … ಅದೊಂದು ಅತ್ಯಂತ ನಿಗೂಢವಾದ ‘ಅಲಿಖಿತ’ ಸಾಹಿತ್ಯ ಚರಿತ್ರೆ!
ನಮಗೆ ದೇವನೂರರ ಒಡಲಿನ ಆಳಗಳು, ಲಂಕೇಶರ ಹತ್ತು ವದನಗಳು, ಅನಂತಮೂರ್ತಿಯವರ ಅನಂತ ಮುಖವಾಡಗಳು ಗೊತ್ತು. ಆದರೆ ನಮ್ಮ ರಾಮಣ್ಣ ಮಾತ್ರ ಬದಲಾಗಲೇ ಇಲ್ಲ: ಒಂದೇ ಮುಖ, ಒಂದೇ ನಾಲಿಗೆ.
ಮತ್ತೆ ನನ್ನ ಚಂಪಾಕಾಲಂ ಸಾಲುಗಳಿವು: ‘ಕರ್ನಾಟಕದ ಬೇರೆ ಬೇರೆ ಹಳ್ಳಿಗಳಿಂದ ಬಂದು ಏನೇನೂ ಕಾರಣಗಳಿಂದ ಬೆಂಗಳೂರು ಸೇರಿಕೊಂಡ ನಮ್ಮ ಅನೇಕ ಗ್ರಾಮಾಂತರ ಸಾಹಿತಿಗಳು ರಾಜಧಾನಿಯ ಹೊಗೆ ಬಡಿಸಿಕೊಂಡು ಮಾತಿನಲ್ಲಿ ಮೌನದಲ್ಲಿ ಮುಖದ ಚಹರೆ ಪಟ್ಟಿಯಲ್ಲಿ ದಿನನಿತ್ಯದ ವ್ಯವಹಾರದಲ್ಲಿ ರಾಜಧಾನಿಯ ಟಿಪಿಕಲ್ ಒನ್ – ಬೈ – ಟೂ ತನವನ್ನು ಆವಾಹನೆ ಮಾಡಿಕೊಂಡಿರುವಾಗ, ಮೈಸೂರು – ಬೆಂಗಳೂರುಗಳ ಅಡಕತ್ತಿನಲ್ಲಿ ಸಿಕ್ಕಂತಿರುವ ಮಂಡ್ಯ ಜಿಲ್ಲೆಯ ರಾಮಣ್ಣ ಕೊನೆಯವರೆಗೂ ಮಂಡ್ಯದ ಮಣ್ಣಿನ ಮಗನಾಗಿಯೇ ಬದುಕಿದ. ಮಂಡ್ಯದ ಮಣ್ಣಿನಲ್ಲಿಯೇ ಮಣ್ಣಾದ.’
೧೯೭೦ರ ದಶಕ ಸಾಮಾಜಿಕ – ರಾಜಕೀಯ ತಲ್ಲಣಗಳ ಕೊನೆಯಂಚಿನಲ್ಲಿ, ೧೯೭೯ರಲ್ಲಿ ಅಸ್ತಿತ್ವಕ್ಕೆ ಬಂದದ್ದು ಬಂಡಾಯ ಸಾಹಿತ್ಯ ಸಂಘಟನೆ. ಅದಕ್ಕೂ ಮುಂಚಿನ ‘ಒಕ್ಕೂಟ’ದಲ್ಲಿ ಕ್ರಿಯಾಶೀಲರಾಗಿದ್ದ ತೇಜಸ್ವಿ ಮತ್ತು ಲಂಕೇಶ ‘ಬಂಡಾಯ’ದಿಂದ ದೂರವೇ ಉಳಿದರು. ಜನಪ್ರವಾಹದಿಂದ ದೂರ ಇರುವುದು ತೇಜಸ್ವಿ ಸ್ವಭಾವ. ಲಂಕೇಶರು ಮಾತ್ರ ನಮ್ಮ ಲೇಖನಿಯ ಮೂಲಕ ‘ಬಂಡಾಯ’ದವರನ್ನು ‘ಡಂಬಾಯಗಾರರು’ ಎಂದೇ ಮೂದಲಿಸಿದರು. ಬೆಸಗರಹಳ್ಳಿ ರಾಮಣ್ಣ ಮಾತ್ರ ಬಂಡಾಯ ಸಂಘಟನೆ ಸಮಾವೇಶ, ಸಂಘರ್ಷಗಳಲ್ಲಿ ಪಾಲುಗೊಂಡು ತಮ್ಮ ವ್ಯಕ್ತಿತ್ವ ಮತ್ತು ಅಕ್ಷರಗಳ ಮೂಲಕ ಕಿರಿಯರಿಗೆ ಸ್ಫೂರ್ತಿಯ ಆಕರವಾದರು.
*
ಎಮರ್ಜನ್ಸಿಯಲ್ಲಿ ನಮ್ಮ ಅನೇಕ ಸಾಹಿತಿಗಳ ವರ್ತನೆ ಕುರಿತು ಬರೆದರೆ ಅದೇ ಒಂದು ಮಹಾಭಾರತವಾಗುವಂತಿದೆ. ರಾಮಣ್ಣ ಆ ದಿನಗಳಲ್ಲಿ ಬರೆದ ‘ಪ್ರಜಾಪ್ರಭುತ್ವ ಮತ್ತು ಮೂರು ಮಂಗಗಳು,’ ಸರ್ವಾಧಿಕಾರವನ್ನು ತೀವ್ರ ವಿಡಂಬಿಸುವ ಕಥೆಯಾಗಿತ್ತು. ಅವರ ‘ಗಾಂಧಿ’ ಕಥೆಯಂತೂ ನನ್ನನ್ನು ಕನಸಿನಂತೆ ಕಾಡುತ್ತಿತ್ತು.
ಅದನ್ನೋದಿ ನಾನು ಅವನಿಗೆ ಬರೆದ ಒಂದೇ ಒಂದು ಸಾಲಿನ ಪತ್ರ. ‘ರಾಮಣ್ಣ, ಎಷ್ಟು ಚಂದ ಕತಿ ಬರಿದೀಯಲ್ಲ!’ ಅದೇ ಒಂದು ಮಹಾ ವಿಮರ್ಶೆಯ ತುಣುಕೇನೋ ಎನ್ನುವಂತೆ ರಾಮಣ್ಣ ತನ್ನ ಸಂಕಲನದ ಬೆನ್ನುಪುಟದಲ್ಲಿ ಆ ಸಾಲು ಬಳಸಿಕೊಂಡ. ಮುಂದೆ ಆ ಕತೆಯನ್ನು ನಾನೇ ಇಂಗ್ಲೀಷಿಗೆ ಅನುವಾದಿಸಿದೆ. (ಕೇಂದ್ರ ಸಾಹಿತ್ಯ ಅಕಾಡೆಮಿಯ ಪ್ರಾತಿನಿಧಿಕ ಸಂಕಲನದಲ್ಲಿ ಅದು ಅಚ್ಚಾಗಿದೆ.)
ರಾಮಣ್ಣನ ಮನೆಯ ಹೆಸರು: ‘ನೆಲದ ಒಡಲು’. ಬೆಂಗಳೂರು – ಮೈಸೂರು ಹೆದ್ದಾರಿಯಲ್ಲಿ ಹಾಯುವವರೆಲ್ಲ ಮನೆಗೆ ಬಂದು ಊಟ ಮಾಡಬೇಕು. ಅದು ಅವನ ಪ್ರೀತಿಯ ಸೆಳೆತ. ಮನೆಯ ಒಳಗೂ ಅಷ್ಟೇ. ಎಲ್ಲಾ ಬಟಾ ಬಯಲು. ಗೆಸ್ಟಗಳು ಬಂದಾಗ ನಾವೆಲ್ಲಾ ನೀಟಾಗಿ ಗೆಟಪ್ಪಿನಲ್ಲಿರುತ್ತೇವೆ. ರಾಮಣ್ಣ ಮಾತ್ರ ಸೋಫಾದ ಮೇಲೆ ಕಂಗೊಳಿಸುವುದು ಬರಿಯ ನಿಕ್ಕರಿನಲ್ಲಿ. ಯಾರಾದರೂ ಕೇಳಿದರೆ ಅವನ ಉತ್ತರ: ‘ಮನೇಲಿ ಕೂಡ ನಾವು ಎಲ್ಲಾ ಮುಚಗೊಂಡು ಕೂಡ್ರಬೇಕು ಅಂದ್ರ ಇದಕ್ಕೆ ಮನೆ ಅಂತ ಯಾಕೆ ಕರಿಬೇಕು?’
ಗೆಳೆಯರು ಒಂದು ಪ್ರಸಂಗ ಹೇಳುತ್ತಾರೆ. ಯಾವುದೋ ಊರು. ಏನೋ ಒಂದು ಸೆಮಿನಾರು. ಡಾ. ಜಿ. ಎಸ್. ಎಸ್. ಮತ್ತು ರಾಮಣ್ಣ ಒಂದೇ ರೂಮಿನಲ್ಲಿ ಉಳಿಯಬೇಕಾಗಿದೆ. ಗೋಷ್ಠಿ ಮುಗಿಸಿಕೊಂಡು ಇಬ್ಬರೂ ರೂಮಿಗೆ ಮರಳಿದ್ದಾರೆ.
ರಾಮಣ್ಣ ಶರ್ಟ ತೆಗೆದ. ಗೂಟಕ್ಕೆ ಇಳಿಬಿಟ್ಟ, ಬನಿಯನ್ ತೆಗೆದ. ಸಾವಕಾಶ ಪ್ಯಾಂಟೂ ಭೂಮಿಗೆ ಇಳಿಯಿತು.
ಬಿಡುಗಣ್ಣರಾಗಿ ನೋಡುತ್ತಿದ್ದ ಜಿ.ಎಸ್.ಎಸ್. ಕೇಳಿದರು: ‘ರಾಮಣ್ಣ, ಇಷ್ಟೇ ಅಲ್ಲವೇ?’ ಇಂಥವ ನಮ್ಮ ಬೆಸಗರಹಳ್ಳಿ ರಾಮಣ್ಣ. ಅಣ್ಣ ಅಂದರೆ ರಾಮಣ್ಣ – ಬದುಕಿದಾಗಲೂ, ಸತ್ತು ಹೋದ ಮೇಲೂ.
 
-೨೦೦೩
ನಿತ್ಯ ವರ್ತಮಾನ: ವ್ಯಕ್ತಿ: ೪. ಕುರ್ತಕೋಟಿ: ‘ಅಟ್ಟ’ದ ಮೇಲೊಂದು ‘ಅಗ್ರಹಾರ’
ನನಗೆ, ನನ್ನ ಓರಗೆಯ ಆ ಕಾಲದ ಮರಿ ಸಾಹಿತಿಗಳಿಗೆ, ‘ಧಾರವಾಡ’ ಎಂದರೆ ಒಂದು ಜಾಗೃತ ಭೂಮಿ ಹಾಗೂ ಸುಕ್ಷೇತ್ರ. ಐವತ್ತರ ದಶಕದ ಉತ್ತರಾರ್ಧದಲ್ಲಿ ಬೇರೆ ಬೇರೆ ಹಳ್ಳಿಗಳಿಂದ ಕಾಲೇಜು ಶಿಕ್ಷಣಕ್ಕೆಂದು ಧಾರವಾಡ ಸೇರಿದ ನಮಗೆ ದ.ಬಾ. ಕುಲಕರ್ಣಿ ಅವರ ಪುಸ್ತಕದಂಗಡಿ, ಟಿ.ಡಿ. ಶಿವಲಿಂಗಯ್ಯನವರ ಸಾಹಿತ್ಯ ಮಂದಿರ, ಬೆಟಗೇರಿ ಕೃಷ್ಣಶರ್ಮರ ‘ಜಯಂತಿ’, ಪಾಪು ಅವರ ‘ಪ್ರಪಂಚ’. ಇವೆಲ್ಲ ಸಾಹಿತ್ಯ ಲೋಕದ ಅಗಸೆ ಬಾಗಿಲುಗಳು. ಸುಭಾಸ ರಸ್ತೆಯಲ್ಲಿದ್ದ ಮನೋಹರ ಗ್ರಂಥಮಾಲೆಯ ‘ಅಟ್ಟ’ ಮಾತ್ರ ಪ್ರಬುದ್ಧ ಸಾಹಿತಿಗಳ ಕಾವ್ಯ ಕಥಾ ವಿನೋದಗಳ ದಂತಗೋಪುರ.
ಈ ಅಟ್ಟದ ಅಧಿಧೇವತೆಗಳೆಂದರೆ ಜಿ.ಬಿ. ಜೋಶಿ, ಅವರ ಪುತ್ರ ರಮಾಕಾಂತ ಮತ್ತು ಕೀರ್ತಿನಾಥ ಕುರ್ತಕೋಟಿ. (ಇವರನ್ನು ಸಾಹಿತ್ಯಲೋಕ Father, son and Holy Ghost ಅಂತ ಗುರುತಿಸಿತ್ತು.) ಅಲ್ಲಿ ಒಮ್ಮೆ ನಿಮಗೆ ‘ಪ್ರವೇಶ’ ಸಿಕ್ಕು ಅಲ್ಲಿಯ ಜಾಯಮಾನಕ್ಕೆ ಒಗ್ಗಿಕೊಂಡರೆ ಸಾಕು, ನೀವು ಅಲ್ಲಿ ಆಜೀವ ಸದಸ್ಯರು. ಜಿ.ಬಿ. ಅವರ ಕಬ್ಬಿನಹಾಲು, ಕುರ್ತಕೋಟಿಯವರ ಎಲೆಡಿಕೆ – ತಂಬಾಕು, ರಾಮಜೋಶಿ ಅವರ ಚಾ – ಪಾಣಿ ಜೊತೆಗೆ ಅಲ್ಲಿ ಅನಾವರಣಗೊಳ್ಳುತ್ತಿದ್ದದು ನಮ್ಮ ಅಕ್ಷರ – ಲೋಕದ ಅನಂತ ಅವತಾರಗಳು. ಹೊರಗಡೆಯಿಂದ ಬಂದ ಪ್ರತಿಷ್ಠಿತ ಸಾಹಿತಿಗಳೆಲ್ಲ ಈ ಅಟ್ಟದಲ್ಲಿಯೇ ಮುಖ ದರ್ಶನ ಮಾಡಿಸುತ್ತಿದ್ದರು.
*
ಮೊನ್ನೆ ಮೊನ್ನೆ ತೀರಿಕೊಂಡ ಕೀರ್ತಿನಾಥ ಕುರ್ತಕೋಟಿ – (ಅವರ ಇನಿಶಿಯಲ್ಲು: ಕೆ.ಡಿ. ಅವರಿಗಾಗದವರು ‘ಕೇಡಿ’ ಅನ್ನುತ್ತಿದ್ದರು.) – ಅಟ್ಟದ ಕೇಂದ್ರ ಬಿಂದು. ಗುಜರಾತದ ಆನಂದ ಯೂನಿವರ್ಸಿಟಿಯಲ್ಲಿ ಇಂಗ್ಲೀಷಿ ಪ್ರಾಧ್ಯಾಪಕರು. ನಾಡಿಗೆಲ್ಲ ವಿಮರ್ಶಕರೆಂದೇ ಅವರ ಗುರುತು. ಅವರ ಒಡನಾಟದ ಮೂಲವೇ ‘ಸ್ನೇಹ’. ಬಾಯಿ ತುಂಬ ನಗುತ್ತ, ಜೋಕು ಹೊಡೆಯುತ್ತ, ತಮ್ಮ ಸಾಹಿತ್ಯ ಪಾಂಡಿತ್ಯದ ಅನೂಹ್ಯ ಲೋಕಕ್ಕೆ ಆಡಾಡುತ್ತಲೇ ಕರಕೊಂಡು ಹೋಗುತ್ತಿದ್ದರು. ಅವರ ನೆನಪಿನ ಶಕ್ತಿಯಂತೂ ಅದ್ಭುತ. ಅವರ ತಲೆ ಎಂಬುದು ಜಂಗಲ್ಲೋ, ಗೋಡೌನೋ ಎಂಬ ಆಶ್ಚರ್ಯ ನಮಗೆಲ್ಲ.
ಮನೋಹರ ಗ್ರಂಥಮಾಲೆಯ ‘ಮಾರ್ಗದರ್ಶಕ’ರಾಗಿ, ಅವರು ಯಾರನ್ನು ಮೆರೆಸಿದರು, ಯಾರನ್ನು ಮಣಿಸಿದರು – ಎಂಬುದರ ಬಗ್ಗೆ ಅನೇಕ ಅಭಿಪ್ರಾಯಗಳಿವೆ. ಎಲ್ಲ ‘ಜಾತಿ’ ಯವರಿಂದ ಚಂದಾ ಪಡೆದರೂ ಈ ಗ್ರಂಥಮಾಲೆ ಪ್ರಕಟಿಸಿದ್ದು ಶೇಕಡಾ ೯೯ ರಷ್ಟು ಬ್ರಾಹ್ಮಣರ ಕೃತಿಗಳನ್ನೇ ಎಂಬುದು – (ಇವತ್ತಿಗೂ ಸತ್ಯವಾಗಿರುವ) – ಸಂಗತಿ. ಅಟ್ಟದ ಮೇಲಿನ ಈ ‘ಅಗ್ರಹಾರ’ ಸಂಸ್ಕೃತಿಯ ವೈಶಿಷ್ಟವೆಂದರೆ: ಅಲ್ಲಿ ‘ಬೇಂದ್ರೆ’ ಗುಂಪಿನ ವಿಪ್ರರಿಗೆ ಮಾತ್ರ ಅವಕಾಶವಿತ್ತು! ಉದಾಹರಣೆ: ಶ್ರೀರಂಗ, ಶಂಬಾಜೋಶಿ, ಗೋಕಾಕ, ಬೆಟಗೇರಿ, ಸಾಲಿ, ಧಾರವಾಡಕರ, ಇನಾಂದಾರ, ಮೊಕಾಶಿ, ಆಮೂರ ಮುಂತಾದವರಿಗೆ ಅಲ್ಲಿ ಪ್ರವೇಶ ಇಲ್ಲ. ಇವರು ಬ್ರಾಹ್ಮಣೇತರರಲ್ಲ; ಇತರೇ ಬ್ರಾಹ್ಮಣರು!
*
ಪ್ರಾಚೀನ ಅರ್ವಾಚೀನ ಸಾಹಿತ್ಯದ ಬಗ್ಗೆ ‘ಅಥಾರಿಟಿ’ ಎಂಬಂತಿದ್ದ ಕುರ್ತಕೋಟಿ ಅವರ ವೈಯಕ್ತಿಕ ಆಯ್ಕೆಗಳ ಸ್ಪಷ್ಟ: ಮಧ್ಯಯುಗದ ಕುಮಾರವ್ಯಾಸ ಮತ್ತು ಆಧುನಿಕ ನವೋದಯದ ಬೇಂದ್ರೆ. ಇವರಿಬ್ಬರ ಸಾಹಿತ್ಯ ಸೃಷ್ಟಿಯ ಅನೇಕ ಆಯಾಮಗಳ ವಿಶ್ಲೇಷಣೆ ಕುರ್ತಕೋಟಿ ಬರಹಗಳಲ್ಲಿದೆ. (ಬೇಂದ್ರೆಯವರ ಪ್ರತಿಷ್ಠಾಪನೆಗಾಗಿ ಕುವೆಂಪು ಅವರನ್ನು ವಿಮರ್ಶಾತ್ಮಕವಾಗಿ ಕುಗ್ಗಿಸಲು ಸಾಕಷ್ಟು ಶ್ರಮಿಸಿದ್ದೂ ಉಂಟು.)
‘ನವ್ಯ’ಕ್ಕೆ ಬಂದಾಗ ಮಾತ್ರ ಕೀರ್ತಿಯವರ ಪಾತ್ರ ಹೆಚ್ಚು ವಿವಾದಾಸ್ಪದವಾಯಿತು. ಪ್ರಾರಂಭದಲ್ಲಿ ಸರಿಯಾಗಿ ಕನ್ನಡವೇ ಬಾರದಿದ್ದ ಗಿರೀಶ ಕಾರ್ನಾಡರನ್ನು ಒಂದು ‘ಶಿಲ್ಪ’ವನ್ನಾಗಿ ಕೆತ್ತಿದ ಕೈ ಕುರ್ತಕೋಟಿಯವರದು. (ಗಿರೀಶರ ‘ಯಯಾತಿ’, ಜಿ.ಬಿ. ಜೋಶಿಯವರ ‘ಸತ್ತವರ ನೆರಳು’, ರಾವ್ ಬಹದ್ದೂರರ ‘ಗ್ರಾಮಾಯಣ’ ಇವು ವಿಮರ್ಶಕರಿಂದ ಪ್ರಸ್ತಾಪಿತವಾಗಿರುವ ಕೃತಿಗಳು.) ಗಿರಡ್ಡಿಯವರು ಸೂಕ್ಷ್ಮವಾಗಿ ಈ ಕೆಲಸವನ್ನು ‘ಸಂಸ್ಕಾರ’ ಎಂದು ಕರೆದರೆ, ಜಿ.ಎಸ್. ಆಮೂರರು ‘ಕೈವಾಡ’ ಎನ್ನುತ್ತಾರೆ. ಅಚ್ಚಗನ್ನಡದಲ್ಲಿ ಹೇಳಬೇಕೆಂದರೆ, ಇದು ‘ರಿಪೇರಿ’ ಕೆಲಸ: ಕಚ್ಚಾ ಸಾಮಗ್ರಿಯನ್ನು ಪ್ರೋಸೆಸ್ ಮಾಡಿ, ಪಾಕೆಟಿಂಗ್ ನಂತರ, ಮಾರ್ಕೆಟಿಂಗ್ ಮಾಡುವ ಇಂಥ ‘ಉತ್ಪಾದಕ’ ಕ್ರಿಯೆಯಲ್ಲಿಯೇ ಸ್ವಂತದ ಸೃಜನಶೀಲತೆಯನ್ನು ಹಾಳು ಮಾಡಿಕೊಂಡವರು ಕೀರ್ತಿನಾಥರು.
‘ಇದು ಕೇವಲ ಬ್ರಾಹ್ಮಣರ ಗ್ಯಾಂಗು’ – ಎಂಬ ಆಪಾದನೆಯಿಂದ ಪಾರಾಗಲು ಈ ಗ್ರಂಥಮಾಲೆ (ಜೈನರಾದ) ಶಾಂತಿನಾಥ ದೇಸಾಯರ ಕೃತಿ ಪ್ರಕಟಿಸಿತೆಂದು ಹೇಳುತ್ತಾರೆ. ಅನಂತರ ಕಾರ್ನಾಡರೊಂದಿಗೆ (ಶೂದ್ರ) ಕಂಬಾರರನ್ನೂ ಕರುಣೆಯಿಂದ ಎತ್ತಿಕೊಂಡರು. ಚಂದ್ರಶೇಖರ ಕಂಬಾರರದು ನೈಜ ಜಾನಪದ ಪ್ರತಿಭೆ (genius); ಕಾರ್ನಾಡರದು ಗಾಢ ಪರಿಶ್ರಮದಿಂದ – (ಮತ್ತು ಹರಿ – ವಾಯುಗಳ ಕೃಪೆಯಿಂದ) – ಗಳಿಸಲ್ಪಟ್ಟ ಕ್ಷಮತೆ (talent). ಜೋಶಿಯವರು ಗಿರೀಶರನ್ನು ತಲೆ ಮೇಲೆ ಹೊತ್ತು ಮೆರೆಸಿದರು; ಕಂಬಾರರನ್ನು ಮಾತ್ರ ಬಗಲಲ್ಲಿ ಅವಚಿಕೊಂಡರು. ಈ ತಾರತಮ್ಯದ ಅರಿವು ಕಂಬಾರನಿಗಿದೆ; ಆದರೆ ಮೂಲತಃ ಅವಕಾಶವಾದಿಯಾಗಿರುವ ಅವನು, ಎಲ್ಲವನ್ನೂ ಸಹಿಸಿಕೊಳ್ಳಬಲ್ಲ ಕುಶಲಕರ್ಮಿ, (ಕರ್ನಾಟಕ ಯೂನಿವರ್ಸಿಟಿಯ ಲಿಂಗಾಯತರನ್ನು ಬಯ್ಯುತ್ತಲೇ ಅವನು ಧಾರವಾಡದ ವಿಪ್ರರಿಗೆ ಆತ್ಮೀಯನಾದದ್ದು ಕೂಡ ನಿಜ.)
ಕಾರ್ನಾಡ, ಕಂಬಾರ ಇಬ್ಬರೂ ತಮ್ಮನ್ನು ಉದ್ಧರಿಸಿದ ಕೀರ್ತಿನಾಥರ ಉಪಕಾರ ಮರೆಯಲಿಲ್ಲ. ಕೇಂದ್ರ ಸರಕಾರದ ಆಯಕಟ್ಟಿನ ಹುದ್ದೆಗಳನ್ನು ಅಲಂಕರಿಸಿದ ಕಾರ್ನಾಡರು ಜಿ.ಬಿ. ಜೋಶಿಯವರಿಗೆ ‘ಪದ್ಮಶ್ರೀ’ ಪ್ರಶಸ್ತಿ ಕೊಡಿಸಿದರು; ಕುರ್ತಕೋಟಿ ಅವರ ‘ಆ ಮನಿ’ ನಾಟಕಕ್ಕೆ ಯಾವುದೋ ಬಹುಮಾನ ಕೊಡಿಸಿದರು. (ಇದನ್ನೆಲ್ಲ ಅವರೇ ಹೇಳಿಕೊಂಡಿದ್ದಾರಂತೆ.) ‘ನಾನೇನ ಮಾಡಲಿ ಬಡವನಯ್ಯಾ’ – ಅಂತ ಕಂಬಾರ ಕೂಡ, ಹಂಪಿ ವಿಶ್ವವಿದ್ಯಾಲಯದ ಕುಲಪತಿ ಆಗಿದ್ದಾಗ, ಕುರ್ತಕೋಟಿ ಅವರಿಗೆ ಟಿಎಡಿಎ ಕೊಡಿಸುವ ಮೂಲಕವೇ ತನ್ನ ‘ರಿಣಭಾರ’ ಇಳಿಸಿಕೊಂಡನಂತೆ!
*
‘ಹೀಗೆಲ್ಲಾ ಬರೆಯುವ ನಿಮ್ಮದು ಕುರ್ತಕೋಟಿ ಜೊತೆ ಎಂಥಾ ಸಂಬಂಧ?’ – ಅಂತ ನೀವು ಕೇಳಬಹುದು. ಅಲ್ಲೇ ಮಜಾ ಇರೋದು!
೧೯೬೪ರಲ್ಲಿ ಪ್ರಾರಂಭವಾದ ‘ಸಂಕ್ರಮಣ’ ಪತ್ರಿಕೆ, ಈ ದಿನಗಳಲ್ಲಿ ಮತ್ತೊಂದು ಪರ್ಯಾಯ ಬೆಳವಣಿಗೆಗೆ ನಾಂದಿ ಹಾಡಿದ್ದು ನಾಡಿಗೇ ಗೊತ್ತಿರುವ ವಿಚಾರ. ಮೊದಲ ಹನ್ನೊಂದು ವರ್ಷಗಳಲ್ಲಿ – (೧೯೭೫ ರವರೆಗೆ) – ಈ ಬಳಗದ ತ್ರಿಮೂರ್ತಿಗಳೆಂದರೆ: ಒಂದೇ ಓರಗೆಯ ಗಿರಡ್ಡಿ, ಪಟ್ಟಣಶೆಟ್ಟಿ ಮತ್ತು ಚಂಪಾ (ಅರ್ಥಾತ್ ನಾನು). ನಮ್ಮ ಒಲವೆಲ್ಲ ‘ನವ್ಯ’ದ ಕಡೆಗೆ. (ಕೀರ್ತಿನಾಥರು ಕನ್ನಡದ ‘ನವ್ಯ’ ಸಾಹಿತ್ಯ ಐತಿಹಾಸಿಕವಾಗಿ ಅನಿವಾರ್ಯವಲ್ಲ ಎಂಬ ನಿಲುವಿನವರು; ಅವರು ಬೆಂಗಳೂರು ಕಡೆಯ ಅಡಿಗ ಶರ್ಮ ಮುಂತಾದವರಿಗೆ ಒಪ್ಪಿಗೆಯಾಗಲೇ ಇಲ್ಲ.) ನಾವು ‘ಬ್ರಾಹ್ಮಣೇತರ’ರಾದರೂ ನಮ್ಮ ನಿಲುವುಗಳಲ್ಲಿ ಅಗಾಧ ವ್ಯತ್ಯಾಸವಿತ್ತು. ‘ಅಟ್ಟ’ದವರೊಂದಿಗೆ ಹೆಚ್ಚಿನ ಒಡನಾಟವಿದ್ದುದು ಗಿರಡ್ಡಿಗೆ. ಇಂಥ ಒಡನಾಟಕ್ಕೆ ನಮ್ಮ ಕಡೆ ‘ಹೊಕ್ಕಾಟ’ ಅನ್ನುತ್ತಾರೆ; ಇದರಿಂದಾಗಿ ಅವನಿಗೆ ‘ಬ್ರಾಹ್ಮಣ – ಪ್ರಿಯ’ ಎಂಬ ಕಳಂಕವೂ ಹತ್ತಿಕೊಂಡಿತು. ಪಟ್ಟಣಶೆಟ್ಟಿಯದು ಸಾಂದರ್ಭಿಕ ಒಡನಾಟ ಮಾತ್ರ. ಉದಾ: ಕಾರ್ನಾಡರ ‘ತಲೆದಂಡ’ ನಾಟಕದ ಪ್ರೂಫು ನೋಡುತ್ತಲೇ ಅದರ ‘ಕನ್ನಡ’ ಭಾಷೆಗೆ ಜವಾರಿ – ಸ್ಪರ್ಶ ಕೊಡುವ ಕೈಂಕರ್ಯ ಅವನದಾಗಿತ್ತೆಂದು, ಅವನಿಗಾಗದವರು ಹೇಳುತ್ತಾರೆ. (ಆ ಕಾಲದ ‘ಆಭಿನಂದನ’ ಗ್ರಂಥಗಳಿಗೆಲ್ಲ ನಮ್ಮ ಶೆಟ್ಟಿಯೇ ಸಂಪಾದಕನಾಗಿರುತ್ತಿದ್ದ.)
ನನ್ನ ಮಾತು – ನಿಲುವು – ವರ್ತನೆ ಮಾತ್ರ ಈಗ ಹೇಗಿತ್ತೋ ಆಗಲೂ ಹಾಗೆಯೇ. ಜೋಶಿ, ಕುರ್ತಕೋಟಿ ಅವರಿಗೆಲ್ಲ ಇದು ಗೊತ್ತು. ಬೇಂದ್ರೆ ಜೊತೆಗಿನ ನನ್ನ ಲೆವೆಲ್ ಕ್ರಾಸಿಂಗ್ ಕಾಳಗ ಅವರಿಗೆ ತಿಳಿದದ್ದೇ. ನನ್ನದು ಅವರ ನೆಲೆಯಿಂದ ನೇರವಾದ ವೈರಿಯ ಕ್ಯಾಂಪು.
ಆದರೆ ವಿಚಿತ್ರ ನೋಡಿರಿ. ಯೋಧರಿಗೆ ನೇರವಾದ ಶತ್ರುಗಳ ಬಗೆಗಿರುವ ಗೌರವ ಮತ್ತು ಆತ್ಮೀಯತೆ ತನ್ನ ಜೊತೆಗೆ ಇರುವ ಅನುಯಾಯಿಗಳ ಬಗ್ಗೆ, ವಂದಿಮಾಗಧರ ಬಗ್ಗೆ ಇರುವುದಿಲ್ಲ. ನನಗೆ ಗೊತ್ತು: ಪೇಜಾವರ ಸ್ವಾಮೀಜಿ ನನ್ನೊಂದಿಗೆ ಮಾತಾಡುವಷ್ಟು ಮುಕ್ತವಾಗಿ ತಮ್ಮ ಸಾಹಿತ್ಯಿಕ – ಆವೃತ್ತಿಯಂತಿರುವ ‘ಮರಿ – ಪೇಜಾವರ’ ಅನಂತಮೂರ್ತಿಯೊಂದಿಗೆ ಮಾತಾಡಲು ಸಾಧ್ಯವಿಲ್ಲ. (ಇದು ನನ್ನ ಭ್ರಮೆಯೂ ಇರಬಹುದು.) ಹಾಗೆಯೇ ಜಿ.ಬಿ. ಜೋಶಿ – ಕುರ್ತಕೋಟಿ ಕೂಡ. ಕುರ್ತಕೋಟಿ ತಮ್ಮ ಊರಿನ ಗೌಡರು; ನಾನೂ ನಮ್ಮೂರಿನಲ್ಲಿ ಗೌಡನೇ. ಈ ‘ಗೌಡ’ರಿಗೆ ಆಸ್ತಿ ಇಲ್ಲದಿದ್ದರೂ ಒಣ ಧಿಮಾಕಕ್ಕೇನೂ ಕೊರತೆ ಇಲ್ಲ. ಈ ಸಂಗತಿ ಕೂಡ ಕೀರ್ತಿಯವರೊಂದಿಗೆ ನನಗಿದ್ದ ಸಲುಗೆಗೆ ಕಾರಣವಿರಬೇಕು.
*
ಕುರ್ತಕೋಟಿ ಅವರನ್ನು ಕುರಿತು ಗಿರಡ್ಡಿ; ‘(ಅಂಕಣ) ಬರಹಗಳಲ್ಲಿ ಅವರು ಮತ್ತೆ ಮತ್ತೆ ಭಾಷೆಯ ಸ್ವರೂಪದ ಬಗ್ಗೆ ಆಲೋಚಿಸಿರುವುದು ಕುತೂಹಲವಾಗಿದೆ. ಯಾವುದೇ ವಿಷಯವನ್ನು ಎತ್ತಿಕೊಂಡರೂ ಅದು ಮತ್ತೆ ಭಾಷೆಯ ನೆಲೆಗೇ ಬಂದು ನಿಲ್ಲುತ್ತದೆ….’ ಇದು ನಿಜ. ಭಾಷೆಯ ಎಳೆಗಳೇ ಅವರಿಗೆ ವಿಮರ್ಶೆಯಲ್ಲೂ ಮುಖ್ಯವಾಗಿತ್ತು. ಕುಮಾರವ್ಯಾಸ, ಬೇಂದ್ರೆ; ಕುರ್ತಕೋಟಿಯವರಿಗೆ ಈ ಮಟ್ಟಿಗೆ ಬಂಗಾರದ ಗಣಿಯಾಗಿದ್ದರು.
ಆದರೆ ಈ ಪ್ರಚಂಡ ವಿಮರ್ಶಕ ಪೇಚಿಗೆ ಸಿಗುತ್ತಿದ್ದದು ಗಿರೀಶ ಕಾರ್ನಾಡರ ‘ಭಾಷೆ’ಯ ವಿಷಯದಲ್ಲಿ ಮಾತ್ರ. ಯಯಾತಿ, ತುಘಲಕ್, ಹಯವದನಗಳ ಭಾಷೆಯ ಬಗ್ಗೆ ‘ಇತಿಹಾಸ, ಪುರಾಣ ವಸ್ತುವಾಗಿದ್ದಾಗ ಭಾಷೆ ತಟಸ್ಥವಾಗಿರಬೇಕು’ ಎಂಬ ನಿಲವು ತಾಳಿದರು. – (ಅವರ ‘ತಟಸ್ಥ’ಕ್ಕೆ ನಮ್ಮ ಅರ್ಥ; ‘ಮೃತ’). ಮುಂದೆ ‘ತಲೆದಂಡ’ದಲ್ಲಿ ಆಡುಮಾತಿನ ಜೀವಂತ ಭಾಷೆ ಬಳಕೆಯಾದಾಗ, ಕುರ್ತಕೋಟಿಯವರು ಅದನ್ನೂ ಬಲವಾಗಿ ಸಮರ್ಥಿಸಿದರು!… ನಮ್ಮ ಅನೇಕ ಪ್ರಖ್ಯಾತ ‘ವಿಮರ್ಶಕ’ರು ಈ ನಮೂನಿಯ ‘ಸಮರ್ಥಕ’ರೇ ಆಗಿದ್ದಾರೆ.
*
ಆದರೆ ಕುರ್ತಕೋಟಿ ಅವರ ಬಗ್ಗೆ ಯಾಕೆ ಕಕ್ಕುಲಾತಿ ಅಂದರೆ, ಅವರು ‘ಗ್ರಂಥಮಾಲೆ’ಯ ಹಿಡನ್ ಅಜೆಂಡಾದ ಆಚೆಗೆ ಮಾತ್ರ ನೈಜ ಸಾಹಿತ್ಯದ ಪಕ್ಷಪಾತಿಯಾಗಿದ್ದರು. ಜಾತಿ, ವರ್ಗ, ಗುಂಪು, ವಯಸ್ಸು ಎಂಬ ಭೇದವಿಲ್ಲದೆ ಎಲ್ಲಿಯೇ ‘ಪ್ರತಿಭೆ’ ಕಂಡುಬಂದರೂ, ಅದನ್ನು ಗುರುತಿಸಿ ಮುನ್ನುಡಿ – ಹಿನ್ನುಡಿ – ಬೆನ್ನುಡಿಗಳ ರೂಪದಲ್ಲಿ ಶಾಭಾಸ್‌ಗಿರಿ ಕೊಡುತ್ತಿದ್ದರು. ಎಲ್ಲಕ್ಕೂ ಹೆಚ್ಚಾಗಿ ತಮ್ಮ ಎಲಡಿಕೆ ಹರಿಚಿಕೊಂಡ ರೀತಿಯಲ್ಲಿ ತಮ್ಮನ್ನೂ ಹಂಚಿಕೊಳ್ಳುತ್ತಿದ್ದ ಪ್ರೀತಿಯ ಗೆಳೆಯ ಅವರು… ಇದು ಧಾರವಾಡದ ಸಂಸ್ಕೃತಿ. ರಣಬಿಸಿಲಿಗೆ ಭೂಮಿ ಒಣಗಿ ರಟ್ಟಾದರೂ ಅಂತರಾಳದ ಹದ ಮಾತ್ರ ಹಸಿಯಾಗಿಯೇ ಇರುವುದು – ಇಂಥ ಸಂಸ್ಕೃತಿಯ ಲಕ್ಷಣ.
*
ಧಾರವಾಡದ ‘ಅಟ್ಟ’ದ ಮೇಲಿನ ‘ಅಗ್ರಹಾರ’ದ ಮುಖ್ಯ ‘ಭಟ್ಟ’ರಾಗಿದ್ದ ಕೆ. ಡಿ. ಕುರ್ತಕೋಟಿ, ತಮ್ಮ ಪೌರೋಹಿತ್ಯದ ಕಾಯಕ ಮುಗಿದ ನಂತರ, ಸುಭಾಸ ರಸ್ತೆಯಲ್ಲಿ ಅಡ್ಡಾದಿಡ್ಡಿ ನಡೆಯುತ್ತ ಹಲೋ, ಹಲೋ ಅಂತ ಪ್ರೀತಿಯಿಂದ ಕೈಕುಲುಕುತ್ತಿದ್ದ ಟಿಪಿಕಲ್ ‘ಧಾರವಾಡಿಗ’ರೇ ಆಗಿದ್ದರು….. ಅಂಥವರ ಒಡನಾಟದ ನೆನಪೇ ನಮಗೀಗ ಒಡನಾಡಿ.
-೨೦೦೩
ನಿತ್ಯ ವರ್ತಮಾನ: ವ್ಯಕ್ತಿ: ೫. ಶಾಂತರಸ: ಉರಿಯುವ ಬೆಳದಿಂಗಳು
ಶಾಂತರಸರು ಈಗ ರಾಯಚೂರಿನಲ್ಲಿ ಇಲ್ಲ. ನಿವೃತಿಯ ದಿನಗಳನ್ನು ಗುಬರ್ಗಾದಲ್ಲಿ ಕಳೆಯುತ್ತಿದ್ದಾರೆ. ಆದರೆ ನಮ್ಮ ಸಾಂಸ್ಕೃತಿಕ, ವಲಯದಲ್ಲಿ ರಾಯಚೂರೆಂದರೆ ಶಾಂತರಸರ ನೆನಪು: ಶಾಂತರಸ ಅಂದರೆ ರಾಯಚೂರಿನ ನೆನಪು.
ಡಾ. ಚಿದಾನಂದಮೂರ್ತಿಯವರ ಪರಂಪರೆಯು. ಇತಿಹಾಸದ ಬೇರುಗಳನ್ನು ಹುಡುಕಿಕೊಂಡು ಭೂತದ ಕಾಲಕೋಶದಲ್ಲಿ ಮುಳುಗುವ ಪ್ರವೃತ್ತಿ ಉಳ್ಳವರು ಅವರು. ‘ಹೈದ್ರಾಬಾದ್ದ ಕರ್ನಾಟಕ’ ಎಂದೇ ಪರಿಚಿತವಿರುವ ಗುಲಬರ್ಗಾ – ಬೀದರ – ರಾಯಚೂರು ಜಿಲ್ಲೆಗಳ ಭೂ ಪ್ರದೇಶಕ್ಕೆ ‘ಕಲ್ಯಾಣ ಕರ್ನಾಟಕ’ ಅಂತ ಹೆಸರಿಡೋಣ ಅಂತ ಒಮ್ಮೆ ಅಂದರು. ಆದರೆ ನಿಜಾಮರ ಆಡಳಿತ ನಮ್ಮ ನೋವಿನ ಇತಿಹಾಸದ ಭಾಗವೆಂದು ವಾದಿಸುವ ಅಲ್ಲಿಯ ಜನ ಚಿಮೂ ಅವರ ಪ್ರಸ್ತಾವನೆಯನ್ನು ತಳ್ಳಿಹಾಕಿದರು. ಈಗ ಮತ್ತೆ ಹೈದ್ರಾಬಾದ್ ಕರ್ನಾಟಕ ತನ್ನ ಪ್ರತ್ಯೇಕ ಅಸ್ತಿತ್ವದ ಕೂಗಿನೊಂದಿಗೆ ಸುದ್ದಿ ಮಾಡುತ್ತಲೇ ಇದೆ. ವಿಚಿತ್ರವೆಂದರೆ: ಎಸ್. ಎಂ. ಕೃಷ್ಣರ ಸದ್ಯದ ಸಚಿವ ಸಂಪುಟದಲ್ಲಿ ಗುಲಬರ್ಗಾ ಜಿಲ್ಲೆಯಿಂದಲೇ ಆರು ಜನ ಸಚಿವರಿದ್ದಾರೆ.!
ಇಂಡಿಯಾಕ್ಕೆ ಸ್ವಾತಂತ್ರ ಬಂದ ಮೂರು ವರ್ಷಗಳ ನಂತರ ಈ ಭಾಗದ ಜನತೆಗೆ ಸ್ವಾತಂತ್ರ ಬಂದದ್ದು – ಸಂಸ್ಥಾನಗಳ ವಿಲೀನಕರಣವಾದಾಗ, ಅನಂತರ ಆಡಳಿತದ ಅನುಕೂಲಕ್ಕಾಗಿ ಬಳ್ಳಾರಿ ಜಿಲ್ಲೆಯನ್ನು ಸೇರಿಸಲಾಯಿತಾದರೂ ಹೈ. ಕ. ಜನತೆಗೆ ಇಂದಿಗೂ ಬಳ್ಳಾರಿ ಅಂದರೆ ಪರಸ್ಥಳವೇ.
*
ಈ ಭಾಗದೊಂದಿಗೆ ಬೆರೆತು ಹೋದ ಜೀವ: ಶಾಂತರಸ. ತನ್ನ ಪರಿಸರದ ನೆಲ – ಮುಗಿಲಗಳೊಂದಿಗೆ, ಇತಿಹಾಸ – ವರ್ತಮಾನದೊಂದಿಗೆ, ಬದುಕು – ಭಾಷೆಯೊಂದಿಗೆ, ಸಾಹಿತ್ಯ – ಸಂಸ್ಕೃತಿಯೊಂದಿಗೆ ಈ ತೆರನಾದ ಸಾಮರಸ್ಯ ಹೊಂದಿದ ಇನ್ನೊಬ್ಬ ವ್ಯಕ್ತಿಯನ್ನು ಊಹಿಸಿಕೊಳ್ಳುವುದು ಕಷ್ಟ.
ಶಾಂತರಸರೊಂದಿಗೆ ನನ್ನದು ನಾಲ್ಕು ದಶಕಗಳ ಒಡನಾಟ, ಒಮ್ಮೆ ಪರಿಚಯವಾದರೆ ಸಾಕು. ವಯಸ್ಸಿನ ಅಂತರ ಕಿರಿದಾಗಿ, ಕಿರಿದಾಗಿ. ಅವರು ನಿಮ್ಮ ಕರುಳಬಳ್ಳಿಯ ಬಳಗವಾಗಿ ಬಿಡುತ್ತಾರೆ. ನಿಮ್ಮ ಭಾವಕೋಶದ ಒಂದು ಸೆಲೆಯಾಗುತ್ತಾರೆ. ನಿಮ್ಮ ಬದುಕಿನ ಅಜೀವ ಸದಸ್ಯರಾಗುತ್ತಾರೆ.
‘ಸಂಕ್ರಮಣ’ ದೊಂದಿಗೆ ಕೂಡ ಶಾಂತರಸರದು ಸಹಜವಾದ ನಂಟು. ೧೯೮೧ ರಲ್ಲಿ ಅವರ ‘ಬಡೇಸಾಬು ಪುರಾಣ’ ಸಂಕ್ರಮಣ ಪ್ರಕಾಶನದಿಂದಲೇ ಹೊರಬಂದಿದ್ದು.
ಸಂಕ್ರಮಣ ೨೧೪ (ಜೂನ್ ೧೯೯೦) ಸಂಚಿಕೆಯಲ್ಲಿ ನಾನು ಬರೆದ ಸಾಲುಗಳಿವು: “ಶಾಂತರಸರು ತಮ್ಮ ಕಾಲಕಿರ್ದಿಯಲ್ಲಿ ಹೈದ್ರಾಬಾದ್ ಕರ್ನಾಟಕದ ಅನೇಕ ಎಳೆಯರ ಬೆನ್ನು ಚಪ್ಪರಿಸಿ ಬಯಲಿಗೆ ಬರಲು ಅವಕಾಶ ಮಾಡಿಕೊಟ್ಟಿದ್ದಾರೆ. ಹೊಸ ಹೊಸ ಪೀಳಿಗೆಗಳ ಹರಿಯುವ ನೀರಿನೊಂದಿಗೆ ಅವರಿಗಿರುವ ಸಂವಾದ – ಸಂಪರ್ಕಗಳಿಂದಾಗಿಯೇ ಅವರಿನ್ನೂ ಜೀವಂತಿಕೆ ಸೆಲೆಯಾಗಿ ಉಳಿದಿರುವುದು. ಅವರಿಂದ ಬೆನ್ನು ಚೆಪ್ಪರಿಸಿಕೊಂಡ ಅನೇಕರು ಅವರಿಗೆ ಬೆನ್ನು ತೋರಿಸಿ ಹೋಗಿದ್ದಾರೆ: ಕೆಲವರು ಬೆನ್ನಿಗೆ ಚೂರಿಯನ್ನು ಹಾಕಿರಬಹುದು.”
*
ಶರಣ ಸಂಸ್ಕೃತಿಯ ವೈಚಾರಿಕ ನಾಡು ಹೈದ್ರಬಾದ್ ಕರ್ನಾಟಕ. ‘ಶಾಂತರಸ’ ಎಂಬುದು ೧೨ನೆಯ ಶತಮಾನದ ಶರಣನೊಬ್ಬನ ಹೆಸರು: ಅವನೊಬ್ಬ ಗ್ರಂಥಪಾಲಕನಾಗಿದ್ದ. (ತೀವ್ರ ಸಂವೇದನೆಯ ಸೂಕ್ಷ್ಮ ಕವಯತ್ರಿ ‘ಮುಕ್ತಾಯಕ್ಕ’ ಶಾಂತರಸರ ಮೊದಲ ಮಗಳು. ಇನ್ನೊಬ್ಬ ಮಗಳು ಭಾರತಿ ಮೋಹನ ಕೋಟಿ ಕೂಡ ಕವಯಿತ್ರಿಯೇ.) ಆ ಭಾಗದ ಹಿರಿಯ ತಲೆಮಾರಿನ ಬರಹಗಾರರು – ಸಿದ್ದಯ್ಯ ಪುರಾಣಿಕ, ಜಯತೀರ್ಥ ರಾಜಪುರೋಹಿತ, ಕೆ. ಮುದ್ದಣ್ಣ, ದೇವೇಂದ್ರ ಕುಮಾರ ಹಕಾರಿ, ಪಂಚಾಕ್ಷರಿ ಹಿರೇಮಠ: ಇವರೆಲ್ಲ ಶಾಂತರಸರ ಒಡನಾಡಿಗಳು. ರಜಾಕಾರರ ವಿರುದ್ದದ ಚಳುವಳಿಯಲ್ಲಿ ಪಾಲುಗೊಂಡವರಿವರು. ಇವರು ಬರೆದ ಅಕ್ಷರಗಳಲ್ಲಿ ಆ ಇತಿಹಾಸ ಜೀವ ತಾಳಿದೆ.
ಶಾಂತರಸರ ಕತೆಗಳೆಲ್ಲ ಆ ನಾಡಿನ ‘ಮಿರ್ಥ’ ಗಳಂತಿವೆ. ನಿಜಾಮಶಾಹಿ. ಸಂಸ್ಕೃತಿಯ ದಟ್ಟ ವಿವರಗಳೊಂದಿಗೆ. ಆ ನೆಲದ ದುರಂತಗಳೂ ಧ್ವನಿ ಪಡೆದಿವೆ. ಕನ್ನಡದ ಉತ್ತಮ ಕತೆಗಾರರಲ್ಲಿ ಒಬ್ಬರು ಶಾಂತರಸ – ಎಂದು ನಮ್ಮ ವಿಮರ್ಶೆ ಸ್ವೀಕರಿಸಿದೆ. ಅವರದು ನೇರ ನಿಚ್ಚಳ ದೃಷ್ಟಿ: ಯಾವ ಸೋಗೂ ಇಲ್ಲ.
ತಮ್ಮ ಕಥೆಗಳ ಬಗ್ಗೆ ಅವರು ಹೇಳುತ್ತಾರೆ: ‘ನನ್ನ ಕಥೆಗಳು ಕಾಲ್ಪನಿಕವೆಂದು, ಎಲ್ಲ ಪಾತ್ರಗಳೂ ಕೇವಲ ಕಲ್ಪನೆಯಲ್ಲಿ ಮೈದಳೆದುವೆಂದು ನಾನು ಸುಳ್ಳು ಹೇಳಲಾರೆ … ಯಾವ ಮಠಕ್ಕೂ ನಾನು ಸೇರಿಲ್ಲ ….. ನನ್ನ ದಾರಿಯಲ್ಲಿ ನಾನು ನಡೆದಿದ್ದೇನೆ.’
*
ಆ ದಿನಗಳಲ್ಲಿ ಶಾಂತರಸರು ತಮ್ಮ ಆತ್ಮೀಯರಾಗಿದ್ದ ಸಿರವಾರದ ಉಮಾಪತಿ ಚುಕ್ಕಿ ಅವರ ಪುಣ್ಯ ತಿಥಿಯನ್ನು – (ಅವರ ಪುತ್ರರಾದ ಅಮರೇಶ ಮತ್ತು ಸೂಗಪ್ಪ ಚುಕ್ಕಿ ಅವರ ಪ್ರಾಯೋಜಕತ್ವದಲ್ಲಿ) – ಒಂದು ಸಾಂಸ್ಕೃತಿಕ ಹಬ್ಬದಂತೆ ಆಚರಿಸುತ್ತಿದ್ದರು. ಕರ್ನಾಟಕದ ಅನೇಕ ದಿಕ್ಕುಗಳಿಂದ ಪ್ರತಿಭೆಗಳು ಹರಿದು ಬರುತ್ತಿದ್ದವು. ಆ ಕಾರ್ಯಕ್ರಮದ ಮುಖ್ಯ ಆಕರ್ಷಣೆ: ಸಿದ್ದರಾಮ ಜಂಬಲದಿನ್ನಿ ಅವರ ವಚನ ಸಂಗೀತ. ಆಂಥ ಕಂಠವನ್ನು ನಾನೆಲ್ಲೂ ಕೇಳಿಲ್ಲ. ಶರಣರ ನುಡಿಗಳನ್ನು ತಮ್ಮ ನಾದದ ಹಾರದಲ್ಲಿ ಪೋಣಿಸುತ್ತ ಮುಗಿಲಿಗೇ ಕಾಮನಬಿಲ್ಲು ತೊಡಿಸುವ ಅದ್ಭುತ ಕಲಾವಿದರಾಗಿದ್ದರು ಜಂಬಲದಿನ್ನಿ.
ಇಂಥ ಒಡನಾಟಗಳ ಮೂಲಕವೇ ನನಗೆ ಆ ಭಾಗದ ಕಿರಿಯ ಪೀಳಿಗೆ ಸಾಹಿತಿಗಳು – (ಚೆನ್ನಣ್ಣ ವಾಲೀಕಾರ, ಅಲ್ಲಮಪ್ರಭು ಬೆಟ್ಟದೂರ, ಗವಿಸಿದ್ದ ಬಳ್ಳಾರಿ, ರಾಜಶೇಖರ ನೀರಮಾನ್ವಿ, ಬಿ. ಟಿ. ಲಲಿತನಾಯಕ್, ಎಸ್ ಜಿ. ಸ್ವಾಮಿ, ಶಶಿಕಲ ವೀರಯ್ಯಸ್ವಾಮಿ, ಅಮರೇಶ ನುಗಡೋಣಿ, ಜಂಬಣ್ಣ ಅಮರಚಿಂತ ಮುಂತಾದವರು ಆತ್ಮೀಯ ಸಂಗಾತಿಗಳಾದದ್ದು) – ರಾಯಚೂರಿನ ಗಜಲ್ ಗುಂಡಮ್ಮ ಪರಿಚಯವಾದದ್ದು ಶಾಂತರಸರ ಮೂಲಕವೇ. ನಾನು ‘ಗುಂಡಮ್ಮನ ಹಾಡು’ ಬರೆದದ್ದು ಅವಳ ಗಜಲ್ ಗುಂಗಿನಲ್ಲಿಯೇ: ಕೊಪ್ಪಳ ಸಮ್ಮೇಳನದಲ್ಲಿ (೧೯೯೩)- ಸಂಗೀತಾಕಟ್ಟಿ ಅದನ್ನು ಹಾಡಿ ನನ್ನ ಗುಂಗನ್ನು ನಾಡಿಗೆಲ್ಲ ಹಂಚಿದಳು.
*
ಚಳುವಳಿಯೇ ಉಸಿರಾಗಿರುವ ಶಾಂತರಸರು ನಾಡಿನ ಅನೇಕ ಪ್ರಗತಿಪರ, ಜನಪರ ಆಂದೋಲನಗಳಲ್ಲಿ ಮಹತ್ವದ ಪಾತ್ರವಾಡಿದ್ದಾರೆ. ಒಕ್ಕೂಟ, ಜೆಪಿ ಚಳುವಳಿ, ಬಂಡಾಯ ಸಂಘಟನೆ, ಗೋಕಾಕ್ಚಳುವಳಿ – ಒಂದೇ ಎರಡೇ! ಅವರು ಗುಲಬರ್ಗಾ ಆಕಾಶವಾಣಿ ಕೇಂದ್ರದಿಂದ ವಾಚಿಸಿದ ‘ಭಗವದ್ಗೀತೆ’ ಕುರಿತಾದ ಒಂದು ಕವನ ಪುರೋಹಿತಶಾಹಿಯನ್ನು ಕೆರಳಿಸಿ ಒಂದು ವೈಚಾರಿಕ ಸಂಘರ್ಷಕ್ಕೂ ಹಾದಿ ಮಾಡಿಕೊಟ್ಟಿತ್ತು. ಅವರ ಸಾಹಿತ್ಯ ಅಕಾಡೆಮಿಯ ಅಧ್ಯಕ್ಷಗಿರಿಯ ಅವಧಿ ಸ್ವಲ್ಪ ಗೊಂದಲದಿಂದ ಕೂಡಿತ್ತಾದರೂ ಅವರು ಅನೇಕ ಮಹತ್ವದ ಪ್ರಕಟಣೆಗಳನ್ನು ತಂದದ್ದು ಮರೆಯುವಂತಿಲ್ಲ.
ಶಾಂತರಸರಷ್ಟೇ ವಿಶಿಷ್ಟ ಅವರ ಪತ್ನಿ ಲಕ್ಷ್ಮೀದೇವಿ ಅವರದು. ನೇರ ಮಾತು ವಿನೋದ ಪ್ರವೃತ್ತಿ ವೈಚಾರಿಕ ಸ್ಪಷ್ಟತೆ. ಆತ್ಮೀಯತೆ: ಆ ತಾಯಿಯ ಗುಣಗಳು. ಗಂಡನನ್ನು ಮಗುವಿನಂತೆ ನೋಡಿಕೊಂಡಿದ್ದ ಆ ತಾಯಿ, ಗಂಡನಿಂದ ಮಗುವಿನೋಪಾದಿಯಲ್ಲೇ ಉಪಚಾರ ಪಡೆದು ತೀರಕೊಂಡರು. ಶಾಂತರಸರ ಈಗಿನ ಗುಲಬರ್ಗಾದ ಮನೆಯ ಹೆಸರು ‘ಲಕ್ಷ್ಮೀ’.
ಒಂದು ಪ್ರಸಂಗ ದಾಖಲಿಸಬೇಕು ನಾನು.
ಸಂಕ್ರಮಣ ಚಂದಾ ಸಂಗ್ರಹಕ್ಕಾಗಿ ರಾಯಚೂರಿಗೇ ಹೋಗಿದ್ದೆ. ಗೆಳೆಯರೆಲ್ಲ ನೆರವಾದರು. ಎರಡು – ಮೂರು ದಿನದ ನಂತರ ಧಾರವಾಡಕ್ಕೆ ಹೊರಟು ನಿಂತೆ. ಇನ್ನೂ ಕೆಲವರನ್ನು ಕಾಣಬೇಕಾಗಿತ್ತು.
ಲಕ್ಷ್ಮೀದೇವಿ: ಈಗ ಊರಿಗೆ ಹೋಗಬ್ಯಾಡ್ರಿ. ಚಂದಾ ಕೇಳಾಕ ಹೋದಾಗ ನೀವು ಇರಾಕ ಬೇಕು.
ನಾನು: ಹಂಗೇನಿಲ್ಲ. ನೀವು ಕೇಳಿದ್ರ ಯಾರೂ ಇಲ್ಲ ಅನ್ನಂಗಿಲ್ಲ.
ಅವರು: ನಿಮಗ ತಿಳೆಂಗಿಲ್ಲ ಬಿಡ್ರಿ.
ನಾನು: ಏನು ತಿಳೆಂಗಿಲ್ರಿ?
ಅವರು: ಹೆಣಾ ಎದುರಿಗಿದ್ರ ಅಳಾಕ ಚೆಂದರೆಪಾ!
*
ಶಾಂತರಸ ಅಂದರೆ ಒರತೆಯ ನೀರು. ಅದೊಂದು ಉರಿಯುವ ಬೆಳದಿಂಗಳು. ಬರೆದಷ್ಟೂ ಬರೆಯಬೇಕು. ಅನ್ನಿಸುತ್ತದೆ. ಗದಗಿನ ಗೆಳೆಯ ಚಂದ್ರಶೇಖರ ವಸ್ತ್ರದ ಒಂದು ಕವನ ಅರ್ಜಂಟಾಗಿ ಬೇಕು ಅಂದಾಗ ನಾನು ೧೯೮೯ ರಲ್ಲಿ ಬರೆದ ಕವನವಿದುಃ
ಶಾಂತರಸ
ಚಾಳೀಸಿನ ನಂಬರು ಹೆಚ್ಚಾದಂತೆಲ್ಲ ಕಣ್ಣಿನ ನೋಟದ
ಕ್ಷಿತಿಜದ ವಿಸ್ತಾರ ಹೆಚ್ಚಾಗುವ
ಸೋಜಿಗವ
ನೀವು ಕಂಡಿದ್ದೀರಾ?
ಹಣ್ಣುಗಳೆಲ್ಲ ಸಾಮಾನ್ಯವಾಗಿ ಮಾಗಿ
ಪಕ್ವವಾಗಿ ಕೊಳೆತು ಹೋಗುತ್ತವೆ.
ಈ ಹಣ್ಣು ಮಾತ್ರ
ಮತ್ತೆ ಕಾಯಾಗಿ ಹೀಚಾಗಿ ಹೂವಾಗಿ
ಅರಳುವ ಚೆಲುವ
ನೀವು ಕಂಡಿದ್ದೀರಾ?
ಕಡಲಾಳದ ಕುದಿತವೆಲ್ಲ
ಕತೆಯಾಗಿ
ಕವನವಾಗಿ
ಲಾವರಸವಾಗಿ ಹೊರನುಗ್ಗಿ
ಮತ್ತೆ ತೋರಿಕೆಗೆ ಮುಖ
ಶಾಂತ-ರಸವ ಸೂಸುವ ಅಸಂಗತವ
ನೀವು ಕಂಡಿದ್ದೀರಾ?
-೨೦೦೩
ನಿತ್ಯ ವರ್ತಮಾನ: ವ್ಯಕ್ತಿ: ೬. ಕಣವಿ: ಸಾನೆಟ್ಟಿನ ಚೆಂಬೆಳಕು
ಧಾರವಾಡದ ಕರ್ನಾಟಕ ಕಾಲೇಜು ಅಂದರೆ ಆ ಸೀಮೆಯ ನಮಗೆಲ್ಲ. ಎಷ್ಟೆ ಕಷ್ಟ ಬಂದರೂ ಹೋಗಿ ತಲುಪಬೇಕು ಎಂಬ ಕನಸು ಮೂಡಿಸುತ್ತಿದ್ದ ಒಂದು ಆದರ್ಶ ಲೋಕ. ಇಡೀ ಉತ್ತರ ಕರ್ನಾಟಕದ ಪ್ರತಿಭೆ ಅಲ್ಲಿಗೆ ಹರಿದು ಬರುತ್ತಿತ್ತು. ನಾನು ಅಲ್ಲಿ ವಿದ್ಯಾರ್ಥಿಯಾಗಿದ್ದಾಗ – (೧೯೫೬ – ೧೯೬೦) – ನಮ್ಮಂಥ ಕಿರಿಯರಿಗೆ ಹಿರಿಯ ಗುರುಗಳಾಗಿ ದೊರೆತವರು ಪ್ರಿನ್ಸಿಪಾಲ್ ಗೋಕಾಕರು. ನಾನು ಕರ್ನಾಟಕ ಸಂಘದ ಕಾರ್ಯದರ್ಶಿ.
ಒಮ್ಮೆ ಕಾರ್ಯಕ್ರಮಕ್ಕೆಂದು ಬಂದಿದ್ದ ಚೆನ್ನವೀರ ಕಣವಿಯವರು ‘ನವ್ಯ ಕಾವ್ಯ’ ದ ಬಗ್ಗೆ ಮಾಡಿದ ಬಾಷಣದ ಟಿಪ್ಪಣಿ ಇನ್ನೂ ನನ್ನ ಹತ್ತಿರ ಇದೆ. ಅವರಿಗೂ ನಮಗೂ ಒಂದು ದಶದಕ ಅಂತರ. ಅಷ್ಟೆ. ಆದರೆ ಆಗ ಧಾರವಾಡದ ಆಕಾಶವನ್ನು ಬೇಂದ್ರೆ ಇನ್ನೂ ತುಂಬಿಕೊಂಡಿದ್ದರೂ ನಮಗೆಲ್ಲ ಹೆಚ್ಚು ಸಮೀಪ ಅನಿಸಿದವರು, ಆತ್ಮೀಯರೆನ್ನಿಸಿದವರು ಕಣವಿಯವರೇ. ಅವರು ಮಧುರ ಚೆನ್ನ – ಅಂಬಿಕಾತನಯದತ್ತರ ಸತ್ವವನ್ನು ಮೈಗೂಡಿಸಿಕೊಂಡು, ಹೊಸ ಮನ್ವಂತರದ ಬೆಳವಣಿಗೆಗಳಿಗೆ ಮುಕ್ತವಾಗಿ ಸ್ಪಂದಿಸುತ್ತ ತಮ್ಮ ಕಾವ್ಯವನ್ನು ರೂಪಿಸಿಕೊಳ್ಳುವ ಪ್ರಕ್ರಿಯೆಯಲ್ಲಿದ್ದರು ಆಗ. ಕಣವಿಯವರಿಗೆ ಗೋಕಾಕ – ಪ್ರಣಿತ ಮತ್ತು ಅಡಿಗ – ಪ್ರಣೀತ ಎರಡೂ ನವ್ಯ ಕಾವ್ಯ ಮಾರ್ಗಗಳು ಸ್ವೀಕಾರಾರ್ಹವಾಗಿದ್ದವು. ಬೇಂದ್ರೆ ಬಗ್ಗೆಯಂತೂ ವಿಪರೀತ ಭಕ್ತಿ: ಬೇಂದ್ರೆ ನಡೆದದ್ದೆ ಸಾಧನಕೇರಿ ಎಂಬ ಭಾವನೆ ಅವರದು.
*
ನನ್ನ ಪ್ರಾರಂಭದ ‘ಬಾನುಲಿ’ ಮತ್ತು ‘ಮಧ್ಯಬಿಂದು’ ಸಂಕಲನಗಳಲ್ಲಿ ನವೋದಯದ ಪ್ರಭಾವವಿದ್ದರೆ ಅದು ನನಗೆ ಕಣವಿಯವರ ಮೂಲಕವೇ ಬಂದದ್ದು. ಆದರೆ ಅನಂತರ ನನ್ನ ಕಾವ್ಯದ ಜಾಡೇ ಬದಲಾಯಿತು. ಅದು ಬೇರೆ ವಿಷಯ.
ಕಣವಿಯವರ ‘ಜೀವಧ್ವನಿ’ ಸಂಕಲನಕ್ಕೆ ಕೇಂದ್ರ ಸಾಹಿತ್ಯ ಅಕಾಡೆಮಿಯ ಬಹುಮಾನ ಬಂದಾಗ ನಾನು ‘ಲಂಕೇಶ ಪತ್ರಿಕೆ’ ಯ ಕಾಲಮ್ಮಿನಲ್ಲಿ (೭ ಡಿಸೆಂಬರ‍್ ೧೯೮೨) ಬರೆದ ಸಾಲುಗಳಿವು: ‘ಕಣವಿ- ಶಿವರುದ್ರಪ್ಪನವರನ್ನು (ಇತ್ತೀಚಿಗೆ ನಿಸಾರ್ ಅಹಮ್ಮದರನ್ನು) ಸಾರಾಸಗಟಾಗಿ ‘ಸಮನ್ವಯ’ ಕವಿಗಳೆಂದು ಸ್ವಲ್ಪ ತುಟಿ ಕೊಂಕಿಸಿ ಪ್ರಸ್ತಾಪಿಸುವುದು ನಮ್ಮ ವಿಮರ್ಶಾವಲಯದಲ್ಲಿ ಸಾಮಾನ್ಯ. ಐವತ್ತರ ದಶಕದಲ್ಲಿ ನವೋದಯದ ನಯನಾಜೂಕಿನ ಒಮ್ಮೆಲೆ ಗೊಂದಲಾಪುರದ ರಾಕ್ಷಸರು ದಾಳಿ ಮಾಡಿದಾಗ, ದಾಳಿಗೆ ಬಂದವರು ಇಲ್ಲಿಯೇ ‘ಟೆಂಟು’ ಹೊಡೆದಾಗ, ಎರಡೂ ಜಗತ್ತಿನ ‘ಒಳ್ಳೆಯ’ ಅಂಶಗಳನ್ನು ಯಾಕೆ ಒಗ್ಗಿಸಿಕೊಳ್ಳಬಾರದು ಎಂಬ ಒಳ್ಳೆ ಉದ್ದೇಶದಿಂದಲೇ ಈ ‘ಸಮನ್ವಯ’ ಪದವಿ ಜಾರಿಗೆ ಬಂದದ್ದು. ಆದರೆ ಧ್ವನಿ ಮತ್ತು ಸಪ್ಪಳಗಳಿಗೆ ಹೆಚ್ಚು ಅಂತರವಿರದ ನಮ್ಮ ದೇಶದ ಚರಿತ್ರೆಯಲ್ಲಿ ಇಂಥ ಶಬ್ದಗಳು ಹದಗೆಡಲು ಬಹಳ ದಿನ ಹಿಡಿಯುವುದಿಲ್ಲ. ಹೀಗಾಗಿ ಬರಬರುತ್ತ ಈ ‘ಸಮನ್ವಯ’ ಶಬ್ದ ಮಿಸಳಬಾಜಿಯಾಗಿಯೋ ಎಡಬಿಡಂಗಿತನವಾಗಿಯೋ. ‘ಸಮಯೋಚಿತ’ ಪ್ರಜ್ಞೆಯಾಗಿಯೋ ಪರಿಣಮಿಸಿದ್ದರು.’
*
ಈ ಬಿರುದಿನ ‘ಧ್ವನಿ’ಯನ್ನು ಎಂದೋ ಗ್ರಹಿಸಿದ ಜಿ. ಎಸ್ . ಎಸ್. ಅದನ್ನು ಸಾರ್ವಜನಿಕವಾಗಿಯೇ ತಿರಸ್ಕರಿಸಿದರು, ಸರಿಯಾದ ವೇಳೆಯಲ್ಲಿ ಕಠಿಣವಾದ ನಿಲುವನ್ನು ತಳೆದು, ಖಚಿತವಾಗಿ ಅಭಿವ್ಯಕ್ತಿಸುವ ಜಿ. ಎಸ್.ಎಸ್. ಒಮ್ಮೊಮ್ಮೆ ಹಿತಾಸಕ್ತ ವರ್ಗಗಳ ಆಕ್ರೋಶಕ್ಕೂ ಬಲಿಯಾಗುವುದುಂಟು. ಆದರೆ ಚೆನ್ನವೀರ ಕಣವಿಯವರ ವಿಷಯದಲ್ಲಿ ಹಾಗೆಂದೂ ಆಗಿಲ್ಲ: ಆಗುವುದು ಸಾಧ್ಯವೂ ಇಲ್ಲ. ಅವರಿಗೆ ಎರಡೂ ದಡ ಮುಖ್ಯ.:
ನಿಂತಿರುವ
ದಂಡೆ ವಾಸ್ತವವೆನಲು ಆಚೆ ದಡ ಕಲ್ಪನೆಯೇ? ಈಸು,
ಬಂದರೂ ಸಲೀಸು ತಲುಪವೆವೆಂಬ ಭರವಸೆಯುಂಟೆ?
– ಇದು ಕವಿ ಕಣವಿ ಕೇಳುವ ಪ್ರಶ್ನೆ. ಅವರ ಬದುಕೂ ಹಾಗೆಯೇ, ಧಾರವಾಡದ ಮಂದಿ ಜಗಳಗಂಟರು – ಎಂಬ ಮಾಮೂಲಿ ನಂಬಿಕೆಗೆ ‘ಅಪವಾದ’ ವಾಗಿ ಬೆಳೆದ ಈ ‘ಸಜ್ಜನ’ ಕವಿ ಯಾರೊಂದಿಗೂ ದನಿ ಏರಿಸಿ ಮಾತಾಡಿದವರಲ್ಲ. ಹೀಗಾಗಿ ನಾಡಿನುದ್ದಕ್ಕೂ ಅವರಿಗೆ ಎಲ್ಲ ಪೀಳಿಗೆಗಳ ಆತ್ಮೀಯರಿದ್ದಾರೆ. ನಮ್ಮ ‘ವ್ಯವಸ್ಥೆ’ಯ ಬಗ್ಗೆ ಅವರಿಗೆ ಆಳದಲ್ಲಿ ಕ್ರೋಧವಿದ್ದರೂ, ‘ಪ್ರಭುತ್ವ’ ವನ್ನು ಮಾತ್ರ ಅವರು ಎಂದೂ ಎದುರು ಹಾಕಿಕೊಂಡವರಲ್ಲ.
*
ಎಲ್ಲರೊಂದಿಗೆ ಹೊಂದಿಕೊಂಡು ಹೋಗುವುದೇ – (ಅಂದರೆ ‘ಸಮರಸವೇ ಜೀವನ’) ಮುಖ್ಯವೆಂದಾಗ ಒಮ್ಮೊಮ್ಮೆ ಮುಜುಗರದ ಪ್ರಸಂಗ ಬರುವುದು ಸಹಜ. ಎಮರ್ಜನ್ಸಿಯ ಪ್ರಾರಂಭದಲ್ಲಿ ಯಾವುದೋ ‘ಸರಕಾರಿ’ ಕವಿ ಸಮ್ಮೇಳನಕ್ಕೆ ಅಧ್ಯಕ್ಷತೆ ವಹಿಸಬೇಕಾಯಿತು ಅವರು: ವಹಿಸಿದರು. ಆದರೆ ಪ್ರಾಯಶ್ಚಿತ್ತವೆಂಬಂತೆ, ಸ್ವಲ್ಪ ವ್ಯಂಗ್ಯವೆನ್ನಬಹುದಾದ ಶೈಲಿಯನ್ನು ಬಳಸಿ, ಮೂರು ಪದ್ಯಗಳನ್ನೂ ಬರೆದರು. ೧೯೭೭ ರ ಜನವೆರಿ ತಿಂಗಳ ಕೊನೆಯಲ್ಲಿ ಅವರು ತಾವೇ ಮುಂದಾಗಿ ಧಾರವಾಡದಲ್ಲಿ ‘ಗಾಂಧಿ ಕವಿ ಸಮ್ಮೇಳನ’ ಮಾಡಿಸಿದ್ದು ನನಗೆ ನೆನಪಿದೆ.
*
ಕನ್ನಡನಾಡು ಒಂದಾಗಿ ನಲವತ್ತೇಳು ವರ್ಷಗಳೇ ಕಳೆದಿವೆ. ಆದರೆ ಇಂದಿಗೂ ಸಾರ್ವಜನಿಕ ವೇದಿಕೆಗಳಲ್ಲಿ ಕೇಳಿಬರುವ ಘೋಷಣೆಗಳಲ್ಲಿ ಒಂದು: ಹೆಸರಾಯಿತು ಕರ್ನಾಟಕ, ಉಸಿರಾಗಲಿ ಕನ್ನಡ. ಈ ಘೋಷಣೆಯ ಕರ್ತೃ ಕಣವಿಯವರು. ಗೋಕಾಕ ಚಳುವಳಿಯನ್ನು ಮೊದಲ ಹಂತದಲ್ಲಿ ಮುನ್ನಡೆಸಿದ ಹಿರಿಯರಲ್ಲಿ ಅವರೂ ಒಬ್ಬರು. ಕಾಲಾಂತರದಲ್ಲಿ ಡಾ. ಶಂಭಾ ಜೋಶಿಯವರು ಮುಂಬೈಗೆ ಹೊರಟುಹೋದ ಮೇಲೆ. ಅ. ಕ. ಕೇಂದ್ರ ಕನ್ನಡ ಕ್ರಿಯಾ ಸಮಿತಿಯ ಅಧ್ಯಕ್ಷತೆಯ ಜವಾಬ್ದಾರಿಯೂ ಕಣವಿಯವರ ಹೆಗಲ ಮೇಲೇ ಬಿತ್ತು.
ಚಳುವಳಿಯೇ ಮುಖ್ಯವಾಗಿರುವ ಸಂಘಟನೆಯೊಂದರ ಅಧ್ಯಕ್ಷರಾಗಿರುವುದು ಸ್ವಲ್ಪ ತ್ರಾಸಿನ ಕೆಲಸ. ಪ್ರತಿಕೂಲ ಪರಿಸ್ಥಿತಿಯಲ್ಲಿ, ‘ವ್ಯವಸ್ಥೆ’ ಗೆ ವಿರುದ್ದವಾಗಿ, ಒಮ್ಮೊಮ್ಮೆ ಪ್ರತಿಷ್ಟಿತ, ಬಲಿಷ್ಠ ವ್ಯಕ್ತಿಗಳನ್ನು ಎದುರು ಹಾಕಿಕೊಂಡು, ಖಚಿತ ನಿಲುವು ತಾಳುವುದು ಅನಿವಾರ್ಯವಾಗುತ್ತದೆ. ಇಂಥದೆಲ್ಲ ಕಣವಿ ಅವರಿಗೆ ಆಗಿಬರುವುದಿಲ್ಲ. ಹೀಗಾಗಿ ಕ್ರಿಯಾಸಮಿತಿಯ ಪ್ರಧಾನ ಕಾರ್ಯದರ್ಶಿಗಳಾಗಿದ್ದ ಡಾ. ಕಲಬುರ್ಗಿ ಮತ್ತು ನಾನು ಅನೇಕ ಮುಜುಗರ ಕ್ಷಣಗಳನ್ನು ಎದುರಿಸಬೇಕಾಯಿತು. ಪರಿಣಾಮ: ಕ್ರಿಯಾಸಮಿತಿಯ ಅಧ್ಯಕ್ಷತೆಯನ್ನು ಮತ್ತೊಬ್ಬ ಹಿರಿಯರು ಹೊರಬೇಕಾಯಿತು.
*
ಅವರ ಕಾವ್ಯ ಕುರಿತಂತೆ, ಮತ್ತೆ ನನ್ನ ಸಾಲುಗಳು: ‘ಬೇಂದ್ರೆಯವರು ನಂತರ ಧಾರವಾಡದ ಪ್ರಕೃತಿಯನ್ನು ಶಬ್ದಗಳಲ್ಲಿ ಸೆರೆ ಹಿಡಿದವರೆಂದರೆ ಕಣವಿಯವರೇ. ‘ಕವಿಗಾಳಿ ಸವಿಗಾಳಿ’ ತೀಡುವ ಧಾರವಾಡ ಕಣವಿಯವರ ಕಾವ್ಯಕ್ಕೆ ಬೇಂದ್ರೆ ಹಾಗೂ ಮಧುರಚೆನ್ನರ ‘ಲಯ’ದ ಸುಸಂಬದ್ದ ಹಿನ್ನಲೆ ಒದಗಿಸಿತು. ವರ್ಷ ಕಳೆದಂತೆ ಕಾವ್ಯದ ಅಗಲ ಹೆಚ್ಚಾಗಿದ್ದರೂ ಆಳದ ಏಕತಾರಿ ಮಾತ್ರ ಅದೇ ನಾದ ಮಿಡಿಯುತ್ತಿದೆ.’
*
ಕಣವಿ ಕಾವ್ಯದ ವಸ್ತು – ವೈವಿಧ್ಯ ಅಪಾರ ಮತ್ತು ಅನಂತ. ಮನುಷ್ಯನೆಂಬ ಜೀವಿಯ ಎಲ್ಲ ನೋವು – ನಲಿವುಗಳಲ್ಲದೆ, ವಿಶ್ವದ ಸಕಲ ಜೀವರಾಶಿಗಳೂ ಅವರ ಕವಿ ಹೃದಯದಲ್ಲಿ ಗೌರವದ ಸ್ಥಾನ ಪಡೆದಿವೆ. ನಮ್ಮ ವಿಶೇಷ ಗಮನ ಸೆಳೆಯುವುದು ಅವರು ಚಿತ್ರಿಸುವ ಕ್ರಿಮಿ – ಕೀಟಗಳ ಪ್ರಪಂಚ. ಇದರಿಂದಾಗಿ ಕೆಲವರು ವಿನೋದದಿಂದ ಅವರನ್ನು ‘ಕನ್ನಡದ keats ‘ ಎಂದು ಕರೆಯುತ್ತಾರೆ. ಕಣವಿ ಕಾವ್ಯದಲ್ಲಿ ‘ಹೈಟ್ಸೇ’ ಇಲ್ಲವಲ್ಲ – ಅಂತ ಯಾರೋ ಕೇಳಿದಾಗ ಬೇಂದ್ರೆಯವರು ‘ಕಣಿವೆಯಲ್ಲಿ ಹೈಟ್ಸ್’ ಅಂತ ಜೋಕು ಮಾಡಿದ್ದರಂತೆ. (ಅದು ವೈಎನ್ಕೆ – ಜೋಕು ಅಂತ ನನ್ನ ಭಾವನೆ) ಲಂಕೇಶರ ಬಗ್ಗೆ ಕಣವಿಯವರಿಗೆ ಅಪಾರ ಅಭಿಮಾನ. ಆದರೂ ಅವರನ್ನು ಒಮ್ಮೆ ಲಂಕೇಶರು ‘ತರಕಾರಿ ಕವಿ’ ಅಂತ ಛೇಡಿಸಿದ್ದರು. ಆದರೂ ಕಣವಿಯವರ ಸಹೃದಯತೆ ಮುಕ್ಕಾಗಲಿಲ್ಲ. ಅವರ ಕಾವ್ಯರೂಪದಲ್ಲಿಯೇ ಪ್ರೀತಿಯಿಂದ ‘ನಿಲುವಿಗೊಂದು ಶಾಲು’ ಹೊದಿಸಲು ಮರೆಯಲಿಲ್ಲ. ೧೯೪೬ ರಿಂದಲೂ ಕಣವಿ ಕಾವ್ಯದ ‘ಜೀವಧ್ವನಿ’ ಕನ್ನಡದ ನೆಲವನ್ನು, ಮುಗಿಲನ್ನು ಮಿಡಿಯುತ್ತಿದೆ. ಈಗಲೂ ಅವರ ಕವನಗಳಿಲ್ಲದ ದೀಪಾವಳಿ ಸಂಚಿಕೆಗಳನ್ನು ನಾವು ಕಾಣುವ ಹಾಗಿಲ್ಲ. ಡಾ. ಆಮೂರ ಹೇಳುತ್ತಾರೆ: ‘ಕಣವಿಯವರ ಕಾವ್ಯ ಜೀವನದ ಎದ್ದು ಕಾಣುವ ವೈಶಿಷ್ಟವೆಂದರೆ, ಎಲ್ಲ ಸಮಕಾಲೀನ ಚಳುವಳಿಗಳಿಗೆ ಪ್ರತಿಸ್ಪಂದಿಸಿಯೂ ಯಾವುದಕ್ಕೂ ತಮ್ಮನ್ನು ಸಂಪೂರ್ಣವಾಗಿ ಒಪ್ಪಿಸಿಕೊಳ್ಳದೆ ಇರುವುದು. ಇದು ಅವರ ಮನೋಧರ್ಮ ಗುಣವಿದ್ದಂತೆ ಉದ್ದೇಶಪೂರ್ಣವಾದ ಆಯ್ಕೆಯೂ ಆಗಿದೆ ಎಂದೆನಿಸುತ್ತದೆ.’
ಆದರೆ ಇಂಥ ‘ನಿರ್ಲಿಪ್ತತೆ’ಯ ನಿಲುವು ಸೃಜನಶೀಲ ಕವಿಯ ‘ಗಂಭೀರ ಮಿತಿ’ ಯೂ ಆಗಬಹುದು ಅನಿಸುತ್ತದೆ ನನಗೆ. ಇದು ಚರ್ಚೆಗೆ ಬಿಟ್ಟ ವಿಷಯ. ಈಗ ಎಪ್ಪತೈದು ದಾಟಿರುವ ಕಣವಿ ಅವರಿಗೆ ಬದುಕಿನಲ್ಲಿ ‘ಅತೃಪ್ತಿ’ ಎಂಬುದು ಬರಲು ಸಾಧ್ಯವಿಲ್ಲ ಎಲ್ಲವನ್ನೂ ಪಡೆದಿದ್ದಾರೆ. ಸಹಜವಾದ ಆಡುಮಾತಿನಲ್ಲಿ ಶೈಲಿ, ಸೂಕ್ಷ್ಮ ವಿವರಗಳೊಂದಿಗೆ ‘ದರ್ಶನ’ ವನ್ನೂ ಧ್ವನಿಸುವ ಭಾಷೆ, ಬರೆದದ್ದನ್ನು ಪರಿಣಾಮಕಾರಿಯಾಗಿ ಓದುತ್ತ ಆ ಮೂಲಕ ತಮ್ಮ ಅನುಭವವನ್ನು ಸಮುದಾಯಕ್ಕೆ ಸಾಗಿಸುವ ಚಾಕಚಕ್ಯತೆ – ಇವೆಲ್ಲ ಅವರ ಜನಪ್ರಿಯತೆಗೆ ಮೂಲ ಕಾರಣಗಳು. ಅಂತರಂಗದ ತೀರ ಆಳದಲ್ಲಿರುವ ಆತಂಕಗಳು ಅವರ ಕವನಗಳಲ್ಲಿ ಬಹಳ ಕಡಿಮೆ: ಆದರೆ ಒಬ್ಬ ‘ವ್ಯಕ್ತಿ’ ಯಾಗಿ ಸಮಷ್ಠಿಯ ಅನುಭವಗಳನ್ನು ಕಾವ್ಯವಾಗಿಸುವ ಅವರ ಕಲೆ ಅನನ್ಯವಾದುದು.
*
ಪತ್ನಿ ಶಾಂತಾದೇವಿ ಅವರೂ ಕನ್ನಡದ ಗಮನಾರ್ಹ ಕತೆಗಾರ್ತಿಯರಲ್ಲಿ ಒಬ್ಬರು ನಮ್ಮ ಸಾಂಸ್ಕೃತಿಕ ಲೋಕದ ‘ಯಶಸ್ವಿ’ ದಂಪತಿಗಳ ಲಿಸ್ಟಿಗೆ ಕಣವಿ ದಂಪತಿಗಳೂ ಸೇರುತ್ತಾರೆ. ಧಾರವಾಡ ಕಲ್ಯಾಣನಗರದ ‘ಚೆಂಬೆಳಕು’, ನೀವು ಕರ್ನಾಟಕದ ಯಾವ ಮೂಲೆಯಿಂದ ಬಂದರೂ, ಸ್ನೇಹ – ಆತ್ಮೀಯತೆಯನ್ನು ನೀಡುವ ‘ಮನೆ’ ಯೇ.
ಕನ್ನಡದಲ್ಲಿ ‘ಸಾನೆಟ್’ – (ಅಷ್ಟ ಷಟ್ಟದಿ, ಸುನೀತ) ಕಾವ್ಯಪ್ರಕಾರಕ್ಕೆ ಆಳ, ಎತ್ತರ, ಅಗಲಗಳನ್ನು ವ್ಯಾಪಕ ಪ್ರಮಾಣದಲ್ಲಿ ನೀಡುತ್ತಿರುವವರು ಚೆನ್ನವೀರ ಕಣವಿ. ಅವರದು ನಿರಂತರ ಪ್ರಯೋಗಶೀಲತೆ.
ದೂರದಿಂದ ನೋಡಿದರೆ ಕಣವಿ ಅವರೂ ಒಂದು ‘ಸಾನೆಟ್’ ಹಾಗೆಯೇ ಕಾಣುತ್ತಾರೆ: ಅವರ ಚೆಂಬೆಳಕೂ ಹಾಗೆಯೇ.
-೨೦೦೩
ನಿತ್ಯ ವರ್ತಮಾನ: ವ್ಯಕ್ತಿ: ೭. ಶಂಬಾ ಜೊಮೇಶಿ: ಭಗವದ್ಗೀತೆ – ಭಾನಾಮತಿ
ಧಾರವಾಡದ ವಿದ್ಯಾರಣ್ಯ ಹೈಸ್ಕೂಲು ಅತ್ಯಂತ ಹಳೆಯ ವಿದ್ಯಾಸಂಸ್ಥೆ ನವೋದಯ ಕಾಲದ ಆ ಭಾಗದ ಹಿರಿಯರೆಲ್ಲ ಅಲ್ಲಿ ವಿದ್ಯಾರ್ಥಿಗಳಾಗಿಯೋ ಮಾಸ್ತರರಾಗಿಯೋ ತಮ್ಮ ಬದುಕು ರೂಪಿಸಿಕೊಂಡವರು.
೧೯೬೦ರ ದಶಕದ ಪ್ರಾರಂಭದ ಕಾಲ. ನಮ್ಮಂಥವರು ಮರಿ ಕವಿಗಳಾಗಿ, ಕಾಲೇಜು ವಿದ್ಯಾರ್ಥಿಗಳಾಗಿ, ಚಿಂವ್ ಗುಡುತ್ತಿದ್ದ ದಿನಗಳವು. ಯಾವ ಕಾರ್ಯಕ್ರಮವಾದರೂ ನಾವು ಹಾಜರು. ವಿದ್ಯಾರಣ್ಯ ಹೈಸ್ಕೂಲಿನಲ್ಲಿ ಒಮ್ಮೆ ಶಂಬಾ ಜೋಶಿಯವರ ಭಾಷಣ ತಮ್ಮ ಎಂದಿನ ಒಗರು ಶೈಲಿಯಲ್ಲಿ ಏನೋ ಅಡ್ಡಮಾತು ಒಗೆದರು.
ಸಭೆಯ ಮಧ್ಯದಿಂದ ‘ನಾ ಇಲ್ಲೇ ಕುಂತೆನೋ!’ ಅಂತ, ಕಚ್ಚೆ ಸಿಗಿಸಿಕೊಳ್ಳುತ್ತ ಎದ್ದು ನಿಂತರೊಬ್ಬ ಹಿರಿಯರು ‘ಗೊತ್ತೈತಿ. ಸುಮ್ಮನ ಕೂಡ್ರೋ. ನೀ ಆದೀ ಅಂತನ ಆ ಮಾತು ಆಡಿದ್ದು’…. ಮುಂದೆ ಏನೇನೋ ಚರ್ಚೆ, ವಾದ, ಜಗಳ. ಈ ಪುರಾತನರು ಎಷ್ಟು ಚಂದ ಜಗಳಾಡುತ್ತಾರಲ್ಲ ಅಂತ ನನಗೆ ರೋಮಾಂಚನ.
*
ಧಾರವಾಡ ಅಂದರೆ ಸಾಧನಕೇರಿ: ಸಾಧನಕೇರಿ ಅಂದ್ರೆ ಬೇಂದ್ರೆ: ಎಂಬ ಸುಲಭ ಸಮೀಕರಣ. ಕಣವಿ ಅಂಥವರ ಉದ್ಗಾರಗಳ ಮೂಲಕ ನಾಡಿಗೆಲ್ಲ ಗೊತ್ತು. ಆದರೆ ಸಾಧನಕೇರಿಯ ದಾರಿಗಳೆಲ್ಲ ಬೇಂದ್ರೆ ಮನೆಗೇ ಹೋಗುತ್ತವೆ ಅಂತ ಹೇಳುವಂತಿಲ್ಲ ಅದಕ್ಕೆ ಮೊದಲೇ ಒಂದು ಅಡ್ಡದಾರಿ ಇದೆ. ಆ ದಾರಿ ನೀವು ಹಿಡಿದರೆ ಅಲ್ಲಿ ಶಂಬಾ ಅವರ ಮನೆ.
ಶಂಬಾ – ಬೇಂದ್ರೆ: ಎರಡು ಧ್ರುವ. ಅವರ ವೈಚಾರಿಕ ಭಿನ್ನತೆ ಪರಸ್ಪರರ ವೈಯಕ್ತಿಕ ಅವಹೇಳನಕ್ಕೂ ಕಾರಣವಾಗಿತ್ತು. ಒಮ್ಮೆ ಶಂಬಾ ಬಾತ್ ರೂಮಿನಲ್ಲಿ ಕಾಲುಜಾರಿ ಬಿದ್ದರು. ಬೇಂದ್ರೆ ಆಡಿದ ಕೊಕ್ಕೆಮಾತು: ‘ಅವನ ಸಂಶೋಧನಾದ ಹಂಗ ಅವನೂ ಕುಂಟ ಆದ ನೊಡ್ರಿ’. ಆಗಿನ ಧಾರವಾಡದ ಪುಟ್ಟ ಪ್ರಪಂಚದಲ್ಲಿ ಬೆಳಗಿನ ಮಾತು ಸಂಜೆಯೊಳಗಾಗಿ ಊರವರ ಬಾಯಲ್ಲಿ ತಂಬಲವಾಗುತ್ತಿತ್ತು.
*
ಮಡಿಕೇರಿಯ ಸಾಹಿತ್ಯ ಸಮ್ಮೇಳನಕ್ಕೆ ಶಂಬಾ ಅಧ್ಯಕ್ಷರಾಗಿ ಆಯ್ಕೆಗೊಂಡಾಗ ‘ಲಂಕೇಶ ಪತ್ರಿಕೆ’ಯ ನನ್ನ ‘ನೋಟ’ ಕಾಲಮ್ಮಿನಲ್ಲಿ ನಾನು ಬರೆದ ಶಂಬಾ ಚಿತ್ರವಿದುಃ ‘ಸುಮಾರು ಆರು ಫೂಟು ಎತ್ತರದ, ಇಲೆಕ್ಟ್ರಿಕ್ ತಂತಿಯಂಥ ನೀಳವಾದ ಮೈಕಟ್ಟಿನ ಶಂಬಾ ವಯೋಭಾರದಿಂದ ಬಿಲ್ಲಿನಂತೆ ನಸು ಬಾಗಿದ್ದಾರೆ. ತಲೆಗೆ ಕರಿ ಟೋಪಿ, ಬಗಲಿಗೊಂದು ಚೀಲ. ಮೈಯ ಬಹುಭಾಗ ಮುಚ್ಚುವ ಕೋಟು. ಬೆನ್ನ ಹಿಂದೆ ಕೈಕಟ್ಟಿಕೊಂಡು ದಾರಿಯ ಒಂದು ಮಗ್ಗುಲಿಗೆ ಬೇಟೆಗಾರನಂತೆ ಬೀಸಾಗಿ ನಡೆದು ಬರುವ ಶಂಬಾ ಅವರ ಹದ್ದಿನ ಕಣ್ಣಿನಿಂದ ತಪ್ಪಿಸಿಕೊಳ್ಳಲು ಯಾವ ಪರಿಚಿತರಿಗೂ ಸಾಧ್ಯವಿಲ್ಲ. ಅವರ ಸಂದರ್ಶನಕ್ಕೆಂದು ಅವರ ಮನೆಗೇ ಹೋಗಬೇಕೆಂದಿಲ್ಲ. ನಿಂತಲ್ಲಿಯೇ ಚರ್ಚೆ, ವಾದವಿವಾದ. ಇದು ಮುಗಿದು ಹೋಗಿಬರ್ತಿನ್ರಿ ಎಂದು ಹೇಳಿ ಕೈ ಮುಗಿದು ಹೋದ ಮನುಷ್ಯ ಮೊದಲಿನ ಮನುಷ್ಯನಾಗಿ ಉಳಿಯುವುದಿಲ್ಲ. ಅವನ ತಲೆಯೊಳಗೆ ಒಂದೋ ಎರಡೋ ಗುಂಗೀಹುಳ ಹಾಕಿಬಿಟ್ಟಿರುತ್ತಾರೆ ಶಂಬಾ.’
ಶಂಬಾ ಮಾತು ಅರ್ಥವಾಗಬೇಕಾದರೆ ಯಾವಾಗಲೂ ಆ ಮಾತಿನ ಚುಂಗು ಹಿಡಕೊಂಡೇ ಇರಬೇಕು. ಸ್ವಲ್ಪ ತಪ್ಪಿದರೆ ಸಾಕು, ಅವರೆಲ್ಲೋ ನೀವೆಲ್ಲೋ. ನಾನು ಸ್ವಲ್ಪ ಸಮಾಧಾನದಿಂದ ಅವರ ಮಾತು ಕೇಳುತ್ತ, ನಡುನಡುವೆ ಒಂದೆರಡು ‘ಜಾಣ’ ಪ್ರಶ್ನೆ ಹಾಕುತ್ತ ಇದ್ದುದ್ದರಿಂದ ನನ್ನ ಬಗ್ಗೆ ಅವರದು ಬಹಳ ಪ್ರೀತಿ. ನಾನು ನನ್ನ ಸರೀಕರಿಗೆ ವಿರುದ್ದವಾಗಿ ವರಕವಿ ಬೇಂದ್ರೆಯವರಿಗೆ ಅವರ ಶೈಲಿಯಲ್ಲಿಯೇ ಮಾರುತ್ತರ ಕೊಡುತ್ತ ಸ್ವಲ್ಪ ಕುಖ್ಯಾತಿಯನ್ನು ಪಡೆದಿದ್ದೆ. ಇದೂ ಶಂಬಾ ಅವರಿಗೆ ಪಸಂದಾಗಿತ್ತು ಅಂತ ಕಾಣುತ್ತದೆ.
*
ಬೇಂದ್ರೆ ಅವರಿಗೆ ವಿಮರ್ಶಕರು ‘ಗಾರುಡಿಗ’ ಅನ್ನುತ್ತಾರೆ. ಅವರ ಭಾಷೆಯ ಗುಂಗೇ ಅಂತಹುದು. ಆದರೆ ಶಂಬಾ ಅವರು ತಿರಸ್ಕಾರದಿಂದ ಬೇಂದ್ರೆ – ಕಾವ್ಯ ‘ಕಣ್ಕಟ್ಟಿ’ ನ ಕಾವ್ಯವೆಂದೂ, ಅವರೊಬ್ಬ ‘ಬುಡಬುಡಿಕಿ’ ಎಂದೂ ಜರೆಯುತ್ತಿದ್ದರು. ಶಂಬಾ ಗಂಭೀರವಾಗಿ ಕೇಳುತ್ತಿದ್ದ ಪ್ರಶ್ನೆ: ಭಾರತೀಯರ ಮನಸ್ಸನ್ನು ಆವರಿಸಿರುವ ಕೃಷ್ಣ – ಗಾರುಡಿಯೊಳಗಿಂದ ಪಾರಾಗುವುದೆಂತು? ಬ್ರಾಹ್ಮಣ ಆಚಾರ್ಯರ ಅಹಂ ಬ್ರಹ್ಮಾಸ್ಮಿ, ಏಕಂ ಏವ ಅದ್ವಿತೀಯಂ, ವಚನಕಾರರ ಮರಣವೇ ಮಹಾನವಮಿ, ದಾಸರ ‘ಗುರುವಿ ಗುಲಾಮನಾಗುವ ತನಕ’, ಬೇಂದ್ರೆಯಂಥವರ ನನ್ನ ಹರಣ ನಿನಗೆ ಶರಣ – ಇತ್ಯಾದಿಗಳು ದಾಸ್ಯ, ಶರಣಾಗತಿ, ಗುಲಾಮಗಿರಿ, ನಿಷ್ಕಾಮತ್ವ, ಷಂಡತನ, ನಿವೃತ್ತಿ ಮಾರ್ಗಗಳ ಅನಿಷ್ಟ ಪರಂಪರೆಯನ್ನೇ ನಿರ್ಮಿಸಿ, ಭಾರತೀಯರೆಲ್ಲ ರಾತ್ರಿಯ ಕತ್ತಲೆಯ ಉಪಾಸಕರಾಗುವಂತೆ ಮಾಡಿವೆ ….. ಭಗವದ್ಗೀತೆ ನಮ್ಮ ಸಮಷ್ಟಿ ಜೀವನದ ನೆಲೆಗಳನ್ನೇ ಸಡಿಲಗೊಳಿಸುವ ಒಂದು ಮಹಾಮೋಸದ ಹಾಗೂ ಕಣ್ಕಟ್ಟಿನ ಕೃತಿ. ತಳಮಟ್ಟದ ಅಧ್ಯಯನದ ನಂತರ ಶಂಬಾ ತಳೆದ ಮತ್ತು ನಿರಂತರವಾಗಿ ಮಾತು – ಬರಹದಲ್ಲಿ ಪ್ರತಿಪಾದಿಸಿದ ಕ್ರಾಂತಿಕಾರಿ ನಿಲುವು ಇದು. ಅವರು ಹೇಳುತ್ತಾರೆ; ‘ಭಗವದ್ಗೀತೆ ಎಂಬುದು ಮಾನವತೆಯ ವಿರುದ್ಧ ಎಸಗಲಾದ ಅತ್ಯಂತ ಘೋರ ಅಪರಾಧ.’
*
ಸನಾತನಿಗಳ ಬುಡಕ್ಕೆ ಬೆಂಕಿ ಹಚ್ಚುವ ಇಂತ ಪ್ರಖರ ವೈಚಾರಿಕನಿಗೆ, ಬೇಂದ್ರೆ ಯಜಮಾನಿಕೆಯ ಆಗಿನ ಸಾಂಸ್ಕೃತಿಕ ವಾತಾವರಣದಲ್ಲಿ, ಸಹಜವಾಗಿಯೇ ಯಾರೂ ಅನುಯಾಯಿಗಳು ಇರಲೇ ಇಲ್ಲ. ಕರ್ನಾಟಕ ಕಾಲೇಜಿನಲ್ಲಿ ಇಂಗ್ಲೀಷ್ ಪ್ರಾಧ್ಯಾಪಕನಾಗಿದ್ದ ಚೆಡ್ಡಿ – ಪಂಡಿತನೊಬ್ಬ ‘ಸಂಯುಕ್ತ ಕರ್ನಾಟಕ’ ಮೂಲಕ ಶಂಬಾರನ್ನು ವಿನಾಕಾರಣ ಛೇಡಿಸುತ್ತಿದ್ದ. ವಿಪ್ರ – ಮೂಲದ ಈ ಕ್ರಾಂತಿಕಾರಿಗೆ ಇಡೀ ವಿಪ್ರಕುಲ (ಪಾವೆಂ ಆಚಾರ್ಯ ಗೌರೀಶ್ ಕಾಯ್ಕಿಣಿ ಅಂಥವರನ್ನು ಬಿಟ್ಟರೆ) ಬಹಿಷ್ಕಾರ ಹಾಕಿತ್ತು.
ಶಂಬಾ ಸಾಹಿತ್ಯವನ್ನು ನಿಷ್ಠೆಯಿಂದ ಅಧ್ಯಯನ ಮಾಡಿ, ಅವರ ಚದುರಿ ಹೋದ ಬರಹಗಳನ್ನು ಸಂಕಲನಗೊಳಿಸಿದ ಶ್ರೇಯಸ್ಸು ಪ್ರೊ. ಮಲ್ಲೇಪುರಂ ಜಿ. ವೆಂಕಟೇಶ ಅವರಿಗೆ ಸಲ್ಲಬೇಕು, ಅವರು ಪುಸ್ತಕ ಪ್ರಾಧಿಕಾರದ ಅಧ್ಯಕ್ಷರಾದ ಮೇಲೆಯೇ ಶಂಬಾ ಸಮಗ್ರ ಸಾಹಿತ್ಯ ಪ್ರಕಟವಾದದ್ದು ಗಮನಾರ್ಹ.
*
ಗೋಕಾಕ್ ಚಳುವಳಿಯ ಮೊದಲ ಕಿಡಿ ಹೊತ್ತಿಸಿದ ಧಾರವಾಡದ ‘ಕನ್ನಡ ಕ್ರಿಯಾ ಸಮಿತಿ’ಗೆ ಶಂಬಾ ಅವರೆ ಪ್ರಥಮ ಅಧ್ಯಕ್ಷರಾಗಿದ್ದು ಅತ್ಯಂತ ಸಹಜವಾಗಿತ್ತು. (ಆ ಸಮಿತಿಗೆ ಪ್ರಧಾನ ಕಾರ್ಯದರ್ಶಿಗಳಾಗಿದ್ದವರು ಡಾ. ಎಂ. ಎ ಕಲಬುರ್ಗಿ ಮತ್ತು ನಾನು.)
‘ಸಹಜ’ ಯಾಕೆ ಅಂದರೆ, ಶಂಬಾ ಅವರ ಅಧ್ಯಯನದ ಮೂಲ ಆಯುಧವೇ ‘ಭಾಷೆ’. ಶಬ್ದದ ಪಂಜು ಹಿಡಿದುಕೊಂಡೇ ಅವರು ಇಂಗ್ಲೀಷ್, ಸಂಸ್ಕೃತ, ಮರಾಠಿ ಕನ್ನಡ ಭಾಷೆಗಳ ಪುರಾತನ ಗ್ರಂಥಗಳ ಗೊಂಡಾರಣ್ಯದಲ್ಲಿ ಸತ್ಯವನ್ನು ಅರಸುತ್ತಿದ್ದರು ಯಾವುದೋ ಒಂದು ಶಬ್ದದ ಒಂದು ಅರ್ಥ; ಎಲ್ಲೋ ಸಿಕ್ಕಾಗ ಅವರ ಕಣ್ಣಲ್ಲಿಯ ಯುರೇಕಾ ಮಿಂಚನ್ನು ಕಂಡವನ್ನು ನಾನು. ಮಹಾರಾಷ್ಟ್ರದ ಮೂಲ, ಕಣ್ಮರೆಯಾದ ಕಂನಡ, ಕಂನುಡಿಯ ಹುಟ್ಟು. ಕಂನಡದ ನೆಲೆ – ಹೀಗೆ ಭಾಷೆಯ ಆಕೃತಿಗಳ ನೆಲೆಯಲ್ಲಿ ಸುರುವಾದ ಅವರ ‘ಶೋಧ’, ವರ್ಷಗಳು ಉರುಳಿದಂತೆ ಸಾಂಸ್ಕೃತಿಕ ಮೂಲದಲ್ಲಿನ ತಾತ್ವಿಕ ಚಿಂತನೆಗಳ ಕ್ಷಿತಿಜವನ್ನು ವಿಸ್ತರಿಸುತ್ತಲೇ ಹೋಯಿತು. ಅವರ ಅನೇಕ ಅಮೂಲ್ಯ ಲೇಖನಗಳು ‘ಸಂಕ್ರಮಣ’ ದಲ್ಲಿ ಪ್ರಕಟವಾದವು. ಅದು ನಮ್ಮ ಹೆಮ್ಮೆ.
ಒಂದು ಮರೆಯಲಾಗದ ಪ್ರಸಂಗ:
ಏಪ್ರಿಲ್ ೨. ೧೯೮೨ ರಂದು ಉಪವಾಸ ಸತ್ಯಾಗ್ರಹ ಪ್ರಾರಂಭಿಸಬೇಕೆಂದು ಕ್ರಿಯಾ ಸಮಿತಿ ನಿರ್ಣಯಿಸಿತು. (ಅನಾರೋಗ್ಯದಿಂದಾಗಿ ಶಂಬಾ ಬಂದಿರಲಿಲ್ಲ.)) ನಾನು ಮನೆಗೆ ಹೋಗಿ ತಿಳಿಸಿದೆ. ಅವರು ಧರ್ಮಸಂಕಟದಲ್ಲಿ ಬಿದ್ದಂತಿತ್ತು. ಮಹಾತ್ಮ ಗಾಂಧೀಜಿಯ ಉಪವಾಸ, ಸತ್ಯಾಗ್ರಹ ಮುಂತಾದ ‘ತಂತ್ರ’ಗಳ ಬಗ್ಗೆ ಶಂಬಾಗೆ ತಿರಸ್ಕಾರವಿತ್ತು. ಹೇಳಿದರು: ‘ನನ್ನ ನಂಬಿಕೆಗೆ ವಿರುದ್ದ ಇದು’, ನಾನೆಂದೆ: ‘ಆದರೆ ಇದು ಸಮಿತಿಯ ನಿರ್ಣಯ ತಾವು ಬರಬೇಕು’, ಅವರು: ‘ನಾ ಒಂದು ಹೇಳಿಕೆ ಕೊಡುವೆ ಅದನ್ನೋದಿರಿ.’
ಕಟುವಾಗಿಯೇ ಹೇಳಿದೆ ನಾನು: ಆಯ್ಕೆ ನಿಮ್ಮದು / ಇದೆಲ್ಲವನ್ನೂ ಸೆಲೆಯಲ್ಲಿ ಬಹಿರಂಗವಾಗಿ ಹೇಳುವೆ. ಬರ‍್ರಿ ಅಥವಾ ಬಿಡ್ರಿ.
ಶಂಬಾ ಬಂದರು, ಸಾಂಕೇತಿಕವಾಗಿ ‘ಉಪವಾಸ’ ಕುಂತರು. ಮನಸ್ಸಿನಲ್ಲಿ ಯಾವ ಕಸರೂ ಇರಲಿಲ್ಲ. ಚಳುವಳಿ ಮುಗಿದ ನಂತರ ಹೇಳಿದರು: ‘ನನಗೆ ಸತ್ಯಾಗ್ರಹದ ಅವಕಾಶ ಮಾಡಿಕೊಟ್ಟಿರಿ. ನಾನು ನಿಮಗೆ ಕೃತಜ್ಞ.’
ಅಂಥಾ ದೊಡ್ಡ ಮನುಷ್ಯ ಈ ಶಂಬಾ. ಅದೇ ಜಾಗದಲ್ಲಿ ಬೇಂದ್ರೆ ಇದ್ದಿದ್ದರೆ ಗಾಳಿಯಲ್ಲಿ ಮೈ. ಕೈ ತೂರಾಡುತ್ತಿದ್ದರೇನೋ ಹಾರಾಡುತ್ತಿದ್ದರೇನೋ!
‘ಲಂಕೇಶ ಪತ್ರಿಕೆ’ ಯಲ್ಲಿ ಅವರ ಬಗ್ಗೆ ಬರೆದೆನಲ್ಲ. ಸ್ವಲ್ಪ ಬೇಸರದ ವಿಷಯ. ಲಂಕೇಶ ನನಗೆ ಪತ್ರ ಬರೆದು ಶಂಬಾ ಅವರನ್ನು ‘ಸ್ಟುಪಿಡ್ ಓಲ್ಡ ಮ್ಯಾನ್’ ಅಂತ ಜರೆದಿದ್ದರು. ಸಂಪಾದಕನ ಇಂಥ ಏಕಮುಖದ. ಸಣ್ಣ ಮನಸ್ಸಿನ, ಸರ್ವಾಧಿಕಾರ ನಿಲುವುಗಳೇ ‘ಪತ್ರಿಕೆ’ ಯ ಅಧಃಪತನಕ್ಕೂ ಕಾರಣವಾದವು ಅಂತ ನನ್ನ ಅನ್ನಿಸಿಕೆ.
*
ನಮ್ಮ ‘ವಿಚಾರವಾದಿ’ ಹಿರಿಯರಾದ ಡಾ.ಎಚ್ಚೆನ್ ಅವರು ಒಮ್ಮೆ ‘ಭಾನಾಮತಿ’ಯ ಸಂಶೋಧನೆ ನಡೆಸಲು ಮುಂದಾದರು. (ಇಂಥದಕ್ಕೆಲ್ಲ ಸರಕಾರ ಅವರನ್ನು ಧಾರಾಳವಾಗಿ ಬಳಸುತ್ತಲೇ ಬಂದಿದೆ.) ನಿಜವಾದ ವೈಜ್ಞಾನಿಕ ಮನೋಭಾವ ಹೊಂದಿದ್ದ ಶಂಬಾ ಅವರು ಎಚ್ಚನ್ ಅವರಿಗೆ ಸವಾಲು ಹಾಕಿದರು: ‘ಇಡೀ ಭಗದ್ಗೀತೆಯೇ ಒಂದು ಭಾನಾಮತಿಯಾಗಿದೆ. ಇದಕ್ಕೇನು ನಿಮ್ಮ ಪರಿಹಾರ?’
ಸಾಹಿಬಾಬಾನಿಗೆ ಕುಂಬಳಕಾಯಿ ‘ಸವಾಲು’ ಹಾಕಿ ಪ್ರಚಾರ ಪಡೆದವರು ಎಚ್ಚೆನ್. ಆದರೆ ತಾವು ಸ್ಥಾಪಿಸಿದ ಶೈಕ್ಷಣಿಕ ಸಂಸ್ಥೆಗಳಲ್ಲಿಯೇ ಭಗವದ್ಗೀತೆಯ ಶ್ಲೋಕಗಳನ್ನು ಬೋಧಿಸಲು ಅವಕಾಶವಿತ್ತಿರುವ ಈ ‘ವಿಚಾರವಾದಿ’ ಮಹನೀಯರು ಶಂಬಾ ಪ್ರಶ್ನೆಗೆ ಏನು ಉತ್ತರ ಕೊಟ್ಟಾರು?
-೨೦೦೩
ನಿತ್ಯ ವರ್ತಮಾನ: ವ್ಯಕ್ತಿ: ೮. ರಾಮಚಂದ್ರ ಶರ್ಮ: ಪೂರ್ವ – ಪಶ್ಚಿಮದ ಹೈಬ್ರಿಡ್ ತಳಿ
ಕಾಲಮಾನದ ದೃಷ್ಟಿಯಿಂದ ದೂರ ದೂರವಾಗುತ್ತಿರುವ ನಮ್ಮ ನವೋದಯ ಹಾಗೂ ನವ್ಯ ಕಾಲದ ಪ್ರಮುಖರಲ್ಲಿ ಕೆಲವರನ್ನು ಹಿಡಕೊಂಡು ಬಂದು ನಮ್ಮ ಕನ್ನಡ ಮತ್ತು ಸಂಸ್ಕೃತಿ ನಿರ್ದೇಶನಾಲಯವು ‘ಮನೆಯಂಗಳದಲ್ಲಿ ಮಾತುಕತೆ’ ಹಮ್ಮಿಕೊಳ್ಳುತ್ತಿರುವುದು ಹಳೆ – ಹೊಸ ಪೀಳಿಗೆಗಳ ಸಂವಾದಕ್ಕೆ ಪೂರಕವಾಗುತ್ತಿರುವ ಅಭಿನಂದನೀಯ ಕಾರ್ಯಕ್ರಮ. ಇತ್ತೀಚಿಗೆ ಅದರಲ್ಲಿ ಪಾಲುಗೊಂಡವರು, ಅಡಿಗರ ಜೊತೆ ಜೊತೆಯಲ್ಲಿ ‘ನವ್ಯ’ ದ ಪ್ರವಾಹದಲ್ಲಿ ತೇಲಿಬಂದ ಡಾ. ಬಿ. ಸಿ . ರಾಮಚಂದ್ರ ಶರ್ಮ ಅವರು. ಅವರಿಗೆ ಈಗ ಎಂಬತ್ತು ವರ್ಷ.
ನಾನು ಅವರನ್ನು ಮೊಟ್ಟ ಮೊದಲು ಕಂಡದ್ದು ಕಳೆದ ಶತಮಾನದ ಐವತ್ತರ ದಶಕದ ಉತ್ತರಾರ್ಧದಲ್ಲಿ. ನಾವೆಲ್ಲ ಆಗ ಕಾಲೇಜು – ರಂಗದ ಮರಿ ಕವಿಗಳು. ಧಾರವಾಡದ ವಿದ್ಯಾವರ್ಧಕ ಸಂಘದಲ್ಲಿ ಅವರ ಕಾವ್ಯ ವಾಚನವಿತ್ತು. ಅಂದಿನಿಂದ ಇಂದಿನವರೆಗೂ ಕಾವ್ಯದ ಸಾರ್ವಜನಿಕ ‘ವಾಚನ’ ಹೇಗಿರಬೇಕು ಎಂಬುದಕ್ಕೆ ಅತ್ಯುತ್ತಮ ಉದಾಹರಣೆಯಾಗಿರುವ ಕೆಲವೇ ಕೆಲವರಲ್ಲಿ ಶರ್ಮರೂ ಒಬ್ಬರೂ. ಆ ಕಾಲದಲ್ಲಿ ಅವರು ಪ್ರತಿಸಲ ಹೊಸ ಹೊಸ ಕವನಗಳನ್ನು ಓದುತ್ತಿದ್ದರು. ಆದರೆ ಇತ್ತೀಚಿನ ಹದಿನೈದು ವರ್ಷಗಳಲ್ಲಿ ಮಾತ್ರ ಅವರು ‘ಹೊಸ’ ಕವನಗಳನ್ನು ಓದಿದ್ದು ನನಗಂತೂ ನೆನಪಿಲ್ಲ.
ಅದಕ್ಕೆ ಬಹುಶಃ ಅವರು ಮೊನ್ನೆಯ ತಮ್ಮ ‘ಮಾತುಕತೆ’, ಯಲ್ಲಿ ‘ಕಳೆದ ಒಂದೂವರೆ ದಶಕದಿಂದ ಕನ್ನಡ ಕಾವ್ಯ ಕ್ಷೇತ್ರ ನಿಂತ ನೀರಾಗಿದೆ’ – ಎಂದು ತಮ್ಮ ಹತಾಶೆಯನ್ನು ತೋಡಿಕೊಂಡಿರಬೆಕು.
ಆದರೆ ನಾವು ನೋಡುತ್ತೇವೆ: ಅವರ ಸರೀಕರಾದ ಅನೇಕ ಕವಿಗಳು – (ಕೆ. ಎಸ್. ನ. ಜಿ. ಎಸ್. ಎಸ್., ಕಣವಿ, ನಿಸಾರ್ ಮುಂತಾದವರು) – ಬದಲಾದ ವಾಸ್ತವಕ್ಕೆ ಜೀವಂತವಾಗಿಯೇ ಸ್ಪಂದಿಸುತ್ತಾ ಇಂದಿಗೂ ಕಾವ್ಯ ಬರೆಯುತ್ತಿದ್ದಾರೆ. ಶರ್ಮರ ನಂತರದ ನವ್ಯೋತ್ತರ, ದಲಿತ, ಬಂಡಾಯ ಬರಹಗಾರರು ಸಾಹಿತ್ಯದ ಎಲ್ಲ ವಲಯಗಳಲ್ಲಿ ಅನುಭವ ಮತ್ತು ಅಭಿವ್ಯಕ್ತಿಯ ಸಾಧ್ಯತೆಗಳನ್ನು ಬಗೆಯುತ್ತ ಗಮನಾರ್ಹ ಸಾಹಿತ್ಯ ಸೃಷ್ಟಿಸುತ್ತಿದ್ದಾರೆ.
ಆದರೆ ಶರ್ಮರ ಸಂಜೆಗಣ್ಣಿನ ಮಬ್ಬು ನೋಟದಲ್ಲಿ ಇದೆಲ್ಲ ‘’ನಿಂತ ನೀರು’’ಅವರ ಈ ತಕರಾರು ಎರಡು ದಶಕಗಳ ಹಿಂದಿನದು. ಅದರ ಮೂಲ ತೊಂದರೆ ಅಂದರೆ, ಅವರ ವ್ಯಾಕರಣದಲ್ಲಿ ‘ಕನ್ನಡ ಕಾವ್ಯ’ ಅಂದರೆ ‘ನವ್ಯ ಕಾವ್ಯ; ‘ನವ್ಯಕಾವ್ಯ’ ಅಂದರೆ ‘ಶರ್ಮಕಾವ್ಯ’ ತನ್ನ ಗಂಡಸುತನ ಸಡನ್ನಾಗಿ ನಿಂತು ಹೋದಾಗ, ಇಡೀ ಲೋಕದ ಗಂಡಸರೆಲ್ಲ ಷಂಡರಾಗಿ ಬಿಟ್ಟರು – ಎಂಬ ಆಳದ ಹತಾಶೆ ಅವರದು. (ಅಥವಾ – ‘ಹಾಗಾಗಲಿ’ ಎಂಬ ಆಳದ ಕನಸೂ ಇರಬಹುದೇ?)
*
ನವ್ಯದ ಭರಭರಾಟೆಯ ದಿನಗಳಲ್ಲಿ, ಮುಖ್ಯವಾಗಿ ದಕ್ಷಿಣ ಕರ್ನಾಟಕದಲ್ಲಿ, ಅಡಿಗ ಮತ್ತು ಶರ್ಮ ಮುಂಚೂಣಿಯ ಹೆಸರುಗಳು, ಇವರೆಲ್ಲ ತಮ್ಮ ಕಾರ್ಯಾಚರಣೆಯ ಪ್ರಥಮ ಹಂತದಲ್ಲಿ ‘ನವೋದಯ’ದ – ಅಂದರೆ ಕುವೆಂಪು, ಬೇಂದ್ರೆ, ಮುಂತಾದವರ ಆಶಯಗಳನ್ನು, ಅಭಿವ್ಯಕ್ತಿಯ ವಿನ್ಯಾಸಗಳನ್ನು, ಭಾಷೆಯನ್ನು ಸಾರಾಸಗಟಾಗಿ ನಿರಾಕರಿಸುತ್ತಲೇ, ತಮ್ಮ ಸಾಹಿತ್ಯವನ್ನು ಮುನ್ನುಡಿ – ಬೆನ್ನುಡಿ – ಹಿನ್ನುಡಿ – ಒಳನುಡಿಗಳ ಮೂಲಕ ‘ಎಸ್ಟ್ಯಾಬ್ಲಿಷ್’ ಮಾಡಿಕೊಂಡವರು. ಇಂಥ ಪ್ರಚಾರದ ಆರ್ಭಟದಲ್ಲೂ ಕನ್ನಡ ಸಾಹಿತ್ಯಕ್ಕೆ ಅವರು ನೀಡಿದ ಮಹತ್ವದ ಕೊಡುಗೆಯನ್ನು ಅಲ್ಲಗೆಳೆಯುವಂತಿಲ್ಲ. ಮುಂದೆ ಕಾಲಾಂತರದಲ್ಲಿ ‘ನವ್ಯ’ ಕೂಡ ಇತಿಹಾಸದ ಒಂದು ಭಾಗವಾಯಿತು; ನವೋದಯ- ನವ್ಯಗಳನ್ನು ಹೀರಿಕೊಂಡು ನಮ್ಮ ಸಾಹಿತ್ಯ ಬೆಳೆಯಿತು. ಇದು ಸಹಜ ಪ್ರಕ್ರಿಯೆ. ತಮ್ಮನ್ನು ‘ಆಧುನಿಕ’ (ಮಾಡರ್ನ್) ಎಂದು ತಿಳಕೊಂಡಿರುವ ಶರ್ಮರು ಯಾಕೆ ‘ಕರ್ಮಠ’ರ ಹಾಗೆ ಕಳೆದ ಒಂದೂವರೆ ದಶಕಗಳಿಂದ ತಮ್ಮ ಹಳೆರಾಗ ಮೀಟುತ್ತಿರುವರೋ ತಿಳಿಯದು.
ವಿಮರ್ಶಕ ಎಚ್. ಎಸ್. ರಾಘವೇಂದ್ರರಾವ್ ಅವರು ಶರ್ಮರ ಈ ‘ಮಿತಿ’ ಯನ್ನು ನಮ್ಮ ಸಾಮಾಜಿಕ, ಸಾಂಸ್ಕೃತಿಯ ಸನ್ನಿವೇಶದಲ್ಲಿ ವಿಶ್ಲೇಷಿಸುತ್ತ ಹೇಳಿರುವ ಮಾತು ಇವು: ‘ಮಧ್ಯಮ ವರ್ಗ ಮತ್ತು ಕೆಳ ಮಧ್ಯಮ ವರ್ಗದ ಬ್ರಾಹ್ಮಣ ಯುವಕರು ತಮ್ಮ ಸೀಮಿತ ಜಗತ್ತಿನ, ಪರಿಮಿತ ಭಾಷೆಯ ಬಲದಿಂದ ಇಡೀ ಸಮುದಾಯಕ್ಕೆ ಮಹತ್ವದ್ದೆನಿಸುವ ಕಾವ್ಯವನ್ನು ಬರೆಯುವ, ಕಾದಂಬರಿಗಳನ್ನು ರಚಿಸುವ ಸಾಧ್ಯತೆಯು ಸೊನ್ನೆಗಿಂತ ಕಡಿಮೆ …… ಒಟ್ಟು ಸಮುದಾಯವು ತನ್ನ ನೋವಿನ, ನಲಿವಿನ ಆಳಗಳಿಗೆ ನಾಲಿಗೆ ಕೊಡಲು ಹವಣಿಸುತ್ತಿರುವಾಗ, ಆ ನೋವಿಗೆ ಪರಕೀಯವಾಗಿಯೇ ಉಳಿದಿದ್ದು ತನ್ನ ಜಗತ್ತಷ್ಟೇ ಸಾಹಿತ್ಯವಾಗಬಲ್ಲುದೆಂಬ ಭ್ರಮೆಯಲ್ಲಿ ಮುಳುಗಿದ್ದ ಅಲ್ಪಸಂಖ್ಯಾತರ ನಡುವಿನ ವ್ಯಕ್ತಿಯೊಬ್ಬ ಹೇಗೆ ತಾನೇ ಮುಂಚೂಣಿಯಲ್ಲಿರಲು ಸಾಧ್ಯ?’ (ಶರ್ಮರ ‘ಸಮಗ್ರ ಕಾವ್ಯ’ ಕ್ಕೆ ಬರೆದ ‘ಮುನ್ನುಡಿ’ ಯಿಂದ .)
ಅಡಿಗರ ನಿಲುವನ್ನಾಗಲಿ, ಕಾವ್ಯವನ್ನಾಗಲಿ ನಾವು ಒಪ್ಪಲಿಕ್ಕಿಲ್ಲ. ಆದರೆ ಅದಮ್ಯ ಚೇತನದ ಆ ಕವಿ ಸದಾ ಮುನ್ನಡೆಯುತ್ತ ಮಂಚೂಣಿಯಲ್ಲಿದ್ದವರು ಅವರ ಕಾಲದಲ್ಲಿ. ಆದರೆ ರಾಮಚಂದ್ರಶರ್ಮ ಮಾತ್ರ ದಾರಿಯ ಮಧ್ಯದಲ್ಲಿಯೇ ಪೆಟ್ರೋಲು ಖಾಲಿಯಾಗಿ, ಗಾಡಿಯನ್ನು ಕೈಯಿಂದ ನೂಕಲೂ ಸಾಧ್ಯವಾಗಲೆ. ತನ್ನನ್ನು ದಾಟಿ ಮುಂದೆ ಹೋದವರನ್ನು ಹೋಗುತ್ತಿರುವವರನ್ನು ವಟ ವಟ ಎಂದು ಶಪಿಸುತ್ತಿರುವ ಬಡಪಾಯ ಲಾರಿ ಡ್ರೈವರಿನಂತಾಗಿರುವುದು: ನಾವು ಕನಿಕರದಿಂದ ನೋಡುತ್ತಿರುವ ಚಿಂತಾಜನಕ ದೃಶ್ಯವಾಗಿದೆ.
*
ಶರ್ಮರಿಗೆ ಅರವತ್ತು ತುಂಬಿದಾಗ, ಸಂಕ್ರಮಣದಲ್ಲಿ – (ಸಂಚಿಕೆ ೧೮೬: ಫೆಬ್ರವರಿ ೧೯೮೮) ನಾನು ಬರೆದದ್ದು: ಅನೇಕ ವರ್ಷಗಳ ಕಾಲ ದೇಶದ ಹೊರಗೇ ಇದ್ದ ಶರ್ಮ ಒಂದು ರೀತಿಯಿಂದ ಕನ್ನಡ ಕಾವ್ಯದ ಮುಖ್ಯ ಪ್ರವಾಹದಿಂದ ದೂರವೇ ಇದ್ದರೂ ಅನೇಕ ನೆಲಗಳ, ಆಕಾಶಗಳ ನಂಟಿನಿಂದಾಗಿ ಅವರ ಕಾವ್ಯಕ್ಕೆ ತನ್ನದೇ ಆದ ವೈಶಿಷ್ಟ್ಯ. ವೈವಿಧ್ಯ ಒದಗಿ ಬಂದಿದೆ. ಅವರ ಭಾಷೆಯ ಲಯ, ಪ್ರತಿಮೆ, ಧ್ವನಿಗಳು ಸ್ವಲ್ಪ ‘ಪರಕೀಯ’ ಅನ್ನಿಸುವುದು ಸ್ವಾಭಾವಿಕ, ಅಡಿಗರ ಕಾವ್ಯದಲ್ಲಿ ತಮಿಳು ಸಿನಿಮಾ ನಟರಂತೆ ಖಟ್ ಖಡಲ್ಲೆಂದು ಡೈಲಾಗು ಹೊಡೆದು, ಕೊನೆಗೊಂದು ನೀತಿ ಪಾಠವನ್ನು ಸಾರಿ ಬಿಡುವ ಅಟ್ಟಹಾಸದ ರೀತಿ ಇದ್ದರೆ, ಶರ್ಮರ ಕಾವ್ಯದಲ್ಲಿ ಇದಕ್ಕೆ ತದ್ವಿರುದ್ದ ಸಾಧ್ಯವಾದಷ್ಟೂ ಪ್ರತಿಮೆಗಳ ಮೂಲಕವೇ ಮಾತಾಡುತ್ತ. ಇಳುದನಿಯಲ್ಲಿ ಸ್ವಂತದೊಂದಿಗೆ ಅಥವಾ ಆತ್ಮೀಯರೊಂದಿಗೆ ಮಬ್ಬು ಬೆಳಕಿನಲ್ಲಿ ಬೀರು ಹೀರುತ್ತ ನೆನಪುಗಳನ್ನೋ ಕನಸುಗಳನ್ನೋ ಹಂಚಿಕೊಳ್ಳುವ ರೀತಿ ಶರ್ಮರದು. ಅಡಿಗರ ಕಾವ್ಯ ಟಿ. ವಿ. ಕಾಮೇಂಟ್ರೀ ಆದರೆ, ಶರ್ಮರದು ಮೂಕಿ ಸಿನಿಮಾ.
*
ನವ್ಯರ ‘ಅಬ್ಸೆಶನ್’ (ವ್ಯಸನ) ಗಳಲ್ಲಿ ‘ಕಾಮ’ ಮುಖ್ಯ. ಶರ್ಮರಲ್ಲಿ ಇದು ಸ್ವಲ್ಪ ‘ಅತಿ’ ಯಾಗಿಯೇ ಇದ್ದುದರಿಂದ ಕೀರ್ತಿನಾಥ ಕುರ್ತುಕೋಟಿ ಇವರನ್ನು ‘ಲಿಬಿಡೋ’ ಕವಿ ಅಂತ ಕರೆದರು. ಲಂಕೇಶರ ಇಳಿದಿನಗಳ ಸಂಜೆಯ ಪಾನಗೋಷ್ಠಿಯಲ್ಲಿ ಶರ್ಮರು ಖಾಯಂ ಸದಸ್ಯರಾಗಿದ್ದರಂತೆ. ಆದರೂ ಲಂಕೇಶ ಇವರನ್ನೂ ‘ಜಾಣ ಬ್ರಾಹ್ಮಣ’ ಅಂತ ಜರೆದರೆ. (ಅದಕ್ಕಾಗಿ ಲಂಕೇಶರನ್ನು ಶರ್ಮ ಇಂದಿಗೂ ಕ್ಷಮಿಸಿಲ್ಲ.) ಆದರೆ ನಾನು ಕಂಡಂತೆ ‘ನವ್ಯ’ ದ ಅವಶೇಷದಂತಿರುವ ಈ ಹಿರಿಯ ಜೀವ ಭಿನ್ನಾಭಿಪ್ರಾಯ ಭಿನ್ನಮತಗಳನ್ನು ಇಟ್ಟುಕೊಂಡೇ, ಎಲ್ಲ ವಯಸ್ಸಿನ ಸಂಗಾತಿಗಳೊಂದಿಗೆ, ಯಾವುದೇ ಒಣ ಬಿಗುಮಾನವಿಲ್ಲದೆ ಬೆರೆಯುವ ಸಾರ್ವಜನಿಕ ಬದುಕಿನ ಸಂಹಿತೆಯನ್ನು ಕಟ್ಟುನಿಟ್ಟಾಗಿ ಪಾಲಿಸುವ ಒಬ್ಬ ಸ್ನೇಹಿತ ಎಂಥ ರಿಸ್ಕೇ ಇರಲಿ, ತನಗೆ ತಕ್ಷಣ ಹೊಳೆದ ಜೋಕನ್ನು ಕ್ಯ್ರಾಕ್ ಮಾಡಿ ದಕ್ಕಿಸಿಕೊಳ್ಳಬಲ್ಲ ನಗುಮೊಗದ ಸಜ್ಜನರು ಈ ಶರ್ಮಾ.
ರಾಮಚಂದ್ರ ಶರ್ಮರಿಗೆ ‘ನವ್ಯ’ ಎಂಬುದು ಕಾವ್ಯಧರ್ಮ ಮತ್ತು ಕಾವ್ಯಕರ್ಮ ಈಗಲೂ ಹೊಸಬರ ಕಾವ್ಯದಲ್ಲಿ ಐದು ಪರ್‌ಸೆಂಟ್‌‘ನವ್ಯ’ ಇದ್ದರೆ ಸಾಕು. ‘ಆಹಾ, ನವ್ಯ ಇನ್ನೂ ಸತ್ತಿಲ್ಲ’ ಎಂಬ ಉತ್ಸಾಹದಲ್ಲಿ ‘ಮುನ್ನುಡಿ’ ಬರೆದು ಬಿಡುತ್ತಾರೆ. ಅವರು ಅನೇಕ ವರ್ಷ ಇಂಗ್ಲೆಂಡ್, ಇಥಿಯೋಪಿಯಾದಲ್ಲಿ ಇದ್ದವರು. ಒಬ್ಬ ಮನೋವಿಜ್ಞಾನಿಯಾಗಿ, ಶಿಕ್ಷಣತಜ್ಞರಾಗಿ ಖ್ಯಾತರಾದವರು. ಹೀಗಾಗಿ ‘ಪರದೇಶಿತನ’ ಎಂಬುದು ಅವರ ವ್ಯಕ್ತಿತ್ವದ ಒಂದು ಮುಖ್ಯ ಎಳೆ. ಕನ್ನಡದ ಅನೇಕ ಕೃತಿಗಳನ್ನು, ಪತ್ನಿ ಪದ್ಮಾ ಅವರ ಸಹಯೋಗದಲ್ಲಿ ಇಂಗ್ಲೀಷಿಗೆ ಭಾಷಾಂತರಿಸಿದ್ದಾರೆ. ಅವರ ಮನೆಯಲ್ಲಿ ಬರಿ ಇಂಗ್ಲೀಷ್ ವಾತಾವರಣ. ಶರ್ಮರ ಕನ್ನಡ ಕೂಡ ‘ಇಂಗ್ಲೀಷ್’ ಅಂತಲೇ ಅನಿಸುತ್ತದೆ. ಆದರೆ ಅವರ ಇಂಗ್ಲೀಷ್ ಮಾತ್ರ ಕನ್ನಡದ ಹಾಗೇ ಕೇಳಿಸುತ್ತದೆ. (ಅವರು ಈ ಮಾತು ಒಪ್ಪುವುದಿಲ್ಲ.)
‘ಜನರಿಗೆ ಅರ್ಥವಾದರೆ ಅದು ಕಾವ್ಯ ಹೇಗಾದೀತು?’ – ಎಂಬಂಥ ನಿಲುವಿನ ಇಂಥವರಿಗೆ ಇತ್ತೀಚಿನ ವರ್ಷಗಳಲ್ಲಿ ಸುಗಮ ಸಂಗೀತದ ಮೂಲಕ ಪ್ರಚಾರವಾಗುತ್ತಿರುವ ಕಾವ್ಯವನ್ನು. ಕಂಡರೆ ಅಲರ್ಜಿ. ಅನೇಕ ವೇದಿಕೆಗಳಿಂದ ಶರ್ಮರು ನಮ್ಮ ಲಕ್ಷ್ಮೀನಾರಾಯಣ ಭಟ್ಟರನ್ನು ಟಾರ್ಗೆಟ್ ಮಾಡಿಕೊಂಡು ಅಟ್ಯಾಕ್ ಮಾಡಿದ್ದಾರೆ. ಆ ಬಡಪಾಯಿ ಭಟ್ಟರಿಗೋ ಹೇಗಾದರೂ ಮಾಡಿ ಈ ಹಿರಿಯ ಆಚಾರ್ಯರಿಂದಲೇ ಸರ್ಟಿಫೀಕೇಟು ಪಡೆಯುವ ಹುಚ್ಚು ಹಂಬಲ.
*
ಶರ್ಮರ ಮನೆಯ ಹೆಸರು ‘ಪರಾಶರ’, ಅದೊಂದು ಗೋತ್ರದ ಹೆಸರು. ಈ ಪರಾಶರ ಶಕ್ತಿ – ಮಹರ್ಷಿಯ ಮಗ: ವಸಿಷ್ಠನ ಮೊಮ್ಮಗ, ಯಮುನಾ ನದಿ ದಾಟುವಾಗ ಅವಳು ತಕ್ಷಣವೇ ಗರ್ಭಿಣಿಯಾಗಿ ವೇದವ್ಯಾಸ (ಕೃಷ್ಣದ್ವೈಪಾಯನ) ಎಂಬ ಬಾಲಕನನ್ನು ತಕ್ಷಣವೇ ಹೆತ್ತಳಂತೆ. (ನೋಡಿರಿ: ಯಜ್ಞನಾರಾಯಣರ ಪುರಾಣ ಭಾರತ ಕೋಶ, ಪುಟ ೩೬೫) ಇಂಥ ಅರ್ಥ‘ಗರ್ಭಿತ’ ಹೆಸರು ಶರ್ಮರ ಮನೆಗಿದೆ. ಆದರೆ ಇತ್ತೀಚಿಗೆ ನಮ್ಮಂಥವರು ಕೀಟಲೇ ಮಾಡಲು ಸುರು ಮಾಡಿದಾಗ, ಶರ್ಮರು ‘ಜಾಣ’ ಬ್ರಾಹ್ಮಣಿಕೆ ಮಾಡಿ ಅದಕ್ಕೆ ಹೊಸ ವ್ಯಾಖ್ಯೆ ನೀಡತೊಡಗಿದ್ದಾರೆ: ‘ಪರಾಶರ’ ಅಂದರೆ ‘ಪದ್ಮಾ ರಾಮಚಂದ್ರ ಶರ್ಮಾ ರಚಿತ’ ….. ಆದರೆ ನಾವು ಮನೆಯನ್ನು ‘ರಚನೆ’ ಮಾಡುವುದಿಲ್ಲ: ‘ನಿರ್ಮಾಣ’ ಮಾಡುತ್ತೇವೆ. ಅಲ್ಲವೇ?
*
ಶರ್ಮರ ಈ ‘ಇನ್ನೊಂದು’ ಮುಖವನ್ನು – (ಬಹುಶಃ ನಿಜವಾದ ಮುಖವನ್ನು) – ಕುರಿತು ನಾ ಬರೆದ ಸಾಲುಗಳಿವು:
ಈ ಪಶ್ಚಿಮ ಮುಖಿಯ ಮಾತೆಲ್ಲ ನೂತನ
ಆಳದ ಬೇರು ಮಾತ್ರ ಸನಾತನ.
-೨೦೦೩
ನಿತ್ಯ ವರ್ತಮಾನ: ವ್ಯಕ್ತಿ: ೯. ಕಮಲಾ ಹಂಪನಾ: ಮೂರು ಮುಖ ಒಂದು ಪ್ರಜ್ಞೆ
ಡಾ. ಕಮಲಾ ಹಂಪನಾ ಅವರು ಡಿಸೆಂಬರ್ ೧೮ ರಿಂದ ಮೂಡುಬಿದರೆಯಲ್ಲಿ ಪ್ರಾರಂಭವಾಗಲಿರುವ ೭೧ನೆಯ ಅಖಿಲ ಭಾರತ ಕನ್ನಡ ಸಾಹಿತ್ಯ ಸಮ್ಮೇಳನದ ಅಧ್ಯಕ್ಷರು. ಅಧ್ಯಕ್ಷರ ಆಯ್ಕೆಯ ಮುನ್ನ ಪ್ರತಿ ವರ್ಷದಂತೆ ಮಾಮೂಲಿಯಾಗಿ ಈ ವರ್ಷ ಕೂಡ ಅನೇಕ ಪ್ರಹಸನಗಳು ನಡೆದವು. ಸಾಹಿತಿಗಳ ‘ಹಿರಿತನ’ (ಅಂದರೆ ವಯಸ್ಸು) ಮತ್ತು ಪ್ರತಿಭೆ – ಇತ್ಯಾದಿ ವಾದಗಳ ನಡುವೆ ಸಾಹಿತ್ಯ ಪರಿಷತ್ತಿನ ಸಂವಿಧಾನ ಪ್ರಕಾರ ಕಾರ್ಯಸಮಿತಿಗೆ ‘ಆಡಳಿತಾತ್ಮಕ ಸರ್ವಾಧಿಕಾರ’ ಇರುವುದನ್ನೂ ಮರೆಯುವಂತಿಲ್ಲ. ವಯಸ್ಸೇ ಮುಖ್ಯವೆಂದಾದರೆ, ನನ್ನ ಲೆಕ್ಕದ ಪ್ರಕಾರ, ಕನಿಷ್ಠ ಪಕ್ಷ ಎಂಟು ಜನ ಅಂತ್ಯ – ವಯಸ್ಕರಾದರೂ ಸದ್ಯ ಸಮ್ಮೇಳನಾಧ್ಯಕ್ಷತೆಗೆ ಅರ್ಹರಾದವರಿದ್ದಾರೆ ಆ ಚರ್ಚೆ ಈಗ ಬೇಡ . ಮುಂದಿನ ವರ್ಷ ಮತ್ತೆ ಅವಕಾಶ ಇದ್ದೇ ಇದೆ.
ಸಾಹಿತ್ಯಿಕ ಸಾಧನೆಯ ದೃಷ್ಟಿಯಿಂದ ಕಮಲಾ ಹಂಪನಾ ಯಾರಿಗೂ ಕಡಿಮೆ ಇಲ್ಲ. ಅನೇಕ ಕ್ಷೇತ್ರಗಳಿಗೆ ಸಂಬಂಧಪಟ್ಟ ಐವತ್ತಕ್ಕೂ ಹೆಚ್ಚು ಪುಸ್ತಕ ಬರೆದಿದ್ದಾರೆ. ಕತೆ, ಕಾವ್ಯ, ವಿಮರ್ಶೆ, ಸಂಶೋಧನೆ, ಪ್ರಬಂಧ – ಎಲ್ಲದರಲ್ಲೂ ಕೈಯಾಡಿಸಿದ್ದಾರೆ. ಒಳ್ಳೆಯ ಭಾಷಣಕಾರ್ತಿ ಮತ್ತು ಪ್ರಾಧ್ಯಾಪಕಿ, ಅವರ ಶಿಷ್ಯಬಳಗದಿಂದ ನಾಲ್ಕಾರು ಅಭಿನಂದನಾ ಗ್ರಂಥಗಳು ಬಂದಿವೆ. ಅವರಿಗೆ ಐವತ್ತು ತುಂಬಿದಾಗ ರಂಗಾರೆಡ್ಡಿ ಕೋಡಿರಾಂಪುರ ಮತ್ತು ಬೆನಕನಹಳ್ಳಿ ಜಿ. ನಾಯಕ ಅವರ ಸಂಪಾದಕತ್ವದಲ್ಲಿ ಪ್ರಕಟವಾದ ‘ಕಮಲಾಭಿನಂದನ’ (೧೯೮೫) ಆಧುನಿಕ ಕನ್ನಡ ಸಾಹಿತ್ಯದ ಓದುಗರಿಗೆ, ಸಂಶೋಧಕರಿಗೆ ಒಂದು ಒಳ್ಳೆಯ ಆಕರ ಗ್ರಂಥವಾಗಿದೆ. ಅದು ದಲಿತ – ಬಂಡಾಯ ಸಾಹಿತ್ಯದ ಶಿಖರ ಸಂದರ್ಭ.
*
ಕಮಲಾ ಅವರಿಗೆ ಮೂರು ಮುಖಗಳಿವೆ: ದಲಿತ, ಜೈನ ಮತ್ತು ಮಹಿಳೆ, ಗಿರಿಜನ (ಬೇಡ) ಜನಾಂಗದಲ್ಲಿ ಹುಟ್ಟಿದ್ದರಿಂದಾಗಿ ದಲಿತ ಪ್ರಜ್ಞೆ: ಜೈನರಾದ ಹಂಪನಾ ಅವರನ್ನು ಕಟ್ಟಿಕೊಂಡಿದ್ದಕ್ಕೆ ಜೈನ ಪ್ರಜ್ಞೆ. ಮಹಿಳೆಯಾಗಿದ್ದಕ್ಕೆ ಮಹಿಳಾ ಪ್ರಜ್ಞೆ ಅವರು ಯಾವ ಕ್ಷಣದಲ್ಲಿ ಯಾವ ಮುಖವನ್ನು ಬಿಂಬಿಸುತ್ತಾರೆ ಎಂಬುದು ಎದುರಿಗಿರುವ ಕ್ಯಾಮರಾದ ಮೇಲೆ ಅವಲಂಬಿತವಾಗಿರುವ ಅಂಶ. ಈ ಮೂರು ಮುಖಗಳು ಪರಸ್ಪರ ಪೂರಕ ಎಂಬುದು ಮುಖ್ಯ. (ಯಾಕೆಂದರೆ, ನಾವು ಕಂಡ ಕೆಲವು ಸಾಹಿತಿಗಳಿಗೆ ಒಂದೇ ಮುಖವಿದ್ದರೂ ಮುಖವಾಡಗಳು ಅನೇಕ ಇರುತ್ತವೆ.)
*
‘ಕಮಲಾ’ ಹೆಸರಿನ ಅನೇಕ ಮಹಿಳಾ ಸಾಹಿತಿಗಳು ಇದ್ದಾರೆ. ಆದರೆ ಕೈಲಾಸಂ, ಕುವೆಂಪು, ಕಾರಂತ ಅವರ ಬಗ್ಗೆ ಹೇಳುವಂತೆ, ಕನ್ನಡಕ್ಕೋಬ್ಬರೆ ‘ಕಮಲಾ ಹಂಪನಾ’ ಆ ಆದರ್ಶ ದಾಂಪತ್ಯಕ್ಕೊಂದು ವೈಶಿಷ್ಟ್ಯವೂ ಇದೆ. ಕಾಲೇಜಿನಲ್ಲಿ ಕಮಲಾ ಮತ್ತು ಹಂಪನಾ (ಹಂಪ ನಾಗರಾಜಯ್ಯ) ಸಹಪಾಠಿಗಳು, ವಯಸ್ಸಿನಲ್ಲಿ ಕಮಲಾ ಅವರು ಹಂಪನಾಗಿಂತ ಹಿರಿಯರು. ಬೇಡ ಜನಾಂಗದ ಕನ್ಯೆಯೊಬ್ಬಳು ಜೈನ ಧರ್ಮದ ಯುವಕನನ್ನು ಪ್ರೀತಿಸಿ, ಸ್ವಲ್ಪ ಧಾಡಸೀ ರೀತಿಯಲ್ಲಿಯೇ ಅವನನ್ನು ವರಿ‘ಸಿದ ರೋಚಕ ಕತೆಯನ್ನು ಅವರ ಬಾಯಿಯಿಂದಲೇ ಕೇಳಬೇಕು.
ನಮ್ಮ ಹಂಪನಾ ಕೂಡ ‘ಪತೀಧರ್ಮ’ವನ್ನು ಪಾರದರ್ಶಕವಾಗಿಯೇ ಒಪ್ಪಿಕೊಂಡ ಪ್ರಾಮಾಣಿಕ ಮನುಷ್ಯ. ಸತಿಯ ಏಳಿಗೆಗಾಗಿ ತಮ್ಮ ಸರ್ವಸ್ವವನ್ನೂ ಧಾರೆಯೆರೆದ ಇಂಥ ಪತಿರಾಯರು ಅಪರೂಪ. ಅವರ ಮನೆಗೆ ಫೋನು ಮಾಡಿ, ‘ಹಜಮಾನರು ಇದ್ದಾರೆಯೇ?’ ಅಂತ ಕೇಳಿದರೆ ಹಂಪನಾ ಫೋನನ್ನು ಕಮಲಮ್ಮನವರ ಕೈಗೇ ರವಾನಿಸುತ್ತಾರೆ. ಅವರದು ಸಮರಸದ ದಾಂಪತ್ಯ.
*
ಮೊನ್ನೆ ಮಾರ್ಚ ೨೩ರಂದು ‘ಸ್ವಾಭಿಮಾನಿ ಕರ್ನಾಟಕ ವೇದಿಕೆ’ ಕಿತ್ತೂರ ಚೆನ್ನಮ್ಮ ರಾಣಿಯ ಪ್ರತಿಮೆಗೆ ಗೌರವ ಸಲ್ಲಿಸುವ ಕಾರ್ಯಕ್ರಮ ಹಮ್ಮಿಕೊಂಡಿತ್ತು. ಬರ‍್ರಿ ಅಂದಾಗ ಇಬ್ಬರೂ ಪ್ರೀತಿಯಿಂದ ಬಂದಿದ್ದರು. ಎಲ್ಲ ಮುಗಿದ ನಂತರ ನಾವೆಲ್ಲ ಅವರ ಕಾರು ಏರಿದೆವು. ಡ್ರೈವರ್ ಸ್ಥಾನದಲ್ಲಿ ಹಂಪನಾ; ಮಗ್ಗುಲಿಗೆ ನಾನು, ಹಿಂದಿನ ಸೀಟಿನಲ್ಲಿ ಕಮಲಮ್ಮ.
ಹಂಪನಾಗೆ ಯಾಕೋ ದಾರಿ ಗೊತ್ತಾಗಲಿಲ್ಲ. ಅಪರಿಚಿತ ದಾರಿ ಅದು. ಕಮಲಮ್ಮ ಅವರನ್ನು ದಾರಿಗೆ ತಂದರು. ಅಷ್ಟೆ ಅಲ್ಲ; ‘ಅದಕ್ಕೆ ಗಂಡಸರು ಯಾವಾಗಲೂ ಹೆಂಡತಿಯರನ್ನು ಕರೆದುಕೊಂಡೇ ಹೋಗಬೇಕು. ಅಂದರೆ ದಾರಿ ತಪ್ಪುವುದಿಲ್ಲ’ ಅಂದರು. ನಾವಿಬ್ಬರೂ ಅನುಭವೀ ಗಂಡಂದಿರು, ಹೀಗಾಗಿ ಅವರ ನೀತಿ ಬೋಧೆಯನ್ನು ಕಿಮಕ್ಕೆನ್ನದೆ. ಯಾವ ಪ್ರತಿರೋಧವೂ ಇಲ್ಲದೆ ಸ್ವೀಕರಿಸಿದೆವು.
ನಾನು ಒಂದೇ ಒಂದು ಸಲ ಅಂಗಲಾಚಿದೆ: ಹೌದು ಮ್ಯಾಡಂ. ಹೆಂಡತಿ ಜೊತೆಯಲ್ಲಿ ಇಲ್ಲದಿದ್ದಾಗಲಾದರೂ ಗಂಡನಿಗೆ ದಾರಿ ತಪ್ಪಲು ಏನಾದರೂ ಅವಕಾಶವಿದೆಯೇ? … ಎಲ್ಲರೂ ನಕ್ಕೆವು
*
ಕಮಲಾ ಹಂಪನಾ: ಅನೇಕ ನೆಲೆಗಳಲ್ಲಿ ಮಹಿಳಾ ಶಕ್ತಿಯ ಸಂಕೇತ ಅಂಥದೊಂದು ನಿದರ್ಶನವನ್ನು ನಾನು ೧೯೮೭ ರಲ್ಲಿ ಬರೆದ ಲೇಖನವೊಂದರಲ್ಲಿ ದಾಖಲಿಸಿರುವೆ.
‘ಕನ್ನಡದ ಖ್ಯಾತ ನಿರ್ದೇಶಕರೊಬ್ಬರು ತಮ್ಮ ಸಹನಟಿಯನ್ನೊಳಗೊಂಡ ಕ್ರಿಮಿನಲ್ ಖಟ್ಲೆಗೆ ಗುರಿಯಾಗಿ ಬೇರೊಂದು ರಾಜ್ಯದಲ್ಲಿ ಸೆರೆಮನೆ ಸೇರಿದ ಸಂದರ್ಭ. ಆಗ ನಮ್ಮ ಅನೇಕ ಗಣ್ಯ ಸಾಹಿತಿಗಳು, ಸಮೂಹ ಮಾಧ್ಯಮಗಳು ವರ್ತಿಸಿದ ರೀತಿ ದಿಗ್ಬ್ರಮೆಗೊಳಿಸುವಂಥದ್ದು. ಇವರಲ್ಲಿ ಬಹುತೇಕ ಜನರು ದೇಶದ ಅಥವಾ ರಾಜ್ಯದ ಯಾವುದೇ ಸಮಸ್ಯೆಗೆ ಎಂದೂ ಬಹಿರಂಗವಾಗಿ ಸ್ಪಂದಿಸದ ಜಡ್ಡುಗಟ್ಟಿದ ತೊಗಲಿನವರು. ಇಂತವರು ಸದರೀ ರಂಗ ನಿರ್ದೇಶಕನ ‘ಸಂರಕ್ಷಣೆ’ಗೆಂದು ಸಾಮೂಹಿಕವಾಗಿ ಬಯಲಿಗೆ ಬಂದು. ಪತ್ರಿಕಾ ಹೇಳಿಕೆ ನೀಡಿ, ಮತ್ತೆ ಗೂಡು ಸೇರಿದ್ದರು. ಬೆಂಗಳೂರಿನ ವಾರಪತ್ರಿಕೆಯೊಂದು ವಿಸ್ಕಿಯ ಡಬರಿಯಲ್ಲಿಯೇ ಅದ್ದಿ ತೆಗೆದಂತೆ ಒಂದು ಅರೆ – ಎಚ್ಚರದ, ಅರೆ- ಕನಸಿನ ವಿಶೇಷಾಂಕವನ್ನೇ ಹೊರತಂದಿತ್ತು. ಕೊಳೆತ ಬೂರ್ಜ್ವ ಸಂಸ್ಕೃತಿಯ ಹೇಯ ಅಭಿವ್ಯಕ್ತಿ ಈ ಪ್ರಸಂಗದಲ್ಲಿ ಆ ನಿರ್ದೇಶಕನ ಕೊಲೆಯ ಪ್ರಯತ್ನಕ್ಕೆ ಬಲಿಯಾದ ಸಹನಟಿಯ ಪರವಾಗಿ, ಅವಳೊಬ್ಬ ಶೋಷಿತ ಮಹಿಳೆ ಎಂಬ ಕಾರಣದಿಂದ, ದಿಟ್ಟವಾದ ನಿಲುವು ತಾಳಿ, ಪತ್ರಿಕೆಗಳಲ್ಲಿ ಖಂಡಿಸಿದವರು ಬಹುಶಃ ಕಮಲಾ ಹಂಪನಾ ಒಬ್ಬರೇ ಅಂತ ಕಾಣುತ್ತದೆ. ನಾಡಿನ ಯಾವ ಮಹಿಳಾ ಸಂಘಟನೆಯೂ ಮುಂದೆ ಬಾರದ ಸಂದರ್ಭವದು.’
ಕಮಲಾ ಹಂಪನಾ ಅವರು ಅನೇಕ ವರ್ಷಗಳಿಂದ ಸಮ್ಮೇಳನಾಧ್ಯಕ್ಷತೆಗೆ ಮೇಕಪ್ ಮಾಡಿಕೊಂಡು ಕುಂತವರು-ಎಂಬ ಟೀಕೆ ಇದೆ. ಇರಲಿ, ಈ ರೀತಿ ಮೇಕಪ್ಪಿನಲ್ಲಿರುವ ಅನೇಕ ಗಂಡು-ಸಾಹಿತಿಗಳೂ ಇದ್ದಾರೆ, ಆಯ್ಕೆ-ಪೂರ್ವದ’ಲಾಬಿ’ ಆರೋಪಕ್ಕೆ ಒಳಗಾದವರು ಯಾರು ಇಲ್ಲ…
*
ಕಮಲಾ ಅವರದು ಗಟ್ಟಿ ವ್ಯಕ್ತಿತ್ವ ಅವರ ಬರವಣಿಗೆ, ಭಾಷಣಗಳಲ್ಲಿ ಅದು ಸ್ಪಷ್ಟ. ಅದರೆ ಈ ಬಗೆಯ ಗಟ್ಟಿತನವನ್ನು ಎಲ್ಲ ಸಂದರ್ಭಗಳಲ್ಲೂ ಉಳಿಸಿಕೊಳ್ಳುವದು ಅನೇಕರಿಗೆ ಕಷ್ಟದ ಮಾತು. ಉದಾಹರಣೆಗೆ: ಅವರ ಇತ್ತೀಚಿನ ‘ಪ್ರಜಾವಾಣಿ’ ಸಂದರ್ಶನದಲ್ಲಿ ಇತ್ತೀಚಿಗೆ ‘ಎನ್ ಕೌಂಟರ್’ ಹೆಸರಿನಲ್ಲಿ ರಾಜ್ಯದ ಪೋಲಿಸರು ಕೊಂದು ಹಾಕಿದ ಇಬ್ಬರು ಯುವತಿಯರ ಪ್ರಸ್ತಾಪವಿದೆ. ಇಡೀ ನಾಡೇ ಕರ್ನಾಟಕ ಸರಕಾರಕ್ಕೆ ಈ ಕುರಿತು ಛೀ ಥೊ ಎನ್ನತೊಡಗಿದೆ.
ಆದರೆ ಕಮಲಾ ಹಂಪನಾ ಹೇಳುತ್ತಾರೆ; ‘(ಅವರು) ನಕ್ಸಲೀಯರೆಂದು ಸಾಬೀತಾದರೆ ಕರ್ತವ್ಯ ನಿರ್ವಹಿಸಿದ ಪೋಲಿಸರ ಮೇಲೆ ನಿರ್ಲಕ್ಷ್ಯದ ಆರೋಪ ಹೊರಿಸುವುದು ಕಷ್ಟವಾಗಬಹುದು. ಅದನ್ನು ಮಾನವ ಹಕ್ಕುಗಳ ದಮನದ ಪ್ರಶ್ನೆಯಾಗಿ ನೋಡಬಹುದೆ ಎಂಬ ಅನುಮಾನಗಳಿವೆ. ಸ್ತ್ರೀ ಸಂವೇದನೆ, ಸ್ತ್ರೀ ಸ್ವಾತಂತ್ಯ್ರ. ಪರಿಸರ ಸಂರಕ್ಷಣೆ ಎಂಬಿತ್ಯಾದಿ ತಾತ್ವಿಕ ಜಿಜ್ಞಾಸೆಗೆ ಇದನ್ನು ದಬ್ಬದೆ ವಾಸ್ತವವಾಗಿ ನಡೆದದ್ದಾರೂ ಏನು ಎಂಬುದರ ವಿವರಗಳನ್ನು ಪರಿಶೀಲಿಸಿಬೇಕು.
*
ನಮ್ಮ ಸದ್ಯದ ಸಾಹಿತ್ಯಿಕ ಲೋಕದ ಸಂಕೀರ್ಣತೆಗೆ ಇದೊಂದು ಸೂಚಿ ಅಷ್ಟೆ. ಸಮ್ಮೇಳನವನ್ನು ಉದ್ಘಾಟಿಸಬೇಕಾಗಿದ್ದವರು ಈ ರಾಜ್ಯದ ಮುಖ್ಯಮಂತ್ರಿ ಅವರ ‘ಸನ್ನದಿ’ ಯಲ್ಲಿ ಸಮ್ಮೇಳನಾಧ್ಯಕ್ಷರು ಆ ಯುವತಿಯ ‘ಹತ್ಯೆ’ ಯನ್ನು ಖಂಡಿಸಲು ಹೇಗೆ ಸಾದ್ಯ? (ಪಾಪು ಅಂಥವರಿಗೆ ಮಾತ್ರ ಅದು ಸಾಧ್ಯ) ಕಮಲಾ ಹಂಪನಾ ಅವರ ಮುಜುಗರ ಅರ್ಥವಾಗುತ್ತದೆ. ನಮ್ಮ ಎಂಥಂಥಾ ಘನತೆವೆತ್ತ ಉದ್ದಾಮ ಸಾಹಿತಿಗಳೇ ಸರಕಾರದ ‘ಮುಜುಗರ’ ಕ್ಕೆ ಒಳಗಾಗಿ ರಣರಂಗದಿಂದ ರಣಹೇಡಿಗಳ ಹಾಗೆ ಪರಾರಿಯಾಗಿಲ್ಲವೇ?
*
ಯಾವುದೋ ‘ಅನಿವಾರ್ಯ’ ಕಾರಣದಿಂದಾಗಿ ಮುಖ್ಯಮಂತ್ರಿ ಕೃಷ್ಣ ಅವರು ಮೂಡುಬಿದರೆಯ ಸಮ್ಮೇಳನದಿಂದ ದೂರ ಉಳಿದಿದ್ದಾರೆ. ಹಳೆಯ ಸಂಪ್ರದಾಯವನ್ನೇ ಮುರಿದು ಹಾಕಿ ಹೊಸದಕ್ಕೆ ನಾಂದಿ ಹಾಡಿದ್ದಾರೆ.
ಮೊದಲಿನಿಂದಲೂ ಬಂಡಾಯ ಮನೋಧರ್ಮ ರೂಢಿಸಿಕೊಂಡ ಡಾ.ಕಮಲಾ ಹಂಪನಾ ಅವರು ಈಗಾಗಲೇ ತಮ್ಮ ಅನೇಕ ಸಂದರ್ಶನಗಳಲ್ಲಿ ಅಧ್ಯಕ್ಷ ಭಾಷಣದ ಸ್ಯಾಂಪಲು ತೋರಿಸಿದ್ದಾರೆ. ಅವರು ತಮ್ಮ ಕಂಠದಿಂದ ಕನ್ನಡ ಘರ್ಜನೆ ಹಾಕುವುದರಲ್ಲಿ ಸಂದೇಹವಿಲ್ಲ. ಕನ್ನಡದ ಅನೇಕ ಸಮಸ್ಯೆಗಳಿಗೆ ಕಿವುಡಾಗಿಯೇ ಉಳಿದಿರುವ ನಮ್ಮ ಸದ್ಯದ ಸರಕಾರ ಈ ಘರ್ಜನೆಯಿಂದಲಾದರೂ ಎಚ್ಚರಗೊಳ್ಳುವುದೇ?
(ವರದಿಗಾರರು ಹೇಳುವಂತೆ) – ಕಾದು ನೋಡಬೇಕಾಗಿದೆ.
 
-೨೦೦೩
ನಿತ್ಯ ವರ್ತಮಾನ: ವ್ಯಕ್ತಿ: ೧೦. ಕೆಎಸ್ ನ: ನುಡಿ ಮಲ್ಲಿಗೆಯ ಕಂಪು
ಮೊನ್ನೆ ಮೊನ್ನೆ ನಮ್ಮನ್ನಗಲಿದ ಕೆ. ಎಸ್. ನರಸಿಂಗಸ್ವಾಮಿ ‘ಮೈಸೂರು ಮಲ್ಲಿಗೆ’ಯ ಕವಿ ಎಂದೇ ಜನಮಾಸದಲ್ಲಿ ಪ್ರತಿಷ್ಠಾಪಿತರು. ಸುಗಮ ಸಂಗೀತದ ಮೂಲಕ ಅವರ ಗೀತೆಗಳು ಎಷ್ಟು ಜನಪ್ರಿಯ ಅಂದರೆ ನಮ್ಮ ಸಾರಿಗೆ ಸಂಸ್ಥೆ ಬೆಂಗಳೂರು – ಮೈಸೂರು ನಡುವೆ ಹರಿದಾಡುವ ಸರಕಾರಿ ಬಸ್ಸುಗಳಿಗೆ ‘ಮೈಸೂರ ಮಲ್ಲಿಗೆ’ ಎಂದೇ ಹೆಸರಿಟ್ಟಿದೆ ಸಂಸ್ಥೆಯ ಅಧಿಕಾರಿ ನಮ್ಮ ಮೂಡ್ನಾಕೂಡು ಚೆನ್ನಸ್ವಾಮಿ ಪ್ರಯಾಣದುದ್ದಕ್ಕೂ ತೂಕಡಿಸುವ ಜನಕ್ಕೆ ಕೆ.ಎಸ್.ನ. ಹಾಡುಗಳು ಕಿವಿಗೆ ಬೀಳುವ ವ್ಯವಸ್ಥೆಯನ್ನೂ ಮಾಡಿದ್ದಾರೆ.
೧೯೬೦ ರ ದಶಕದ ಮಾತು. ಆಗ ಹಳೇ ಮೈಸೂರ ಮತ್ತು ಉತ್ತರ ಕರ್ನಾಟಕದ ನಡುವೆ ಒಂದು ಸುಮಧುರ ಸಾಹಿತ್ಯಿಕ ಬಾಂಧವ್ಯವಿತ್ತು. ಬೆಂಗಳೂರು- ಮೈಸೂರು ಕಡೆಯ ಅನೇಕ ಖ್ಯಾತನಾಮರು ಧಾರವಾಡಕ್ಕೆ ಬಂದು ವಿದ್ಯಾವರ್ಧಕ ಸಂಘದಲ್ಲಿ ಮಾಡುತ್ತಿದ್ದ ಭಾಷಣ, ಓದುತ್ತಿದ್ದ ಕವನಗಳು ನಮ್ಮಂಥವರಿಗೆ ಹರೆಯದ ಹಂಗಾಮಿನ ಪಾಡುಗಾಯಿಯಂಥ ನೆನಪುಗಳು. ಒಮ್ಮೆ ಕೆ ಎಸ್ ನ ಅವರು. ಪತ್ನಿಯೊಂದಿಗೆ, ನಾಲ್ಕನೇ ನಂಬರ್ ರಾಷ್ಟ್ರೀಯ ಹೆದ್ದಾರಿಯ ಮಗ್ಗುಲಿಗಿದ್ದ ನಮ್ಮ ಮನೆಗೂ ಬಂದು ಚಾ ಕುಡಿದು ಹೋಗಿದ್ದರು. ಸಾಹಿತ್ಯಲೋಕವೇ ಒಂದು ಕುಟುಂಬದಂತಿದ್ದ ದಿನಗಳು ಅವು ಈಗ ಆ ಪರಿಸ್ಥಿತಿ ಇಲ್ಲ. ಅಡಿಗ – ಶರ್ಮರ ಅವತಾರವಾದ ನಂತರ ಗುಂಪುಗಳು, ಕ್ಯಾಂಪುಗಳು. ಕಾಕಸ್ಸುಗಳ ಪರ್ವ ಪ್ರಾರಂಭವಾಯಿತು.
*
ಕೆ.ಎಸ್.ನ. ಜಿ.ಎಸ್.ಎಸ್. ಕಣವಿ – ಇವೆರದೆಲ್ಲ ನಮ್ಮ ಕಾವ್ಯಲೋಕದ ಸಂದಿಕಾಲ ನವೋದಯದ ಸಂಪ್ರಾದಯ ತೆರೆಮರೆಗೆ ಸರಿದು ನವ್ಯದ ರಂಗುಬಿರಂಗೀ ಪಾತ್ರಗಳು ಥಕಥೈ ಎಂದು ರಂಗದ ಮೇಲೆ ಕುಣಿಯಲು ಹುರಪಳಿಸುತ್ತಿದ್ದ ಸಂದರ್ಭ. ಆಗ ಮಧ್ಯವಯಸ್ಕರಾದ ಈ ಮೂವರಿಗೆ ಯಾವುದನ್ನು ಹಿಡಿಯಲಿ ಯಾವುದನ್ನು ಬಿಡಲಿ ಎಂದ ದ್ವಂದ್ವ. ಇದೇ ಕೋಲಾಹಲದಲ್ಲಿ ‘ಸಮನ್ವಯ’ ಎಂಬ ಸುಲಭ ಪರಿಹಾರ ಸೂತ್ರ ಚಾಲ್ತಿಗೆ ಬಂದದ್ದು.
ನವೋದಯ ಮೂಲದ ಕೆ.ಎಸ್.ನ ನವ್ಯವನ್ನೂ ಅರಗಿಸಿಕೊಂಡು ತಮ್ಮ ಕಾವ್ಯಕ್ಕೆ ಹೊಸ ಮೆರಗು ತಂದುಕೊಟ್ಟವರು. ಅಡಿಗ ಕ್ಯಾಂಪಿನ ಮಂದಿ ಈ ಕವಿಯನ್ನು ಕಟುವಾಗಿ ಟೀಕಿಸುತ್ತಿದ್ದರು. ಅಡಿಗರು ‘ಪುಷ್ಪಕವಿಯ ಪರಾಕು’ ಎಂಬ ವಿಡಂಬನ ಕವನವನ್ನೇ ಬರೆದರು. ಅದರ ಕೆಲವು ಸಾಲುಗಳು.
ಬಂದನಿಗೋ ಪುಷ್ಪಕವಿ. ಹೇಳಿ ಪರಾಕು:
(ನಾನೇ ಸ್ವಾಮೀ, ಈ ಕವಿ!) ನನಗೆ ಪರಾಕು!
ಕನ್ನಡಕ್ಕಿನ್ನೇನು ಬೇಕು!
ಭಾರತಕೂ ಈ ವಿಶ್ವಕು
ಸಕಲ ಚರಾಚರಕೂ
ಇವನೊಬ್ಬನೆ ಸಾಕು – ಎಂದರೆ –
ನಾನೊಬ್ಬನೆ ಸಾಕು.
ಜೈ ಜೈ ಜೈ ಪುಷ್ಪ ಕವಿ ……

ಕೆ.ಎಸ್.ನ ಅವರ ಅಂತರಂಗವನ್ನು ಅರಿಯಬೇಕಾದರೆ ಡಾ, ನರಹಳ್ಳಿ ಬಾಲಸುಬ್ರಹ್ಮಣ್ಯ ಬರೆದ ‘ಕೆ.ಎಸ್.ನ. ನುಡಿಮಲ್ಲಿಗೆ’ ಕೃತಿಯನ್ನು ಓದಬೇಕು. ನರಹಳ್ಳಿ ದೇಶಕುಲಕರ್ಣಿ ಮತ್ತು ವೆಂಕಟೇಶಮೂರ್ತಿ ಕವಿಯನ್ನು ಸಂದರ್ಶಿಸಿ, ಒಂದು ಸುಂದರ ವಿನ್ಯಾಸದಲ್ಲಿ ಅವರ ಅನ್ನಿಸಿಕೆಗಳನ್ನು ದಾಖಲಿಸಿದ್ದಾರೆ. ಅಡಿಗರ ಪದ್ಯಕ್ಕೆ ರಿಪ್ಲಾಯ್ ಕೊಡಬೇಕು ಅಂತ ಅವರಿಗೆ ಅನ್ನಿಸಲೇ ಇಲ್ಲವಂತೆ.
ಆದರೆ ನವ್ಯಕಾವ್ಯದ ಬಗ್ಗೆ ತಮ್ಮ ತೀಕ್ಷ್ಣ ಪ್ರತಿಕ್ರಿಯೆಯನ್ನು ಗಂಭೀರವಾಗಿಯೇ ವ್ಯಕ್ತಪಡಿಸುಲು ಕೆ.ಎಸ್.ನ ಮೈಸೂರಿನಲ್ಲಿ ನಡೆದ ಅ.ಭಾ.ಸಾಹಿತ್ಯ ಸಮ್ಮೇಳನದ (೧೯೯೦) ಅಧ್ಯಕ್ಷ ಪೀಠ ಸಿಗುವವರೆಗೆ ಕಾಯಬೇಕಾಯಿತು.
ಅದೇ ವರ್ಷದ ಪ್ರಾರಂಭದಲ್ಲಿ ಹುಬ್ಬಳ್ಳಿ ಸಮ್ಮೇಳನಕ್ಕೆ ಡಾ. ಆರ್ ಸಿ. ಹಿರೇಮಠರು ಅಧ್ಯಕ್ಷರಾದಾಗ ಬೆಂಗಳೂರು ಕಡೆಯ ಲಂಕೇಶಾದಿ ಸಾಹಿತಿಗಳು ‘ಪರ್ಯಾಯ ಸಮ್ಮೇಳನ’ ಎಂಬ ಪ್ರಹಸನ ಆಡಿದರು. ಮೊದಲ ಹಂತದಲ್ಲಿ ಈ ಪ್ರಹಸನದ ಅಂಗವಾಗಿಯೇ ಇದ್ದ ಕೆ.ಎಸ್.ನ. ಅನಂತರ ಈ ‘ಜಾಗೃತ’ ರಿಂದ ಜಾಗ್ರತೆಯಾಗಿಯೇ ದೂರ ಉಳಿದರು.
ನವ್ಯದ ಬಗ್ಗೆ ಕೆ.ಎಸ್.ನ ‘ಬುದ್ಧಿ ಪ್ರಾಧಾನ್ಯವೂ ನಾಟಕೀಯತೆಯೂ ಜಟಲತೆಯೂ ಅದರ ಲಕ್ಷಣಗಳು. ಹೀಗಾಗಿ ಅದು ಗ್ರಾಮಾಂತರ ಪ್ರದೇಶದ ಜನಗಳಿಗೆ ತಲುಪಲಿಲ್ಲ ಕವನದ ಅಂಕಿತಕ್ಕೂ ಅದರ ಶರೀರಕ್ಕೂ ಸಂಬಂಧವಿಲ್ಲದ ಕವನಗಳೂ ಬಂದವು ಸ್ವಚ್ಛಂದದ ಹೆಸರಿನಲ್ಲಿ ಛಂದೋಹಿನ ಕವನಗಳು ಬಂದವು.
ನವ್ಯ ಕವಿತೆ ತನ್ನ ರಭಸದಲ್ಲಿ ಹಿಂದಿನ ಕವಿಗಳನ್ನು ಕಟುವಾಗಿ ಟೀಕಿಸಿತು. ಹೊಸತು ಹಳೆಯದು ಎಂಬ ಮಾತುಗಳನ್ನು ಅದು ಅಗ್ಗವಾಗಿ ಬಳಸಿತು’.
ನವ್ಯ ಕನ್ಯೆಯ ವೃದ್ಧ ಪ್ರೇಮಿಯಾಗಿ ಇನ್ನೂ ಉಳಿದುಕೊಂಡಿರುವ ಬಿ.ಸಿ.ರಾಮಚಂದ್ರ ಶರ್ಮರಿಗೆ ಈ ಮಾತು ನುಂಗಲಾರದ ಗುಳಿಗೆಗಳಾದವು ಅದೇ ಸಮ್ಮೇಳನದ ಗೋಷ್ಠಿಯೊಂದರಲ್ಲಿ ಅವರ ಕೊಂಕು ಮಾತು: ‘ಜನರಿಗೆ ಬೇಕಾದ್ದನ್ನು ಬರೆಯಬೇಕು ಎಂದು ಕೆ.ಎಸ್.ನ ಹೇಳಿರುವುದನ್ನೆಲ್ಲ ಕೇಳಿದರೆ ನಾವೆಲ್ಲ ಕವಿಗಳು ಇಂದು ರಾಮಜನ್ಮಭೂಮಿಯ ಬಗ್ಗೆ ಬರೆಯಬೇಕಾಗುತ್ತದೆ. ಕಾವ್ಯ ಎನ್ನುವುದು ತಪಸ್ಸಿನ ಫಲ!” ಸಮ್ಮೇಳನದ ಅಧ್ಯಕ್ಷರಾಗಿ ಕೊನೆಯ ಚಾನ್ಸು ಪಡೆದ ಕೆ.ಎಸ್.ನ ಅವರು ಶರ್ಮರಿಗೆ ಕೊಟ್ಟ ಕೊನೆಯ ಹೊಡೆತ: ‘ಇವರು ಕಾವ್ಯ ಎಂಬುದು ತಪಸ್ಸಿನ ಫಲ ಎನ್ನುತ್ತಾರೆ. ನನಗೆ ಈ ತಪಸ್ಸು ಎಂಬುದರ ವಿಳಾಸವೇ ಗೊತ್ತಿಲ್ಲ!,

ಈಗ ನಮಗೆಲ್ಲರಿಗೆ ಗೊತ್ತಾಗಿ ಬಿಟ್ಟಿರುವ ಸತ್ಯ ಏನೆಂದರೆ: ಕನ್ನಡ ಜನಕ್ಕೆ ರಾಮಚಂದ್ರಶರ್ಮರ ವಿಳಾಸ ಕೂಡ ಗೊತ್ತಿಲ್ಲದಂತಾಗಿದೆ.!
‘ನೆಲದ ಆಳಕ್ಕೆ ಯಾವುದು ಬೇರು ಬಿಟ್ಟು ನಿಂತಿದೆಯೋ ಅಂಥ ಮರಗಳು ಮಾತ್ರ ಎಲ್ಲ ಕಾಲಕ್ಕೂ ಹೂ ಬಿಡುತ್ತವೇ ಲೋಕಾನುಭವದಲ್ಲಿ ಬೇರು ಬಿಟ್ಟಂತಹ ಕವಿ ಮಾತ್ರ ನಿಜವಾದ ಕವಿತೆಗಳನ್ನು ನೀಡಬಲ್ಲ ‘ಇದು ಕೆಎಸ್.ನ ಅವರ ನೇರ ನಿಲುವು. ಇದಕ್ಕೆ ಬದ್ಧರಾಗಿಯೇ ಅವರು ಸಾಹಿತ್ಯ ರಚಿಸಿದವರು ಕವಿಯಾಗಿ ನಿಮಗೆ ಮುಖ್ಯರಾದವರು ಯಾರು? ಎಂಬ ಪ್ರಶ್ನೆಗೆ ಅವರ ಉತ್ತರ: ‘ನಾನೇನೋ ಸಾಮಾನ್ಯ ಓದುಗರು ಅಂತ ತಿಳಕೊಂಡಿದೀನಿ. ನನ್ನ ಕಾವ್ಯ ಅವರ ಮನಸ್ಸಿನ ಮೇಲೆ ಏನು ಪರಿಣಾಮ ಬೀರುತ್ತೆ ಅನ್ನೋದು ಮುಖ್ಯ. They are our market. ಅವನು ಸಾಹಿತ್ಯದ ಓದುಗ, ವಿಮರ್ಶಕ ಅಂತ ಬೋರ್ಡು ಹಾಕಿಕೊಂಡೊರಲ್ಲ. ಆದರೆ ತುಂಬ ಸಂವೇದನಾಶೀಲರಾಗಿರುತ್ತಾರೆ.
ಇಂತ ಸರಳ ವಾಸ್ತವತೆಗೇ ವಿಮುಖರಾದ ನವ್ಯದ ಒಂದು ವರ್ಗ – (ಅಡಿಗ ಶರ್ಮ ಮತ್ತು ಅವರ ಪಟಾಲಂ) – ‘ಸಾಮಾನ್ಯರು’ ಅಂದರೇ ದಡ್ಡರು ಸಂವೇದನಾಹೀನರು ಎಂಬ ಮೂಢ ನಂಬಿಕೆಗೆ ತುತ್ತಾಗಿ, ಸಂಕೀರ್ಣ ಅನುಭವಕ್ಕೆ ಸಂಕೀರ್ಣ ಅಭಿವ್ಯಕ್ತಿಯೇ ಬೇಕು ಎಂಬ ಹುಚ್ಚು ಹಂಬಲದಲ್ಲಿ ಸದಾ ಜನಮುಖಿಯಾಗಿದ್ದ ಕನ್ನಡ ಸಾಹಿತ್ಯವನ್ನು ಕೆಲವು ವರ್ಷ ಜನರಿಂದ ಸಮಷ್ಟಿಯಿಂದ ಬೇರ್ಪಡಿಸಿದರು ಪರಿಣಾಮ ನಮ್ಮ ಎದುರಿಗಿದೆ. ಕುವೆಂಪು, ಬೇಂದ್ರೆ, ಕೆಎಸ್.ನ, ಕಣವಿ. ಜಿ.ಎಸ್.ನ ಮುಂತಾದವರು ಇಂದಿಗೂ ಜನರ ನಾಲಿಗೆಯ ಮೇಲೆ ಇದ್ದಾರೆ. ಅಡಿಗ – ಶರ್ಮರಂಥವರು, ರಿಲೀಜೇ ಆಗದ ಬರಗೂರು – ಫಿಲ್ಮುಗಳಂತೆ, ತಮ್ಮ ಜೀವಿತದ ಅವಧಿಯಲ್ಲೇ ಮ್ಯೂಜಿಯಮ್ಮಿನ ಪೀಸುಗಳಾಗಿದ್ದಾರೆ.

ಕೆಎಸ್.ನ ಬರೀ ಪ್ರೇಮ – ಪ್ರಣಯದ ಕವಿಯಾಗಿ ಉಳಿಯಲಿಲ್ಲ. ಯಾವುದೇ ಬಗೆಯ ಅಬ್ಬರದ ಪ್ರದರ್ಶನಕ್ಕೂ ಮುಂದಾಗದ ಅವರು ಸಮಕಾಲೀನ ಬದುಕಿನ ದ್ರವ್ಯವನ್ನು ನಿಧಾನವಾಗಿ ಹೀರುತ್ತಲೇ ಹೋದರು, ಅವರ ‘ಮನೆಯಿಂದ ಮನೆಗೆ’ ಸಂಕಲನದ ನಂತರ ಹದಿನಾರು ವರ್ಷ ಮೌನವಾಗಿದ್ದರು. ಅನಂತರ ಬಂದದ್ದು ‘ಶಿಲಾಲತೆ’ ‘ನವ್ಯ’ ಸಂದರ್ಭದ ಮಹತ್ವದ ಸಂಕಲನಗಳಲ್ಲಿ ಇದೂ ಒಂದು. ಅವರು ಹೇಳುತ್ತಾರೆ. ‘ಸರಳತೆಯನ್ನಿಟ್ಟುಕೊಂಡು ಸಂಕೀರ್ಣವಾದುದನ್ನು ಹೇಳುವುದು ಹೇಗೆ ಅಂತ ಯೋಚನೆ ಮಾಡ್ತಾನೆ ಹದಿನಾರು ವರ್ಷ ಕಳೀತು.’
ಇದು ಭೂಮಿಯಿಂತೆ, ಆಕಾಶದಂತೆ ನಿರಂತರ ನಾವೀನ್ಯವನ್ನು ಉಳಿಸಿಕೊಂಡು ಬೆಳೆಯಬೇಕು ಎಂಬ ಜೀವಂತ ಕವಿಯೊಬ್ಬರ ಮನೋಧರ್ಮ. ಶರಣರ ವಚನಗಳು, ದಾಸರ ಪದಗಳು, ತತ್ವಪದಕಾರರ ಹಾಡುಗಳು ಇವತ್ತಿಗೂ ಹೊಸ ಹೊಸ ಅವತಾರಗಳಲ್ಲಿ ಬಿಚ್ಚಿಕೊಳ್ಳುತ್ತಿರುವ ಮರ್ಮ ಇದೇ. ನಮ್ಮ ಎಲ್ಲ ಸಾಹಿತ್ಯ ಘಟ್ಟಗಳ ಉತ್ತಮ ರಚನೆಗಳು ಈ ಮೂಲ ಲಕ್ಷಣಗಳನ್ನು ಹೊಂದಿವೆ.
*
‘ನುಡಿಮಲ್ಲಿಗೆ’ಯಲ್ಲಿ ಕೆಎಸ್.ನ ಅನೇಕ ವಿಷಯಗಳಲ್ಲಿ ತೆರೆದುಕೊಂಡಿದ್ದಾರೆ. ಕಳೆದ ಮೂರು ನಾಲ್ಕು ದಶಕಗಳ ‘ಚಳುವಳಿ’ಗಳ ಬಗ್ಗೆ ಅವರಿಗೆ ಆಲರ್ಜಿ. ಹೇಳುತ್ತಾರೆ: ‘ನಾನು ಕಂಡದ್ದನ್ನ, ಕೇಳಿದ್ದನ್ನ, ಅನುಭವಿಸಿದ್ದನ್ನ ನಾಲ್ಕು ಜನಕ್ಕೆ ಅರ್ಥವಾಗೋ ಹಾಗೆ ಬರೀಬೇಕು. ಇದು ನನ್ನ ಬಿಜಿನೆಸ್. ಹಾಗಿರೋವಾಗ ಆ ಚಳುವಳಿಗಳಿಂದ ಏನು ಪ್ರಯೋಜನ ಹೇಳಿ? ….. ನಾವು ಏನು ಮಾಡಿದರೂ ಅದನ್ನ ಕಾವ್ಯದ ಮೂಲಕ ತೋರಿಸಬೇಕೇ ಹೊರತು ಅದರಿಂದಾಚೆ ಅಲ್ಲ. ಆದ್ದರಿಂದ ಯಾವುದೇ ವಾದ ಇರಲಿ, ಕವಿತೆ ಮೊದಲು ಕವಿತೆ ಆಗಬೇಕು. ಅದು ಅನುಭವದ ಅನನ್ಯ ಅಭಿವ್ಯಕ್ತಿಯಾಗಬೇಕು.
*
ಸಾಮಾನ್ಯವಾಗಿ ಅಕೆಡಾಮಿಕ್ ನಮೂನೆಯ ಸೆಮಿನಾರುಗಳಲ್ಲಿ ‘ವಿಮರ್ಶೆಯ ನ್ಯಾಯ’ ಎಂಬ ‘ಪದಪುಂಜ ಬಳಕೆಯಾಗುತ್ತದೆ. ಪಾಪ. ಈ ಕವಿಗೆ ಸಿಗಬೇಕಾದ್ದು ಸಕಾಲದಲ್ಲಿ ಸಿಗಲಿಲ್ಲವಲ್ಲ – ಎಂಬ ಸಾಂತ್ವನದ ಮಾತು ಅದು. ಆದರೆ ಕೆಎಸ್ ನ ಅವರಂಥ ಕವಿಗಳಿಗೆ ಇಂಥವೆಲ್ಲ ಮುಖ್ಯ ಅನ್ನಿಸಲಿಕ್ಕಿಲ್ಲ.
‘ನನ್ನೂರು ಚೆಂದವೋ ನಿನ್ನೂರು ಚೆಂದವೋ’ ಹಾಡು ಹೇಳುವ ಗಂಡಹೆಂಡಿರ ಈ ಗತ್ತಿನಲ್ಲಿ ನಾದದ ಆ ಮತ್ತಿನಲ್ಲಿ ಮೈಸೂರು ಮಲ್ಲಿಗೆಯಂಥ ಕವಿ ಯಾವಾಗಲೂ ಜುಳು ಜುಳು ಅಂತ ಹರಿಯುವ ನದಿಯ ಹಾಗೆ ನಳನಳಿಸುತ್ತಾನೆ. ಮೈ ಮನಸ್ಸು ಮೆದುಳು ಎಲ್ಲವನ್ನೂ ರೋಮಾಂಚನಗೊಳಿಸಬಲ್ಲ ಕವಿ ಕೆ.ಎಸ್. ನ ಇಂಥ ಒಂದು ದ್ರವ್ಯ ಕನ್ನಡ ಕಾವ್ಯದ್ದು. ಇದೇ ನಮ್ಮ ಹೆಮ್ಮೆ.
-೨೦೦೪
ನಿತ್ಯ ವರ್ತಮಾನ: ವ್ಯಕ್ತಿ: ೧೧. ಪ್ರೊಫೆಸರ್: ಮಣ್ಣಿಗೆ ಮರಳಿದ ಮಣ್ಣಿನ ಹೂವು
‘ನಿನ್ನೆ ಮಧ್ಯಾಹ್ನದಿಂದ ಸಾವು – ಬದುಕಿನ ಹೋರಾಟ’
ಕಿದ್ವಾಯಿ ಹಾಸ್ಟಿಟಲ್ಲಿನ ರೂಮೊಂದರಲ್ಲಿ ಏಳಲು ಬಾರದಂತೆ ಒರಗಿಕೊಂಡು ಉಸಿರಾಡಿಸಲು ಕಷ್ಟಪಡುತ್ತಲೇ ಪ್ರೊಫೆಸರ್ ನಂಜುಂಡಸ್ವಾಮಿ ನಮಗೆ ಹೇಳಿದ ಮಾತಿದು.
ನಾವು: ಅಂದರೆ ‘ಅಗ್ನಿ’ ಸಂಪಾದಕ ಶ್ರೀಧರ್, ಮಂಜುನಾಥ ಅದ್ದೆ. ಬಚ್ವನ್ ಮತ್ತು ನಾನು. ಆವತ್ತು ಜನವರಿ ಹದಿನಾರು . ಶುಕ್ರವಾರ ಪ್ರೊಫೆಸರನ್ನು ನೋಡಿಕೊಂಡು ಬರೋಣ ಅಂತ ಶ್ರೀಧರ್ ಆತಂಕದಿಂದ ಹೇಳಿದರು. ನಾವೆಲಲ್ ಹೋದಾಗ ನಿಜವಾಗಿಯು ಆತಂಕದ ಪರಿಸ್ಥಿತಿ. ಆಸ್ಪತ್ರೆ ಸೇರಿದಾಗಿನಿಂದ ಅವರ ದೇಹಸ್ಥಿತಿ ಒಮ್ಮೆ ಹಾಗೆ ಒಮ್ಮೆ ಹೀಗೆ ಅಂತ ಜೋಲಿ ಹೊಡೆಯುತ್ತಲೇ ಇತ್ತು. ಅವರು ಮಾತಾಡುವ ಸ್ಥಿತಿಯಲ್ಲಿಯೇ ಇರಲಿಲ್ಲ.
*
ಎಪ್ಪತ್ತರ ದಶಕದ ಸುರುವಾತಿನಿಂದಲೂ ಕರ್ನಾಟಕದ ಉದ್ದಗಲಕ್ಕೆ ಹೊಸ ಎಚ್ಚರದ ಡಿಂಡಿಮ ಬಾರಿಸುತ್ತ ನಮ್ಮಂಥ ಎಳೆಯ ಸಾಹಿತಿ ಕಲಾವಿದರ ಸಂವೇದನೆಗಳಿಗೆ ರಾಜಕೀಯ ಪ್ರಜ್ಞೆಯ ಕಸಿ ಮಾಡಿದ ಈ ಪ್ರಚಂಡ ವ್ಯಕ್ತಿ ಕೈ ಕಾಲೆಲ್ಲಾ ಕಡ್ಡಿಯಾಗಿ, ಸಹಜ ಉಸಿರಾಟಕ್ಕೆ ಅಡ್ಡಿಯಾಗಿ, ತನ್ನ ಬದುಕಿನ ಬಹುಶಃ ಕೊನೆಯ ಹೋರಾಟದಲ್ಲಿ ತೊಡಗಿದ ಆ ಕರುಳು ಹಿಂಡುವ ನೋವು ನೋಡಲಾರದೆ ನಾನು ರೂಮಿನ ಹೊರಗೆ ಅತ್ತಿಂದಿತ್ತ ಅಡ್ಡಾಡತೊಡಗಿದ್ದೆ.
‘ಚಂಪಾ, ನಿಮ್ಮನ್ನು ಕರೀತಾರೆ’ – ಅಂದಳು ಅವರ ಮಗಳು ‘ಚುಕ್ಕಿ’. ಮಡದಿ ಒಂದು ಕಡೆ ಮೌನದ ಮುದ್ದೆಯಾಗಿ ಕುಂತಾಗ ಈ ಮಗಳು ತಂದೆಯ ಆರೈಕೆಗೆಂದು ಚಕ ಚಕ ಓಡಾಡುತ್ತಿದ್ದಳು. ಮಗ ‘ಪಚ್ಚೆ’ ಅಪ್ಪನಿಗೆ ಹಾಸಿಗೆಯಲ್ಲಿ ಕೂಡ್ರಲು ನೆರವಾಗುತ್ತ ಅಂಗೈಯನ್ನು ಅವರ ನೆತ್ತಿಯ ಮೇಲೆ ಹಿಡಿದಿದ್ದ. ಅದು’ರೇಖಿ’ಯ ಪ್ರಯೋಗವಂತೆ.
ಹತಾಶೆಗೆ ಸಿಕ್ಕ ಮನೆ ಮಂದಿ ಎಲ್ಲ ಬಗೆಯ ವೈದ್ಯಕೀಯ ಚಿಕಿತ್ಸೆಗೆ ಮೊರೆ ಹೋಗಿದ್ದರು. ಪ್ರೊಫೆಸರರ ಕೊರಳಲ್ಲಿ ಏನೇನೋ ಸರಗಳು. ಶಿರಡಿ ಸಾಯಿಬಾಬಾನ ಮಂತ್ರ ಸಾರುವ ಕ್ಯಾಸೆಟ್. ಕ್ಯಾಲೆಂಡರಿನಲ್ಲಿ ಆ ಈ ದೇವರ ಚಿತ್ರಗಳು ಹಿಂದೊಮ್ಮೆ ಬೆಂಗಳೂರಿನ ಆನಂದರಾವ್ ಸರ್ಕಲ್ಲಿನಲ್ಲಿ ಪ್ರತಿಷ್ಠಾಪನೆಗೊಂಡ ಗಣೇಶನ ಮೂರ್ತಿಯನ್ನು ಕಾಲಿನಿಂದ ಒದ್ದು ಕೆಡವಿ ಸುದ್ದಿ ಮಾಡಿದ ಧೀಮಂತ ವಿಚಾರವಾದಿ ಈ ಎಂಡೀಎನ್. ‘ಇಂಥವರೂ ಕೊನೆಗಾಲದಲ್ಲಿ ಆಸ್ತಿಕರಾಗಿಬಿಟ್ಟರಲ್ಲ’ – ಎಂದು ನನ್ನ ಅನೇಕ ಸಂಗಾತಿಗಳು ಆಶ್ಚರ್ಯಪಡುತ್ತಿದ್ದಾರೆ. ಆದರೆ ವಾಸ್ತವ ಹಾಗಿತ್ತೇ?
*
ನಾನು ಒಳಗೆ ಹೋಗಿ ಮೌನವಾಗಿ ಕುಳಿತೆ ಆಕ್ಷಿಜೆನ್ ಸೇವನೆಯಿಂದ ಅವರ ತೊಂದರೆ ಸ್ಪಲ್ಪ ಕಡಿಮೆಯಾದಂತಿತ್ತು.
ನನ್ನನ್ನು ದಿಟ್ಟಿಸುತ್ತ ಅವರು ಕೇಳಿದ ಪ್ರಶ್ನೆ ‘ಮತ್ತೆ ಬರಹಗಾರರ ಒಕ್ಕೂಟದ ಚಳುವಳಿ ಪ್ರಾರಂಭಿಸೋಣವಾ?
ಶ್ರೀಧರ ಮತ್ತು ನನಗೆ ಅದೊಂದು ಶಾಕ್! ಏನಿದು ಈ ಮನುಷ್ಯ ಇಂಥಾ ಗಳಿಗೆಯಲ್ಲಿ ಮೂವತ್ತು ವರ್ಷ ಹಿಂದಿನ ಆ ಚಳುವಳಿಯ ಮಾತು ಆಡುತ್ತಿದ್ದಾನಲ್ಲ? ಒಂದು ಕ್ಷಣದ ಶಾಕ್ ಅಷ್ಟೇ. ಕನಿಷ್ಠ ಹದಿನೈದು ವರ್ಷಗಳಾದರೂ ಈ ಹಿರಿಯ ಕಾಮ್ರೇಡನಿಗೆ ಕಿರಿಯ ಕಾಮ್ರೇಡನಾಗಿ ಅವರನ್ನು ಬಹಳ ಹತ್ತಿರದಿಂದ ಬಲ್ಲ ನನಗೆ ಅವರಾಡಿದ ಮಾತು ಸಹಜವೇ ಅನ್ನಿಸಿತು. ನಾನೆಂದೆ: ‘ಬಹುಶಃ ಅದು ಅನಿವಾರ್ಯ ಅಂತ ಅನ್ನಿಸುತ್ತದೆ.
ನನ್ನ ಪ್ರತಿಕ್ರಿಯಗೆ ತಕ್ಷಣದ ಹಿನ್ನಲೆ: ಕುವೆಂಪು ಅವರ ನಾಡಗೀತೆಯ ಬಗ್ಗೆ ಎದ್ದ ಗೊಂದಲ. ೧೯೭೪ರಲ್ಲಿ ಮೈಸೂರಿನಲ್ಲಿ ‘ಕರ್ನಾಟಕ ಕಲಾವಿದರ ಮತ್ತು ಬರಹಗಾರರ ಒಕ್ಕೂಟ’ವನ್ನು ಉದ್ಘಾಟಿಸಿದವನು ನಾನೇ ….. ಹಾಸ್ಟಿಟಲ್ಲಿನಲ್ಲಿ ಆ ಮಬ್ಬುಗತ್ತಲೆಯಲ್ಲೂ. ಪ್ರೊಫೆಸರರು ಮಾತಿನಿಂದಾಗಿ, ನಾನು ಮೂರು ದಶಕಗಳ ಸೀರಿಯಲ್ಲಿನ ತುಣುಕು ತುಣುಕು ದೃಶ್ಯಗಳಿಗೆ ಮೂಕ ಪ್ರೇಕ್ಷಕನಾಗಿಬಿಟ್ಟೆ.
*
ನಾನು ಬರೆಯುತ್ತಿರುವ ಅಕ್ಷರಗಳ ಕಿಂಡಿ ಕಿಂಡಿಗಳಲ್ಲಿ ಆ ದೃಶ್ಯಗಳನ್ನು ನೀವೂ ಮೇಲಿಂದ ಮೇಲೆ ನೋಡಿರುತ್ತೀರಿ. ವಿಚಾರಕ್ರಾಂತಿಯ ಮೂಲ ನಕಾಶವನ್ನು ತಮ್ಮ ಸಂದೇಶಗಳ ಮೂಲಕ ಹಾಕಿಕೊಟ್ಟವರು ಕುವೆಂಪು. ಅದಕ್ಕೆ ಪೂರಕವಾಗಿ ಲೋಹಿಯಾ, ಅಂಬೇಡ್ಕರ್ ವಿಚಾರಧಾರೆ. ಜೊತೆಗೆ ಸಿಂಹಳ ದ್ವೀಪದಿಂದ ಸುಂಟರಗಾಳಿಯಂತೆ ಬೀಸಿ ಬಂದ ವಿಚಾರವಾದಿ. ಅಬ್ರಹಾಂ ಕೋವೂರ್. ಆದರೆ ಈ ನಕಾಶಕ್ಕೆ ಬಣ್ಣ ತುಂಬಿದವರು ಅಮೂರ್ತ ಚಿಂತನೆಗೆ ಕ್ರಿಯಾಶೀಲತೆಯ ಮಂತ್ರದಂಡ ತಾಗಿಸಿದವರು. ಕೆ.ಎಂ. ಶಂಕರಪ್ಪರಪ್ಪ ಮತ್ತು ಎಂ.ಡಿ. ನಂಜುಂಡಸ್ವಾಮಿ ಇವರ ಓರಗೆಯ ಸಾಹಿತಿ ಮಿತ್ರರಲ್ಲಿ ಪ್ರಮುಖರು ಲಂಕೇಶ ಮತ್ತು ತೇಜಸ್ಷಿ ಜಾತಿ ವಿನಾಶ ಆಂದೋಲನ. ಒಕ್ಕೂಟ ತುರ್ತು ಪರಿಸ್ಥಿತಿಯ ನವ ನಿರ್ಮಾಣ ಕ್ರಾಂತಿ … ಒಂದೇ ಎರಡೇ? ಆ ದೃಶ್ಯಗಳು ಪರದೆಯ ಮೇಲೆ ಮೂಡಿದಾಗ ಈಗಲೂ ಮಗ್ಗುಲಿಗೆ ಕುಳಿತ ಸಹ – ಪ್ರೇಕ್ಷಕನನ್ನ ಡಿಶಂ ಡಿಶಂ ಅಂತ ಕೆರಳಿಸುವಂಥ ಉತ್ಸಾಹ ನನಗೆ.
*
ಅನಂತರ ಆದದ್ದೇನು? ‘ಒಕ್ಕೂಟ’ ಪ್ರಥಮ ಅಧ್ಯಕ್ಷರಾಗಿದ್ದ ಹಿರಿಯ ಕವಿ ಜಿ.ಎಸ್. ಶಿವರುದ್ರಪ್ಪ ಸದ್ದಿಲ್ಲದೆ ದೂರ ಸರಿದರು. ಬುನಾದಿ ಸಡಿಲಾಗಿ ಕಟ್ಟಡ ಜೀರ್ಣವಾಯಿತು. (ಆ ಸಾಂಸ್ಕೃತಿಕ ಅಧಃಪತನಃ ವಿವರವಾದ ವಿಮರ್ಶೆಗೆ ಯೋಗ್ಯವಾದ ವಿಷಯ) ಆದರೆ ಇಬ್ಬರು ಧೀಮಂತರು ಮಾತ್ರ ತಮ್ಮ ಎಲ್ಲ ವೈಯಕ್ತಿಕ ವೈರುಧ್ಯಗಳ ನಡುವೆಯೂ, ಕ್ರಾಂತಿಯ ಜ್ಯೋತಿಯನ್ನು ಜೀವಂತವಾಗಿ ಇಟ್ಟರು: ‘ಲಂಕೇಶ ಪತ್ರಿಕೆ’ಯ ಮೂಲಕ ಪಿ.ಲಂಕೇಶ ಮತ್ತು ಕರ್ನಾಟಕ ರಾಜ್ಯ ರೈತ ಸಂಘವನ್ನು ಕಟ್ಟುವದರ ಮೂಲಕ ನಂಜುಂಡಸ್ವಾಮಿ ಅವರಿಬ್ಬರೂ ಈಗ ನಮ್ಮ ನಡುವೆ ಇಲ್ಲ.
*
ಪ್ರೊಫೆಸರರ ಮಾತಿನಲ್ಲಿ ಸ್ಪಷ್ಟತೆ ಇತ್ತು. ತಮ್ಮ ಅನಾರೋಗ್ಯ ತಾತ್ಕಾಲಿಕ, ಅದನ್ನೂ ಮೀರಿ ಮತ್ತೇ ಗಟ್ಟಿಯಾಗುತ್ತೇನೆ – ಎಂಬ ಮನೋಬಲ ಅವರದಾಗಿತ್ತು. ಹೋರಾಟದುದ್ದಕ್ಕೂ ಅನೇಕ ಹಿನ್ನಡೆಗಳನ್ನು ಕಂಡಿದ್ದರೂ ಅವರೆಂದೂ ನಿರಾಶಾವಾದಿಯಾಗಲಿಲ್ಲಾ: ಸಿನಿಕರಾಗಲಿಲ್ಲ ಪಲಾಯನವಾದಿಯಾಗಲಿಲ್ಲ.
‘ಅಗ್ನಿ’ ಶ್ರೀಧರ್: ತಮ್ಮ ಏಳೆ ಹರೆಯದಲ್ಲಿ ಆಗ ‘ಒಕ್ಕೂಟ’ದ ಸಮಾವೇಶದಲ್ಲಿ ಪಾಲುಗೊಂಡವರು. ಮಧ್ಯಂತರದಲ್ಲಿ ಮರೆಯಾಗಿ ಈಗ ಧುತ್ತನೆ ‘ಅಗ್ನಿ’ ಮೂಲಕ ಬೆಳಕು ಬೆಂಕಿ ಎರಡನ್ನೂ ನೀಡುತ್ತಿರುವ ಸ್ನೇಹಿತ.
ಶ್ರೀಧರ್ ವಿಷಾದದಿಂದ ಹೇಳಿದ್ದು ‘ತೇಜಸ್ವಿ ಕೂಡ ಏನೂ ಮಾಡಲಿಲ್ಲ.’ ನಂಜುಂಡಸ್ವಾಮಿ ಒಂದು ನಿಮಿಷದ ಮೌನ. ಅನಂತರ‍, ತೇಜಸ್ವಿ ಬಗ್ಗೆ ಅವರಾಡಿದ್ದು ಒಂದೇ ಒಂದು ವಾಕ್ಯ (ಅದನ್ನು ದಾಖಲಿಸುವ ಮನಸ್ಸು ನನಗಿಲ್ಲ.)
*
ನಡು ನಡುವೆ ನರ್ಸುಗಳು, ಡಾಕ್ಟರರು ಬರುತ್ತಿದ್ದರು. ನಾಡಿ ನೋಡುತ್ತಿದ್ದರು. ಇಂಜೆಕ್ಷನ್ನೂ ನೀಡುತ್ತಿದ್ದರು. ಡಾಕ್ಟರರೊಬ್ಬರು ಕೇಳಿದ ಪ್ರಶ್ನೆ ‘ವಾಟ್ ಇಜ್ ಹ್ಯಾಪನಿಂಗ್?
ಎಂಡೀಎನ್: ‘ನಥೀಂಗ್ ಇಜ್ ಹ್ಯಾಪನಿಂಗ್…. ಆಯ್ ಆಮ್ ಸಫರಿಂಗ್.”
ಇದೆಲ್ಲದರ ಮಧ್ಯೆ ಅವರ ಎಂದಿನ ಹುಡುಗಾಟ ಬೇರೆ. ಅವರೇ ಮನೆಮಂದಿಯನ್ನು ಸಮಾಧಾನ ಪಡಿಸುವಂತೆ ಇತ್ತು. ದೇಹವನ್ನು ಅಲಂಕರಿಸಿದ ಮಾಲೆಗಳನ್ನು ನೆನೆದರು: ‘ನಾನು ಇನ್ನು ಮೇಲೆ ನಂಜುಂಡಶಾಸ್ತ್ರಿ ಅಂತ ಹೆಸರು ಬದಲಾಯಿಸಿಕೊಳ್ಳುವೆ!’
ಇನ್ನೊಂದು ಮದುವೆ ಆಗುವ ಪ್ರಸ್ತಾಪವನ್ನೂ ಇಟ್ಟಿದ್ದರಂತೆ ಪ್ರೊಪೆಸರರು! ಇದೇನಪ್ಪಾ ಅಂತ ಮಕ್ಕಳು ಕೇಳಿದಾಗ ಹೇಳಿದರಂತೆ ‘ಗಾಬರಿ ಬೇಡ. ಪರ್ಮನೆಂಟ ಅಲ್ಲ ಬರಿ ಕ್ಯಾಜುಆಲ್ ಕಾಂಟ್ರಾಕ್!’ …. ಮಡದಿ .. ಮಕ್ಕಳೆಲ್ಲ ಇಂಥ ಪ್ರಸಂಗಗಳನ್ನು ಮೆಲಕು ಹಾಕುತ್ತ ನೋವು ನುಂಗುತ್ತಿದ್ದರು. ಅವರ ಕಣ್ಣೆದುರು ಅಗಾಗ ಅನೇಕ ದೇವರುಗಳು ಸುಳಿಯುತ್ತಿದ್ದರಂತೆ. ಕೆಲವರಂತೂ ಹೆಲಿಕಾಪ್ಟರಿನಲ್ಲಿ! ಬರುವವರಲ್ಲಿ ಮುಖ್ಯ ದೇವರು ಯಾರು? – ಅಂತ ವಿಚಾರಿಸೆದೆ. ಅವರ ಮಡದಿ ‘ಮುಖ್ಯವಾಗಿ ಶಿವ’ ಅಂದರು.
ನಾನು: ‘ಬಹುಶಃ ಅದಕ್ಕೇ ಇರಬೇಕು – ಪ್ರೊಫೆಸರರು ಸ್ಟೆಪ್ನಿ ಬಗ್ಗೆ ಪ್ಲಾನು ಹಾಕಿದ್ದು!’
*
(ಆ ‘ಶಿವ’ನೆಂಬವನ ಪರ್ಯಾಯ ನಾಮ ‘ನಂಜುಂಡಸ್ವಾಮಿ’ . ಇಂಥ ಪರ್ಯಾಯ ನಾಮಧಾರಿಗಳೆಲ್ಲ ಇಂಥದೊಂದು ಕನಸು ಕಾಣುವುದನ್ನು ನಾನು ಗಮನಿಸಿದ್ದೇನೆ.)
*
ಸಾವು ಬದುಕಿನ ಹೋರಾಟವನ್ನು ಪ್ರಾಸ್ತಾಪಿಸಿದೆ ಹದಿನೆಂಟು ದಿನ ಹದಿನೆಂಟು ರಾತ್ರಿಗಳ ನಂತರ ಫೆಬ್ರವರಿ ಮೂರರ ಮಂಗಳವಾರ ಬೆಳಗಿನ ಜಾವದಲ್ಲಿ ಪ್ರೊಫೆಸರರು ವಿದಾಯ ಹೇಳಿದ್ದಾರೆ. ಕೊನೇ ಗಳಿಗೆಯಲ್ಲೂ ಅವರು ಕಾರ್ಲ್‌ಮಾರ್ಕ್ಸ್, ಲೋಹಿಯಾ ಅಂತ ಕನವರಿಸುತ್ತಿದ್ದರಂತೆ ‘ಸೀ ಯು ಟುಮಾರೋ’ – ಅಂತ ಬೆರಳು ತೋರಿಸಿದ ಅವರು ಮರುದಿನ ಸೂರ್ಯನಿಗೆ ಮುಖ ತೋರಿಸಲಿಲ್ಲ.
*
ಸುದ್ದಿ ಕೇಳಿ ರಾಜರಾಜೇಶ್ವರಿ ನಗರದ ಅವರ ಮನೆಗೆ ಧಾವಿಸಿದವರ ಮುಖ ನೋಡುತ್ತಿದ್ದೆ ಮೌನವಾಗಿ. ಎಲ್ಲಾ ಹಳೆಯ ಪಳೆಕೆಯ ಮುಖಗಳು. ಎಂಡೀಎನ್ ಜೊತೆ ಹೋರಾಟದಲ್ಲಿ ಪಾಲುಗೊಂಡವರು: ಅವರೊಂದಿಗೆ ಜಗಳಾಡಿದವರು. ಸರಕಾರದಲ್ಲಿ ಅಧಿಕಾರದಲ್ಲಿದ್ದ ಮಾಜಿಗಳು, ಅಧಿಕಾರದಲ್ಲಿರುವ ಹಾಲಿಗಳು. ಎಲ್ಲರನ್ನೂ ಅವರವರ ನೆಲೆಯಲ್ಲಿ ಕಾಡುತ್ತಿದ್ದ ನೆನಪುಗಳು. ನರಗುಂದ ಬಂಡಾಯದಿಂದ ಪ್ರಾರಂಭಗೊಂಡ ಕರ್ನಾಟಕದ ರೈತ ಚಳುವಳಿಯ ಹಸಿರು ಬಾವುಟವನ್ನು ಅಂತಾರಾಷ್ಟ್ರೀಯ ಆಕಾಶದೆತ್ತರಕ್ಕೇ ಹಾರಿಸಿದ ಸೇನಾಪತಿ. ಒಂದು ಚಿಕ್ಕ ಗಾಜಿನ ಮನೆಯಲ್ಲಿ ತಮ್ಮ ಎಂದಿನ ಗತ್ತಿನಲ್ಲಿ ಮೌನವಾಗಿ ಮಲಗಿದ್ದ.
ಮಣ್ಣಿನಲ್ಲಿ ಮೊಳಕೆಯೊಡೆದು ಪಲ್ಲವಿಸಿ ಗಿಡವಾಗಿ ಮರವಾಗಿ ಹೂವಾಗಿ ಅರಳಿದ ಜೀವ ಮತ್ತೇ ಮಣ್ಣಿಗೆ ಮರಳಿತ್ತು. ಆ ಹೂವಿನ ಮೊಗದ ತುಂಬ ಕನಸುಗಳು ತುಂಬಿದ್ದವು.
ಸಂಗಾತಿಗಳೇ, ಆ ಕನಸುಗಳು ನಮ್ಮವಾಗಲಾರವೇ? ಈ ಹಿರಿಯ ಜೀವದ ನೆನಪಿನಲ್ಲಿ ಯಾವುದಾದರೂ ಒಂದು ಹಳ್ಳಿಯಲ್ಲಿ ನಾವೆಲ್ಲ ಸೇರಿ, ಚರ್ಚಿಸಿ, ಆ ಚರ್ಚೆಗೊಂದು ಕ್ರಿಯಾರೂಪ ಕೊಟ್ಟು ಪ್ರೊಫೆಸರರು ಭಗ್ನ ಕನಸುಗಳಿಗೆ ಜೀವ ತುಂಬೋಣವೇ?
ವಿಚಾರಿಸಿರಿ
 
-೨೦೦೪
ನಿತ್ಯ ವರ್ತಮಾನ: ವ್ಯಕ್ತಿ: ೧೨.ರಾಮ ಜಾಧವ: ದಿಂಡಿ ಬಾರಿಸುವ ಕನ್ನಡದ ಹಲಿಗೆ
ನೀವು ಒಬ್ಬ ‘ಗಣ್ಯ’ ಮನುಷ್ಯ ಅಂದುಕೊಳ್ಳಿರಿ. ಜೀವನದಲ್ಲಿ ಒಮ್ಮೆಯಾದರೂ ನೀವು ಮಾಧ್ಯಮಗಳ ಪ್ರತಿನಿಧಿಗಳಿಂದ, ‘ನಿಮ್ಮ ಮೇಲೆ ಪ್ರಭಾವ ಬೀರಿದ ವ್ಯಕ್ತಿಗಳು ಯಾರು?’ ಎಂಬ ಪ್ರಶ್ನೆ ಎದುರಿಸಬೇಕಾಗುತ್ತದೆ. ಅನೇಕ ವಸಂತಗಳನ್ನೂ ಚಳಿಗಾಲಗಳನ್ನೂ ಕಂಡಿರುವ ನೀವು ‘ಅಬೌಟ್ ಟರ್ನ’ ಅಂತ ಹೇಳಿ ಹೊರಡುತ್ತೀರಿ ಹುಡುಕಲಿಕ್ಕೆ: ತಂದೆ- ತಾಯಿ, ಬಾಲ್ಯದ ಮಾಸ್ತರುಗಳು, ಯೌವನದ ಪ್ರೊಫೆಸರುಗಳು, ಯಾವುದೋ ಸ್ವಾಮೀಜಿ ಅಥವ ಸಾಧು, ಯಾರೋ ಪ್ರಖ್ಯಾತ ಸಾಹಿತಿಗಳು. ಚಿಂತಕರು. ಯಾರೋ ಮಹಾತ್ಮರು… ಹೀಗೆ. ನಾನು ತುಳಿದು ಬಂದ ದಾರಿಗೆ ನನ್ನ ಕಾಲುಗಳಷ್ಟೇ ಕಾರಣವಲ್ಲ: ನನ್ನನ್ನು ಹಿಂದಿನಿಂದ ದಬ್ಬುವ ಕೈಗಳೂ ಇವೆ ಎಂಬ ನಂಬಿಕೆಯೇ ಈ ಹುಡುಕಾಟಕ್ಕೆ ಕಾರಣ.
ನನಗೆ ಆ ಪ್ರಶ್ನೆ ಎದುರಾದರೆ ನಾನು ನಾಲ್ಕಾರು ಹೆಸರು ಪಟ ಪಟ ಹೇಳಿಬಿಟ್ಟು. ಮುಂದಿನ ಪ್ರಶ್ನೆಗಾಗಿ ಕಾಯುತ್ತೇನೆ. ಮೇಲೆ ಪ್ರಸ್ತಾಪಿಸಿದ ಯಾವ ಕೆಟಗರಿಗೂ ಸೇರದ ವ್ಯಕ್ತಿಯೊಬ್ಬರಿದ್ದಾರೆ. ನಿಸ್ಸಂದೇಹವಾಗಿ ಅವರು ನನ್ನ ಮೇಲೆ ಪ್ರಭಾವ ಬೀರಿದ ಹಿರಿಯರು ಅವರ ಹೆಸರು: ರಾಮ ಜಾಧವ.
*
ಯಾರು ಈ ರಾಮ ಜಾಧವ?
ಒಂದು ಕ್ಷೀಷೆಯಾಗಿಯೇ ಉತ್ತರ ಕರ್ನಾಟಕದ ‘ಸಾಂಸ್ಕೃತಿಕ ರಾಜಧಾನಿ’ ಎಂದು ಬಣ್ಣಿಸಲ್ಪಡುವ ಧಾರವಾಡದೊಂದಿಗೆ ನನಗೆ ನಲವತ್ತು ವರ್ಷಗಳ ನಂಟು. ೧೯೫೬ ರಿಂದ ೧೯೯೬ ವಿದ್ಯಾರ್ಥಿಯಾಗಿ ಕರ್ನಾಟಕ ಕಾಲೇಜು ಸೇರಿದವನು ಧಾರವಾಡ ಬಿಟ್ಟಾಗ ಕರ್ನಾಟಕ ಯೂನಿವರ್ಸಿಟಿಯ ಇಂಗ್ಲೀಷ್ ವಿಭಾಗದ ಮುಖ್ಯಸ್ಥನಾಗಿದ್ದೆ. ಈ ನಾಲ್ಕು ದಶಕಗಳಲ್ಲಿ, ನನ್ನ ಪ್ರಾಧಾಪಕ ವೃತ್ತಿಯ ಜೊತೆಗೇ ಅನೇಕ ಜನಪರ ಚಳುವಳಿಗಳಲ್ಲಿ ಪಾಲ್ಗೊಂಡ ನನಗೆ ಅನೇಕ ಹಿರಿಯ ಚೇತನಗಳ ಒಡನಾಟ ಒದಗಿ ಬಂದದ್ದು ಸಹಜ.
೧೯೮೦-೮೨: ಏಕೀಕರಣ ನಂತರ ನಾನು ಕಂಡ ಬೃಹತ್ ಆಂದೋಲನವಾದ ಗೋಕಾಕ್ ಚಳುವಳಿಯ ಸನ್ನಿವೇಶ. ಧಾರವಾಡದ ವಿದ್ಯಾವರ್ಧಕ ಸಂಘ ಆ ಚಳುವಳಿ ಸಮರ ಭೂಮಿ. ಖ್ಯಾತ ಪತ್ರಕರ್ತ ಪಾಟೀಲ ಪುಟ್ಟಪ್ಪನವರ ಕಾರಿನಲ್ಲಿ ವಾಕಿಂಗ್ ಸ್ಟಿಕ್ಕಿನ ಹಿರಿಯರೊಬ್ಬರು ಬರುತ್ತಿದ್ದರು ಅವರು, ಪಾಪು. ಆರ್. ಸಿ. ಹಿರೇಮಠ ಮತ್ತು ಬಿ. ಟಿ. ಸಾಸನುರ ಅವರ ಗೆಳೆಯರೆಂದು ಗೊತ್ತಾಯಿತು… ಚಳುವಳಿಯ ಮೊದಲ ಹಂತದ ಕೋಲಾಹಲಕಾರಿ ಅಧ್ಯಾಯ ಮುಗಿದು. ಅನಂತರದ ದಿನಗಳಲ್ಲಿ ಅಖಿಲ ಕರ್ನಾಟಕ ಕೇಂದ್ರ ಕನ್ನಡ ಕ್ರಿಯಾಸಮಿತಿ ಒಂದು ‘ರಿಜಿಸ್ಟರ್ಡ್’ ಸಂಸ್ಥೆಯಾಗಿ ಮುಂದುವರೆದ ಸಂದರ್ಭದಲ್ಲಿ ನಮ್ಮೆಲ್ಲರಿಗೆ ಸ್ಫೂರ್ತಿಯಾಗಿ ನಿಂತ ‘ಜಾಧವ ಅಜ್ಜ’ ಎಂದೇ ನಮ್ಮೊಳಗೆ ಇಳಿದವರು ರಾಮ ಜಾಧವ.
*
ಮನೆ ಮಾತು ಮರಾಠಿ. ಗೋಡೆಯ ಮೇಲೆ ಛತ್ರಪತಿ ಶಿವಾಜಿ ಮಹಾರಾಜನ ಒಂದು ಪೋಟೋ. ಎರಡು ದೆವ್ವನಾಕಾರದ ಕ್ರಾಸ್ ಬ್ರೀಡಿನ ನಾಯಿಗಳ ಸ್ವಾಗತ ‘ನಮ್ಮ ಮನ್ಯಾಗಿನ ನಾಯಿ ಸೈತ ಮರಾಠಿ ಮಾತಾಡ್ತಾವ’ ಅಂತಿದ್ದರು ಅಜ್ಜ. ಈ ಅಜ್ಜನ ಹಿನ್ನೆಲೆ ಮಾತ್ರ ಈ ಚೆಲುವ ಕನ್ನಡನಾಡು. ಹುಟ್ಟಿದ್ದು ಧಾರವಾಡ ಜಿಲ್ಲೆಯ ಕರ್ಕಿಕಟ್ಟಿ. ಪ್ರಾರಂಭದ ಶಿಕ್ಷಣ ಕಟಗೇರಿ, ಬಿಜಾಪುರ, ಬಾಗಲಕೋಟೆಗಳಲ್ಲಿ. ಉಚ್ಚ ಶಿಕ್ಷಣ ಕೊಲ್ಲಾಪುರದ ರಾಜಾರಾಮ ಕಾಲೇಜಿನಲ್ಲಿ … ಮುಂದೆ ಕೇಳಿರಿ.
ಅಲ್ಲಿ ‘ಕನ್ನಡ’ ವಿಷಯದಲ್ಲಿ ಬಿ.ಎ. ಆನರ್ಸ ಆದವರಲ್ಲಿ ಅವರು ಎರಡನೆಯವರು. ಮರಾಠ ಸಮಾಜದಲ್ಲಿ ಮೊದಲಿಗರು. ಹೈಸ್ಕೂಲ್ ಹಂತದಿಂದಲೇ ಕನ್ನಡದ ಜಿಡ್ಡು ಉಳಿದ ಸಂಗಾತಿಗಳು ಶಿಕ್ಷಣ ರಂಗಕ್ಕೋ ಪತ್ರಿಕಾ ಪ್ರಪಂಚಕ್ಕೋ ಸೇರಿ ಪ್ರಸಿದ್ದಿಯ ಲೋಕನಾಯಕರಾದರು. ಆದರೆ ಇವರು ಕಸ್ಟಮ್ಸ್ ಅಧಿಕಾರಿಯಾಗಿ ಅನಾಮಧೇಯರಾಗಿ ಉಳಿದರು. ಮಹಾರಾಷ್ಟ್ರದ ಕೊಲ್ಲಾಪುರ ಜಿಲ್ಲೆಯ ಹತಗಣಗಲಿ ತಾಲೂಕಿನಲ್ಲಿ. ಕರ್ನಾಟಕದ ಕುಂದುರನಾಡಿನ ಅನೇಕ ಹಳ್ಳಿಗಳಲ್ಲಿ ಕನ್ನಡ ಪ್ರಾಥಮಿಕ ಶಾಲೆ, ಹೈಸ್ಕೂಲು ಪ್ರಾರಂಭಿಸಿದರು. ೧೯೭೭ ರಲ್ಲಿ ನಿವೃತ್ತ ಐಎಎಸ್ ಅಧಿಕಾರಿಯಾಗಿ ಧಾರವಾಡದಲ್ಲಿ ನೆಲೆಸಿದರು.
ಅವರ ಕಾರ್ಯಕ್ಷೇತ್ರದ ಹರವೇ ದೊಡ್ಡದು: ಮಕ್ಕಳ ಮನೆ, ಕಲ್ಯಾಣ ಕೂಟ, ಬಂಗಾರ ಬಳಗ, ಜಾಗೃತ ನಾಗರಿಕ ಮಂಡಳಿ, ಹಿಂದುಳಿದವರ ಅಲ್ಪಸಂಖ್ಯಾತರ, ದಲಿತರ ಜಂಟಿ ಕ್ರಿಯಾವೇದಿಕೆ, ಕೋಮು ಸೌಹಾರ್ದತಾ ವೇದಿಕೆ, ಕನ್ನಡ ಕ್ರಿಯಾಸಮಿತಿ ಹೀಗೆ ಇಂಥ ಎಲ್ಲ ವಲಯಗಳಿಗೂ ಅವರು ಅನಿವಾರ್ಯ. ಯಾರೇ ಯಾವುದೇ ಚಳುವಳಿ ಮಾಡಿದರೂ ಈ ಅಜ್ಜ ಬೇಕೇ ಬೇಕು! ಹಗಲಿಲ್ಲ, ರಾತ್ರಿ ಇಲ್ಲ. ಚಳಿಗಾಲವಿಲ್ಲ, ಬೇಸಿಗೆ ಇಲ್ಲ! ನಾನು ವಿನೋದದಿಂದ ಅವರನ್ನು ‘ಸರ್ವಋತು ಸತ್ಯಾಗ್ರಹಿ’ ಅಂತ ಕರೆಯುತ್ತಿದ್ದೆ. ದೊಡ್ಡ ಆಳು: ದೊಡ್ಡ ದನಿ ಕೈಯಲ್ಲಿ ಬಡಿಗೆ ಹಿಡಿದುಕೊಂಡು ಅಜ್ಜ ಹೊರಟನೆಂದರೆ ಸಾಕು. ಸಕ್ಸೆಸ್ ಗ್ಯಾರಂಟಿ ಎಂದೇ ಅರ್ಥ.
*
ಜಾಧವರ ಬಗ್ಗೆ ಜನವರಿ ೧೯೯೬ ರಲ್ಲಿ ‘ಸಂಕ್ರಮಣ’ದಲ್ಲಿ ನಾನು ಬರೆದದ್ದು: ‘ರಾಮ ಜಾಧವರ ಬದುಕಿನ ಅಂತರಂಗ ಬಹಿರಂಗಗಳನ್ನು ರೂಪಿಸುತ್ತಲೇ ಬಂದಿರುವ ಅಂತರಗಂಗೆ ಅಂದರೆ ಅವರು ನಂಬಿದ ಬಸವತತ್ವ. ಬಸವಣ್ಣನ ಬಗ್ಗೆ ಅವರು ಮಾತಾಡಲು ಸುರು ಮಾಡಿದರೆ ಸಾಕು: ಅಶ್ವಾರೂಢ ಸೇನಾಪತಿಯಾಗಿ, ಭಕ್ತಿ ಬಂಡಾರಿಯಾಗಿ, ಕಲ್ಲಿನ ಎತ್ತಾಗಿ, ವೀರಶೈವರೆಂದೂ ಲಿಂಗಾಯತರೆಂದೂ ಕರೆದುಕೊಳ್ಳುವ ಅನೇಕರಿಗೆ ಕೇವಲ ಮಣ ಮಣ ಮಂತ್ರವಾಗಿಯೋ ಉಪಜೀವನದ ತಂತ್ರವಾಗಿಯೋ ಪರಿಣಮಿಸಿರುವ ಮಾಮೂಲಿ ಬಸವಣ್ಣ ಮರೆಯಾಗಿ, ಒಂದು ಸದಾ ನಿಗಿ ನಿಗಿ ಕೆಂಡದಂತಿರುವ ಜ್ಯೋತಿರ್ಲಿಂಗವಾಗಿರುವ ಬಸವ – ತತ್ವ ತನಗೆ ತಾನೇ ರಾಮ ಜಾಧವರ ಜವಾರಿ ಕನ್ನಡದಲ್ಲಿ ಅರಳತೊಡಗುತ್ತದೆ.’
ಅವರದೊಂದು ಕವನ:
ಅಕ್ಷರದಿಂದ ಅವಿಷ್ಕಾರ ಪಡೆಯುವುದು ಮಾಹಿತಿ
ಅಕ್ಷರದಿಂದ ಸಾಕ್ಷತ್ಕಾರ ಪಡೆಯುವವನು ಸಾಹಿತಿ
ಒಯ್ಯುವವನು ಸಿದ್ದಾಂತಿ
ಅಕ್ಷರವನ್ನೇ ನಕ್ಷತ್ರವನ್ನಾಗಿ ಮಾಡುವುದು
ಬಸವನಂಥವರ ಕೃತಿ.
*
ರಾಮ ಜಾಧವ ಮಾತಿನ ಹಾಗೆಯೇ ಬರವಣಿಗೆಯೂ ಪುಂಖಾನುಪುಂಖ. ಪ್ರಾಸಬದ್ಧವಾದ ಗತ್ತಿನ ಮಾತುಗಾರಿಕೆ: ಸುತ್ತಲಿನ ಹತ್ತು ಮನೆಗಳಿಗೆ ಕೇಳಬೇಕು. ಒಮ್ಮೊಮ್ಮೆ ಬಾಯಲ್ಲಿನ ಹಲ್ಲಿನ ಸೆಟ್ಟೇ ಕಳಚಿ ಬೀಳುತ್ತಿತ್ತು. ಅವರು ಬೇಂದ್ರೆಯವರ ಅಂತರಂಗ ಮಿತ್ರರಲ್ಲಿ ಒಬ್ಬರಾಗಿದ್ದರು.
೧೯೭೦ ರ ಅಕ್ಟೋಬರ್ ೨೦ ರಂದು ಜಟಾಪಟಿ ನಿಮಗೆ ಗೊತ್ತು. ಆ ಘಟನೆಯ ನಂತರ ಬೇಂದ್ರೆ ಸೀದಾ ಹೋಗಿದ್ದು ಜಾಧವರ ಮನೆಗೆ ‘ಆ ಚೋಟು ಹುಡುಗ ನನಗ ಹಂಗ ಅಂದಾ, ಹಿಂಗ ಅಂದಾ ಅಂತ ಒದರಾಡಿದರಂತೆ,. (ಜಾಧವರೆ ಈ ಸಂಗತಿ ನನಗೆ ತಿಳಿಸಿದವರು ಆಗ ಅವರ ಪರಿಚಯ ನನಗಿರಲಿಲ್ಲ.)
ನಾಡಿನ ಹಿರಿಯ ಸಾಹಿತಿಗಳ ನಿಕಟ ಪರಿಚಯ ಅವರಿಗಿತ್ತು. ಸಾಮಾಜಿಕ ರಾಜಕೀಯ ರಂಗವಂತೂ ಸರಿಯೇ. ಆ ಕಾಲದಲ್ಲಿ ಧಾರವಾಡಕ್ಕೆ ಬಂದು ಹೋಗುತ್ತಿದ್ದ ಮೈಸೂರು ಸೀಮೆಯ ಅನೇಕ ‘ದೊಡ್ಡ’ ಸಾಹಿತಿಗಳ ‘ಸಣ್ಣತನ’ಗಳ ಸ್ವಾರಸ್ಯಕರ ಭಂಡಾರವೇ ಅವರಲ್ಲಿತ್ತು. ಬಸವ ನಿಷ್ಥೆಯಿಂದಾಗಿ ಅವರು ವೀರ ಶೈವ / ಲಿಂಗಾಯತ ಮುಖಂಡರಿಗೆ, ಮಠಾಧಿಪತಿಗಳಿಗೆ ಆತ್ಮೀಯರಾಗಿದ್ದರು …. ಹೀಗಾಗಿ ಹಲವರು ಗಣ್ಯರು ತಮ್ಮ ಸನ್ಮಾನಗಿನ್ಮಾನಗಳಿಗಾಗಿ ಒಪ್ಪಿಸುತ್ತಿದ್ದರು. ಸ್ವತಃ ಕೊಡುಗೈ ದಾನಿ. ಮರಣೋತ್ತರವಾಗಿ ತಮ್ಮ ‘ದೇಹದಾನ’ ಕೂಡ ಮಾಡಿದ್ದರು ಈ ಅಜ್ಜ.
*
ಅವರ ಓರಗೆಯ ಅನೇಕ ಹಿರಿಯರಲ್ಲಿ ಇಲ್ಲದ ಒಂದು ಪ್ರಾಮಣಿಕತೆ, ನಿಷ್ಠೆ ಈ ಮುದುಕನಲ್ಲಿತ್ತು. ಅನಿವಾರ್ಯವಾಗಿ ಮಾಡಬೇಕಾಗಿ ಬಂದ ತಪ್ಪುಗಳನ್ನು ಮರುಮಾತಿಲ್ಲದೆ ಒಪ್ಪಿಕೊಳ್ಳುವ ವಿನಯ ಇತ್ತು. ಉತ್ತಮ ಸಾಹಿತಿಯಾಗಿದ್ದರೂ. ಅವರ ಸ್ವ-ಪರಿಚಯದ ರೀತಿ ಇದುಃ
ನಾನು ಸಾಹಿತಿಗಳ ಸಂಗಾತಿ
ಅಲ್ಲ ಸಾಹಿತಿ.
ಎಂಬುದು ನನ್ನ ಪೂರ್ತಿ ಮಾಹಿತಿ.
(ಸಂಕ್ರಮಣ ಪ್ರಕಾಶನ ೧೯೯೩ ರಲ್ಲಿ ಅವರ ಕವನ ಸಂಕಲನ ‘ಇದಿಷ್ಟೇ ಸತ್ಯ’ವನ್ನು ಪ್ರಕಟಿಸಿದ ಅನೇಕ ಪುಸ್ತಕಕ್ಕಾಗುವಷ್ಟು ಅಪ್ರಕಟಿತ ಸಾಮಗ್ರಿ ಇದೆ.)
*
ರಾಮ ಜಾಧವರು, ಅವರೇ ಹೇಳುವಂತೆ, ಕನ್ನಡದ ‘ದೀಕ್ಷೆ’ಯನ್ನು ಪಡೆದದ್ದು ಜಂಗಿನ ಮುರಿಗೆಯ್ಯನವರಿಂದ. ಅವರಿಗೆ ಬಸವ ಅಂದರೆ ಕನ್ನಡ; ಕನ್ನಡ ಅಂದರೆ ಬಸವ. ಎನಗಿಂತ ಕಿರಿಯರಿಲ್ಲ – ಎಂದು ಬಸವ ಹೇಳಿದಂತೆ. ಈ ಅಜ್ಜ ಹೇಳುತ್ತಿದ್ದ ‘ನಾನು ಮಾಮೂಲಿ ಕನ್ನಡದ ಕೂಲಿ’.
ಏನೇ ಇದ್ದರೂ ಇರಲಿ
ಎಂಥದೇ ಬಂದರೂ ಬರಲಿ
ಕನ್ನಡಕ್ಕಾದರೆ ತರಲಿ
ನಾನಿದ್ದೇನೆ ಕನ್ನಡದ ಕೊಡಲಿ
ಕಾಡುತ್ತ ಕೊಡಲು ನನ್ನದೇ ಬಲಿ.
*
ನನ್ನ ಬಗ್ಗೆ ವಿಶೇಷ ಮಮಕಾರ ಈ ಹಿರಿಯರಿಗೆ. ‘ಚಂಪಾ, ನೀನs ನಮ್ಮ ಎಂಜಿನ್ನು. ನಾವೆಲ್ಲಾ ಖಾಲೀ ಡಬ್ಬ’ – ಅನ್ನುತ್ತಿದ್ದರು. ಜನವರಿ ೯, ೧೯೯೬ ರಂದು ತೀರಿಕೊಂಡರು. ಆಗ ಅವರಿಗೆ ಎಪ್ಪತ್ತೇಳು. ಧಾರವಾಡದ ಕ್ರಿಯಾ ಸಮಿತಿಗೆ ಅಧ್ಯಕ್ಷರಾಗಿದ್ದರು. ಚಂದ್ರಕಾಂತ ಬೆಲ್ಲದ ಅವರು ಪಕ್ಷೇತರಾಗಿ ಚುನಾವಣೆಗೆ ನಿಂತಾಗ ಅವರನ್ನು ವಿಧಾನಸಭೆಗೆ ಧಾರವಾಡ ನಗರದಿಂದ ಆಯ್ಕೆ ಮಾಡಲು ದುಡಿದ ನಮ್ಮೆಲ್ಲರ ಚೈತನ್ಯವಾಗಿದ್ದವರು ರಾಮ ಜಾಧವ. (ಈ ಹಿರಿಯರ ಹೆಸರಿನಲ್ಲಿ ಕರ್ನಾಟಕ ರಾಜ್ಯ ರಸ್ತೆ ಸಾರಿಗೆ ಸಂಸ್ಥೆಯ ಕನ್ನಡ ಕ್ರಿಯಾಸಮಿತಿ ಪ್ರತಿವರ್ಷ ಸಾಹಿತ್ಯಿಕ ಪುರಸ್ಕಾರ ನೀಡುತ್ತಿದೆ.)
*
ಬರಿ ಕನ್ನಡದ ಕೆಲಸಕ್ಕಾಗಿ ಅಲ್ಲ. ನನ್ನ ವೈಯಕ್ತಿಕ ಬದುಕಿನಲ್ಲೂ ಸಂಗಾತಿಯಾಗಿ. ಹಿತೈಷಿಯಾಗಿ, ತಂದೆಯಾಗಿ ಇಂದಿಗೂ ನನ್ನ ಪ್ರಜ್ಞೆಯ ಒಂದು ಅಂಗವಾಗಿ ಉಳಿದವರು ಈ ಅಜ್ಜ ಅವರದೇ ಮಾತಿವೂ:
ದಿಂಡಿ ಬಾರಿಸುವ
ಕನ್ನಡದ ಹಲಿಗೆ –
ನನ್ನ ನಾಲಿಗೆ;
ಕನ್ನಡದ ಸೆಲೆ –
ನನ್ನ ತಲೆ.
-೨೦೦೪
ನಿತ್ಯ ವರ್ತಮಾನ: ವ್ಯಕ್ತಿ: ೧೩. ಗವಿಸಿದ್ದ ಬಳ್ಳಾರಿ: ಬುದ್ಧನ ಅರಿವಿನ ಹಾದಿಯಲ್ಲಿ
ಸಾವೆಂಬ ದೆವ್ವ ಈಗಾಗಲೇ ನನ್ನ ದೈವದ
ಮನೆ ಮುಂದೆ ಬಂದು ನಿಂತಿದೆ.
ಅದೀಗ ನನ್ನ ಸುತ್ತ ಪ್ರದಕ್ಷಿಣೆ ಹಾಕುತ್ತಿದೆ –
ನಿಮಿಷ ನಿಮಿಷಕ್ಕೆ, ಗಂಟೆ ಗಂಟೆಗೆ
ದಿನ …. ದಿನಕ್ಕೆ … ವಾಸ ….. ಮಾಸಕ್ಕೆ
ಹಿಂಗದ ತನ್ನ ಹಸಿವಿನಿಂದ
ಕರಾಳ ತನ್ನ ಯಮ ಬಾಹುಗಳಿಂದ!
ಗೊತ್ತಿಲ್ಲ ಯಾವಾಗ ಅದು ನನ್ನ ದೇಹದ
ಗರ್ಭಗುಡಿಯ ಒಳಹೊಕ್ಕುವುದೋ …
ಸದ್ದು ಗದ್ದಲ ಮಾಡದೇ
ನಿದ್ದೆ ಮಂಪರಿನಲ್ಲಿ ನನ್ನ ಪ್ರಾಣಪಕ್ಷಿಯ
ಹೊತ್ತು ಒಯ್ಯುವುದೋ ……
ಹೀಗೆ ಸಾವಿನ ಕಪ್ಪು ನೆರಳಿನಲ್ಲಿ ಕರುಳನ್ನೇ ಹಿಂಡಿ ಕಾವ್ಯ ಮಾಡುತ್ತ ದಿನ ಸವೆಸುತ್ತಿದ್ದ ಕೊಪ್ಪಳದ ಕವಿ ಗವಿಸಿದ್ದ ಬಳ್ಳಾರಿ ಮೊನ್ನೆ ಮಾರ್ಚ ಹದಿನಾಲ್ಕರ ಮುಂಜಾನೆ ಸದ್ದುಗದ್ದಲ ಮಾಡದೇ ನಮ್ಮನೆಲ್ಲ ಆಗಲಿ ಹೋಗಿಬಿಟ್ಟ.
*
ಅದರ ಮುನ್ನಾದಿನ ನಾವು ಅನೇಕ ಗೆಳೆಯರು ಅವನನ್ನು ನೋಡಲು ಹೋಗಿದ್ದೆವು ಬರಿ ಎಲುಬಿನ ಹಂದರವಾಗಿದ್ದ ಗವಿಸಿದ್ದನ ಮೈಯಲ್ಲಿ ಇನ್ನೂ ತ್ರಾಣವಿತ್ತು. ದನಿ ಇರಲಿಲ್ಲ. ಬಿಡುಗಣ್ಣಿನಿಂದ ನಮ್ಮ ಮುಖಗಳನ್ನೆಲ್ಲ ನೋಡುತ್ತಿದ್ದ. ನಮ್ಮ ಗುರುತು ಹತ್ತಿರಬೇಕು ಅಂತ ನಮ್ಮ ನಂಬಿಕೆ. ಮರುದಿನ ಮುಂಜಾನೆ ಅದೇ ಟೈಮಿಗೆ ಹೋಗಿ ನೋಡಿದಾಗ ಕಣ್ಣು ನಿಶ್ಚಲವಾಗಿದ್ದವು.
ಮಾರ್ಚ ೧೩-೧೪ ರಂದು ಕೊಪ್ಪಳದಲ್ಲಿ ರಾಜ್ಯಮಟ್ಟದ ಚುಟುಕು ಸಾಹಿತ್ಯ ಸಮ್ಮೇಳನ. ಅದಕ್ಕೆಂದು ಸೇರಿದವರು ನಾವೆಲ್ಲ… ಆದರೆ ಎರಡನೆಯ ದಿನದ ಕಾರ್ಯ ಕಲಾಪಗಳಿಗೆಲ್ಲ ಒಡನಾಡಿಯ ಸಾವಿನ ಸ್ಪರ್ಶ ಅಂಟಿಕೊಂಡು ಬಿಟ್ಟಿತು.
*
ಗವಿಸಿದ್ದನ ಅರೋಗ್ಯ ಮೊದಲಿನಿಂದಲೂ ಅಷ್ಟಕಷ್ಟೆ. ಆದರೆ ರೋಗ ಉಲ್ಬಣಗೊಂಡ ಸಮಾಚಾರವನ್ನು ಗೆಳೆಯರು ನನಗೆ ತಿಳಿಸಿರಲೇ ಇಲ್ಲ. ಅವನದೊಂದು ಕವನ, ‘ಈ ಮಣ್ಣು ಅಪ್ಪಿಕೊಳ್ಳುವ ಮುನ್ನ’ ಪ್ರಜಾವಾಣಿಯಲ್ಲಿ ಪ್ರಕಟವಾಗಿತ್ತು. (ನಾನು ಸರಿಯಾಗಿ ಗಮನಿಸಿರಲಿಲ್ಲ.) ಆದರೆ ನಾಡಿನಾದ್ಯಂತ ಅವನ ಬಳಗ ಅದನ್ನು ಆತಂಕದಿಂದ ಗ್ರಹಿಸಿದ್ದರು.
ಲೋಹಿಯಾ ಪ್ರಕಾಶನದ ಚೆನ್ನಬಸವಣ್ಣ ಗವಿಸಿದ್ದನ ಕವನಗಳನ್ನು ಕ್ರೋಡೀಕರಿಸಲು ಅಲ್ಲಮಪ್ರಭು ಬೆಟ್ಟದೂರು ಮತ್ತು ಎಚ್.ಎಸ್. ಪಾಟೀಲರನ್ನು ಕೇಳಿದರು. ಸತೀಶ ಕುಲಕರ್ಣಿ ಮತ್ತು ಸರಜೂ ಕಾಟ್ಕರ್ ಮುನ್ನುಡಿ. ಬೆನ್ನುಡಿ ಬರೆದರು. ಸುಧಾಕರ ದರ್ಬೆ ಮುಖಚಿತ್ರ ಬರೆದರು. ಕೇವಲ ಆರೇ ಆರು ದಿನಗಳಲ್ಲಿ ಕವನ ಸಂಕಲನ ರೆಡಿ ಆಯಿತು. ಚೆನ್ನಬಸವಣ್ಣ ಮಾರ್ಚ ೧೩ ರಂದು ಗವಿಸಿದ್ದನೆದುರು ಕುಳಿತು ಇಡೀ ಪುಸ್ತಕ ಓದಿದರು. ಮರುದಿನ ಸಮ್ಮೇಳನದಲ್ಲಿ ಪುಸ್ತಕ ಅಧಿಕೃತವಾಗಿ ನನ್ನಿಂದ ಬಿಡುಗಡೆ ಆಗಬೇಕು. ಆದರೆ ಆ ಕ್ಷಣದಲ್ಲಿ ಗವಿಸಿದ್ದ ತನ್ನ ಕಾವ್ಯವನ್ನು ನಮ್ಮ ಮಡಿಲಿಗೆ ಸುರಿದು ತಾನು ಸಾವಿನ ಮಡಿಲಲ್ಲಿ ಪವಡಿಸಿದ್ದ!
ಶೀರ್ಷಿಕೆಯ ಕವನದ ಸಾಲುಗಳಿವು:
ಇರುಳು ಕರುಳೆಲ್ಲ ನರಳಾಟ
ಹುರುಳಿಲ್ಲದ ಬದುಕಿನಲ್ಲೀಗ
ಅನಾಥ ಕೂಗಾಟ
ಎಂಥದೋ ಬುದ್ಧನ ಅರಿವು …..
*
ಎಪ್ಪತ್ತರ ದಶಕದ ಆ ದಿನಗಳು ನನ್ನ ಪೀಳಿಗೆಯನ್ನು ಹಳವಂಡವಾಗಿ ಇಂದಿಗೂ ಕಾಡುತ್ತವೆ. ಅಂಥದೊಂದು ಕಾಲಖಂಡ ಮತ್ತೊಂದು ಬರಲಿಕ್ಕೂ ಇಲ್ಲ. ಇಡೀ ನಾಡಿಗೆ ನಾಡೇ ಹೊಸ ಸಾಂಸ್ಕೃತಿಕ ಬೆಳಕಿಗೆ ಎಚ್ಚೆತ್ತುಕೊಂಡು ಆ ಗಳಿಗೆಯಲ್ಲಿ ಎಷ್ಟೊಂದು ಯುವ ಚೇತನಗಳು ಅರಳಿದವಲ್ಲ.- ಅದೇ ರೋಮಾಂಚನ, ನಮ್ಮ ಅಂದೋಲನಗಳೆಲ್ಲ ಅವರ ಅಕ್ಷರಗಳಿಗೆ ಕ್ರಾಂತಿಯ ಮಿಂಚು ಮೂಡಿಸಿದುವು: ಅವರ ಕ್ರಿಯೆಗಳಿಗೆ ಸಾರ್ಥಕತೆಯ ಸಂಗೀತ ಜೋಡಿಸಿದವು. ಅಂಥ ಎಳೆಯರಲ್ಲಿ ಗವಿಸಿದ್ದ ಬಳ್ಳಾರಿಯ ವೈಶಿಷ್ಟ್ಯವೇ ಬೇರೆ. ಎಂದೂ ಎತ್ತರದ ದನಿಯಲ್ಲ ಅವನದು: ಸಂಕೋಚದ ಮುದ್ದೆ. ಎಂದೂ ರಂಗಸ್ಥಳದ ಕೇಂದ್ರಕ್ಕೆ ಬಂದವನಲ್ಲ: ನೇಪಥ್ಯದ ಬದುಕು. ಆದರೆ ಅಂತರಂಗದ ತಳಮಳ ಮಾತ್ರ ಸದಾ ನಿಗಿ ನಿಗಿ ಕೆಂಡ (ಅವನು ಸಂಪಾದಕನಾಗಿದ್ದ ಪತ್ರಿಕೆಯ ಶೀರ್ಷಿಕೆಯೂ ‘ತಳಮಳವೇ!)
ಮತ್ತೆ ಅವನವೇ ಸಾಲುಗಳಿವು:
ನಾನು ಗವಿಯಲ್ಲಿ
ಮಲಗಿ ನಿದ್ರಿಸುವಾಗ
ನನ್ನೊಳಗಿನ ಕವಿ
ಕನಸು ಕಾಣುತ್ತಾನೆ ಬೆಳಕಿಗಾಗಿ
*
ಸತೀಶ ಕುಲಕರ್ಣಿಯ ಮಾತುಗಳಿವು: ‘ಗಿಜಗುಡುವ ವಾತಾವರಣದಲ್ಲಿ ಗವಿಸಿದ್ದ ಎಂದೂ ಮುಂಚೂಣಿಯಲ್ಲಿ ನಿಲ್ಲಬಯಸಿದವನಲ್ಲ. ಹೀಗೆಂದು ಗೌಣವಾದ ವ್ಯಕ್ತಿತ್ವವಲ್ಲ. ಇದ್ದರೂ ಇರದಂತೆ, ತನ್ನ ಕಾವ್ಯ ವರ್ಚಸಿನಿಂದ ಪ್ರಭಾವಳಿ ಬೆಳೆಸಿಕೊಂಡಿದ್ದ ಗವಿಸಿದ್ದ ಸರಳ, ಸಭ್ಯ, ಸಹೃದಯಿ ಕವಿಯಾಗಿ ಯಾವುದೇ ಕವಿಗೋಷ್ಠಿಯಲ್ಲಿ ಕಾವ್ಯ ವಾಚನ ಮಾಡಿ, ಜನರ ಮನ ಗೆಲ್ಲುವ ಕವಿ. ಸ್ವಲ್ಪ ಡೂಗಾಗಿ, ತಲೆ ಬಾಗಿ, ಮಿಂಚು ಶೈಲಿಯಲ್ಲಿ ಖಚಿತ ಕೊರೆದಿಟ್ಟ ಶೈಲಿ ಅದು.
ಯಾರನ್ನೂ ವಿನಾಕಾರಣವಾಗಿ ಎದುರು ಹಾಕಿಕೊಳ್ಳದೇ ಸದುವಿನಯದ ಸಾಕಾರಮೂರ್ತಿಯಾಗಿದ್ದ ಈ ಕವಿ – ಈ ಕಾರಣದಿಂದಾಗಿಯೇ – ನಾಡಿನ ಎಲ್ಲ ಪತ್ರಿಕೆಗಳಲ್ಲಿ ತನ್ನ ಕವನಗಳ ಮೂಲಕ ಮಿಂಚುತ್ತಿದ್ದ. ಒಮ್ಮೊಮ್ಮೆ ತೀರ ಮುಜುಗರದ ಪ್ರಸಂಗಗಳಲ್ಲಿ ಒಡನಾಡಿಗಳ ಪ್ರತಿಭಟನೆಗೂ ಗುರಿಯಾಗುತ್ತಿದ್ದ. ಮಾಡಿದ್ದು ತಪ್ಪು ಅಂತ ಮನವರಿಕೆಯಾದಾಗ ಪ್ರಾಂಜಲ ಮನಸ್ಸಿನಿಂದ ಒಪ್ಪಿಕೊಳ್ಳುತ್ತಿದ್ದ. ಬಂಡಾಯ ಸಾಹಿತ್ಯ ಚಳುವಳಿ ಹೀಗೆ ಎಲ್ಲ ಸಂಗಾತಿಗಳಲ್ಲಿ ಸಮಾನತೆ ಹಾಗೂ ಪ್ರೀತಿಯ ನೆಲೆಗಳಲ್ಲಿ ಮಾನವೀತೆಯನ್ನು ಪ್ರೇರೇಪಿಸುವ ಶಕ್ತಿ ಆಗಿದ್ದುದು ಒಂದು ವಿಶೇಷ.
*
ಗವಿಸಿದ್ದ ಬಳ್ಳಾರಿಯ ಕವನ ಸಂಕಲನಗಳು ಒಟ್ಟು ಮೂರೇ: ಕತ್ತಲು ದೇಶದ ಕವಿತೆಗಳು, ಕಪ್ಪು ಸೂರ್ಯ, ಈ ಮಣ್ಣು ಅಪ್ಪಿಕೊಳ್ಳುವ ಮುನ್ನ. ಅವನ ಕಾವ್ಯಲೋಕದಲ್ಲಿ ಕತ್ತಲಿನದೇ ಸಾಮ್ರಾಜ್ಯ. ಹೀಗಾಗಿ ಅವನಿಗೆ ಸದಾ ಬೆಳಕಿನ ಹಂಬಲವೇ. ಆದರೆ ಇದು ಕೇವಲ ವೈಯಕ್ತಿಕ ಸೆಂಟಿಮೆಂಟ್ಯಾಲಿಟಿ ಆಗದೇ ಸಮಷ್ಟಿ ಬದುಕನ್ನು ಕುರಿತು ಗಾಢ ವಿಷಾದವಾಗಿತ್ತು. ಇಂಥ ವಿಷಾದ ಹರಿತವಾದ ವ್ಯಂಗ್ಯವಾಗಿ ಚುಚ್ಚುತ್ತಿತ್ತು.
ಅವನ ಕಾವ್ಯಕ್ಕೆ ಕೆಲವು ಬೆಳಕಿಂಡಿಗಳು ಇವು:
ರಾಜಪಥದಲ್ಲೊಂದು ಅಪಘಾತ
ಸಂಭವಿಸಿ ನನ್ನ ರಥ ನಿಂತುಹೋಗಿದೆ ಈಗ.
ತೇಜವನೇ ತಿಂದುಂಡು ಗಾಳಿಯಲ್ಲಿ ಓಡಿದ
ಕುದುರೆಗಳು ಮುಗ್ಗರಿಸಿ
ಲಾಗ ಹಾಕಿವೆ ಈಗ.
*
ಕವಿಗಳು ತುಂಬಿರುವ ನಾಡಿನಲ್ಲಿ
ಕೋವಿಗಳು ಹೆಗಲೇರಿದ ಜಾಡಿನಲ್ಲಿ
ನೋವುಗಳ ಹೇಳುವುದು ಯಾರಿಗೆ?
ಸಾವುಗಳ ಲೆಕ್ಕ ಬರೆಯುವುದು
ಯಾರ ಪಾಲಿಗೆ?
ಕೊಂಪೆಯಾಗಿರುವ
ಭಾರತದ ಬದುಕು
ಹಂಪೆಯ ಚಲಿಸದ ಕಲ್ಲಿನ ತೇರು.
*
ಕೋಳಿ ಕೂಗಿದರೂ ಈ ನಾಡಿನಲ್ಲಿ
ಬೆಳಕಾಗಲಿಲ್ಲ ಇಲ್ಲಿ
ಸೂರ್ಯ ಮೂಡಿ ಗಿಳಿ ಗುಬ್ಬಿ ಕೋಗಿಲೆ
ಸುಪ್ರಭಾತವ ಹಾಡಿದರೂ
ಬೆಳಕು ಬೀಳಲಿಲ್ಲ ನಮ್ಮ ಗುಡಿಸಲು ಮೇಲೆ
*
ಕೊಪ್ಪಳವಿರಲಿ, ಇಂಡಿಯಾ ಇರಲಿ, ಇಡೀ ಜಗತ್ತೇ ಇರಲಿ – ಎಲ್ಲ ಸಮಕಾಲೀನ ವಿದ್ಯಮಾನಗಳಿಗೆ ತಕ್ಷಣವೇ ಪದ್ಯದಲ್ಲಿ ಪ್ರತಿಕ್ರಿಯಿಸುವುದು ಈ ಕವಿಯ ಒಂದು ಮುಖ್ಯ ಲಕ್ಷಣ. ಈ ಕಾವ್ಯ ನೂರಾರು ವ್ಯಕ್ತಿಗಳ ಚಿತ್ರಶಾಲೆ: ಸಂಗಮನಾಥ, ನೆಲ್ಸನ್ ಮಂಡೇಲಾ, ಅಕ್ಕಮಹಾದೇವಿ, ಅಹಲ್ಯೆ, ಜೆ.ಎಚ್. ಪಟೇಲ, ರಾಮಕೃಷ್ಣ ಹೆಗಡೆ, ಗುಜರಾತ್ ಭೂಕಂಪ. ಗ್ಯಾಟ್ ಒಪ್ಪಂದ, ವಿಶ್ವಸುಂದರಿಯರು – ಒಂದೇ ಎರಡೇ!
‘ಹೇ ಅಮೇರಿಕಾ’ ಪದ್ಯದ ಸಾಲು ಗಮನಿಸಿರಿ:
ಹೇ! ಅಮೇರಿಕಾ
ಪ್ರಜಾಪ್ರಭುತ್ವದ ದೊಡ್ಡ ದೇಶವೆಂದು
ನಿನ್ನನ್ನು ಯಾರಾದರೂ ಎತ್ತಿ ಹಿಡಿದರೆ
ಸುತ್ತಿಗೆಯಿಂದ ನಿನ್ನ ತಲೆ ಸೀಳಬೇಕೆನಿಸುತ್ತದೆ ……
ನಿನ್ನ ದೇಶದಲ್ಲಿ ಹಾಲು ಉಕ್ಕಿ ಹರಿಯಲು
ಅನ್ಯದೇಶಗಳಲ್ಲಿ ಹಾಲಾಹಲ ಉಂಟು
ಮಾಡಿದ ಕುಲ ಕಂಟಕ ನೀನು!
*
ಈ ಕವಿಗೊಂದು ಆಸೆ ಇತ್ತು: ‘ಕವಿತೆಗಳಿಂದ ದೇಶದ ಹೊಸ ನಕಾಶೆ ಬರುವುದು ನನ್ನಾಸೆ.’ ಇಂಥ ಆಸೆಯನ್ನು ಕಣ್ಣಲ್ಲಿ ತುಂಬಿಕೊಂಡೇ ಮಣ್ಣು ಅಪ್ಪಿದ್ದ ಗವಿಸಿದ್ದ ಬಳ್ಳಾರಿ – ಈ ನಾಡಿನ ನೆನಪಿನ ಗೊಂಡಾರಣ್ಯದಲ್ಲಿ ತನ್ನ ಕಾವ್ಯದ ದೊಂದಿ ಹಿಡಿದು ಸದಾ ಅಲೆಯುವ ನಿತ್ಯ ಸಂಚಾರಿ.
 
-೨೦೦೪
ನಿತ್ಯ ವರ್ತಮಾನ: ವ್ಯಕ್ತಿ: ೧೪. ಡಾ. ನಾಗಲೋಟಿಮಠ: ಬಿಚ್ಚಿದ ಜಂಗಮ ಜೋಳಿಗೆ
ಗೆಳೆಯರೊಂದಿಗೆ ಬರವಣಿಗೆ, ಸಾಹಿತ್ಯ, ಅದು ಇದು ಅಂತ ಪಂಟು ಬಡಿಯುವಾಗ ನಾನು ಮತ್ತೆ ಮತ್ತೆ ಪ್ರಸ್ತಾಪಿಸುವ ಒಂದು ಶಬ್ದ: ‘ಸೆಳೆತ’. ನೀವು ಓದಲು ತೊಡಗುವ ಮೊದಲ ವಾಕ್ಯ ಮಾಡಬೇಕಾದ ಮೊದಲ ಕೆಲಸ ನಿಮ್ಮನ್ನು ತನ್ನಲ್ಲಿ ತೊಡಗಿಸಿಕೊಳ್ಳುವುದು. ಅದು ತನ್ನ ಬಸಿರಿನಲ್ಲಿ ಮುಂದಿನ ವಾಕ್ಯದ ಭ್ರೂಣವನ್ನು ಧರಿಸಿರಬೇಕು. ಇಂಥ ಸೆಳೆತ ಇಲ್ಲದ ಬರವಣಿಗೆ ನಂತರದಲ್ಲಿಯೇ ನಿಮ್ಮನ್ನು ಉದುರಿಸಿಬಿಡುತ್ತದೆ.
ನಾನೊಬ್ಬ ಸಾಹಿತ್ಯ ವ್ಯಾಮೋಹಿ. ಈ ‘ವ್ಯಾಮೋಹ’ ಎಂಬುದು ಸಂವಹನ ಪ್ರಕ್ರಿಯೆಯ ಆಸಕ್ತಿ – ಪ್ರೀತಿ – ಪ್ರೇಮ – ಮೋಹ …. ಈ ಸರಪಳಿಯ ಕೊನೆಯ ಕೊಂಡಿ. ಓದಲು ಕುಂತರೆ ಆಟ – ಊಟ – ನಿದ್ದೆಯ ಪರಿವೆ ಇರಬಾರದು. ಇಂಥ ಓದು ಮುಗಿದ ಹಂತದಲ್ಲಿ ನೀವು ಮೊದಲಿನ ನೀವಾಗಿ ಉಳಿಯಲಾರಿರಿ. ಅದೇ ಬಾನು, ಅದೇ ಭಾನು; ಆದರು ಇದು ಹೊಸ ದಿನ – ಎಂಬ ಕವಿಯ ಅನುಭವ ನಿಮ್ಮದಾಗುತ್ತದೆ.
*
ಇತ್ತೀಚಿಗೆ ಹೀಗೆ ನನ್ನನ್ನು ಸೆಳೆದ ಒಂದು ಕೃತಿ: ಡಾ. ಸ. ಜ. ನಾಗಲೋಟಿಮಠ ಅವರ ‘ಬಿಚ್ಚಿದ ಜೋಳಿಗೆ’. ಅದರ ಉಪ ಶೀರ್ಷಿಕೆ: ವೈದ್ಯನ ಆತ್ಮ ನಿವೇದನೆ. ಮುನ್ನೂರು ಪುಟಗಳ ಈ ಅಪರೂಪದ ಪುಸ್ತಕದ ಪ್ರಕಾಶಕರು ಮಂಗಳೂರಿನ ಅತ್ರಿ ಬುಕ್ ಸೆಂಟರ್.
ಕತೆ – ಕಾದಂಬರಿಗಳಿಗಿಂತ ಹೆಚ್ಚಿನ ಸೆಳೆತ ನನ್ನ ಪಾಲಿಗೆ ಆತ್ಮ ಕಥನಗಳದ್ದು ಇರಲು ಕಾರಣ: ಇಲ್ಲಿ ನಮ್ಮ ನಿಮ್ಮ ಹಾಗೆಯೇ ಬದುಕಿರುವ ಖರೇ ಖರೇ ಮನುಷ್ಯನೊಬ್ಬ ತನ್ನ ಅನುಭವಗಳ ಮೆಲಕುಗಳ ಮೂಲಕ ತನ್ನನ್ನು ಬಿಚ್ಚಿಕೊಳ್ಳುತ್ತಿದ್ದಾನೆ. ಪ್ರಶಂಸೆ, ಆತ್ಮ ವಂಚನೆಗಳಿಗೆ ಅಂತ ಸ್ವಲ್ಪ ಮಾರ್ಜಿನ್ ಕೊಟ್ಟರೂ ನಮಗೆ (ಅಂದರೆ ಓದುಗರಿಗೆ) ಗೊತ್ತಿರದ ಬದುಕೊಂದು ಅಥೆಂಟಿಕ್ಕಾಗಿ ಅನಾವರಣಗೊಳ್ಳುತ್ತದೆ. ಅದರಲ್ಲಿ ನಮ್ಮ ಅನುಭವಗಳೂ ಮಿಳಿತವಾಗಿರುವ ಸಧ್ಯತೆ ಇದೆ.
*
ಗ್ರಾಮಾಂತರ ಪ್ರದೇಶದ ಸಾಧಾರಣ ಮನೆತದಲ್ಲಿ ಹುಟ್ಟಿದ್ದ ಹುಡುಗನೊಬ್ಬ ಹೇಗೆ ತನ್ನ ಪ್ರಾಮಾಣಿಕ ಪ್ರಯತ್ನಗಳ ಮೂಲಕ ತನ್ನ ಸಾಧ್ಯತೆಗಳನ್ನು ಅರಳಿಸಿಕೊಳ್ಳುತ್ತ ಸಾರ್ಥಕವಾಗಿ ಬದುಕಿ ಅಂತಾರಾಷ್ಟ್ರೀಯ ಖ್ಯಾತಿಯನ್ನು ಗಳಿಸಬಲ್ಲ – ಎಂಬುದರ ಒಂದು ನಿದರ್ಶನ, ಡಾ.ನಾಗಲೋಟಿಮಠ ಅವರ ಜೀವನ ಗಾಥೇ.
ಕೃತಿಯ ಶೀರ್ಷಿಕೆ ನೋಡಿರಿ. ಅವರು ಹೇಳುತ್ತಾರೆ: ‘ಜೋಳಿಗೆಯ ಜಂಗಮ ಜಾತಿಯ ಬಳುವಳಿ. ಉಳಿದವರಿಗೆ ಅದು ಅಲಭ್ಯ. ಜಂಗಮರಿಗೆ ಪ್ರಾರಂಭದಲ್ಲಿ ಅದು ಸಮಾಜಸೇವೆ ಮಾಡುವ ಸಾಧನವಾಗಿತ್ತು …. (ಬರಬರುತ್ತ) ಜೀವನೋಪಾಯದ ಸಲಕರಣೆಯಾಯಿತು …. ಭಿಕ್ಷೆ ಬೇಡುವ ಈ ವಿಧಾನ ಜಂಗಮ ಕುಲದ ಸಂಕೇತವೇ ಆಯಿತು. ‘ವೀರಶೈವ ಪರಿಭಾಷೆಯಲ್ಲಿ ‘ಜಂಗಮ’ ಎಂಬುದು ನಿರಂತರ ಚೈತನ್ಯ ವಾಹಿನಿಯ ಸಂಕೇತ. ಜೋಳಿಗೆಯಲ್ಲಿ ‘ಸಂಗ್ರಹ’ವಾದದ್ದು ಮತ್ತೆ ‘ವಿತರಣೆ’ಯಾಗಲೇ ಬೇಕು. ನಾಗಲೋಟಿಮಠದ ಕತೆಯೂ ಅದೇ. ಹೇಳುತ್ತಾರೆ: ‘ಜೀವನದಲ್ಲಿ ಉಳಿದವರಂತೆ ನಾನೂ ಏರುಪೇರು ಕಂಡಿದ್ದೇನೆ. ಬಡತನ ಶ್ರೀಮಂತಿಕೆಗಳೆರಡನ್ನೂ ಸವಿದಿದ್ದೇನೆ. ಸ್ನೇಹಿತರ ಸುಖವನ್ನೂ ಆಗದವರ ಕಿರುಕುಳವನ್ನೂ ಉಂಡಿದ್ದೇನೆ. ಅನೇಕರಿಗೆ ಬೇಕಾದವನಾಗಿದ್ದೇನೆ. ಕೆಲವರಿಗೆ ಬೇಡದವನಾಗಿದ್ದೇನೆ. ಸ್ವಲ್ಪ ಸಾಧಿಸಿದ್ದೇನೆ. ಅಲ್ಲಲ್ಲಿ ಸೋತಿದ್ದೇನೆ.’
ಹೀಗೆ ನೆನಪಿದ್ದ ಅನೇಕ ಸಂಗತಿಗಳ ದಾಖಲೆಯಾಗಿರುವ ಈ ಕೃತಿ ಕೇವಲ ‘ದಾಖಲೆ’ ಅಲ್ಲ. ಪ್ರತಿಯೊಂದು ಸನ್ನಿವೇಶ ತನ್ನೆಲ್ಲ ವಿವರಗಳೊಂದಿಗೆ ಮೈದಾಳುವುದರೊಂದಿಗೇನೇ ನೂರಾರು ಪಾತ್ರಗಳನ್ನು ಅವರವರ ಬಣ್ಣದಲ್ಲಿ ಚಿತ್ರಿಸುತ್ತದೆ. ಒಬ್ಬ ಡಾಕ್ಟರಾಗಿ, ಆಡಳಿತಗಾರನಾಗಿ, ಬದುಕಿನ ವಿದ್ಯಾರ್ಥಿಯಾಗಿ ಕಂಡದ್ದನ್ನು ಉಂಡದ್ದನ್ನು ಯಾವ ಮುಚ್ಚುಮರೆ ಇಲ್ಲದೆ, ನಖರಾತನ ಇಲ್ಲದೆ ಬಯಲು ಮಾಡುವ ಪರಿಯೇ ಈ ಆತ್ಮನಿವೇದನದ ಮೂಲ ಸೆಳೆತ.
ವೈದ್ಯ – ಸಂಶೋಧಕರಾಗಿ ನಾಗಲೋಟಿಮಠ ಸಾಧನೆ ಅಂತಾರಾಷ್ಟ್ರೀಯ ಮಟ್ಟದ್ದು. ನೂರಾರು ಪ್ರಶಸ್ತಿಗಳನ್ನು ಪಡೆದಿದ್ದಾರೆ. ಆ ಸಂಶೋಧನೆಯ ವಿವರಗಳು ಕೂಡ ಈ ಕೃತಿಯ ಭಾಗವಾಗಿರುವುದೊಂದು ವಿಶೇಷ. ಜೊತೆಗೆ ಆಡಳಿತಗಾರರಾಗಿ ಅವರು ಅನುಭವಿಸಿದ್ದು ನಮ್ಮ ರಾಜಕೀಯ – ಅಧಿಕಾರಶಾಹಿ ‘ವ್ಯವಸ್ಥೆ’ ಯ ಒಳಹೂರಣವನ್ನು ಬಿಚ್ಚಿಡುವಂತಿದೆ. ಆದರೆ ಸೋಲಿರಲಿ, ಗೆಲುವಿರಲಿ – ಇವರ ವ್ಯಕ್ತಿತ್ವವನ್ನು ಎಂದೂ ಮುಕ್ಕು ಮಾಡಲಿಲ್ಲ.
*
ಸಭೆ- ಸಮ್ಮೇಳನಗಳಲ್ಲಿ ನಾಗಲೋಟಿಮಠರ ಮಾತಿನ ಮೋಡಿಯನ್ನು ಅನುಭವಿಸಿದ್ದೇನೆ. ಬಿಜಾಪುರದ ಜವಾರಿ ಕನ್ನಡ. ಸಣ್ಣ ಸಣ್ಣ ವಾಕ್ಯಗಳು. ಅದಕ್ಕೆ ತಕ್ಕಂತೆ ದನಿಯ ಏರಿಳಿತ, ಹಾವಭಾವ ಸಾವಿರಾರು ಸಂಖ್ಯೆಯ ಸಭಿಕರಿದ್ದರೂ ಅವರನ್ನು ತಮ್ಮ ತಿಳಿಗನ್ನಡದ ಝರಿಯಲ್ಲಿ ಸೆಳೆದುಕೊಂಡು ಹೋಗುವ ಚಂದದ ಶೈಲಿ ಅವರ ಬರವಣಿಗೆಯ ಧಾಟಿ ಕೂಡ ಅದೇ ಬಗೆಯದು – ಸಂತೆಯಲ್ಲಿ ಮಕ್ಕಳ ಬೆರಳು ಹಿಡಕೊಂಡು ಹೋಗುವಂಥ ಅಪ್ಪನಂತೆ.
ಬಾಲ್ಯದ ಕಷ್ಟ, ತಾಯಿಯ ಸಾವು, ತಂದೆಯ ಸಾವು, ಓದುವಾಗಿನ ತೊಂದರೆಗಳು, ಮಡದಿ – ಮಕ್ಕಳು ವಿಷಯಗಳು, ವೃತ್ತಿ ಜೀವನದ ಸವಾಲುಗಳು – ಎಲ್ಲವನ್ನೂ ಓದುತ್ತ ಹೋದಂತೆ ಒಂದು ನೆಲೆಯಲ್ಲಿ ನನ್ನಂಥವರಿಗೆ ಇದು ನಮ್ಮದೇ ಕತೆ ಅನ್ನಿಸುವಂಥ ಆಪ್ತತೆ. ಅಪ್ಪನ ಸಿಗರೇಟು ಚಟವನ್ನು ಮಗನಾದವನು, ತನ್ನ ಅಪ್ಪನ ಅಪ್ಪನೊಂದಿಗೆ ಸೇರಿ ‘ನಾಟಕ’ ಮಾಡಿ, ಬಿಡಿಸಿ ಸ್ವಾರಸ್ಯಕರ ಪ್ರಸಂಗವನ್ನು ಓದಿಯೇ ಸವಿಯಬೇಕು.
ಒಂದು ಪ್ರಸಂಗ
‘ಶಿವಾಲಯದ ಹತ್ತಿರವಿದ್ದ ಮರದ ಬುಡದಲ್ಲಿ ಕುಳಿತಿದ್ದೆ . ಒಬ್ಬ ಮುದುಕಿ ಬಂದಳು. ನನ್ನ ಹತ್ತಿರವೇ ಕುಳಿತಳು. ನನ್ನೊಡನೆ ಮಾತಾಡತೊಡಗಿದಳು. ಆಕೆ ಕೇಳಿದಳು: ‘ಐಯಪ್ಪಾ, ನಿನ್ನ ಹಡದಾಕಿ ಎಲ್ಲಿ ಅದಾಳ?’
ನಾನು: ಯಮ್ಮಾ ನನ್ನ ಹಡದಾಕಿ ಸತ್ತ ಹೋಗ್ಯಾಳ.
ಮುದುಕಿ: ಯಪ್ಪಾ, ಹಂಗಾದರ ಮುಂದಿನ ಜನ್ಮದಾಗ ನೀ ನನ್ನ ಹೊಟ್ಯಾಗ ಹುಟ್ಟಬೇಕ ನೋಡ.
– ಎನ್ನುತ್ತ ನನ್ನ ಕೈಗಳನ್ನು ಗಟ್ಟಿಯಾಗಿ ಹಿಡಿದಳು.
*
ಚೀನಾದ ಬೀಸಿಂಗ್ ನಗರ. ಒಂದು ಔಷಧ ಅಂಗಡಿ. ‘ಅಂಗಡಿಯಲ್ಲಿಯ ಓರ್ವ ಮಾರಾಟಗಾತಿ ನನ್ನ ಹತ್ತಿರ ಬಂದು ಏನು ಬೇಕೆಂದು ಕೇಳಿದಳು. ನಾನು ಭಾರತದವನು, ಸುಮ್ಮನೆ ನೋಡುತ್ತಿರುವೆ ಎಂದು ತಿಳಿಸಿದೆ. ಆಕೆ ಆಸಕ್ತಿ ವಹಿಸಿ ಕೆಲವು ಔಷಧಿ ತೋರಿಸಿ ಅವು ಪುರುಷತ್ವವನ್ನು ಹೆಚ್ಚಿಸುತ್ತವೆ ಅಂದಳು. ನಾನು ಹೇಳಿದೆ: ‘ಪುರುಷತ್ವ’ ದಲ್ಲಿ ಭಾರತಕ್ಕೆ ಕೊರತೆ ಇಲ್ಲ: ಅಲ್ಲಿಯ ಹವೆಯಲ್ಲಿ ಇಂತ ಔಷಧಿ ಇದೆ.’ ಆಕೆ ನಗಹತ್ತಿದಳು.
*
ಡಾ. ನಾಗಲೋಟಿಮಠ ಮಹಾ ಕನ್ನಡ ಪ್ರೇಮಿ. ನಮ್ಮಲ್ಲಿ ಮಹಾ ಮಹಾ ಕನ್ನಡ ಹೋರಾಟಗಾರರೂ ಕೂಡ ತಮ್ಮ ಮಕ್ಕಳು, ಮೊಮ್ಮಕ್ಕಳಿಗೆ ಮಾತೃಭಾಷೆ ಕಲಿಸುವ ವಿಷಯದಲ್ಲಿ ಏನೇನೋ ನೂರಾ ಎಂಟು ಕುಂಟು ನೆವ ಹೇಳುತ್ತಾರೆ. ಆದರೆ ನಮ್ಮ ಈ ಡಾಕ್ಟರು ಪ್ರತಿಷ್ಠಿತ ಮೆಡಿಕಲ್ ಕಾಲೇಜಿನ ಪ್ರಿನ್ಸಿಪಾಲರಾಗಿದ್ದರೂ ತಮ್ಮ ಮಕ್ಕಳನ್ನು ಬೆಳಗಾವಿಯ ನಾಗನೂರು ಮಠದ ಕನ್ನಡ ಶಾಲೆಗೇ ಹಾಕಿದ್ದರು. ಬೆಳೆದ ಮಕ್ಕಳೆಲ್ಲ ಪ್ರತಿಷ್ಠಿತ ನೌಕರಿಗಳಲ್ಲೇ ಇದ್ದಾರೆ.
ಸಮಕಾಲೀನ ಕನ್ನಡ ಸಾಹಿತ್ಯ ಲೋಕದಲ್ಲಿ ವೈದ್ಯಕೀಯ – ಸಾಹಿತ್ಯ ಒಂದು ಸಮೃದ್ಧ ಪರಂಪರೆ ಇದೆ. ಡಾ. ನಾಗಲೋಟಿಮಠದ ಕೊಡುಗೆ ಅಪಾರ. ದಿಕ್ಸೂಚಿ ಪತ್ರಿಕೆ ಬಳಗದ ಸಾಹಸೀ ಗೆಳೆಯ. ಎ. ಟಿ. ಪಾಟೀಲರು ಪ್ರಕಟಸುತ್ತಿರುವ ‘ಜೀವನಾಡಿ’ ಪತ್ರಿಕೆಗೆ ಇವರೇ ಪ್ರಧಾನ ಸಂಪಾದಕರು.
*
ವೈದ್ಯಕೀಯ ಶಾಸ್ತ್ರಕ್ಕೆ ಸಂಬಂಧಿಸಿದಂತೆ ನಾಗಲೋಟಿಮಠ ಅನೇಕ ರಾಷ್ಟ್ರಗಳಲ್ಲಿ ಉಪನ್ಯಾಸ ನೀಡಿದ್ದಾರೆ: ಲೇಖನ ಪ್ರಕಟಿಸಿದ್ದಾರೆ. ಅನೇಕ ಅಂತಾರಾಷ್ಟ್ರೀಯ ಮಟ್ಟದ ಸಮ್ಮೇಳನಗಳನ್ನು ನಡೆಸಿದ್ದಾರೆ. ದೇಶ – ವಿದೇಶಗಳಿಂದ ಬಂದ ಪ್ರತಿನಿಧಿಗಳು ‘ಎಲ್ಲಿ, ಎಲ್ಲಿ, ಡಾ.ನಾಗ್?’ ಅಂತ ಹುಡುಕುವಾಗ, ಇವರು ಪ್ರತ್ಯಕ್ಷರಾದಾಗ, ಅವರು ಕಾಣುವುದು: ಪ್ಯಾಂಟು, ಬುಶ್ ಶರ್ಟು, ಅಷ್ಟೇ. ಈಗಲೂ ಅವರಲ್ಲಿರುವುದು ಒಂದೇ ಸೂಟು ಮದುವೆಯ ಕಾಲಕ್ಕೆ ಮಾವ ಹೊಲಿಸಿಕೊಟ್ಟಿದ್ದು.
ವೇಷ – ಭೂಷಣಗಳಿಂದ ಗಮನ ಸೆಳೆಯದಿದ್ದರೂ ಇಂಥ ಸಂತೆಯ ಗಜಿಬಿಜಿಯಲ್ಲೂ ಈ ಡಾಕ್ಟರು ಎದ್ದು ಹೊಡೆಯುತ್ತಾರೆ. ಅದಕ್ಕೆ ಕಾರಣ ಅವರ ಹಣೆ ಮೇಲಿ ವಿಭೂತಿಯ ಮೂರು ಪಟ್ಟಿಗಳು. ಈ ಭಸ್ಮ ಧಾರಿಯನ್ನು ಕಂಡು ಅನೇಕರು ಹಗುರವಾಗಿ ನಗುತ್ತಾರೆ. ಆದರೆ ಅದು ಅವರ ವೈಯಕ್ತಿಕ ಶ್ರದ್ಧೆಯ ವಿಷಯ. ಅದರ ಬಗ್ಗೆ ಅವರಿಗೆ ಸಂಕೋಚವಿಲ್ಲ. ಮಾಸ್ತಿ. ಪುತಿನ ಮುಂತಾದ ಹಿರಿಯರ ಹಣೆಯ ಮೇಲಿನ ನಾಮಗಳು ನಮಗೆ ಗೊತ್ತು. ವೀರಶೈವ ಮಠವೊಂದು ಇವರಿಗೆ ‘ವಿಭೂತಿಪ್ರಿಯ’ ಎಂಬ ಬಿರುದನ್ನೇ ಕೊಟ್ಟಿದೆ. ಇಂಥ ಶ್ರದ್ಧೆಯ ಸಂಕೇತವನ್ನು ಧರಿಸುತ್ತಿದ್ದ ಮತ್ತೊಬ್ಬ ಹಿರಿಯರು ಬಿ.ಡಿ. ಜತ್ತಿ ಅವರು.
*
‘ಬಿಚ್ಚಿದ ಜೋಳಿಗೆ’ಯ ಒಟ್ಟು ವಿನ್ಯಾಸಕ್ಕೂ ಒಂದು ಚಂದವಿದೆ. ಐದು ಭಾಗಗಳ ಶೀರ್ಷಿಕೆಗಳಿವು: ಗೂಡಿನೊಳಗಿನ ಹಕ್ಕಿಮರಿ: ಗೂಡ ಕಟ್ಟಿದ್ದ ಹಕ್ಕಿಮರಿ: ಹಕ್ಕಿ ಹಾರುತ್ತಿದೆ ನೋಡಿದಿರಾ: ಮುಟ್ಟದೆ ದಿಂಗ್ಮಂಡಲಗಳ ಅಂಚ: ಮಕ್ಕಳ ಮಾಣಿಕ ಕಣಿಸಿಕ್ಕ ನೀ ಚೊಕ್ಕ ಚಿಂತಾಮಣಿ. ಒಂದು ಪ್ರತೀಕದ ನಿರಂತರ ಅನಾವರಣವೇ ಆಗಿದೆ ಈ ವೈದ್ಯನ ಆತ್ಮ ನಿವೇದನ.
ಈ ಕೃತಿಗೆ ಪ್ರೇರಣೆ ಇತ್ತವರು ಮೈಸೂರಿನ ಹಿರಿಯರಾದ ಜಿ. ಟಿ. ನಾರಾಯಣರಾವ್ ಅವರು. ‘ಕನ್ನಡ ವಿಶ್ವಕೋಶ’ದ ವಿಜ್ಞಾನ ಸಂಪಾದಕರಾಗಿ ನಿವೃತ್ತಿ ಹೊಂದಿದ ಕನ್ನಡ ಪ್ರೇಮಿ ವಿದ್ವಾಂಸರು. ಅವರ ಮಾತುಗಳಿವು.: ‘ಇದು ವೈಯಕ್ತಿಕತೆಯ ಜಿಗಿಹಲಗೆಯಿಂದ ಸಾರ್ವತ್ರಿಕ ವಿಸ್ತಾರಕ್ಕೆ ನೆಗೆದು ನೂತನ ಜೀವನ ದೃಷ್ಟಿಯನ್ನು ಒದಗಿಸುವ ಕೃತಿ.
*
ನಾಡಿನ ಪುರಾತನ ವೀರಶೈವ ಮಠಗಳಲ್ಲೊಂದಾದ ಕೊಳದ ಮಠದ ಶ್ರೀ ಶಾಂತವೀರ ಸ್ವಾಮಿಗಳು ಇತ್ತೀಚಿಗೆ (ಜೂನ್ ೧೪) ಡಾ. ನಾಗಲೋಟಿಮಠದ ಸರ್ವಾಂಗ ಸುಂದರ ವ್ಯಕ್ತಿತ್ವವನ್ನು ಗುರುತಿಸಿ ಅವರಿಗೆ ‘ಅಲ್ಲಮ ಶ್ರೀ’ ಪ್ರಶಸ್ತಿಯನ್ನು ನೀಡಿದ್ದು ಲಿಂಗಮೆಚ್ಚಿ ಅಹುದುಹುದೆನ್ನಬಹುದಾದ ಕೆಲಸ.
-೨೦೦೪
ನಿತ್ಯ ವರ್ತಮಾನ: ವ್ಯಕ್ತಿ: ೧೫. ಡಾ.ರಾಜ್: ಅಗಾಧ ಸಾಧ್ಯತೆಗಳ ಸ್ಫೋಟಕ ಶಕ್ತಿ
‘ರಾಜಕುಮಾರರು ೧೯೫೪ ರಲ್ಲಿ ಹುಬ್ಬಳ್ಳಿಯ ಕ್ಯಾಂಪಿನಲ್ಲಿದ್ದರು. ಮದ್ರಾಸಿನಿಂದ ಚಿತ್ರೀಕರಣಕ್ಕಾಗಿ ಕರೆ ಬಂತು. ನಾವೆಲ್ಲ ಅವರನ್ನು ಬೀಳ್ಕೊಟ್ಟೆವು. ಅಂದಿನಿಂದ ಇಂದಿನವರೆಗೆ ಅರ್ಧ ಶತಮಾನ ಕಳೆದಿದೆ.’
– ಹೀಗೆಂದು ನೆನಪುಗಳ ಮೆಲುಕು ಹಾಕಿದವರು ಹಿರಿಯರಾದ ಡಾ. ಪಾಟೀಲ ಪುಟ್ಟಪ್ಪನವರು. ಸಂದರ್ಭ: ಕನ್ನಡ ಹೋರಾಟಗಾರ ಸಿ. ಕೆ. ರಾಮೇಗೌಡರ ಅಧ್ಯಕ್ಷತೆಯಲ್ಲಿ ಹೊಸದಾಗಿ ಹುಟ್ಟಿಕೊಂಡ ‘ಕನ್ನಡ ಜನಶಕ್ತಿ’ ಸಂಘಟನೆ ಜೂನ್ ೨೦-೨೧ ರಂದು ರಾಜಧಾನಿಯಲ್ಲಿ ಹಮ್ಮಿಕೊಂಡಿದ್ದ ಒಂದು ಕಾರ್ಯಕ್ರಮ: ‘ಮಹಾನ್ ಪ್ರತಿಭೆ ಡಾ. ರಾಜ್: ಚಿತ್ರರಂಗದ ಅರ್ಧಶತಮಾನ – ಒಂದು ವೈಚಾರಿಕ ನೋಟ’…. ರಾಮೇಗೌಡರ ಕೈಗೂಡಿಸಿದ ಸಂಗಾತಿಗಳು ಯಡೆಯೂರ ಜನಾರ್ದನ ಮತ್ತು ಕೆ. ಸುರೇಶ.
*
ಇಡೀ ಐವತ್ತು ವರ್ಷಗಳ ಕಾಲ ಚಿತ್ರರಂಗದಂಥ ಕಲಾವಲಯವನ್ನು ಆಕಾಶದಂತೆ ಆವರಿಸಿದವರು ರಾಜಕುಮಾರ. ಬರಿ ಕಲಾವಿದರೆಂದರೂ ಕೂಡ ಅವರ ಈ ಸಾಧನೆ ಅದ್ಭುತ. ಆದರೆ ಕಲಾ ವ್ಯಕ್ತಿತ್ವವನ್ನು ಮೀರಿದ ಸಂಕೀರ್ಣ ಆಯಾಮಗಳನ್ನು ಚಿಗುರಿಸಿಕೊಂಡ ಅವರು ಕನ್ನಡ ನಾಡಿನ ಬಹು ಮುಖ್ಯ ಸಾಂಸ್ಕೃತಿಕ ಶಕ್ತಿಯಾದದ್ದು ಮಾತ್ರ ವೈಶಿಷ್ಟ್ಯಪೂರ್ಣ.
ಮೊನ್ನೆಯ ಕಾರ್ಯಕ್ರಮದಲ್ಲಿ ಇಂಥದೊಂದು ಬಹುಮುಖೀ ಪ್ರತಿಭೆಯ ಅನೇಕ ಮಗ್ಗಲುಗಳನ್ನು ಮುಟ್ಟಲು ಗಂಭೀರ ಪ್ರಯತ್ನ ಮಾಡಿದವರು ಬದುಕಿನ ನಾನಾ ರಂಗಗಳಿಂದ ಬಂದ ಗಣ್ಯರು: ಎಂ. ಎಸ್. ತಿಮ್ಮಪ್ಪ, ಕೆ. ಸಿ. ರಾಮಮೂರ್ತಿ, ಸಾ. ರಾ. ಗೋವಿಂದು, ಚನ್ನೇಗೌಡ, ನಿಸಾರ ಅಹಮದ, ದೊಡ್ಡರಂಗೇಗೌಡ, ಸಂಧ್ಯಾರೆಡ್ಡಿ, ಪಾಪು, ಪುಂಡಲೀಕ ಹಾಲಂಬಿ, ಕೆ.ಎಸ್.ಎಲ್. ಸ್ವಾಮಿ. ಚಂಪಾ, ನಾಗತಿಹಳ್ಳಿ, ಗೋವಿಂದರಾವ್, ಬರಗೂರು, ಮೋಹನ್‌ರಾವ್ ಮುಂತಾದವರು, ಚರ್ಚೆ ಸಹಜವಾಗಿಯೇ ರಾಜ್ – ಕೇಂದ್ರಿತವಾಗಿದ್ದರೂ ಸಮಾಜ, ಸಂಸ್ಕೃತಿ, ರಾಜಕೀಯ, ಕನ್ನಡ ಚಳುವಳಿಗಳ ಕಡೆಗೂ ಹರಡಿಕೊಂಡಿತ್ತು. ಒಟ್ಟಾರೆ ನೋಟ ವೈಚಾರಿಕವಾಗಿತ್ತು: ಆದರೆ ಅದಕ್ಕೆಲ್ಲ ರಾಜ್ ಅವರಂಥ ಮೇರು ವ್ಯಕ್ತಿಯ ಕುರಿತ ಪ್ರೀತಿ – ಅಭಿಮಾನವೇ ಮೂಲ ಮಿಡಿತವಾಗಿತ್ತು.
*
ದೃಶ್ಯ ಮಾಧ್ಯಮದ ಚಲನಚಿತ್ರ ರಂಗದಲ್ಲಿ ‘ಜನಪ್ರಿಯತೆ’ ಎಂಬುದು ಮಾಮೂಲು. ನಟ – ನಟಿಯರ ಅಭಿನಯ ಪ್ರತಿಭೆಯನ್ನು ಒಳಗೊಂಡಂತೆ ಇಲ್ಲಿ ಇತರ ಅನೇಕ ಅಂಶಗಳೂ ಪಾತ್ರವಾಡುತ್ತವೆ. ಹಳ್ಳಿಗಾಡಿನ ಹಿಂದುಳಿದ ಜಾತಿ ಹಿನ್ನೆಲೆಯ ಬಾಲಪ್ರತಿಭೆಯೊಂದು ‘ಮುತ್ತುರಾಜ’ ನಾಗಿ ಮೊಳಕೆಯೊಡೆದು, ಚಿತ್ರದಿಂದ ಚಿತ್ರಕ್ಕೆ ಅರಳುತ್ತಲೇ ‘ರಾಜಕುಮಾರ’ ನಾಗಿ ರೂಪುಗೊಂಡು, ಜನಪ್ರಿಯತೆಯ ಎಲ್ಲ ಘಟ್ಟಗಳನ್ನು ಮೀರಿ, ‘ಜನಪೂಜ್ಯತೆ’ ಯನ್ನು ಗಳಿಸಿ ನಾಡಿನ ಕಣ್ಮಣಿಯಾಗಿ ಬೆಳಗುತ್ತಿರುವುದು ನಾವು ಕಣ್ಣಾರೆ ಕಾಣುತ್ತಿರುವ ಪವಾಡ, ವೀರಪ್ಪನಿಂದ ಅಪಹರಣಗೊಂಡ ಅವಧಿಯಲ್ಲಿ ಇಡೀ ರಾಜ್ಯಕ್ಕೆ ಗರ ಬಡಿದಂತಾಗಿದ್ದು ನಮ್ಮೆಲ್ಲರ ಅನುಭವದ ಮಾತು.
*
ಯಾವುದೇ ಪಾತ್ರವಿರಲಿ, ಅದರ ಎಲುಬಿನ ಗೂಡಿನೊಳಗೆ ಜೀವವಾಹಿನಿಯಾಗಿ ಪ್ರವೇಶಿಸಿ ಅದಕ್ಕೆ ರಕ್ತ – ಮಾಂಸ – ಬಣ್ಣ ತುಂಬುವದು ರಾಜ್ ಅಭಿನಯದ ಶೈಲಿ. ಅವರ ಈ ‘ಭಾವಪರವಶತೆ’ ನಮ್ಮೆದುರು ಅನೇಕ ಪೌರಾಣಿಕ ಮತ್ತು ಚಾರಿತ್ರಿಕ ಪಾತ್ರಗಳನ್ನು ಕಟೆದು ನಿಲ್ಲಿಸಿದೆ. ಹಾವ- ಭಾವ – ಚಹರೆಗಳ ಔಚಿತ್ಯಪೂರ್ಣತೆಯೊಂದಿಗೆ ಕನ್ನಡ ಭಾಷೆಯನ್ನು ಅದರ ಎಲ್ಲ ಸೂಕ್ಷ್ಮಗಳೊಂದಿಗೆ ಸಹಜವಾಗಿ ನುಡಿಯುವ ಕೌಶಲ್ಯದಲ್ಲಿ ಅವರನ್ನು ಮೀರಿಸಿದವರಿಲ್ಲ.
ಈ ಪಾತ್ರಗಳ ಮೂಲಕ ಪ್ರೇಕ್ಷಕರಿಗೆ ಯಾವ ಸಂದೇಶ ತಲುಪಿಸುತ್ತೇನೆ ನಾನು? …. ಇದರ ಬಗ್ಗೆ ಈ ಕಲಾವಿದನಿಗಿರುವ ‘ಕಾಳಜಿ’ ಯಿಂದಾಗಿಯೇ ಅವರು ಸಮಷ್ಟಿಯ ಆಯಾಮ ಪಡೆಯುವುದು. ಪ್ರಿಯಕರ – ಪತಿ – ತಂದೆ – ಸೋದರ – ಶಿಕ್ಷಕ – ಪೋಲಿಸ್ – ನ್ಯಾಯಾಧೀಶ – ಸೈನಿಕ …. ಯಾವ ಪಾತ್ರದಲ್ಲೂ ರಾಜ್ ಪ್ರೇಕ್ಷಕರಿಗೆ ಅಸಭ್ಯತೆ – ಅನೀತಿ – ಅಧರ್ಮವನ್ನು ಬೋಧಿಸಲಾರರು. ಸಾಮಾಜಿಕ ಸ್ವಾಸ್ಥ್ಯವೆಂಬುದು ಕಲೆಯ ಅಂತಿಮ ಗುರಿ – ಇದು ಅವರು ನೆರೆ ನಂಬಿದ ಸಿದ್ಧಾಂತ. ಹೀಗಾಗಿಯೇ ಅವರು ನೈತಿಕತೆಗೊಂದು ಮಾದರಿ (ಮಾಡೆಲ್) ಆಗಿದ್ದಾರೆ.
*
ಜನಮಾನಸದಲ್ಲಿ ಗಟ್ಟಿಯಾಗಿ ರಾಜ್ ನೆಲೆಯೂರಲು ಒಂದು ಕಾರಣ: ಅವರ ಅಪರಿಮಿತ ಕನ್ನಡ ಪ್ರೇಮ. ಅವಕಾಶಗಳು ಕೈ ಬೀಸಿ ಕರೆದರೂ ಅವರು ಬೇರೆ ಭಾಷೆಗಳಲ್ಲಿ ನಟಿಸಲಿಲ್ಲ. ರಾಜ್ ಚಿತ್ರಗಳು ನೂರಾರು ದಿನ ಬೆಂಗಳೂರಿನಲ್ಲಿ ಓಡಿದವೆಂದೇ ಇಲ್ಲಿ ‘ಕನ್ನಡ’ ವಾತಾವರಣ ಸೃಷ್ಟಿಯಾಗಲು ನೆರವಾಯಿತು. ಜೊತೆಗೇ ಆ ದಿನಗಳಲ್ಲಿ ವಾಟಾಳ ನಾಗರಾಜ ಮಾಡಿದ ಹೋರಾಟವನ್ನಂತೂ ಕನ್ನಡಿಗರು ಮರೆಯುವಂತಿಲ್ಲ….. ಆದರೆ ನಮ್ಮ ನಟ ಸಾರ್ವಭೌಮನ ಪ್ರಚಂಡ ಶಕ್ತಿಯ ಅನಾವರಣ ಮಾಡಲು ನಾಡಿನ ಇತಿಹಾಸ ಆಯ್ಕೆ ಮಾಡಿಕೊಂಡಿದ್ದು: ಗೋಕಾಕ ಚಳುವಳಿಯ ಆ ನಿರ್ಣಾಯಕ ಗಳಿಗೆಗಳನ್ನು.
*
ಆ ದೃಶ್ಯಗಳು ನನ್ನ ಪಾಲಿಗಂತೂ ಇಂದಿಗೂ ಜೀವಂತ
ಗೋಕಾಕ್ ಗೋಬ್ಯಾಕ್ ಎಂದು ಚಳುವಳಿ ಪ್ರಾರಂಭಿಸಿದ ಧಾರವಾಡ ಎಂದೂ ಹಿಂದಡಿ ಇಡುವಂತಿರಲಿಲ್ಲ. ಒಂದು ಘಟ್ಟದಲ್ಲಿ ಬೆಂಗಳೂರು ಹಾಗೂ ಮೈಸೂರಿನ ಸಂಗಾತಿಗಳು ಶಸ್ತ್ರ ತ್ಯಾಗ ಮಾಡಿದರು. ನಾವು ಮಾತ್ರ ೧೯೮೭ ಏಪ್ರಿಲ್ ೨ ರಿಂದ ಜೇಲ್ ಭರೋ ಕರೆ ನೀಡಿಯೇ ಬಿಟ್ಟೆವು. ಮತ್ತೆ ಸುತ್ತಲೂ ಕಾವೇರ ತೊಡಗಿತ್ತು. ವಿದ್ಯಾವರ್ಧಕ ಸಂಘದ ಆವರಣದಲ್ಲಿ ಕನ್ನಡ ಕ್ರಿಯಾ ಸಮಿತಿ ನಿರ್ಮಿಸಿದ ಸತ್ಯಾಗ್ರಹ ವೇದಿಕೆ ಕ್ರಾಂತಿಯ ಕರ್ಮಭೂಮಿಯಾಯಿತು.
ಹಿರಿಯ ಸಾಹಿತಿಗಳ ಸಹಯೋಗವೂ ಇರಲಿ ಅಂತ ಪಾಟೀಲ ಪುಟ್ಟಪ್ಪನವರು ಕುವೆಂಪು – ಕಾರಂತ – ಮಾಸ್ತಿ ಅವರಿಗೆ ಪತ್ರ ಬರೆದರು. ಆ ಪುರಾತನರಿಂದ ನಮಗೆ ದಕ್ಕಿದ್ದು ಮಾಹಾಮೌನ ಮಾತ್ರ. ಕೊನೆಗೆ ಪತ್ರಿಕೆಗಳ ಮೂಲಕವೇ ಕರೆ ರವಾನೆಯಾಯಿತು ಡಾ. ರಾಜಕುಮಾರರಿಗೆ …. ಮರುದಿನವೇ ಬಂತು ಮಿಂಚಿನ ಸಂದೇಶ: ನಾನು ಚಳುವಳಿಗೆ ಧುಮುಕುವೆ!
ಅನಂತರ ನಾವು – ನೀವು ಕಂಡದ್ದು ನಮ್ಮ ನಾಡಿನ ಉಜ್ವಲ ಇತಿಹಾಸದ ಒಂದು ರೋಮಾಂಚಕ ಪ್ರಸಂಗವನ್ನು. ಬೀದರದಿಂದ ಕೋಲಾರದವರೆಗೆ ಸಾಗಿತು ರಾಜ್ ನೇತೃತ್ವದ ಮಿಂಚಿನ ಸಂಚಾರ. ತೆರೆ ತೆರೆಯಾಗಿ ಬಂದರು ಲಕ್ಷಗಟ್ಟಲೆ ಜನ. ರಾಜ್ ಗುಡುಗಿದರು. ಗುಂಡೂರಾವ್ ನಡುಗಿದರು. ಮಾತುಕತೆಗೆ ಕರೆದರೆ. ಒಂದು ಹಂತದ ವಿಜಯ ನಮಗೆ ದೊರೆತಂತಾಯಿತು. ಆದರೆ ಕನ್ನಡದ ಶಾಪ ಕನ್ನಡ ದ್ರೋಹಿಗಳನ್ನು ಬಿಡಲಿಲ್ಲ. ರೈತ ಚಳುವಳಿ ಮತ್ತು ಕನ್ನಡ ಚಳುವಳಿ ಸೇರಿ ೧೯೮೩ ರಲ್ಲಿ ಕಾಂಗ್ರೆಸ್ ಸರಕಾರವನ್ನು ಗಟಾರಕ್ಕೆ ಬಿಸಾಕಿದವು.
*
ನಮ್ಮ ರಾಜಣ್ಣ ಆಗೀಗ ಸಿಕ್ಕಾಗ ಗೋಕಾಕ ಚಳುವಳಿಯ ಪ್ರಸಂಗಗಳನ್ನು ಈಗಲೂ ನೆನಿಸಿಕೊಳ್ಳುತ್ತಾರೆ. ಮೊನ್ನೆಯ ಕಾರ್ಯಕ್ರಮದಲ್ಲಿ ಮತ್ತೆ ಮತ್ತೆ ಪ್ರಸ್ತಾಪವಾದದ್ದು: ರಾಜ್ ನೇರವಾಗಿ ರಾಜಕೀಯಕ್ಕೆ ನುಗ್ಗಿದ್ದರೆ ಕರ್ನಾಟಕದ ಇತಿಹಾಸವೇ ಬದಲಾಗಿ ಬಿಡುತ್ತಿತ್ತು … ನಮ್ಮೆಲ್ಲರ ಒತ್ತಾಯಕ್ಕೆ ಅವರು ಬೆನ್ನು ತಿರುಗಿಸಿದರು. ‘ನನ್ನೊಳಗಿನ ಕಲಾವಿದನನ್ನು ಕನ್ನಡಿಗರೆಲ್ಲ ಪ್ರೀತಿಸಿದ್ದಾರೆ. ನಾನು ರಾಜಕಾರಣಿಯಾದರೆ ಅನಪೇಕ್ಷಿತವಾಗಿ ಈ ಪ್ರೀತಿಯನ್ನು ಕಳೆದುಕೊಳ್ಳಬಹುದು’ ….. ಇದು ಅವರ ಸಹಜ ಆತಂಕವಾಗಿತ್ತು. (ಅದರಿಂದೀಚೆಗೆ ಅವರು ಚಿತ್ರರಂಗಕ್ಕೆ ಸಂಬಂಧಿಸಿದ ವಿಷಯಗಳಿಗೆ ಮಾತ್ರ ಸ್ಪಂದಿಸಿ ಬೀದಿಗೂ ಇಳಿದುದ್ದುಂಟು. ಆದರೆ ನಾಡು ಒಂದಾಗಿ ಅರ್ಧ ಶತಮಾನದ ನಂತರವೂ ನಾವು ಎದುರಿಸುತ್ತಿರುವ ಸವಾಲುಗಳಿಗೆ ಅವರು ವಿಮುಖರೇ.)
ಯಾಕೇ ಹೀಗೆ? – ಎಂಬ ಪ್ರಶ್ನೆ ಇದೆ. ಕೆಲವರ ಪ್ರಕಾರ. ‘ರಾಜಕೀಯ’ ಎಂಬುದು ಅವರಿಗೆ ಅಲರ್ಜಿ. ಅವರ ಸ್ವಭಾವಕ್ಕೆ ಹೊಂದುವಂಥದಲ್ಲ. ಅವರೊಬ್ಬ ಸಂತನಿದ್ದ ಹಾಗೆ. ಲೌಕಿಕದಲ್ಲಿ ಆಸಕ್ತಿ ಕಡಿಮೆ. ಆದರೆ ಇದೇ ಬಗೆಯ ಹಿನ್ನಲೆ ಇದ್ದ ನೆರೆ ರಾಜ್ಯಗಳ ನಟಶ್ರೇಷ್ಠರು – (ತಮಿಳುನಾಡಿನಲ್ಲಿ ಎಂ.ಜಿ.ಆರ್., ಆಂಧ್ರಪ್ರದೇಶದಲ್ಲಿ ಎನ್. ಟಿ .ಆರ್.)- ಬೆಳ್ಳಿ ಪರದೆಯ ಚೌಕಟ್ಟನ್ನು ಮುರಿದು ಹಾಕಿ, ರಾಜಕೀಯ ಪ್ರವೇಶ ಮಾಡಿ, ನಾಡವರ ಸ್ವಾಭಿಮಾನಕ್ಕೊಂದು ನವೀನ ರೂಪವನ್ನೇ ಕೊಟ್ಟ ದೃಷ್ಠಾಂತಗಳು ನಮ್ಮೆದುರಿಗೆ ಇವೆ.
ಕೊನೆಗೂ ಇದು ಅವರ ಆಯ್ಕೆಗೆ ಬಿಟ್ಟ ವಿಚಾರ, ಇಂದಿನ ವಾಸ್ತವದಲ್ಲಿ ಪ್ರಾದೇಶಿಕ ಶಕ್ತಿಗಳೇ ಇಡೀ ದೇಶದ ರಾಜಕೀಯವನ್ನು ನಿಯಂತ್ರಿಸುತ್ತವೆ.
ನಮ್ಮಲ್ಲೂ ಅನೇಕ ಪ್ರಯತ್ನಗಳಾದವು: ವಿಫಲಗೊಂಡವು. ಇತ್ತೀಚೆಗಂತೂ ಬಾಜಾ ಭಜಂತ್ರಿಯೊಂದಿಗೆ ಅಸ್ತಿತ್ವಕ್ಕೆ ಬಂದಿದ್ದ ಪ್ರಾದೇಶಿಕ ಪಕ್ಷವೊಂದು ಸೈದ್ಧಾಂತಿಕ ನೆಲೆಗಟ್ಟು ಮತ್ತು ದೂರ ದೃಷ್ಟಿಯ ಅಭಾವದಿಂದಾಗಿ ರಂಗದಿಂದಲೇ ಕಣ್ಮರೆಯಾಯಿತು.
ಕನ್ನಡದ ಶಕ್ತಿ ಅಗಾಧವಾಗಿದೆ. ಆದರೆ ಅದು ಕ್ರೋಡೀಕರಣವಾಗಬೇಕು. ಡಾ. ರಾಜಕುಮಾರರು ಈ ಇಳಿ – ವಯಸ್ಸಿನಲ್ಲಿ ನೇರ ರಾಜಕೀಯಕ್ಕೆ ಇಳಿಯಲು ಆಗದಿದ್ದರೂ, ಅವರ ಪರೋಕ್ಷ ಬೆಂಬಲ ಸಿಕ್ಕರೂ ಸಾಕು, ಅದು ಮಂತ್ರದ ಹಾಗೆ ಕೆಲಸ ಮಾಡಲು ಸಾಧ್ಯ.
*
ತಾವು ಅಭಿನಯಿಸಿದ ಚಿತ್ರಗಳನ್ನು ರಾಜ್ ನೋಡುವುದೇ ಇಲ್ಲವಂತೆ! ಕಾರಣ … ಏನಾದರೂ ದೋಷ ಕಂಡುಬಿಟ್ಟರೆ – ಎಂಬ ಎದೆಗುದಿ. ಈ ಥರದ ಎದೆಗುದಿಯೇ ಕಲಾವಿದನ ನಿರಂತರ ತುಡಿತದ ಲಕ್ಷಣ. ಒಂದು ಸತ್ವಪೂರ್ಣವಾದ ಕಥಾಸಂವಿಧಾನ, ಸೃಜನಶೀಲ ನಿರ್ದೇಶನ ಒದಗಿ ಬಂದರೆ ಮತ್ತೆ ಬಣ್ಣ ಹಚ್ಚಲು ಸಿದ್ಧ ಎಂದು ಅವರು ಆಗಿಂದಾಗ ಹೇಳುತ್ತಾರೆ.
ರಾಷ್ಟ್ರೀಯ ಖ್ಯಾತಿಯ ದಾದಾ ಸಾಹೇಬ ಫಾಲ್ಕೆ ಪುರಸ್ಕಾರವನ್ನು ಪಡೆದು ನಾಡಿಗೆ ಹೆಸರು ತಂದ ಈ ಅಪರೂಪದ ಅದ್ಭುತ ಕಲಾವಿದ ತನ್ನ ಕಲೆಯ ಸಂಪೂರ್ಣ ಅಭಿವ್ಯಕ್ತಿಯ ಅವಕಾಶ ಪಡೆದು ಅಂತಾರಾಷ್ಟ್ರೀಯ ಮಟ್ಟದ ಪುರಸ್ಕಾರ ಪಡೆದರೆ ಎಷ್ಟು ಚಂದ!
ಅಂಥದೊಂದು ಶಕ್ತಿಯ ಸ್ಫೋಟಕ್ಕಾಗಿ ನಾವೆಲ್ಲ ಕಾಯೋಣ.
-೨೦೦೪
ನಿತ್ಯ ವರ್ತಮಾನ: ವ್ಯಕ್ತಿ: ೧೬. ಶೇಷನಾರಾಯಣ: ಕಾವೇರಿಯ ಕತೆಗಾರ
ಕಾವೇರಿಯಿಂದಮಾ ಗೋ
ದಾವರಿವರಮಿರ್ದ ನಾಡದಾ ಕನ್ನಡದೊಳ್ ಭಾವಿಸಿದ ಜನಪದಂ
ಕಾವೇರಿಯಿಂದ ಪ್ರಾರಂಭವಾಗುವ ‘ಕವಿರಾಜಮಾರ್ಗ’ದ ಈ ಸಾಲುಗಳು ಶತಶತಮಾನಗಳಿಂದ ಕನ್ನಡಿಗರನ್ನು ಕಾವೇರಿಸುತ್ತಲೇ ಬಂದಿವೆ.
ನೀ ಮೆಟ್ಟುವ ನೆಲ – ಅದೆ ಕರ್ನಾಟಕ
ನೀನೇರುವ ಮಲೆ – ಸಹ್ಯಾದ್ರಿ
ನೀ ಮುಟ್ಟುವ ಮರ – ಶ್ರೀಗಂಧದ ಮರ
ನೀ ಕುಡಿಯುವ ನೀರ್ – ಕಾವೇರಿ
ಕವಿ ಕುವೆಂಪು ಅವರ ಈ ಚರಣಗಳಂತೂ ಕನ್ನಡಮೆನಿಪ್ಪಾ ನಾಡಿನ ಧಮನಿ ಧಮನಿಗಳಲ್ಲಿ ಮಿಂಚಿನ ಹೊಳೆ ಹರಿಸುತ್ತವೆ.
*
ಒಂಬತ್ತನೆಯ ಶತಮಾನದ ನೃಪತುಂಗ ಕವಿಯ ಕಣ್ಣಲ್ಲಿ ಕಾವೇರಿ ಎಂಬುದು ನಾಡಿನ ಸೀಮಾರೇಖೆಯ ಒಂದು ಸಂಕೇತವಾಗಿದ್ದರೂ ಇಪ್ಪತ್ತನೆಯ ಶತಮಾನದ ಕವಿಯ ಕಾವೇರಿ, ಎಲ್ಲ ಭೌಗೋಳಿಕ ಸೀಮಾರೇಖೆಗಳನ್ನು ಮೀರಿ ಇಡೀ ವಿಶ್ವವನ್ನೇ ಆವರಿಸುವ ಜೀವ – ಚೈತನ್ಯದ ಕುರುಹು.
ಅರಿವೋ ಅರಿವಿನ ಕುರುಹೋ ಕಾವೇರಿ ನಿರಂತರವಾಗಿ ಹರಿಯುತ್ತಲೇ ಇದ್ದಾಳೇ: ಅವಳ ಚಿಮ್ಮು, ಅವಳ ಹೊರಳು ಈ ಭೂಮಿಯ ಎರಡು ತುಣುಕುಗಳ ನಡುವೆ ಒಮ್ಮೆ ಬೆಸುಗೆಯ ಕೊಂಡಿಯಾಗಿದ್ದರೆ, ಮತ್ತೊಮ್ಮೆ ವಿರಸದ ಅಗ್ನಿಕುಂಡವಾಗಿವೆ. ಕನ್ನಡಿಗರು ಮತ್ತು ತಮಿಳರು ಕಾವೇರಿಯ ಹೆಸರಲ್ಲಿ ಬಡಿದಾಡುತ್ತಲೇ ಬಂದಿದ್ದಾರೆ ನಮಗೆ ಅವಳು ಮನೆಯ ಮಗಳು: ಅವರಿಗೆ ಸೊಸೆ. ಇವಳ ಸುತ್ತಣ ವಿವಾದ ನಮಗೆ ನಿತ್ಯದ ವರ್ತಮಾನ.
*
ಋಷಿಯಮೂಲ, ನದಿಮೂಲ ಕೆದಕಬಾರದು ಅನ್ನುತ್ತಾರೆ. ಇಂಥ ‘ಬಾರದು’ ಎಂಬ ನಿಷೇಧಗಳೇ ಅವುಗಳ ಬಗ್ಗೆ ವಿಪರೀತ ಕುತೂಹಲ ಹುಟ್ಟಿಸುತ್ತವೆ. ಕೆದಕುತ್ತಾ ಹೋದಾ ಹಾಗೆ ಏನೇನು ಅದ್ಭುತಗಳು ಅನಾವರಣಗೊಳ್ಳುತ್ತವೆಯೇನೊ! ಛಾಪಾ ಕಾಗದದ ತೆಲಗಿ ಹಗರಣದ ಕತೆ ನಾವು ನೋಡುತ್ತಿದ್ದೇವಲ್ಲ. ಹಾಗೆ ನೋಡಿದರೆ ತನ್ನ ಪಾಡಿಗೆ ತಾನು ಹರಿಯುವ ನದಿಗೆ ಯಾರ ದರಕಾರವೂ ಇರಬೇಕಾಗಿಲ್ಲ. ಆದರೆ ನದಿಯ ಪ್ರವಾಹಗಳು ಸಂಸ್ಕೃತಿಗಳ ಸ್ವರೂಪಗಳಲ್ಲಿ ನಿರ್ಣಾಯಕವಾಗಿರುವುದರಿಂದ ಅವು ಪುರಾಣ, ಇತಿಹಾಸ, ಐತಿಹ್ಯಗಳನ್ನು ಕಟ್ಟಿಕೊಂಡೇ ಜನಮಾಸದಲ್ಲೂ ಹರಿಯುತ್ತಲೇ ಇರುತ್ತವೆ.
ಕಾವೇರಿ ನದಿಯ ಇಂಥ ವಿರಾಟ್ ಸ್ವರೂಪವನ್ನು ಅರಿಯಬೇಕಾದರೆ ನೀವು ಶ್ರೀ ಶೇಷನಾರಾಯಣರ ‘ಕಾವೇರಿ’: ಒಂದು ಚಿಮ್ಮು ಒಂದು ಹೊರಳು’ ಎಂಬ ಶೀರ್ಷಿಕೆಯ ಕೃತಿಯನ್ನು ಒಮ್ಮೆ ಸಮಗ್ರವಾಗಿ ಓದಬೇಕು. (ಕಾವ್ಯಾಲಯ, ಮೈಸೂರು: ೨೦೦೩)
*
ಕತೆ – ಕಾದಂಬರಿ – ಜೀವನ ಚರಿತ್ರೆ – ಮಕ್ಕಳ ನಾಹಿತ್ಯ: ಹೀಗೆ ಅನೇಕ ಪ್ರಕಾರಗಳಲ್ಲಿ ಕೈಯಾಡಿಸಿ ಜನಪ್ರಿಯರಾದವರು ಹಿರಿಯ ಸಾಹಿತಿ ಶೇಷನಾರಾಯಣರು. ಕನ್ನಡದಿಂದ ತಮಿಳಿಗೆ, ತಮಿಳಿನಿಂದ ಕನ್ನಡಕ್ಕೆ ಅನೇಕ ಕೃತಿಗಳನ್ನು ಅನುವಾದಿಸಿದ್ದಾರೆ; ಅನುವಾದಕ್ಕಾಗಿ ಕೇಂದ್ರ ಸಾಹಿತ್ಯ ಅಕಾಡೆಮಿಯ ಪ್ರಶಸ್ತಿ ಪಡೆದಿದ್ದಾರೆ. ಶೇಷನಾರಾಯಣರ ಔಪಚಾರಿಕ ಶಿಕ್ಷಣ ಕೇವಲ ನಾಲ್ಕನೇ ಇಯತ್ತೆಯವರಿಗೆ. ಬಡತನ ಅವರನ್ನು ನೇರವಾಗಿ ಬದುಕಿನ ಕುಲುಮೆಗೇ ತಳ್ಳಿತು. ನಮ್ಮ ದೇಶಕ್ಕೆ ಸ್ವಾತಂತ್ಯ್ರ ಬಂದಾಗ ಅವರು ಇಪ್ಪತ್ತು ವರ್ಷದ ತರುಣ. ಹೇಳುತ್ತಾರೆ; ‘ಈ ವಯಸ್ಸಿನಲ್ಲಿ, ಶಾಲೆ ಕಾಲೇಜುಗಳಿಗೆ ಅಡ್ಡಾಡಬೇಕಾದ ಈ ದಿನಗಳಲ್ಲಿ …. ನನಗೆ ಸಿಗುತ್ತಿದ್ದ ಕೆಲಸಗಳು: ಹೋಟೆಲ್ ಮಾಣಿ, ರುಬ್ಬುವ ಭಟ್ಟ, ಕಿರಾಣಿ ಅಂಗಡಿ, ಎಣ್ಣೆ ಅಂಗಡಿ, ಬೂಟ್ ಪಾಲಿಶ, ಕಡಲ ತೀರಗಳಲ್ಲಿ ಗುಗ್ಗರಿ ಮಾರಾಟ, ತಿರುಪತಿ ವೆಂಕಟರಮಣನ ಪೋಟೊ ಮಾರಾಟ, ಗಾರೆ ಕೆಲಸ ಇತ್ಯಾದಿ.’ …… ಈ ಲೋಕಾನುಭವವೇ ಅವರನ್ನು ಅರಿವಿನ ಅನ್ವೇಷಣೆಗೆ ಹಚ್ಚಿತು: ಅಕ್ಷರದ ಬೆಳಕಿನಲ್ಲಿ ಅನೇಕ ಭಾಷೆಗಳನ್ನು ಕಲಿತರು: ಸೃಜನಶೀಲ ಸಾಹಿತಿಯಾದರು, ವಿದ್ವಾಂಸರಾದರು. ಪತ್ರಿಕೆಗಳ ಸಂಪಾದಕತ್ವ, ಪ್ರಕಾಶನದ ಸಾಹಸಗಳು ಅವರನ್ನು ಕನ್ನಡ ಸಾರಸ್ವತ ಪ್ರಪಂಚಕ್ಕೆ ಆತ್ಮೀಯರನ್ನಾಗಿಸಿದವು.
ಬಾಲ್ಯದಲ್ಲಿಯೇ ಫಾರೆಸ್ಟ್ ಗಾರ್ಡ್ ಒಬ್ಬರು ಇವರಿಗೆ ಹೇಳಿಕೊಟ್ಟ ಬೀಜಮಂತ್ರ: ‘ಶೇಷಣ್ಣ, ನೀನು ಯಾವ ಕಾರಣಕ್ಕೂ ಲಂಚ ತೊಗೋಬ್ಯಾಡ. ದುಡಿದು ತಿನ್ನೋದು ಕಲಿತುಕೋ. ದುಡಿಯದೇ ತಿನ್ನೋದು ಮಹಾಪಾಪ.’
ಶೇಷನಾರಾಯಣರು ಹುಟ್ಟಿದ್ದು ೧೯೨೭ ರಲ್ಲಿ. ಆ ಕಾಲದ ನವೋದಯದ ಚೇತನಗಳೆಲ್ಲ ನಾಡಿನ ಹಲವಾರು ಆಂದೋಲನಗಳಲ್ಲಿ ಪಾಲುಗೊಂಡು ಸಮುದಾಯ ಪ್ರಜ್ಞೆಯೊಂದಿಗೆ ಸಮಗ್ರ ವ್ಯಕ್ತಿತ್ವವನ್ನು ಪಡಕೊಂಡವರು. ಅದೇ ಜಾಯಮಾನ ಶೇಷನಾರಾಯಣರದು.
*
ಐದು ಭಾಗಗಳಲ್ಲಿ ಹರವಿಕೊಂಡ ಕಾವೇರಿಯ ಕತೆ ಜಾಗತಿಕ ಸ್ಥಿತಿಗಳ ಭಿತ್ತಿಯಲ್ಲಿಯೆ ಪ್ರಾರಂಭ ಕಾಣುತ್ತದೆ. ನದಿಯ ಉಗಮ, ಕಾವ್ಯ – ಶಾಸನ – ಜಾನಪದಗಳ ಉಲ್ಲೇಖ. ಅಣೆಕಟ್ಟುಗಳ ವಿಷಯ, ನೀರಿಗಾಗಿ ನಡೆದ ಹೋರಾಟಗಳು, ಒಪ್ಪಂದಗಳು, ಕನ್ನಡಿಗರಿಗಾದ ಅನ್ಯಾಯ, ಕರಿಕಾಲ ಚೋಳ – ಟಿಪ್ಪುಸುಲ್ತಾನ – ವಿಶ್ವೇಶ್ವರಯ್ಯನವರ ಬಗ್ಗೆ ವಿವರಗಳು, ವಿವಾದದ ಇತ್ತೀಚಿನ ಬೆಳವಣಿಗೆಗಳು, ಗಂಗಾ -ಕಾವೇರಿ – ಯೋಜನೆ- ಹೀಗೆ ಹಲವಾರು ಸಂಗತಿಗಳನ್ನು ತನ್ನ ತೆಕ್ಕೆಗೆ ಒಗ್ಗಿಸಿಕೊಳ್ಳುತ್ತ ಮುಂದುವರಿಯುವ ಈ ಪುಸ್ತಕವನ್ನು ಹಿರಿಯ ಸಾಹಿತಿ ಪ್ರೊ. ಎಲ್. ಎಸ್. ಶೇಷಗಿರಿರಾವ್. ಅವರು ‘ಕಾವೇರಿ ವಿಶ್ವಕೋಶ’ ವೆಂದೇ ಕರೆದಿದ್ದಾರೆ.
*
‘ವಿಶ್ವಕೋಶ’ (ಎನ್ ಸೈಕ್ಲೋಪೀಡಿಯ) ಎಂಬುದು ಮುಖ್ಯವಾಗಿ ಪ್ರಮಾಣಾಧಾರಿತ ಮಾಹಿತಿಗಳ ಸುಸಂಬದ್ದ ಆಕರ. ಯಾವುದನ್ನು ಎಲ್ಲಿ ಪಡೆಯಬಹುದು ಎಂಬುದಕ್ಕೆ ಖಚಿತ ಸೂಚಿಗಳಿರುತ್ತವೆ ವಿಶ್ವಕೋಶದಲ್ಲಿ. ಶೇಷನಾರಾಯಣರ ಈ ಕೃತಿಯಲ್ಲಿ ಈ ರೀತಿಯ ಅಕೆಡಮಿಕ್ ಶಿಸ್ತು ಇಲ್ಲ; ಅದು ಅವರ ಅಪೇಕ್ಷೆಯೂ ಅಲ್ಲ.
‘ನಾನು ಕಥೆ ಕಾದಂಬರಿ ಬರೆಯುವವನು, ತಾಂತ್ರಿಕ ತಜ್ಞ ಅಲ್ಲ. ಎನ್ನುವ ಲೇಖಕರು ಇಲ್ಲಿ ಬಳಸುವ ನಿರೂಪಣಾ ತಂತ್ರವೂ ವಿಶಿಷ್ಟವಾದದ್ದೇ. ಇತಿಹಾಸ ಪ್ರಸಿದ್ಧ ಸ್ಥಳವೊಂದಕ್ಕೆ ನೀವು ಪ್ರವಾಸಿಗರಾಗಿ ಭೆಟ್ಟಿ ಕೊಟ್ಟಾಗ ಅಲ್ಲಿಯ ವಿವರಗಳನ್ನು ಸ್ವಾರಸ್ಯಕರವಾಗಿ ನೀಡುವ ಮಾರ್ಗದರ್ಶಿಯ ಹಾಗೆ ಲೇಖಕರು ನಿಮ್ಮನ್ನು ಎಲ್ಲೆಲ್ಲಿಯೋ ಕರಕೊಂಡು ಹೋಗುತ್ತಾರೆ. ಭೂತದ ಬಗ್ಗೆ ಮಾತಮಾತಾಡುತ್ತಲೇ ವರ್ತಮಾನದ ಸಂಗತಿಗಳ ಕಡೆಗೂ ಗಮನ ಸೆಳೆಯುತ್ತಾರೆ. ಕೊನೆಗೆ ನಿಮ್ಮ ನೆನಪಿನಲ್ಲಿ ಉಳಿಯುವುದು ಆ ಸ್ಥಳದ ಮಾಹಿತಿಯೊಂದಿಗೆ ಆ ಮಾರ್ಗದರ್ಶಿಯ ವಿಶಿಷ್ಟ ವ್ಯಕ್ತಿತ್ವ ಮತ್ತು ಮಾತುಗಾರಿಕೆಯ ಸೊಗಸು.
*
ಈ ಕೃತಿಯನ್ನು ಓದಿದಾಗ ನನ್ನ ಮನಸೆಳೆದದ್ದು ಶೇಷನಾರಾಯಣರ ಆರೋಗ್ಯಪೂರ್ಣ ಮನಸ್ಸಿನ ಚಿಂತನೆಗಳು. ‘ಟಿಪ್ಪು ಒಬ್ಬ ಮತಾಂಧ’ – ಎಂಬ ಒಂದು ಹಿತಾಸಕ್ತ ವರ್ಗದ ಅಪಾದನೆಗಳ ಹಿನ್ನಲೆಯಲ್ಲಿ ಅವರು ಹೇಳುತ್ತಾರೆ: ‘ಕ್ರೂರತನ ಎನ್ನುವುದು ಸಾರ್ವತ್ರಿಕವಾದದ್ದು. ಇದು ಒಂದು ಬಗೆಯ ಭೂತ: ರಕ್ತ ಪಿಶಾಚಿ. ಸುತ್ತಮುತ್ತಣ ಪ್ರಚೋದನೆ, ಧರ್ಮದ ದೇವರ ಹೆಸರಿನಲ್ಲಿ ಅತಿರೇಕ ಇಂಥವು ಕೆಲವರಲ್ಲಿ ಜಾಸ್ತಿ ಇರುತ್ತದೆ. ಅಷ್ಟೆ.’ ……. ಮುಂದುವರೆದು, ‘ಬೇಕೆಂತಲೇ ಮತಾಂಧ ಎಂಬ ಅಪಪ್ರಚಾರಕ್ಕೆ ಟಿಪ್ಪು ಒಳಗಾದನೆ?’ ….. ಎಂದು ಪ್ರಶ್ನೆ ಕೇಳುತ್ತಾರೆ.
೧೯೧೬ – ೧೭ ರ ಮದ್ರಾಸ್ ಪ್ರಾಂತದಲ್ಲಿ ಪ್ರಾರಂಭವಾದ ಬ್ರಾಹ್ಮಣೇತರ ಚಳುವಳಿ ಕುರಿತು: ‘ಸರಕಾರದ ಎಲ್ಲ ಇಲಾಖೆಗಳಲ್ಲಿಯೂ ಕಾರ್ಯಾಲಯಗಳಲ್ಲಿಯೂ ಅಲ್ಪಸಂಖ್ಯಾತರಾದ ಬ್ರಾಹ್ಮಣರೇ ತುಂಬಿಕೊಂಡಿದ್ದರಿಂದ ಈ ಚಳುವಳಿ ಪ್ರಾರಂಭವಾಯಿತು. ಇದು ಸಹಜವೇ, ಈ ಸಹಜತೆಗೆ ಆಗಿನ ಸಾಮಾಜಿಕ ಅನಿಷ್ಟಗಳೂ ಹಿನ್ನೆಲೆಯಾಗಿದ್ದವು. ವರ್ಣಾಶ್ರಮ ಪದ್ದತಿ ಇಂಥ ಕೆಲಸಗಳನ್ನೇ ಮಾಡಬೇಕು, ಮತ್ತೊಂದು ವರ್ಗದ ಜನರು ಅಧಮರು, ಅವರಿಗೆ ಇಂಥ ಇಂಥ ಕೆಲಸಗಳು – ಈ ರೀತಿ. ಈ ಎಲ್ಲ ಕಾರಣಗಳಿಂದಲೇ ಭಾರತ ವಿನಾಶವನ್ನು ಹೊಂದಿತು; ಗುಲಾಮಗಿರಿಯನ್ನು ಅಪ್ಪಿಕೊಳ್ಳಬೇಕಾಯಿತು.” (ಪುಟ ೯೭)
*
ನಮ್ಮ ರಾಜಕಾರಣಿಗಳು ವೇದಿಕೆಗಳಿಂದ ಉದ್ಘೋಷಿಸುವ ಗಂಗಾ – ಕಾವೇರಿ ಯೋಜನೆಯನ್ನು ಶೇಷನಾರಾಯಣರು ಕರೆಯುವುದು: ಕಾರ್ಯಸಾಧ್ಯವಲ್ಲದ ಮಿಥ್ಯಾಲಾಪನೆ. ಕೆಲಸವಿಲ್ಲದವರು ಆಡುವ ಘೋಷಣೆ ಮಾತ್ರ: ‘ಇಂಥ ಪ್ರಯತ್ನಗಳು ಎಲ್ಲವೂ ಮಾನವ ಬಾಂಬಿನ ಹಾಗೆ, ಅವು ಸುತ್ತಮುತ್ತ ಎಲ್ಲವನ್ನೂ ನಾಶ ಮಾಡಿಬಿಡುತ್ತವೆ. ಹಾಗೆಯೇ ಅದನ್ನು ಕಟ್ಟಿಕೊಂಡು ಮುನ್ನುಗ್ಗಿದ್ದವನನ್ನೂ ಛಿದ್ರಛಿದ್ರ ಮಾಡಿಬಿಡುತ್ತವೆ.’
ಕಾವೇರಿಯ ಈ ವಿಶ್ವಕೋಶ ಒಂದು ಕಲಾಕೃತಿ ಕೂಡ: ಜೊತೆಗೇ ಶೇಷನಾರಾಯಣರ ತಾತ್ವಿಕ ನೆಲೆಯನ್ನು ನಿರೂಪಿಸುವ ಒಂದು ದರ್ಶನ ಗ್ರಂಥ. ಅವರ ಮೂಲ ಮಂತ್ರವಿದು” ‘ಮಾನವ ನಿಸರ್ಗದೊಂದಿಗೆ ಬಾಳುವೇ ಮಾಡುವುದನ್ನು ಮೊದಲು ಕಲಿಯಬೇಕು ಆಮೇಲೆ ತಂತ್ರಜ್ಞಾನ, ಸಾಹಸ.’
*
ಬೆಂಗಳೂರಿನ ನಿರ್ಮಾಣ್ ಶೆಲ್ಟರ್ಸನ ಆಡಳಿತ ನಿರ್ದೇಶಕ ಶ್ರೀ ವಿ. ಲಕ್ಷ್ಮೀನಾರಾಯಣ ಅವರು ಕೊಡುಗೈ ದೊರೆಯಾಗಿ ಸಂಸ್ಕೃತಿಯ ಪ್ರಾಯೋಜಕರಾಗಿ ಮಾಡುತ್ತಿರುವ ಕೆಲಸ ಅಭಿನಂದನೀಯ. ಅವರು ಅನಕೃ ಪ್ರತಿಷ್ಠಾನದ ಸಹಯೋಗದೊಂದಿಗೆ ಇತ್ತೀಚಿಗೆ (ಜುಲೈ ೪) ಶೇಷನಾರಾಯಣ ಅವರಿಗೆ ೨೦೦೩ ರ ಅನಕೃ ನಿರ್ಮಾಣ್ ಪ್ರಶಸ್ತಿ ನೀಡಿ ಗೌರವಿಸಿದರು. ಅದೊಂದು, ಘನತೆಯಿಂದ ಕೂಡಿದ ಸ್ಮರಣೀಯ ಪ್ರಸಂಗವಾಗಿತ್ತು.
-೨೦೦೩
ನಿತ್ಯ ವರ್ತಮಾನ: ವ್ಯಕ್ತಿ: ೧೭. ಎಚ್. ಎಂ. ಚನ್ನಯ್ಯ: ಚಿಪ್ಪೊಳಗಿನ ಕನಸು
ಮೈಸೂರಿನಲ್ಲಿ ಮೊನ್ನೆ ಮೊನ್ನೆ ಕೊನೆಯುಸಿರೆಳೆದ ಹಿರಿಯ ಗೆಳೆಯ ಎಚ್. ಎಂ. ಚೆನ್ನಯ್ಯ ಕನ್ನಡ ನವ್ಯ ಸಾಹಿತ್ಯದ ಸಂದರ್ಭದಲ್ಲಿ ನಿಗಿ ನಿಗಿ ಕೆಂಡದ ಹಾಗೆ ಉರಿದವರು. ಸಾಹಿತ್ಯದ ವಲಯದಲ್ಲಿ ಅವರನ್ನು ನಾವೆಲ್ಲ ‘ಕಾಮಿ ಚೆನ್ನಯ್ಯ’ ಎಂದೇ ಕರೆಯುತ್ತಿದ್ದೆವು.
ಸ್ವಲ್ಪ ಗಿಡ್ಡ ಆಳು. ಗಟ್ಟಿಮುಟ್ಟಾದ ಸುಂದರ ದೇಹ. ಟಿಪಿಕಲ್ ‘ಕಲಾವಿದ’ ನ ಶೈಲಿಯ ನೀಳ ಕೇಶರಾಶಿ. ಹಿಟ್ಲರ ಮೀಸೆಯಂಥ ಮೀಸೆ. ಆ ಕಣ್ಣುಗಳಲ್ಲಿ ಸುರಿಯುತ್ತಿದ್ದುದ್ದು ಬಿಸಿಲೋ ಬೆಳದಿಂಗಳೋ ನನಗಿನ್ನೂ ಖಾತ್ರಿ ಇಲ್ಲ. ಪರಿಚಯವಾದವರನ್ನು ಆತ್ಮೀಯತೆಯಿಂದ ಮಾತಾಡಿಸುವ ಸ್ನೇಹಜೀವಿ. (ಮೈಸೂರಿನ ಅವರ ಕೆಲವು ಸಮಕಾಲೀನರಲ್ಲಿ ಈ ಆತ್ಮೀಯತೆ ಎಂಬುದು ಲಿಂಗಭೇದವಿಲ್ಲದ ಆಲಿಂಗನವೇ ಆಗಿತ್ತು ಇಂದಿಗೂ ಆ ಪರಂಪರೆ ಉಳಿಸಿಕೊಂಡಿದ್ದಾರೆ ಅವರು ಅದು ಬೇರೆಯೇ ರೀತಿಯ ಪುರಾಣ. ಇರಲಿ)
*
ನನ್ನ ವಾರಿಗೆಯ ನನ್ನಂಥವರು ಆಗ ಪ್ರಖರವಾಗಿ ಚಾಲ್ತಿಯಲ್ಲಿದ್ದ ‘ನವ್ಯ’ ವಲಯಕ್ಕೆ ಸ್ವಲ್ಪ ಲೇಟಾಗಿ ಪ್ರವೇಶ ಪಡೆದವರು, ನಮಗಿಂತ ನಾಲ್ಕಾರು ವರ್ಷ ಹಿರಿಯರಾಗಿದ್ದ ಲಂಕೇಶ್, ಅನಂತಮೂರ್ತಿ, ಸುಮತೀಂದ್ರ ನಾಡಿಗ, ಚನ್ನಯ್ಯ ಮುಂತಾದವರು ತಮ್ಮ ಅತ್ಯಂತ ತಾಜಾ ತಾಜಾ ಅನ್ನಬಹುದಾದ ಬರವಣಿಗೆಯಿಂದಾಗಿ ನಮಗೆಲ್ಲ ಕುತೂಹಲದ, ಆಕರ್ಷಣೆಯ ವಸ್ತುವಾಗಿದ್ದರು. ಇವರಿಗಿಂತ ಹಿರಿಯರಾಗಿದ್ದವರು ಅಡಿಗ, ರಾಮಚಂದ್ರಶರ್ಮ ಮತ್ತಿತರು. (ಜಿ.ಎಸ್.ಎಸ್, ಕಣವಿ, ಕೆ.ಎಸ್.ನ ಅಂಥವರು ಹೊಸ ಪೀಳಿಗೆಯ ವಿಮರ್ಶಕರ ಕಣ್ಣಲ್ಲಿ ‘ಸಮನ್ವಯ’ ಎಂಬ ಕೆಟಗರಿಗೆ ಸೇರಿಸಲ್ಪಟ್ಟು ಸಮಕಾಲೀನ ಪ್ರಧಾನ ಧಾರೆಯಿಂದ ಸ್ವಲ್ಪ ದೂರವೇ ಉಳಿಯಬೇಕಾಯಿತು.)
ಚೆನ್ನಯ್ಯ ತಮ್ಮ ಕಾವ್ಯ ಮತ್ತು ಕಾವ್ಯೇತರ ಚಟುವಟಿಕೆಗಳಿಂದಾಗಿ ಉಳಿದವರಿಗಿಂತ ಭಿನ್ನವಾದ ಚೆಹರೆಯನ್ನು ಹೊಂದಿದ್ದರು. ಅದಕ್ಕೊಂದು ಕಾರಣ: ನವ್ಯ ಸಾಹಿತ್ಯದ ಕೇಂದ್ರ ಕಾಳಜಿಯೇನೋ ಎಂಬಂತೆ ಬಿಂಬಿಸಲ್ಪಟ್ಟ ‘ಕಾಮ’ (ಸೆಕ್ಸ್), ಈ ಕವಿಯ ಬರವಣಿಗೆಯಲ್ಲಿ ತನ್ನೆಲ್ಲ ನಗ್ನ ಸೌಂದರ್ಯವನ್ನು ಬಯಲು ಮಾಡಿಕೊಂಡಿದ್ದು. ಅವರ ‘ಕಾಮಿ’ ಮತ್ತು ‘ಆಮೆ’ ಈ ಎರಡೂ ಸಂಕಲನಗಳ ವಿಮರ್ಶಕರು ಮುಖ್ಯವಾಗಿ ‘ಕಾಮ’ದ ಕೇಂದ್ರದಲ್ಲಿಯೇ ಕವಿಯನ್ನು ನಿಲ್ಲಿಸಿ ಮೌಲ್ಯಪಾನ ಮಾಡಿದ್ದುಂಟು ಈವರೆಗೆ.
*
ಡಾ.ಬುದ್ದಣ್ಣ ಹಿಂಗಮಿರೆ ಅವರು ಮಾತುಗಳಿವು: ‘ನಮ್ಮ ಸಾಹಿತ್ಯ ಎಂದರೆ ಕಾಮ ಎಂದು ವ್ಯಾಖ್ಯಾನಿಸುವವರಿಗೆ ಇಲ್ಲೊಂದು ಸವಾಲೂ ಇದೆ. ಕಾಮವನ್ನು ಸ್ಥಾಯಿಯಾಗಿಸಿಕೊಂಡು ರಚಿಸಿದ ಕಾವ್ಯ ಚಿಂತನಶೀಲವಾಗಿರುವುದನ್ನು ‘ಆಮೆ’ ಕವಿತೆಗಳಲ್ಲಿ ಗುರುತಿಸಬಹುದು … ಸ್ವಂತದ ಅನುಭವಗಳನ್ನು ಅತ್ಯಂತ ಅಚ್ಚುಕಟ್ಟಾಗಿ ಬಿಡಿಸಿಟ್ಟು ವಿಚಾರಕ್ಕೆ ತೊಡಗಿಸುವಲ್ಲಿ ಹಾಗೂ ಮನಸ್ಸನ್ನು ತಟ್ಟಿ ಬದುಕನ್ನು ಆವರಿಸುವ ಪ್ರಶ್ನೆ – ಸಮಸ್ಯೆಗಳನ್ನು ಗಮನಕ್ಕೆ ತರುವ ಕಾರ್ಯವನ್ನು ಚೆನ್ನಯ್ಯನವರು ಕಾವ್ಯ ಮಾಡುತ್ತದೆ.’
*
ಒಂದು ಮಾತು ಮಾತ್ರ ನಿಜ. ನವ್ಯದ ಕೆಲವು ನೈಜ ಹಾಗೂ ಸಮರ್ಥ ಕೃತಿಗಳಲ್ಲಿ ಕಾಮವೆಂಬುದು ಕೇವಲ ಲೈಂಗಿಕಾರ್ಷಣೆಯ ವಸ್ತುವಾಗದೆ ವ್ಯಕ್ತಿತ್ವದ ಅಂತರಾಳದ ಅನ್ವೇಷಣೆಯ ಮಾಧ್ಯಮವಾಗಿಯೇ ಕೆಲಸ ಮಾಡಿದೆ. ಚೆನ್ನಯ್ಯನವರ ಕಾವ್ಯದಲ್ಲಂತೂ ಕಾಮ ತನ್ನೆಲ್ಲ ಸೂಕ್ಷ್ಮಗಳೊಂದಿಗೆ ಅನೇಕ ರೂಪಕ ಸಂಕೇತಗಳಲ್ಲಿ ಹರಳುಗಟ್ಟಿದೆ.
ಆದರೆ ಬರಬರುತ್ತ ಇಂಥ ವ್ಯಕ್ತಿ ಕೇಂದ್ರಿತ ದೃಷ್ಟಿಕೋನ ಮಾಡಿದ್ದು ಏನೆಂದರೆ ಆತ್ಮನಿಷ್ಠೆ ಚಿಂತನೆ ಎಂಬುದು ‘ಆತ್ಮರತಿ’ ಯಾಗಿ, ಸಂಕೀರ್ಣ ಪ್ರತಿಮೆಗಳ ಜಂಗಲ್ಲಿನಲ್ಲಿ ಸಹಜವಾದ ಕಾವ್ಯ ಸೆರೆಯಾಳಾಯಿತು. ಭಾಷೆ ಎಂಬುದು ಸಂವಹನವನ್ನೇ ಕಳೆದುಕೊಂಡು ಅರ್ಥವಿಲ್ಲದ ಬಡಬಡಿಕೆಯಾಯಿತು. ಕಾವ್ಯದ ಓದು ಎಂಬುದೇ ಅಸಾಧ್ಯವಾಗಿ ಕೊನೆಗೆ ‘ನವ್ಯ ಕಾವ್ಯ’ ಜನ ದೂರವಾಯಿತು. ಕಾಲಧರ್ಮಕ್ಕೆ ಅನುಗುಣವಾಗಿ ಹಾಗೂ ಸಮಕಾಲೀನ ವಾಸ್ತವಗಳ ಒತ್ತಡದಿಂದ ಬೇರೆ ಹೆದ್ದೆರೆಗಳ ಹೊಡೆತಕ್ಕೆ ನವ್ಯ ಸಿಕ್ಕು ಕಾಲಗರ್ಭವನ್ನು ಸೇರುವಂತಾಯಿತು.
ಜೊತೆಯಾಗಿದ್ದವರಲ್ಲಿ ಅನೇಕರು ನವ್ಯದ ಲಕ್ಷ್ಮಣ ರೇಖೆಯನ್ನು ದಾಟಿ ಪುಷ್ಪಕ ವಿಮಾನದಲ್ಲಿ ಹಾರಿ ಹೋದರೂ ಚೆನ್ನಯ್ಯ ಮಾತ್ರ ನೆಲದ ಮೇಲೇ ಉಳಿದರು ‘ಎಲ್ಲರಂಥವನಲ್ಲ ನನ ಗಂಡ’ – ಎಂಬ ಅವರ ನಾಟಕ ಅನೇಕ ಪ್ರಯೋಗಗಳನ್ನು ಕಂಡಿತು. ಸ್ವತಃ ಒಬ್ಬ ಉತ್ತಮ ನಟ ಮತ್ತು ನಿರ್ದೇಶಕರಾಗಿದ್ದರು ಚನ್ನಯ್ಯ. ಜರ್ಮನ್ ನಾಟಕಕಾರ ಬ್ರೆಕ್ಟನ ಮುಕ್ತ ರಂಗಭೂಮಿ (ಎಪಿಕ್ ಥಿಯೇಟರ್) ಯ ತಂತ್ರ ಮತ್ತು ಆಶಯಗಳೆರಡನ್ನೂ ಒಳಗೊಂಡಿರುವ ಈ ಕೃತಿಯ ನಿರೂಪಣಾ ತಂತ್ರದ ನಾವೀನ್ಯತೆಯನ್ನು ಗುರುತಿಸಿದ ವಿಮರ್ಶಕ ಡಾ. ಕೆ. ಮರುಳುಸಿದ್ದಪ್ಪ ಈ ನಾಟಕವನ್ನು ಒಂದು ‘ವಿನೂತನ’ ಪ್ರಯೋಗವೆಂದು ಕರೆದಿದ್ದಾರೆ.
*
ನವ್ಯ ವಿಮರ್ಶೆ ರಂಗಮಧ್ಯಕ್ಕೆ ತಂದ ಕಾಳಜಿ ಎಂದರೆ ಕಲಾಕೃತಿಯ ‘ಶಿಲ್ಪ’ದ ಬಗ್ಗೆ ವಿಶೇಷ ಗಮನ. ಭಾಷೆಯ ಬಳಕೆ ಹಾಗೂ ಕೃತಿಯ ವಿನ್ಯಾಸದ ಬಗೆಗಿನ ಒತ್ತು: ಇವು ಕನ್ನಡ ವಿಮರ್ಶಾ ಪರಂಪರೆಗೆ ನವ್ಯರು ಸೇರಿಸಿದ ಮಹತ್ವದ ಆಯಾಮಗಳು. ‘ಪ್ರಾಯೋಗಿಕ’ (ಪ್ರಾಕ್ಟಿಕಲ್) ವಿಮರ್ಶೆಯ ನೆಲೆಯಲ್ಲಿ ಎಚ್. ಎಂ. ಚೆನ್ನಯ್ಯ ೧೨ನೆಯ ಶತಮಾನದ ಅನೇಕ ವಚನಗಳನ್ನು ನಿರ್ವಚಿಸಿದರು. ‘ಸಂಕ್ರಮಣ’ದ ೧೯೭೦ ಸಂಚಿಕೆಯೊಂದರಲ್ಲಿ ‘ಅಕ್ಕಮಹಾದೇವಿಯ ವಚನಗಳ ಪ್ರತಿಮಾ ವಿಧಾನ’ ಎಂಬ ಶೀರ್ಷಿಕೆಯಲ್ಲಿ ಲೇಖನ ಚನ್ನಯ್ಯನವರ ಒಳನೋಟದ ವಿಮರ್ಶೆಗೆ ಉತ್ತಮ ನಿದರ್ಶನ. ಅಕ್ಕನ ಬಗ್ಗೆ ಅವರು ಹೇಳುವ ಮಾತಿದು: ‘ಸಾಮಾಜಿಕ ಸಂಪ್ರದಾಯದ ವಿರುದ್ದ ಮದುವೆಯಾದ ಗಂಡನನ್ನೂ ಧಿಕ್ಕರಿಸಿ, ತಾನು ಕಂಡುಕೊಂಡ ವಿಶಿಷ್ಟವಾದ ಜೀವನ ಮಾರ್ಗಕ್ಕೆ ಅಡ್ಡಿ ಬಂದದ್ದೆಲ್ಲವನ್ನೂ ಪಕ್ಕಕ್ಕೆ ತಳ್ಳಿ ಬೆತ್ತಲೆಯಾಗಿ ಹೊರಟ ಮಹಾದೇವಿ ವ್ಯಕ್ತಿ ಸ್ವಾತಂತ್ಯ್ರದಂಥ ಮೌಲ್ಯವನ್ನು ಬಾಳಿ ತೋರಿಸಿದವಳು.’
ಇಂಥ ಅಕ್ಕ ಬಂಡಾಯ ಸಾಹಿತ್ಯ ಸಂದರ್ಭದಲ್ಲಿ ನಮ್ಮ ಅನೇಕ ಮಹಿಳಾ ಕವಿಗಳಿಗೆ ಇಂದು ‘ಪ್ರತೀಕ’ ವಾಗಿರುವುದನ್ನು ನಾವು ಗಮನಿಸಬಹುದು.
*
‘ಸಂಕ್ರಮಣ’ಕ್ಕೂ ಚನ್ನಯ್ಯನವರಿಗೂ ಪ್ರಾರಂಭದಿಂದಲೇ ನಂಟು. ಆಗಸ್ಟ್ ೧೯೬೪ರ ಮೊಟ್ಟಮೊದಲ ಸಂಚಿಕೆಯಲ್ಲಿಯೇ ಅವರ ‘ನಾನು: ನೀನು’ ಅಚ್ಚಾಗಿತ್ತು. ಆದರೆ ಲೈಂಗಿಕ ಪ್ರತಿಮೆ ಅವರ ಅನಂತರದ ಕಾವ್ಯದುದ್ದಕ್ಕೂ ಕೇವಲ ಪ್ರತೀಕವಾಗಿ ಅಲ್ಲ ಜೀವನ ದರ್ಶನದ ಮಾಧ್ಯಮವಾಗಿ ಕೆಲಸ ಮಾಡಿದೆ.
ಧಾರವಾಡದೊಂದಿಗೆ ಅವರ ಇನ್ನೊಂದು ರೀತಿಯ ನಂಟೂ ಇದೆ. ತಮ್ಮ ಮಗಳನ್ನು ಅವರು ಕೊಟ್ಟಿದ್ದು ಧಾರವಾಡದ ಪ್ರೊ.ಕಲ್ಲೂರ ಅವರ ಪುತ್ರನಿಗೆ ಚನ್ನಯ್ಯನವರ ಹುಟ್ಟೂರು ಹೊನ್ನಾಳಿ. ಮಧ್ಯ ಕರ್ನಾಟಕದ ಮಿಶ್ರ ಸಂಸ್ಕೃತಿ. ಹೊನ್ನಾಳಿ ಹರಿಹರ – ದಾವಣಗೆರೆಗಳದು. ಹೀಗಾಗಿ ಚನ್ನಯ್ಯನವರ ಬರವಣಿಗೆಯಲ್ಲಿ ಮೈಸೂರಿನ ನಯಗಾರಿಕೆಯೊಂದಿಗೆ ಧಾರವಾಡ ಕಡೆಯ ಬಿರುಸೂ ಬೆರೆತಿದೆ.
*
ಆ ದಿನಗಳಲ್ಲಿ ನವ್ಯರ ಕರ್ಮಭೂಮಿಗಳೆಂದರೆ ಬೆಂಗಳೂರು, ಮೈಸೂರು ಮತ್ತು ಸ್ವಲ್ಪಮಟ್ಟಿಗೆ ಧಾರವಾಡ. ಆ ಹಂಗಾಮಿನಲ್ಲಿ ಮೆರೆದವರು ಈಗ ಹಣ್ಣಾಗಿದ್ದಾರೆ. ಯಥಾಪ್ರಕಾರ ಅರವತ್ತು ಎಪ್ಪತ್ತರ ಹುಟ್ಟು – ಹಬ್ಬಗಳನ್ನು ಅದ್ದೂರಿಯಾಗಿ, ಅರ್ಥಪೂರ್ಣ ಆಗಿ ಆಚರಿಸಿಕೊಳ್ಳುತ್ತ ‘ಅಭಿನಂದನ’ ಗ್ರಂಥಗಳನ್ನು ಸ್ವೀಕರಿಸುತ್ತ ಕಾಲನ ಸವಾಲನ್ನು ಎದುರಿಸುತ್ತಿದ್ದಾರೆ.
ನೀವು ಮೈಸೂರು ಕಡೆಗೆ ಹೋದಾಗ ಈ ನವ್ಯ – ಪುರಾತನರ ಸೆಮಿನಾರೋತ್ತರ ಗುಂಡುಗೋಷ್ಠಿಗಳಲ್ಲಿ ಕೇವಲ ಪ್ರೇಕ್ಷಕರಾಗಿ ಭಾಗವಹಿಸಿದರೆ ಸಾಕೆ: ಆ ಕಾಲದ ರಸಮಯ ಪ್ರಸಂಗಗಳು, ಇನ್ನೂ ರಸಮಯ ಶೈಲಿಯಲ್ಲಿ, ಅನಾವರಣಗೊಳ್ಳುತ್ತವೆ. ಆ ಸೀಮೆಯ ರೊಮ್ಯಂಟಿಕ್ ಕಥಾ ನಾಯಕರಲ್ಲಿ ನಮ್ಮ ಪ್ರೀತಿಯ ಚನ್ನಯ್ಯ ಪ್ರಮುಖರು. ಆಗ ಕಥಾನಾಯಕರದೇ ಮೆಜಾರಿಟಿ ಮತ್ತು ಕಥಾನಾಯಕಿಯರೆ ಮೈನಾರಿಟಿ. ಹೀಗಾಗಿ ಪೈಪೋಟಿ ಅನಿವಾರ್ಯವಾಗಿತ್ತು. ‘ಅಲ್ಪಸಂಖ್ಯಾತರನ್ನು ಓಲೈಸುವ’ ಮಾತು ಪತ್ರಿಕೆಗಳಲ್ಲಿ ಓದುತ್ತೇವೆ.ಈ ಮಾತಿನ ಸಾಹಿತ್ಯಿಕ ‘ರೂಪ’ಗಳನ್ನು ಅದರ ವಿಚಿತ್ರ ವಿನ್ಯಾಸಗಳನ್ನು ನವ್ಯದ ಅನೇಕ ಹಂತಗಳಲ್ಲಿ ಪ್ರಾದೇಶಿಕ ವೈವಿಧ್ಯಗಳೊಂದಿಗೆ ಕಾಣುತ್ತೇವೆ.
*
ಚನ್ನಯ್ಯ ನಮ್ಮನ್ನು ಅಗಲಿದ್ದಾರೆ. ಕವಿ ಹೋದರೂ ಕಾವ್ಯ ಉಳಿದೇ ಉಳಿಯುತ್ತದೆ. ಅವರು ಬಹು ಚರ್ಚಿತ ಕವನ ‘ಆಮೆ’ಯ ಕೊನೆಯ ಸಾಲುಗಳಿವು:
ನಾನು ಚಿಪ್ಪೊಳಗೇ
ಬದುಕು ಸಾವಿನ ಕೂದಲೆಳೆ ಗಡಿಯಲ್ಲಿ
ಕೃತಕ ಕೊಳದ ನೀರಿಗಾಗಿ ಕನಸ ಕಾಣುತ್ತೇನೆ.
-೨೦೦೪
ನಿತ್ಯ ವರ್ತಮಾನ: ವ್ಯಕ್ತಿ: ೧೮. ಎಚ್ಚೆನ್: ಆ ಅಂಗಿ ಆ ಲುಂಗಿ ಆ ಟೋಪಿ ಆ ಬದುಕು
ಒಮ್ಮೆ ಎಚ್ಚೆನ್ ನನ್ನನ್ನು ತಮ್ಮ ಊರಿಗೆ ಕರಕೊಂಡು ಹೋಗಿದ್ದರು. ಗೌರಿಬಿದನೂರಿನ ನ್ಯಾಷನಲ್ ಕಾಲೇಜಿನ ಕಾರ್ಯಕ್ರಮದ ನಂತರ ಅವರ ಹುಟ್ಟೂರಾದ ಹೊಸೂರಿಗೆ ನಮ್ಮ ಭೆಟ್ಟಿ – ‘ಪದ್ಮಭೂಷಣ ನಾಡೋಜ ಡಾ. ಎಚ್. ನರಸಿಂಹಯ್ಯನವರು ಹುಟ್ಟಿದ್ದು ಈ ಊರು’ – ಎಂಬ ಫಲಕದ ಸ್ವಾಗತ ನಮಗೆ.
ಅವರಿದ್ದ ಓಣಿಯಲ್ಲಿ ಸಹಜವಾಗಿಯೇ ‘ಆಧುನಿಕ’ ಎನ್ನಬಹುದಾದ ಮನೆಗಳು ಎದ್ದಿವೆ. ರಸ್ತೆಗಳೂ ಅಗಲವಾಗಿವೆ. ನಾವು ಕಾರನ್ನು ದೂರವೇ ನಿಲ್ಲಿಸಿ ಸಂದಿಗೊಂದಿ ಹಾಯ್ದು ಎಚ್ಚೆನ್ ‘ಮನೆ’ ತಲುಪಿದಾಗ ನಮಗೆ ಕಾನ್ವೆಂಟ್ ಬೆಡಗಿಯರ ನಡುವೆ ಒಬ್ಬ ಕನ್ನಡ ಹುಡುಗಿಯನ್ನು ಕಂಡ ಅನುಭವ. ಮನೆಗೆ ಮಣ್ಣ ಗೋಡೆ ಒಂದೇ ಬಾಗಿಲು. ತಲೆ ಬಗ್ಗಿಸಿ ಒಳಗೆ ಹೋದರೆ ಬಾಗಿಲ ಬಳಿಯೇ ಒಂದು ಬಯಲು ಬಚ್ಚಲು. ಆ ಕಡೆ ಅಡಿಗೆ ಮನೆ. ಮುಗಿಯಿತು.
ಹೇಳಿದರು ಎಚ್ಚೆನ್: ‘ನೀವು ಇಂಗ್ಲೆಂಡಿನ ಲೀಡ್ಸಗೆ ಹೋಗಿದ್ದೀರಲ್ಲವೇ? ಈಗ ಈ ಮನೆಗೆ ಬಂದಿರಲ್ಲ. ನಿಮ್ಮ ಜನ್ಮ ಸಾರ್ಥಕವಾಯಿತು’
ಇದು ಎಚ್ಚೆನ್ ಶೈಲಿ.
*
ಅವರ ಆತ್ಮಕತೆಯ ಶೀರ್ಷಿಕೆಯೇ ‘ಹೋರಾಟಕ ಬದುಕು’. ಇಂಥ ಮಡ್ಡಿ ಮಣ್ಣಿನ ಮನೆಯಲ್ಲಿ ಬಾಲ್ಯ ಕಳೆದ. ಹಿಂದುಳಿದ ಜನಾಂಗವೊಂದರ ಬಾಲಕ ಬೆಂಗಳೂರಿನಂಥ ಇಂಡಿಯಾದ ಮಾಹಾನಗರಿಯೊಂದರಲ್ಲಿ ಮಹಾ ಮಹಾ ಕಟ್ಟಡಗಳನ್ನು ಹೊಂದಿದ ಶಿಕ್ಷಣ ಸಂಸ್ಥೆಗಳನ್ನು ಕಟ್ಟಿದನಲ್ಲ! ಇದು ಎಲ್ಲರ ಕಣ್ಣೆದುರೇ, ಸಾಕ್ಷ್ಯಾಧಾರಗಳ ಸಮೇತ ನಡೆದ ಅದ್ಭುತ ಪವಾಡ. ಇಂಥ ಪವಾಡ ಪುರುಷ ರಾಷ್ಟ್ರದಾದ್ಯಂತ ಖ್ಯಾತಿ ಪಡೆದದ್ದು ಢೊಂಗಿ ಪವಾಡಗಳ ಬುರಡೀ ಬಾಬಾನಿಗೆ ಒಂದು ಸರಳ ಸವಾಲು ಎಸೆದಾಗ.ಸವಾಲಾದರೂ ಏನದು? ಅಪ್ಪಾ, ನೀನೊಬ್ಬ ಸೃಷ್ಟಿಕರ್ಥ, ಶೂನ್ಯದಿಂದ ಕೈಯಾಡಿಸಿ ಏನೇನೋ ಪಡೆಯುತ್ತೀ, ಸಿರಿವಂತರಿಗೆ ಬಂಗಾರದ ಉಂಗುರು, ಚೈನು, ಕಡಗ, ಬಡವರಿಗೆ, ಬೂದಿ. ನನಗೇನೂ ಬೇಡ ಮಾರಾಯ ಕೊಡು ನನಗೆ ಒಂದು ಕುಂಬಳಕಾಯೀ!
*
ಎಪ್ಪತ್ತರ ದಶಕದ ಪ್ರಾರಂಭದಲ್ಲಿ ನಾವು ಕೆಲವರು ಧಾರವಾಡದಲ್ಲಿ ಸಮಾಜವಾದ ಯುವಜನ ಸಭಾ (ಎಸ್ ವೈ ಎಸ್) ಪರವಾಗಿ ಸಾಯಿಬಾಬಾನಿಗೆ ಘೇರಾವೋ ಹಾಕಿ ಓಡಿಸಿದ್ದೆವು. ನಂತರ ಅವನ ಭಾವಚಿತ್ರಕ್ಕೆ ‘ಉಚಿತ’ ರೀತಿಯಲ್ಲಿ ಹಾರ ಹಾಕಿ ಮೆರವಣಿಗೆ ಮಾಡಿದ ಸುದ್ದಿ ನಾಡಿಗೆಲ್ಲ ಹರಡಿತು. ಪತ್ರಿಕೆಗಳ ತುಂಬ ಖಂಡನೆ, ಸ್ವಾಗತಗಳ ಸುರಿಮಳಿ, ಬೀಚಿಯವರು ಪ್ರಜಾವಾಣಿಯ ‘ವಾಚಕರ ವಾಣಿ’ ಗೆ ಬರೆದು ಹುರಿದುಂಬಿಸಿದ್ದರು.
ಆ ಕಾಲದಿಂದಲೂ ನನ್ನಂಥವರಿಗೆ ಎಚ್ಚೆನ್ ಜೊತೆ ಆತ್ಮೀಯ ನಂಟು. ಪ್ರಖರ ವೈಚಾರಿಕತೆಗೊಂದು ಸಂಕೇತ ಅವರಾಗಿದ್ದರು. ಸಾಯಿಬಾಬಾನ ಪವಾಡ ಬಯಲು ಮಾಡಲು ಅವರ ಹಿರಿತನದಲ್ಲಿಯೇ ಆಯೋಗ ರಚಿತವಾಯಿತು. ಇವರು ತಮ್ಮ ದಂಡು ಕಟ್ಟಿಕೊಂಡು ದಾಳಿ ಮಾಡಿದಾಗ ಬಾಬಾ ತಂಗಿದ್ದ ನಿವಾಸದ ಗೇಟನ್ನೇ ತೆಗೆಯಲಿಲ್ಲವಂತೆ. ಬಾಬಾ ಒಳಗೆ ‘ಇದ್ದರೂ’ …. ‘ಇಲ್ಲ’ ಎಂದು ಹೇಳಲಾಯಿತು! ಆಗ ಎಚ್ಚೆನ್ ಹೇಳಿದರಂತೆ: ‘ಬಾಬಾ ಇದ್ದ. ಈಗ ಇಲ್ಲ. ಇದೇ ನಮ್ಮ ಪವಾಡ!’
*
ಎಚ್ಚೆನ್ ಕನ್ನಡ ಅಭಿವೃದ್ದಿ ಪ್ರಾಧಿಕಾರದ ಅಧ್ಯಕ್ಷರಾಗಿದ್ದಾಗ ನಮ್ಮ ಧಾರವಾಡದ ಮನೆಗೆ ಬಂದಿದ್ದರು. ಕಾರ್ಯಭಾರದಿಂದಾಗಿ ಅವಧಿಗೆ ಮುಂಚೆಯೇ ರಾಜೀನಾಮೆ ಕೊಟ್ಟರಾದರೂ ಶಿಕ್ಷಣದ ಮೊದಲ ಹಂತಗಳಲ್ಲಿ ಮಾತೃಭಾಷೆಗೆ ಇರಬೇಕಾದ ಪ್ರಥಮ ಆದ್ಯತೆಯ ಮಹತ್ವದ ಬಗ್ಗೆ ಅನೇಕ ವೇದಿಕೆಗಳಿಂದ ಸಮರ್ಥ ಪ್ರತಿಪಾದನೆಯ ಮೂಲದ ಜನಾಭಿಪ್ರಾಯ ಮೂಡಿಸಿದ್ದರು. ಅವರ ‘ವರದಿ’ಯನ್ನೇ ಆಧಾರವಾಗಿಟ್ಟುಕೊಂಡು ನನ್ನ ಅವಧಿಯಲ್ಲಿ ಶಿಕ್ಷಣ ತಜ್ಞರ ಸಮಿತಿ ನೇಮಕಗೊಂಡು ಸರಕಾರಕ್ಕೆ ‘ವರದಿ’ ಸಲ್ಲಿಸಿತು. ಈ ಪ್ರಕ್ರಿಯೆಯನ್ನು ಬರಗೂರ ಮುಂದುವರೆಸಿದರು.
*
ಮೊನ್ನೆ ಎಚ್ಚೆನ್ ತೀರಿಕೊಂಡ ದಿನ ಅಪಾರ ಸಂಖ್ಯೆಯಲ್ಲಿ ನ್ಯಾಷನಲ್ ಕಾಲೇಜಿನ ವೇದಿಕೆಯ ಸುತ್ತ ಸೇರಿದವರು ಕೇವಲ ಅವರ ಶಿಷ್ಯರಾಗಿರಲ್ಲಿಲ್ಲ. ಎಲ್ಲ ವರ್ಗದ ಜನ ಸಾಲುಗಟ್ಟಲೇ ನಿಂತು ಕೈ ಮುಗಿದರು. ಪುಟ್ಟ ವಿದ್ಯಾರ್ಥಿನಿಯರಂತೂ ಗೊಳೋ ಅಂತ ಅತ್ತರು.
ಬ್ರಹ್ಮಚಾರಿಯಾಗಿಯೇ ಉಳಿದ ಎಚ್ಚೆನ್ ಹೇಳುತ್ತಿದ್ದರು: ‘ನೋಡಿ ಚಂಪಾ, ನಾನು ನನ್ನ ಸುತ್ತ ಶಾಲೆ, ಕಾಲೇಜು ಅಂತ ದೊಡ್ಡ ಸಂಸಾರ ಕಟ್ಟಿಕೊಂಡಿರುವೆ. ನನಗೆ ಸಾವಿರಾರು ಜನ ಮಕ್ಕಳು. ದೇವರು ದಿಂಡರು, ಬಾಬಾ, ಗಣೇಶ, ದಕ್ಷಿಣೆ, ಪ್ರಸಾದ ಮುಂತಾದವುಗಳು ಬಗ್ಗೆ ನನ್ನ ವೈಯಕ್ತಿಕ ನಿಲುವುಗಳನ್ನು ಸಾರ್ವಜನಿಕವಾಗಿ ಹೇಳಲು ಹೇಗೆ ಸಾಧ್ಯ? ಎಲ್ಲರಿಗೂ ಎಲ್ಲಾ ಗೊತ್ತೇ ಇದೆ. ನನ್ನ ಈ ಸಂಸ್ಥೆಗಳು ಬದುಕಬೇಕಲ್ಲವೇ?
ಸರಳ ಮನಸ್ಸಿನ ಈ ಸರಳ ಮನುಷ್ಯನ ಇಂಥ ಸರಳ ಮಾತುಗಳನ್ನು ಯಾರೂ ಅಪಾರ್ಥ ಮಾಡಿಕೊಳ್ಳಲು ಸಾಧ್ಯವೇ ಇಲ್ಲ. ಆದರೆ ವೈಚಾರಿಕ ಚಿಂತನೆಗಳ ಬುದ್ಧಿಜೀವಿಗಳ ವಲಯಗಳಲ್ಲಿ ಎಚ್ಚೆನ್ ಆಗಾಗ ವಾದ – ವಿವಾದಗಳ ವಸ್ತುವಾಗುತ್ತಿದ್ದುದ್ದು ಮಾತ್ರ ಖರೆ.
*
ಗೌರಿಬಿದನೂರಿನ ಕಾರ್ಯಕ್ರಮದ ಬಿಡುವಿನ ಅವಧಿ. ಊಟಕ್ಕೆ ಮುನ್ನ ಸುತ್ತಲೂ ಕುರ್ಚಿ ಹಾಕಿಕೊಂಡು ಹರಟೆ ಹೊಡಿಯುತ್ತಿದ್ದೆವು. ಎಚ್ಚೆನ್ ಆಗ ತೆಗೆದ ಸುದ್ದಿ ಅವರ ‘ಅಂತ್ಯ ಸಂಸ್ಕಾರ’ದ್ದು!
‘ನೋಡ್ರಿ ಚಂಪಾ, ನನ್ನ ಅಂತ್ಯ ಸಂಸ್ಕಾರ ಎಲ್ಲಿ ಆಗಬೇಕು ಅಂತ ನಾ ಹೇಗೆ ಹೇಳಲಿ? ನಾನಿನ್ನೂ ಸತ್ತೇ ಇಲ್ಲ. ನನ್ನದೊಂದು ರಿಕ್ವೆಸ್ಟ್ ಏನು ಅಂದರೆ ನನ್ನನ್ನು ಒಣಸೌದೆಯಲ್ಲಿ ಸುಡಿರಿ. ಹಸಿ ಸೌದೆ ಬೇಡ. ಯಾಕೆ ಗೊತ್ತೆ? ನನಗೆ ಆ ಹೊಗೆ, ಘಾಟು ತಡೆಯಲು ಸಾಧ್ಯವಿಲ್ಲ.’
ಮಾತಿನ ಹಿಂದೆಯೆ ಮೈ ಕುಲುಕಿಸುವ ನಗೆ. ತಮಗೆ ತಾವೇ ಜೋಕು ಹೊಡಕೊಳ್ಳುವ ತಂತ್ರಗಾರರ ಹಿಕಮತ್ತು ಏನೆಂದರೆ, ಅವರು ಬೇರೆ ಎಲ್ಲರ ಬಗ್ಗೆಯೂ ಜೋಕು ಮಾಡುವ ‘ನೈತಿಕ’ ಅಧಿಕಾರ ಪಡೆಯುತ್ತಾರೆ. ಇಂತ ವಿದ್ಯೆಯಲ್ಲಿ ನನ್ನಂಥವರಿಗೆ ಎಚ್ಚೆನ್ನೇ ಗುರು. ಮೊನ್ನೆಯ ವೈರುಧ್ಯ ನೋಡಿರಿ.
ಹೊಸೂರಿನಲ್ಲಿ ಅವರ ಅಂತ್ಯ ಸಂಸ್ಕಾರದ ವೇಳೆ ಧೋ ಧೋ ಮಳೆ ಸುರಿಯಿತಂತೆ. ಎಚ್ಚೆನ್ ಹೇಳಬಹುದಾದ ಮಾತಿದು: ~‘ನಾನು ಸತ್ತೇ ಇರಲಿಲ್ಲ ಕಣಪ್ಪ. ಉರಿಯುವ ಸೌದೆಗೆ ನೀರು ಬಿದ್ದು ಹೊಗೆ ತಾಳಲಾರದೆ ಸತ್ತು ನಿನ್ನ ಬಾಗಿಲೆಗೆ ಬರಬೇಕಾಯಿತು ನೋಡೋ ಭಗವಂತಾ!’
ಎಚ್ಚೆನ್ ಜೋಕುಗಳಿಗೆ ಅಪಾರ ಪ್ರಚಾರ. ಈ ಪ್ರಚಾರ ಆಂದೋಲನಕ್ಕೂ ಅವರೆ ಮುಂದಾಳು! ಸರಕಾರಿ ವಲಯದಲ್ಲಿ ‘ಎಚ್ಚೆನ್’ ಎಂಬ ಹೆಸರು ಎಷ್ಟು ಚಾಲ್ತಿ ಅಂದರೆ: ಗುಟಕಾದಿಂದಾಗುವ ಅನಾಹುತಗಳ ಅಧ್ಯಯನ ಮಾಡಲು ರಚಿತವಾದ ಆಯೋಗಕ್ಕೂ ಇವರೇ ಆಧ್ಯಕ್ಷರು! ಬೀಡಿ ಸಿಗರೇಟು, ಸೆರೆ, ಸೇಂದಿ, ಗುಟಕಾ, ಪಟಕಾ ಯಾವುದೂ ಗೊತ್ತಿಲ್ಲದ ಈ ನಿರುಪದ್ರವಿ ಆಸಾಮಿಗೆ ಇಂಥ ಸಾರ್ವಜನಿಕ ಭಾರಗಳೇ ಬಹಳ. ಅವರು ಬ್ರಹ್ಮಚಾರಿ ಆಗಿದ್ದುದೂ ಕೂಡ ಸರಕಾರದ ಕೆಲಸವನ್ನು ದೇವರ ಕೆಲಸ ಅಂತ ತಿಳಿಯಲು ಅನುಕೂಲವಾಗಿರಬೇಕು.
*
ಕನ್ನಡ ಮಾಧ್ಯಮ, ಕನ್ನಡ ಮಾಧ್ಯಮ ಎಂದು ಬಡಿದಾಡುತ್ತಿದ್ದ ಈ ಧೀಮಂತ ಕನ್ನಡ ನಾಯಕನಿಗೆ ನನ್ನ ಬಗ್ಗೆ ವಿಶೇಷ ಪ್ರೀತಿ ಹುಟ್ಟಲು ಇನ್ನೊಂದು ಕಾರಣ:
ನಮ್ಮ ‘ಚೈತ್ರ’ – (ಮಗಳು ಮೀನಾ ಸದಾಶಿವ ಇವಳ ಮಗ) – ಎಚ್ಚೆನ್ ಅವರ ನ್ಯಾಷನಲ್ ಪ್ರೈಮರಿ ಸ್ಕೂಲಿನಲ್ಲಿ ಒಂದನೇ ಇಯತ್ತೆಯಿಂದಲೇ ಕನ್ನಡ ಮಾಧ್ಯಮದ ವಿದ್ಯಾರ್ಥಿಯಾಗಿರುವುದು. ನಮ್ಮ ಅನೇಕ ‘ಹಿರಿಯ’ ಕನ್ನಡ ಹೋರಾಟಗಾರರು ಈ ವಿಷಯದಲ್ಲಿ – (ಅಂದರೆ ತಮ್ಮ ಮಕ್ಕಳು, ಮೊಮ್ಮಕ್ಕಳನ್ನು ಕನ್ನಡ ಶಾಲೆಗೆ ಸೇರಿಸುವ ವಿಷಯ) – ಸ್ವಲ್ಪ ಹಿಂದೇಟು ಹಾಕುವುದನ್ನು ಎಚ್ಚೆನ್ ಬಲ್ಲವರಾಗಿದ್ದಾರೆ.
*
ತೀರ ಇತ್ತೀಚೆಗೆ ನಾನವರ ದನಿ ಕೇಳಿದ್ದು ಸಾಹಿತ್ಯ ಪರಿಷತ್ತಿನ ಚುನಾವಣೆಯಲ್ಲಿ ಫಲಿತಾಂಶದ ಮರುದಿನ. ‘ಭಯಂಕರ’ ಅಂತರದ ಮುನ್ನಡೆ ಪಡೆದ ನನಗೆ ಅವರು ಫೋನಿನಲ್ಲಿ ಅಭಿನಂದಿಸಿ. ‘ನ ಭೂತೋ ನ ಭವಿಷ್ಯತಿ’ ಅಂದರು.
ಪ್ರಶ್ನೆ ಮಾಡದೇ ಒಪ್ಪಬೇಡಿ – ಇದು ಎಚ್ಚೆನ್ ಮಂತ್ರ. ನಾನು ಪ್ರಶ್ನೆ ಕೇಳಿಯೇ ಬಿಟ್ಟೆ: ‘ನ ಭೂತೋ, ಹಿಂದೆಂದೂ ಆಗಿಲ್ಲ … ಅನ್ನೋದನ್ನ ಒಪ್ಪೋಣ. ಆದರೆ ನ ಭವಿಷ್ಯತಿ. ಮುಂದೆ ಆಗೋದಿಲ್ಲ. ….. ಅಂತ ಹ್ಯಾಂಗ್ ಹೇಳ್ತೀರಿ?
ಪೋನಿನಲ್ಲಿ ನಕ್ಕರು ಎಚ್ಚೆನ್. ಎಚ್ಚೆನ್ ಅಂದರೇನೋ ಆ ನಗೆ, ಆ ಜೋಕು, ಆ ಟೋಪಿ, ಆ ಅಂಗಿ, ಆ ಹೋರಾಟ, ಆ ಬದುಕು……
ಅಲ್ಲವೆ?
-೨೦೦೫
ನಿತ್ಯ ವರ್ತಮಾನ: ವ್ಯಕ್ತಿ: ೧೯. ಜೀವ ಸೆಲೆಯಾಗಿ ಮುಂದುವರೆದ ಎಚ್ಚನ್ ನೆನಪು …….
ಎಚ್ಚನ್ ಅವರು ಸಿಕ್ಕಾಗ ಒಮ್ಮೆ ಡಾ. ಸಾ. ಶಿ. ಮರುಳಯ್ಯ ಹೇಳಿದರಂತೆ ‘ಏನು ಸಾರ್, ನೀವು ನಿನ್ನೆ ನಮ್ಮ ಮನೆಯ ಒಳಕ್ಕೇ ಬಂದಿರಿ.’
ಎಚ್ಚನ್ ಗೆ ಆಶ್ಚರ್ಯ: ‘ಏನಪ್ಪಾ, ಏನು ಹಾಗೆಂದರೆ? ನನ್ನ ರೂಮು ಬಿಟ್ಟು ನಾನು ಹೋಗೆ ಇಲ್ಲವಲ್ಲ.’
ಸಾಶಿಮ: ಅಲ್ಲ ಸಾರ್, ನೀವು ಟಿವಿಯೊಳಗೆ ಕಂಡಿರಿ.
ಎಚ್ಚನ್: ಓ ಹಾಗೋ! ಅದಕ್ಕೇ ರಾತ್ರಿಯೆಲ್ಲಾ ನನಗೆ ನಿದ್ರೆ ಇರಲಿಲ್ಲ.
ಸಾಶಿಮ: ಅದಕ್ಕೂ ಇದಕ್ಕೂ ಏನು ಸಂಬಂಧ?
ಎಚ್ಚನ್: ಟಿವಿಯೊಳಗೆ ನನ್ನ ಮುಖ ಕಂಡಿತಲ್ಲ. ನೀವೆಲ್ಲಾ ಮನೆ ಮಂದಿ ನೋಡಿದಿರಿ, ಅಲ್ಲವಾ? ನನಗೆ ‘ದೃಷ್ಟಿ’ ಆಯಿತು. ನಿದ್ರೆ ಬರಲೇ ಇಲ್ಲ!
ಆಹಾ! ಸುಂದರ ಪುರುಷ! ಎಂದು ನಕ್ಕರು ಸಾಶಿಮ.
*
ಈ ನಿರೂಪಣೆ ನಮಗೆ ಲಭ್ಯವಾದದ್ದು: ಇತ್ತೀಚಿಗೆ (ಫೆಬ್ರವರಿ ೯) ಕೇಂದ್ರ ಕನ್ನಡ ಸಾಹಿತ್ಯ ಪರಿಷತ್ತು ಮರುಳಯ್ಯನವರ ಅಧ್ಯಕ್ಷತೆಯಲ್ಲಿ ಹಮ್ಮಿಕೊಂಡ ‘ಎಚ್ಚನ್ ನೆನಪು’ ಕಾರ್ಯಕ್ರಮದಲ್ಲಿ. ಪಾಲುಗೊಂಡವರು ಪ್ರೊ. ಎಂ. ಎಚ್. ಕೃಷ್ಣಯ್ಯ. ಡಾ.ಪಿ.ವಿ. ನಾರಾಯಣ, ಹೇಮಲತಾ ಮಹಿಷಿ ಮತ್ತು ಸಿ. ಆರ್. ಸಿಂಹ. ಪ್ರಖ್ಯಾತ ರೊಬ್ಬರು ನಿಧನರಾದಾಗ ಮೊದಲ ಹಂತದಲ್ಲಿ ಸಾರ್ವತ್ರಿಕವಾಗಿ ಮಾಮೂಲಿ ಶ್ರದ್ದಾಂಜಲಿ ಸಭೆಗಳು ನಡೆಯುತ್ತವೆ. ಪತ್ರಿಕೆಗಳು ತಮ್ಮ ಸಂಗ್ರಹದ ಸರಕನ್ನೆಲ್ಲಾ ಆಕರ್ಷಕ ಶೀರ್ಷಿಕೆಗಳಡಿಯಲ್ಲಿ ಖಾಲಿ ಮಾಡಿಕೊಳ್ಳುತ್ತೆವೆ. ಸಾಮಾನ್ಯವಾಗಿ ಅತಿರೇಕದ ಪ್ರಶಂಸೆಗಳು ಆತ್ಮಕ್ಕೆ ಶಾಂತಿ ಸಿಗಲಿ ಎಂಬ ಪ್ರಾರ್ಥನೆಗಳು.
ಇಂಥ ಬುರುಗು ಇಳಿದು ಎಲ್ಲ ನೆಲೆಗೊಂಡ ಮೇಲೆ ತಳದಲ್ಲಿ ಸ್ವಲ್ಪ ಮಸಕು ಮಸಕಾಗಿ ಕಾಣುವ ಚಿತ್ರಗಳ ಕಡೆ ಗಮನ ಹರಿಸಲು ಸಾಧ್ಯ ಹಿರಿಯ ಗಾಂಧೀವಾದಿ ಶಿಕ್ಷಣ ತಜ್ಞ, ಪ್ರಖರ ವಿಚಾರವಾದಿ – ಇಷ್ಟೆಲ್ಲ ಆಗಿದ್ದ ಎಚ್ಚನ್ ಬದುಕಿನುದ್ದಕ್ಕೂ ಮೇಲಿಂದ ಮೇಲೆ ಅನೇಕ ವಾದ – ವಿವಾದಗಳ ಕೇಂದ್ರವಾಗಿರುತ್ತಿದ್ದರು. ತೀರಾ ಇತ್ತೀಚಿಗೆ ದಸರಾ ಮಹೋತ್ಸವದ ಅಂಗವಾಗಿ ಎಚ್ಚನ್ ಚಾಮುಂಡಿ – ಪೂಜೆಗೆ ರೆಡಿಯಾಗಿ ನಿಂತಾಗ ಮೈಸೂರಿನ ಕೆ. ರಾಮದಾಸ ಕೇಳಿದ ಪ್ರಶ್ನೆ: ‘ದೇವರ ಪೂಜೆಗೆ ಒಪ್ಪಿದ ಇವರೆಂಥ ವಿಚಾರವಾದಿ?’ ಅದಕ್ಕೆ ಪತ್ರಿಕೆಗಳಿಗೆ ಮಾರುದ್ದ ಲೇಖನಗಳನ್ನು ಬರೆದು ಎಚ್ಚನ್, ‘ನಾನು ನಾಸ್ತಿಕನಲ್ಲ. ದೇವರಲ್ಲಿ ನನಗೆ ನಂಬುಗೆ ಇದೆ. ಆದರೆ ದೇವರ ಹೆಸರಿನಲ್ಲಿ ನಡೆಯುವ ದೌರ್ಜನ್ಯ, ಶೋಷಣೆಗಳಿಗೆ ನಾನು ವಿರೋಧಿ’ ಎಂದು ಪರಿಪರಿಯಾಗಿ ತಮ್ಮ ನಿಲುವುಗಳನ್ನು ಸಮರ್ಥಿಸಿಕೊಂಡಿದ್ದರು.
*
ಹಾಗಾದರೆ ಎಚ್ಚನ್ ಪ್ರತಿಪಾದಿಸಿದ ವೈಜ್ಞಾನಿಕತೆ, ವೈಚಾರಿತೆಗಳ ಅರ್ಥವೇನು? ಗಾಂಧೀವಾದಿ ಎನ್ನಿಸಿಕೊಂಡಿದ್ದ ಅವರು ಗಾಂಧಿ ವಿಚಾರ ಧಾರೆಯನ್ನು ಗ್ರಹಿಸಿದ್ದು ಹೇಗೆ? ಅವರ ಶೈಕ್ಷಣಿಕ ವಿಚಾರಗಳೆಲ್ಲವೂ ಸ್ವೀಕಾರಾರ್ಹವೇ? ಇಂಥ ಎಲ್ಲ ಪ್ರಶ್ನೆಗಳ ಸುತ್ತ ಗಂಭೀರ ಚರ್ಚೆ ನಡೆದದ್ದರಿಂದ ಮೊನ್ನೆಯ ನೆನಪಿನ ಕಾರ್ಯಕ್ರಮಕ್ಕೆ ಒಂದು ಸಮಿನಾರಿನ ಸ್ವರೂಪವೇ ಬಂದಂತಾಗಿತ್ತು.
*
ಎಚ್ಚೆನ್ ಎಳೆಯ ಬಾಲಕನಾಗಿದ್ದಾಗ ಮಹಾತ್ಮ ಗಾಂಧೀಜಿಯ ಜೊತೆಯಲ್ಲಿ ತೆಗೆಯಿಸಿಕೊಂಡ ಪೋಟೋ ಈಗ ಎಲ್ಲರ ಕಣ್ಣಿಗೂ ಗೊತ್ತು. ಆ ಮುಗ್ಧತೆಯೊಂದಿಗೆ ಹಟವನ್ನೂ ಬೆಳೆಸಿಕೊಂಡ ಬಾಲಕ ಕೋಲಾರ ಜಿಲ್ಲೆಯ ತನ್ನ ಹಳ್ಳಿಯಿಂದ ಬೆಂಗಳೂರಿನವರೆಗೆ ನಡೆದುಕೊಂಡೇ ಬಂದಿದ್ದನ್ನು ನೆನೆದು ಪಿ.ವಿ . ನಾರಾಯಣ ಅವರು. ವಾಮನನು ತ್ರಿವಿಕ್ರಮನಾಗಿ ಬೆಳೆದ ಪರಿಯನ್ನು ವಿವರಿಸಿದರು. ಗಾಂಧೀ – ವೈಚಾರಿಕತೆಯ ಭಾಗಗಳಾದ ರಾಮಭಕ್ತಿ – ಪ್ರಾರ್ಥನೆ ಇತ್ಯಾದಿಗಳನ್ನು ತಿರಸ್ಕರಿಸಿದ ಎಚ್ಚನ್. ಗಾಂಧಿಯ ಸರಳ ಜೀವನ ಶೈಲಿಯನ್ನು ಮಾತ್ರ ಕಟ್ಟುನಿಟ್ಟಾಗಿ ವ್ರತದಂತೆ ಪಾಲಿಸಿದರು. ಆ ಗಾಂಧಿ ಮಹಾತ್ಮ ‘ಪ್ರಯೋಗ’ಗಳ ನೆಲೆಯಲ್ಲಾದರೂ ಸ್ವಲ್ಪ ‘ಸುಖ’ವನ್ನು ಅನುಭವಿಸಿದ್ದ. ಈ ಶಿಷ್ಯನಾದರೋ ಆಜನ್ಮ ಅಖಂಡ ಬ್ರಹ್ಮಚಾರಿ. ಎಲ್ಲವನ್ನೂ ಪ್ರಶ್ನಿಸಬೇಕು – ಎಂದು ಸಾರಿದ ಎಚ್ಚನ್. ಇಂಥ ಬರಹ – ಭಾಷಣಗಳಲ್ಲಿ ಸಿಡಿಮಿಡಿಗೊಳ್ಳುತ್ತಿದ್ದ ಈ ನಿಷ್ಠುರವಾದಿ ಯಾಕೆ ಗಾಂಧೀಯ ಹಾಗೆ ಕ್ರಿಯಾತ್ಮಕ ಬೀದಿ ‘ಸತ್ಯಾಗ್ರಹ’ ಕ್ಕೆ ಇಳಿಯಲಿಲ್ಲ?
ದೇವಮಾನವರ ಪವಾಡ ಬಯಲಿಗೆಳೆಯಲು ವಿಚಾರವಾದಿಗಳ ಸಮಿತಿಯನ್ನು ರಚಿಸಿ ರಾಷ್ಟ್ರಖ್ಯಾತಿಯನ್ನು ಗಳಿಸಿದಾಗ ಅವರು ಬೆಂಗಳೂರು ವಿಶ್ವವಿದ್ಯಾಲಯದ ಕುಲಪತಿಯಾಗಿದ್ದರು. ಮುಂದೆ ಆ ಹುದ್ದೆಗೆ ರಾಜೀನಾಮೆ ಇತ್ತರು. ಇದರ ಹಿಂದೆ ಸರಕಾರದ ಒತ್ತಡವಿತ್ತೇ?
ಹೀಗೆ ಪ್ರಶ್ನೆಗಳ ಸರಮಾಲೆಯನ್ನೇ ಹೆಣೆದವರು ಪಿ. ವಿ ನಾರಾಯಣ. ಕನ್ನಡ ಮಾಧ್ಯಮದ ಬಗ್ಗೆ ಅಪಾರ ಕಾಳಜಿ ಹೊಂದಿದ್ದರೂ ಎಚ್ಚನ್ ಕನ್ನಡ ಅಭಿವೃದ್ದಿ ಪ್ರಾದಿಕಾರದ ಅಧ್ಯಕ್ಷರಾಗಿದ್ದಾಗ ಸಾಕಷ್ಟು ಧಾಡಸೀತನ ತೋರಲಿಲ್ಲ ಎಂಬ ಸಂಗತಿಯೂ ಪ್ರಸ್ತಾಪವಾಯಿತು.
*
ನಂತರ ಮಾತಾಡಿದ ಎಂ . ಎಚ್. ಕೃಷ್ಣಯ್ಯನವರು. ಮೇಲು ಮೇಲೆ ಗೊಂದಲಮಯವೆಂದು ತೋರಿದರೂ ಆಳದಲ್ಲಿ ಸಂಕೀರ್ಣವಾಗಿದ್ದ ಎಚ್ಚನ್ ವ್ಯಕ್ತಿತ್ವವನ್ನು ಇನ್ನೂ ಸೂಕ್ಷ್ಮವಾಗಿ ವಿಶ್ಲೇಷಿಸಿದರು. ವೈಜ್ಞಾನಿಕತೆ ಎಂಬುದು. ಭಾವನಾತ್ಮಕತೆಯನ್ನು ಮೀರಿದ, ಪ್ರಯೋಗಗಳ ಮೂಲಕ ಮತ್ತೆ ಮತ್ತೆ ಸತ್ಯವನ್ನು ಅನ್ವೇಷಿಸುವ ತರ್ಕದ ಮಾರ್ಗ. ವೈಚಾರಿಕತೆ ಎಂಬುದು, ವೈಜ್ಞಾನಿಕತೆಯನ್ನು ಆಧಾರವಾಗಿ ಇಟ್ಟುಕೊಂಡೂ, ನೈತಿಕತೆಯನ್ನು ಪ್ರತಿಪಾದಿಸುವ ಮಾರ್ಗ, ಬಾಂಬು ಉತ್ಪಾದನೆಯ ತಂತ್ರ ವಿಜ್ಞಾನಿಯ ಸಂಪೂರ್ಣ ಕಾಳಜಿ: ಆದರೆ ಈ ಬಾಂಬಿನ ‘ಪರಿಣಾಮ’ಗಳ ಬಗ್ಗೆ ವಿಚಾರವಾದಿ ಚಿಂತಿಸುತ್ತಾರೆ. ಎಚ್ಚೆನ್ ಈ ಬಗೆಯ ವಿಚಾರವಾದಿ.
ಬದುಕಿನ ಅನಿಶ್ಚಿತತೆ, ಅಜ್ಞಾನ, ಭಯಗಳ ಫಲಿಂತಾಂಶವೇ ಮೂಢನಂಬಿಕೆಗಳು. ಸ್ವಾತಂತ್ರ ಆಲೋಚನಾ ಶಕ್ತಿಯನ್ನೇ ನಾಶಮಾಡುವ ‘ಕರ್ಮ’ ಸಿದ್ಧಾಂತದ ಘೋರ ಪರಿಣಾಮಗಳನ್ನು ಎಚ್ಚೆನ್ ‘ಕರ್ಮಾ ಸಿದ್ಧಾಂತದ ಕರ್ಮಕಾಂಡ’ ವೆಂದೇ ಕರೆದಿದ್ದಾರೆ.
ಪುಟಪರ್ತಿ ಸಾಯಿಬಾಬಾ. ಪಾಂಡವಪುರದ ಸಾಯಿಕೃಷ್ಣ, ಶಿವಬಾಲಯೋಗಿ, ಬಾನಾಮತಿ ಪ್ರಸಂಗಗಳನ್ನುಉಲ್ಲೇಖಿಸಿದ ಕೃಷ್ಣಯ್ಯ ಹೇಳಿದ್ದು: ಒಟ್ಟಿನಲ್ಲಿ ಎಚ್ಚೆನ್ ಆಸ್ತಿಕರೂ ಅಲ್ಲ. ನಾಸ್ತಿಕರು ಅಲ್ಲ: ಅವರೊಬ್ಬ ಅಜ್ಞೇಯತಾವಾದಿಯಾಗಿದ್ದರು. ಎಲ್ಲವೂ ಅವರವರ ನಂಬಿಕೆಯನ್ನೇ ಆಧರಿಸಿದ್ದು: ತರ್ಕವನ್ನಲ್ಲ.
*
ಎಚ್ಚೆನ್ ಕುರಿತ ತಮ್ಮ ಚೆದುರಿದ ನೆನಪುಗಳಿಗೆ ಒಂದು ಸೂತ್ರವನ್ನು ಪಡೆಯಲು ಪ್ರಯತ್ನಿಸುತ್ತಲೇ ಹೇಮಲತಾ ಮಹಿಷಿಯವರು ಎಚ್ಚೆನ್ ಅವರ ಕನ್ನಡ – ಪರ ನಿಲುವುಗಳನ್ನು ವಿವರಿಸಿದರು. ಗೋಕಾಕ ಚಳುವಳಿಯ ಸಂದರ್ಭ ಎಚ್ಚೆನ್ ಅಂಥವರು ತಳೆದ ಧೋರಣೆಗಳಿಂದಾಗಿ ‘ಕನ್ನಡದ ಚಳುವಳಿ’ಗೆ ರಾಜಕೀಯ ಚಳುವಳಿಯ ಮಹತ್ವದ ಆಯಾಮ ಒದಗಿತ್ತು. ಆದರೆ ಜಾಗತೀಕರಣದ ಇಂದಿನ ಆತಂಕದ ಸನ್ನಿವೇಶದಲ್ಲಿ ಆಳುವ ವರ್ಗಗಳು ಜನಾಂದೋಲನಗಳಿಗೆ ಪ್ರತಿಸ್ಪಂದಿಸುವ ಗುಣವನ್ನೇ ಕಳೆದುಕೊಳ್ಳುತ್ತಿವೆಯಲ್ಲ ಇದು ಹೇಮಲತಾ ಅವರ ಕೊರಗು.
*
‘ಎಚ್ಚೆನ್ ಬಗ್ಗೆ ಮಾತಾಡುವುದೆಂದರೆ ಶಿವರಾತ್ರಿಯ ಜಾಗರಣೆ ಮಾಡಿದ ಹಾಗೆ. ಬೆಳಗು ಹರಿಯುವ ತನಕವೋ ಹೇಳಬಹುದು’ – ಎಂದು ಮಾತು ಸುರುಮಾಡಿದ ಬೆಳಗು ಹರಿಯುವ ತನಕವೂ ಹೇಳಬಹುದು’ ಎಂದು ಮಾತು ಸುರುಮಾಡಿದ ಸಿ.ಆರ್. ಸಿಂಹ. ತಮ್ಮ ಸಹಜ ಚೇತೋಹಾರಿ ಶೈಲಿಯಲ್ಲಿ. ಆ ಮಹಾನ್ ಚೇತನದ ಆತ್ಮೀಯ ಚಿತ್ರಗಳನ್ನು ಮೂಡಿಸಿದರು. ತನ್ನಂಥ ಅನೇಕ ಚಿಕ್ಕ ಸಸಿಗಳನ್ನು ಪ್ರೀತಿಯಿಂದ ಹೆಮ್ಮರಗಳನ್ನಾಗಿ ಬೆಳೆಸಿದ ತೋಟಗಾರ ಎಚ್ಚೆನ್ ಎಂದು ಕರುಳು ಮಿಡಿಯುವಂತೆ ಮಾತಾಡಿದರು ಸಿಂಹ,
‘ಸತ್ಯ ಪ್ರಾಮಾಣಿಕತೆ ಮೈಗೂಡಿಸಿಕೊಂಡು ಬದುಕುವುದು ಕಷ್ಟ ಇಂಥವರು ಒಮ್ಮೊಮ್ಮೆ ದುರಹಂಕಾರಿಗಳಾಗುವ ಸಾಧ್ಯತೆಯೂ ಇದೆ. ಆಗ ಇವರು ಜನ – ವಿರೋಧಿಗಳೂ ಆಗುತ್ತಾರೆ. ಆದರೆ ವಿನೋದ – ಪ್ರಜ್ಞೆ (Sense of humour) ಅದೂ ತನ್ನನ್ನೇ ಹಾಸ್ಯಕ್ಕೆ ಒಡ್ಡಿಕೊಳ್ಳುವ ಪ್ರವೃತ್ತಿ. ಇಂಥ ದುರಂತದಿಂದ ನಮ್ಮನ್ನು ಪಾರು ಮಾಡಬಲ್ಲುದು. ಎಚ್ಚೆನ್ ಹಾಗೆ ಇದ್ದರು.. He was simply great
*
ಇತಿಹಾಸದ ಸೆಳವಿನಲ್ಲಿ ವೈಯಕ್ತಿಕ ವಿವರಗಳು ಕೊಚ್ಚಿಹೋಗುತ್ತವೆ. ಈಗ ಉಳಿಯುವುದು ವ್ಯಕ್ತಿಯ ವಿಚಾರಧಾರೆ ಮತ್ತು ಕಾಣ್ಕೆಗಳು ಮಾತ್ರ ಇವು ಕ್ಷಣ ಕ್ಷಣಕ್ಕೆ ಅನಾವರಣಗೊಳ್ಳುವ ಸತ್ಯಗಳು. ಹೀಗಾಗಿ ಎಚ್ಚೆನ್ ಅಂದರೆ ನಮ್ಮ ನಮ್ಮ ನೆನಪುಗಳಲ್ಲಿ ಇಂಗಿಹೋದ ಒಂದು ನಿರಂತರ ಜೀವ ಸೆಲೆ.
-೨೦೦೫
ನಿತ್ಯ ವರ್ತಮಾನ: ವ್ಯಕ್ತಿ: ೨೦. ಸಿಡಿಎನ್: ಇಂಡಿಯನ್ ಇಂಗ್ಲೀಷ್ ಮನ್
ಕರ್ನಾಟಕ ವಿಶ್ವವಿದ್ಯಾಲಯದ ಇಂಗ್ಲೀಷ್ ವಿಭಾಗದಲ್ಲಿ ನನ್ನ ಕಲೀಗಾಗಿದ್ದ ಡಾ. ಸಿ. ವಿ. ವೇಣುಗೋಪಾಲ ಸಿಡಿಎನ್ ಕುರಿತು ಒಂದು ಪ್ರಸಂಗ ಹೇಳುತ್ತಿದ್ದರು.
ಮೈಸೂರಿನ ಧ್ವನ್ಯಾಲೋಕಕ್ಕೆ ಇವರೊಮ್ಮೆ ಹೋಗಿದ್ದರಂತೆ. ಸಂಶೋಧನೆಗೆಂದು ಇಂಡಿಯಾದ ನಾನಾ ಕಡೆಯಿಂದ ಆ ಸಂಸ್ಥೆಗೆ ಬರುವವರಿಗೆ ಅಲ್ಲಿಯೇ ವಸತಿಯ ವ್ಯವಸ್ಥೆ. ಜೊತೆಗೆ ಸಿಡಿಎನ್ ಅವರ ನಿರಂತರ ಬೌದ್ದಿಕ ಸಾಹಚರ್ಯ, ವೇಣುಗೋಪಾಲ ಅವರ ಹಳೆಯ ಶಿಷ್ಯ ಕೂಡ.
ಆಗ ಚಳಿಗಾಲ. ಒಂದು ನಸುಕಿನಲ್ಲಿ ವೇಣುಗೋಪಾಲರ ರೂಮಿನ ಕದದ ಮೇಲೆ ಕಟ್ ಕಟ್ ಸಪ್ಪಳ. ಬಾಗಿಲು ತೆರೆದಾಗ ಎದುರಿಗೆ ಸಿಡಿಎನ್. ಕೈಯಲ್ಲಿ ನೀರು ತುಂಬಿದ ಬಕೆಟ್: ‘ವೇಣು, ಹಾಟ್ ವಾಟರ್ ಫಾರ್ ಯು.’
*
ಮೈಸೂರು ಸೀಮೆಯ ಬದುಕಿನ ಒಂದು ಭಾಗವೇ ಆಗಿದ್ದ ಪ್ರೊಫೆಸರ್ ಸಿ.ಡಿ. ನರಸಿಂಹಯ್ಯ ಮೊನ್ನೆ (ಏಪ್ರಿಲ್ ೧೨, ಮಂಗಳವಾರ) ಕಾಲವಾಗಿದ್ದಾರೆ. ಮಾನಸ ಗಂಗೋತ್ರಿಯ ಇಂಗ್ಲೀಷ್ ವಿಭಾಗದಲ್ಲಿ ಅನೇಕ ದಶಕಗಳ ಕಾಲ ಪ್ರಾಧ್ಯಪಕರಾಗಿದ್ದ ಸಿಡಿಎನ್ ಕೇವಲ ‘ಮಾಸ್ತರಿಕೆ’ ಮಾಡಲಿಲ್ಲ: ಅಪಾರ ಶಿಷ್ಯಕೋಟಿಗೆ ‘ಗುರು’ ವಾಗಿದ್ದರು. ನಮ್ಮ ಶೈಕ್ಷಣಿಕ ಬದುಕಿನ ವಿವಿಧ ಹಂತಗಳಲ್ಲಿ ನೂರಾರು ಜನ ಶಿಕ್ಷಕರು ಹಾಯ್ದು ಹೋಗಿರುತ್ತಾರೆ. ಎಲ್ಲರೂ ನೆನಪಿನಲ್ಲಿ ಉಳಿಯಲಾರರು. ಕೆಲವರು ಮಾತ್ರ ನಮ್ಮೊಳಗೆ ಉಳಿದು ಬಿಡುತ್ತಾರೆ. ಅನಿರೀಕ್ಷಿತ ಕ್ಷಣಗಳಲ್ಲಿ ಕಣ್ಣೆದುರು ಧುತ್ ಅಂತ ಪ್ರತ್ಯಕ್ಷವಾಗುತ್ತಾರೆ. ಮೈಸೂರು ಯುನಿವರ್ಸಿಟಿಯಲ್ಲಿ ಇಂಗ್ಲಿಷ್ ಸಾಹಿತ್ಯ ಓದಿದ ನೂರಾರು ವಿದ್ಯಾರ್ಥಿಗಳು ಹೆಮ್ಮೆಯಿಂದ ಹೇಳಿಕೊಳ್ಳುತ್ತಾರೆ: ‘ನಾನು ಸಿಡಿಎನ್ ಸ್ಟೂಡೆಂಟ್.’
*
ಸಿಡಿಎನ್ ಅವರಿಗೆ ನಾನು ನೇರ ಶಿಷ್ಯನಲ್ಲ. ನಾನು ಕರ್ನಾಟಕ ಯುನಿವರ್ಸಿಟಿಯಲ್ಲಿ ಅರವತ್ತರ ದಶಕದ ಇಂಗ್ಲೀಷ್ ವಿದ್ಯಾರ್ಥಿ. ಆದರೆ ಸಭೆ- ಸೆಮಿನಾರು – ಸಂದರ್ಶನ ಅಂತ ಅವರ ಸಂಪರ್ಕ ಪಡೆಯುವ ಅನೇಕ ಪ್ರಸಂಗ ಇರುತ್ತಿದ್ದವು. ನಮ್ಮಲ್ಲಿಗೆ ಬಂದಾಗಲೆಲ್ಲ ಅವರ ಉಪನ್ಯಾಸಗಳು.
ಎತ್ತರದ ಆಳು, ಕಡುಕಪ್ಪು ಬಣ್ಣ. ಗಂಭೀರ ಧ್ವನಿ. ವಿಷಯ ಪ್ರವೇಶ ಮಾಡುತ್ತಿದ್ದಂತೆಯೇ ಅವರು ಕೇಳುಗರನ್ನೆಲ್ಲ ತಮ್ಮ ಸಂಗಾತಿಗಳನ್ನಾಗಿ ಮಾಡಿಕೊಂಡು ಎಲ್ಲೆಲ್ಲೊ ಕರಕೊಂಡು ಹೋಗುತ್ತಿದ್ದರು. ಅದು ಇದು ಅಂತ ಮೊಗಮ್ಮಾಗಿ ಎಂದು ಮಾತಾಡಿದವರಲ್ಲ ಸಿಡಿಎನ್. ಮಾತಿಗೊಂದು ಗುರಿ ಇರಿಸಿಕೊಂಡೇ ಖಚಿತವಾಗಿ ವಾದ ಮಂಡಿಸುವುದು ಅವರ ರೀತಿ. ಅರ್ಥಕ್ಕೆ ತಕ್ಕಂತೆ ಶಬ್ದಗಳಿಗೆ ಒತ್ತು ಕೊಡುವ ಅವರು ಬಳಸುತ್ತಿದ್ದ ಇಂಗ್ಲೀಷ್ ಅತ್ತ ಇಂಗ್ಲೆಂಡಿನದೂ ಆಗಿರಲಿಲ್ಲ, ಇತ್ತ ಇಂಡಿಯಾದ್ದೂ ಆಗಿರಲಿಲ್ಲ. ಅದು ಟಿಪಿಕಲ್ ಸಿಡಿಎನ್ ಇಂಗ್ಲೀಷೇ ಆಗಿತ್ತು.
*
ಕೇಂಬ್ರಿಜ್ ಯುನಿವರ್ಸಿಟಿಯಲ್ಲಿ ಓದಿದವರು ಸಿಡಿಎನ್. ಕೆಲವು ಸಂಸ್ಥೆಗಳಿಗೆ ತಮ್ಮದೇ ಆದ ‘ವ್ಯಕ್ತಿತ್ವ’ ಇರುತ್ತದೆ. (ನಮ್ಮಲ್ಲಿ ಸೆಂಟ್ರಲ್ ಕಾಲೇಜು, ಮಹಾರಾಜಾ ಕಾಲೇಜು, ಕರ್ನಾಟಕ ಕಾಲೇಜು ಇರುವಂತೆ.) ಈ ಸಂಸ್ಥೆಗಳು ಟಂಕಸಾಲೆಗಳಂತೆ. ಅಲ್ಲಿಯ ವ್ಯಕ್ತಿಗಳೂ ಟಂಕಸಾಲೆಯ ನಾಣ್ಯಗಳ ಹಾಗೆಯೇ. ಸಿಡಿಎನ್, ತಮ್ಮ ಆಯುಷ್ಯದ ಬಹುಭಾಗ ಇಂಗ್ಲೆಂಡಿನ ಇಂಗ್ಲಿಷ್ ಸಾಹಿತ್ಯದ ಉಗ್ರ ಆರಾಧಕರಾಗಿಯೇ ಕಳೆದವರು. ಅದರಲ್ಲೂ ಅವರ ದೈವ ಎಫ್. ಆರ್. ಲೀವಿಸ್ ಎಂಬ – (ಟಿ.ಎಸ್. ಎಲಿಯಟ್ ಕವಿಯ ಸಮಕಾಲೀನ) – ವಿಮರ್ಶಕ. ಮೈಸೂರು ಯುನಿವರ್ಸಿಟಿಯಲ್ಲಿ ತಮ್ಮ ಶಿಷ್ಯರಿಗೆ ಅವರು ಅಭ್ಯಂಜನ ಮಾಡಿಸಿದ್ದೂ ಈ ಲೀವಿಸ್ ಎಂಬ ತೀರ್ಥದಿಂದಲೇ.
*
ಇಷ್ಟೇ ಅಲ್ಲ. ಸಿಡಿಎನ್ ತಾವೊಬ್ಬ ‘ಇಂಗ್ಲಿಷ್ ಮನ್’ ಎಂದೇ ತಮ್ಮನ್ನು ಬಿಂಬಿಸಿಕೊಳ್ಳಲು ಪ್ರಯತ್ನಿಸುತ್ತಿದ್ದರು. ಡ್ರೆಸ್ಸು, ಮಾತಿನ ರೀತಿ, ಮುಖ ಚಹರೆ, ಕೈಸನ್ನೆ – ಬಾಯಿಸನ್ನೆ, ಶಿಷ್ಟ ನಡವಳಿಕೆ, ಆಸಕ್ತಿಗಳು, ಮನೋಧರ್ಮ – ಹೀಗೆ ಹಲವಾರು ಪರಿಗಳು, ‘ಮೂಲ ಇಂಗ್ಲೀಷಿನವನ್ನೇ ಇವನು. ಯಾವುದೇ ಚಿಲ್ಲರೆ ದೇವರ ಶಾಪದಿಂದ ಇಂಡಿಯಾದಲ್ಲಿ ದ್ರಾವಿಡನಾಗಿ. ಒಕ್ಕಲಿಗನಾಗಿ ಜನಿಸಿದ್ದಾನೆ’ – ಎಂದು ನೋಡಿದವರಿಗೆಲ್ಲ ಅನ್ನಿಸಬೇಕು ಅಂತ ಸಿಡಿಎನ್. ನಿರೀಕ್ಷೆ.
ಆದರೆ ನೋಡಿದವರಿಗೆಲ್ಲ ಹಾಗೆ ಅನ್ನಿಸುತ್ತಲೇ ಇರಲಿಲ್ಲ. ಪಾಪ. ಈ ಮನುಷ್ಯ ಯಾಕೆ ಹೀಗೆ ಪರಕಾಯ ಪ್ರವೇಶಕ್ಕಾಗಿ ಪರದಾಡುತ್ತಿದ್ದಾನೆ – ಅಂತ ನಾನೇ ಅನೇಕ ಸಲ ಅಂದುಕೊಂಡದ್ದುಂಟು. ಮೈಸೂರು – ಕನ್ನಡನಾಡಿನ ಸಾಂಸ್ಕೃತಿಕ ರಾಜಧಾನಿ. ಕನ್ನಡ ಸಾಹಿತ್ಯದ ಆಗುಹೋಗುಗಳಲ್ಲಿ ಮೈಸೂರು ಮೊದಲಿನಿಂದಲೂ ಭಾಗಿಯಾಗಿದೆ. ಆದರೆ ಸಿಡಿಎನ್ ಮಾತ್ರ ತಮ್ಮ ಇಂಗ್ಲೀಷ್ – ಸಾಹಿತ್ಯ – ಸಂಸ್ಕೃತಿ ಕುರಿತ ವ್ಯಾಮೋಹದಿಂದಾಗಿ ಕನ್ನಡ ಬದುಕಿಗೆ ಪರಕೀಯರಾಗಿಯೇ ಉಳಿದರು. ಆಧುನಿಕ ಕನ್ನಡ ಸಾಹಿತ್ಯವನ್ನು ರೂಪಿಸಿದ ಪ್ರಮುಖರಲ್ಲಿ ವೃತ್ತಿಯಿಂದ ಇಂಗ್ಲಿಷ್ ಪ್ರಧ್ಯಾಪಕರಾಗಿರುವವರ ಪಾಲು ಬಹಳ ದೊಡ್ಡದು. ಬಿ.ಎಂ.ಶ್ರೀ ಅವರಿಂದಲೇ ಈ ಪರಂಪರೆ ಪ್ರಾರಂಭವಾಗಿದೆ. ಸಿಡಿಎನ್ ಒಂದು ದ್ವೀಪವಾಗಿಯೇ ಉಳಿದದ್ದು ಸೋಜಿಗದ ಸಂಗತಿ.
*
ಅವರ ಈ ಅಲರ್ಜಿಗೆ ತುತ್ತಾದದ್ದು ಭಾರತೀಯ ಲೇಖಕರ ಇಂಗ್ಲಿಷ್ ಸಾಹಿತ್ಯ ಕೂಡ. ಅವರನ್ನು ಬಹಳ ವರ್ಷಗಳವರೆಗೆ ಇವರು ಕಣ್ಣೆತ್ತಿ ನೋಡುತ್ತಿರಲಿಲ್ಲ. (ನೋಡುವಂಥದು ಕೂಡ ಹೆಚ್ಚು ಇರಲಿಲ್ಲ.) ಹಾಗೆಯೇ ಭಾಷಾಶಾಸ್ತ್ರ. ಶೈಲಿಶಾಸ್ತ್ರಗಳ ಮೂಲಕ ಸಾಹಿತ್ಯವನ್ನು ಅರ್ಥ ಮಾಡಿಕೊಳ್ಳುವ ಪದ್ಧತಿಗೂ ಅವರು ವಿರೋಧವಾಗಿದ್ದರು. ಆದರೆ ಕೊನೆಕೊನೆಯ ವರ್ಷಗಳಲ್ಲಿ ಸಿಡಿಎನ್ ಈ ಎರಡೂ ವಲಯಗಳ ಬಗ್ಗೆ ವಿಶೇಷ ಆಸಕ್ತಿ ವಹಿಸಿ. ಅವರ ಸ್ವಭಾವಕ್ಕನುಗುಣವಾಗಿ, ಅವುಗಳ ಉಗ್ರ ಪ್ರತಿಪಾಲಕರಾದರು. ‘ಭಾರತೀಯ’ ಸಂಸ್ಕೃತಿಯ ವಕೀಲರಾದರೂ. ಅವರು ಮೈಸೂರಲ್ಲಿ ಸ್ಥಾಪಿಸಿದ ‘ಧ್ವನ್ಯಾಲೋಕ’ ಅಂತರಾಷ್ಟ್ರೀಯ ಖ್ಯಾತಿ ಗಳಿಸಿದ್ದು ಇತಿಹಾಸ. ಜಗತ್ತಿನ ಅನೇಕ ಯುನಿವರ್ಸಿಟಿಗಳೊಂದಿಗೆ ಸಿಡಿಎನ್ ಅವರದು ಅನೇಕ ನೆಲೆಗಳ ಸಂಪರ್ಕ.
ಮೊನ್ನೆ ಮಾತಿನ ಮಾತಿನಲ್ಲಿ, ಅನಂತಮೂರ್ತಿಯವರು ಯಾರದೋ ಮುಂದೆ ಎಂದೋ ಆಡಿದ ಮಾತಿನ ಪ್ರಸ್ತಾಪ ಬಂತು. ನೋಡಯ್ಯ, ನಾವು ಇಂಡಿಯಾದ ಒಳಗಡೆ ನಮ್ಮ ಹಿಂದೂ ಸಮಾಜದ ಕರಾಳ ಮುಖದ ಬಗ್ಗೆ ಏನೇ ಟೀಕೆ ಮಾಡಬಹುದು; ಆದರೆ ಹೊರಗಡೆಗೆ ಹೋದಾಗ ಮಾತ್ರ ನಮ್ಮ ಭಾರತೀಯ ಸಂಸ್ಕೃತಿಯನ್ನು ಎತ್ತಿ ಹಿಡಿಯಲೇಬೇಕು. ವಸಾಹತುವಾದ ಜೊತೆಗಿನ ನಮ್ಮ ಹೋರಾಟಕ್ಕೆ ಇದೇ ಕಾರ್ಯತಂತ್ರ (ಸ್ಟ್ರಾಟೆಜಿ) ಸೂಕ್ತ … ಇತ್ಯಾದಿ.
ಅನಂತಮೂರ್ತಿಯವರೂ ಸಿಡಿಎನ್ ಶಿಷ್ಯರೇ ಅಂತ ನನ್ನ ಭಾವನೆ. ಈ ಅಂತಾರಾಷ್ಟ್ರೀಯ ಚಲಾವಣೆಯ ವಿಷಯದಲ್ಲಿ ಮಾತ್ರ ಯಾರು ಗುರುವೋ ಯಾರು ಶಿಷ್ಯರೋ ಹೇಳಲಿಕ್ಕಾಗದು.
*
ಒಂದು ಪ್ರಸಂಗ ಈಗಲೂ ನೆನಪಿದೆ.
ಇಂಥದೇ ಒಂದು ವಿಷಯದ ಬಗ್ಗೆ ಸಿಡಿಎನ್ ಉಪನ್ಯಾಸ ನೀಡಿದ್ದರು. ಅನಂತರ ಖಾಸಗೀ ಚರ್ಚೆ. ಭಾರತೀಯ ಪರಂಪರೆಯಲ್ಲಿ ಮಹಿಳೆಗೆ ನೀಡಲಾಗಿದ್ದ ‘ಉನ್ನತ’ ಸ್ಥಾನದ ಬಗ್ಗೆ ಉತ್ಸಾಹದಿಂದ ಮಾತಾಡುತ್ತ, ‘ನೋಡಿ, ಅಹಲ್ಯೆಯ ಸಮಾಚಾರ. ತಾರಾಮಂಡಲದಲ್ಲಿ ಒಂದು ನಕ್ಷತ್ರಕ್ಕೆ ಅಹಲ್ಯೆಯ ಹೆಸರು ಕೊಟ್ಟಿದ್ದಾರೆ ನಮ್ಮ ಪೂರ್ವಜರು. What a great thing, ನಾನೆಂದೆ: ಹೌದು ಸಾರ್, ಭೂಮಿಯ ಮೇಲೆ ಅಹಲ್ಯೆಯನ್ನು ಕಲ್ಲಾಗಿ ಮಾಡಿದ್ದಾರಲ್ಲ! ಇದಕ್ಕೆ ಏನಂತೀರಿ?
ಸಿಡಿಎನ್ ಏನೂ ಅನ್ನಲಿಲ್ಲ. ಅವರು ಮೌನದಲ್ಲಿ ಮುಳುಗಿದ್ದರು.
-೨೦೦೫
ನಿತ್ಯ ವರ್ತಮಾನ: ವ್ಯಕ್ತಿ: ೨೧. ಹಾಮಾನಾ: ಕನ್ನಡದ ದನಿ ಮತ್ತು ಕನ್ನಡದ ಧಣಿ
ಮೊನ್ನೆ ಮೊನ್ನೆ – ನವೆಂಬರ್ ೧೦ ರಂದು ಮೈಸೂರಿನಲ್ಲಿ ಹಾಮಾನಾ ತೀರಿಕೊಂಡ ಸುದ್ದಿ ನನಗೆ ಮರುದಿನ ಪತ್ರಿಕೆಗಳ ಮೂಲಕವೇ ಗೊತ್ತಾದದ್ದು. ನನ್ನ ಫೈಲು ಬಿಚ್ಚಿ. ಅವರಿಂದ ತೀರ ಇತ್ತೀಚಿಗೆ – ಅಂದರೆ ಜುಲೈ ೧೩ರಂದು – ಬಂದ ಕಾರ್ಡು ತೆಗೆದು ಎದುರಿಗಿಟ್ಟುಕೊಂಡೆ. ಅಸ್ಪಷ್ಟವಾಗಿ ಮೂಡಿದೆ ಅವರ ಮನೆ ವಿಳಾಸದ ರಬ್ಬರ್ ಮೊಹರು: ಕನ್ನಡ ಅಂಕಿಗಳಲ್ಲಿ ತಾರೀಖು: ಎಂಟು – ಹತ್ತು ಸಾಲಿನ ಒಕ್ಕಣಿಕೆ: ಆಯ್ದು ಕೆಲವೇ ಶಬ್ದಗಳಲ್ಲಿ ಸ್ಪಷ್ಟವಾದ ನಿಲುವು: ಅದೇ ಅದೇ ಅವರ, ಸ್ನೇಹ, ಆತ್ಮೀಯತೆ ……..
ನಾಡಿನಾದ್ಯಂತ ಸಾವಿರಾರು ಸಾಹಿತಿಗಳು, ಸಾಹಿತ್ಯಪ್ರಿಯರು ಅಂದು ಮುಂಜಾನೆ ನನ್ನ ಹಾಗೇ ಮಾಡಿರಬೇಕು. ಹಾಮಾನಾ, ಸಾಹಿತ್ಯಪ್ರಿಯರು ಅಂದು ಮುಂಜಾನೆ ಸಾವಿರಾರು ಅಂಚೆ ಕಾರ್ಡುಗಳು ಇಂದು ಅವರ ನೆನಪಿನ ತುಣುಕುಗಳಾಗಿ ನಮ್ಮ ನಮ್ಮ ಮನೆಗಳಲ್ಲಿ ಹಾರಾಡುತ್ತಿವೆ. ಇತ್ತೀಚಿನ ವರ್ಷಗಳು ಅನಾರೋಗ್ಯದ ನಡುವೆಯೂ ಅವರು ಪತ್ರಿಕೆಗಳಿಗೆ ಅಂಕಣ ಬರೆಯುವುದು ನಿಲ್ಲಿಸಲಿಲ್ಲ. ಸಭೆ – ಸಮಾರಂಭಗಳಲ್ಲಿ ಪಾಲುಗೊಳ್ಳುವದನ್ನು ಕಡಿಮೆ ಮಾಡಲಿಲ್ಲ: ಸಣ್ಣವರಿರಲಿ, ದೊಡ್ಡವರಿರಲಿ ಯಾರೇ ಪತ್ರ ಬರೆದರೂ ಅವರಿಗೆ ತಕ್ಷಣವೇ ಕಾರ್ಡು ಬರೆಯುವ ಸೌಜನ್ಯವನ್ನು ಬಿಟ್ಟುಕೊಡಲಿಲ್ಲ.
ನಿಧನರಾದಾಗ ಅವರ ವಯಸ್ಸು ೬೯. ಅವರ ವಾರಿಗೆಯ ಅನೇಕ ಸಾಹಿತಿಗಳು ನಮ್ಮೊಂದಿಗಿದ್ದಾರೆ. ಆದರೆ ಜನರೊಂದಿಗೆ ಹಾಮಾನಾ ಬೆರೆತಷ್ಟು ಅವರಾರೂ ಬೆರೆಯುವುದಿಲ್ಲ. ತಮ್ಮದೇ ಆದ ಅನನ್ಯ ವ್ಯಕ್ತಿತ್ವಗಳ ಘನಗಾಂಭಿರ್ಯದ ವಿಚಿತ್ರ ಭ್ರಮಾಲೋಕದಲ್ಲಿ ವಿಹರಿಸುವ ಸಾಹಿತಿಗಳ ಸಂಖ್ಯೆಯೇ ನಮ್ಮಲ್ಲಿ ಹೆಚ್ಚು ಪ್ರತಿವರ್ಷದ ಸಾಹಿತ್ಯ ಸಮ್ಮೇಳನಗಳಲ್ಲಿ ಪಾಲ್ಗೊಳ್ಳುತ್ತಿದ್ದ ಹಾಮಾನಾ, ಬರಿ ವೇದಿಕೆಯ ಆಸನಗಳಿಗೇ ಅಂಟಿಕೊಳ್ಳದೆ ಚಹದಂಗಡಿಗಳಲ್ಲಿ, ಪುಸ್ತಕದ ಮಳಿಗೆಗಳಲ್ಲಿ, ಸಮ್ಮೇಳನದ ಅಂಗಳದಲ್ಲಿ ಅರಸುವ ಕಾಲುಗಳಿಗೆ ಸಿಗುವ ಬಳ್ಳಿಯಂತಿದ್ದರು. ಸಂತೆಯೊಳಗಿದ್ದರೂ ತಟ್ಟನೆ ಗುರುತು ಸಿಗುವಂತಿದ್ದ ರೂಪ: ಬಿಳಿಯ ಕೇಶರಾಶಿ, ಉದ್ದನ್ನ ಜುಬ್ಬ, ಮುಖದಗಲಕ್ಕೆ ಹಬ್ಬಿಕೊಂಡ ಮುಗುಳ್ನಗೆ, ಎಲ್ಲರನ್ನೂ ಪ್ರೀತಿಯಿಂದ ಮಾತಾಡಿಸುವ ಆತ್ಮೀಯತೆ.
ಹೌದು, ಹಾಮಾನಾ ಅಂಥವರು, ಹಾಮಾನ ಒಬ್ಬರೇ.
ಬದುಕಿನೊಂದಿಗೆ, ಬದುಕಿದವರೊಂದಿಗೆ ಇದ್ದ ಇಂಥ ನಿರಂತರ ಸಂಪರ್ಕದಿಂದಾಗಿಯೇ ಹಾಮಾನಾ ಅವರು ಎಲ್ಲ ಸಮಕಾಲೀನ ಸಾಂಸ್ಕೃತಿಕ, ರಾಜಕೀಯ ಮತ್ತು ಸಾಹಿತ್ಯಿಕ ವಿಧ್ಯಮಾನಗಳ ಬಗ್ಗೆ ಸವಿವರವಾಗಿ, ಕರಾರುವಾಕ್ಕಾಗಿ ಬರೆಯಬಲ್ಲವರಾಗಿದ್ದರು. (ಈ ಬಗೆಯ ‘ಆಲ್ ರೌಂಡರ್’ ಗುಣ ನಮ್ಮ ನವೋದಯ ಕಾಲದ ಸಾಹಿತಿಗಳಿಗೆ ಮಾತ್ರ ಇತ್ತು.) ಹೀಗಾಗಿಯೇ ಅವರು ಅನೇಕ ಪ್ರಮುಖ ಪತ್ರಿಕೆಗಳಿಗೆ ಬರೆದ ಅಂಕಣಗಳು ಒಂದು ನೆಲೆಯಲ್ಲಿ ನಮ್ಮ ನಾಡಿನ ಸಮಕಾಲೀನ ಇತಿಹಾಸದ ದಾಖಲೆಗಳೇ. ತಮ್ಮನ್ನು ತಾವು ಮಹಾ ವಿಮರ್ಶಕರೆಂದೇನೂ ಅವರು ತಿಳಿದುಕೊಂಡಿರಲಿಲ್ಲ. ಆದರೆ ಕನ್ನಡ ಸಾರಸ್ವತ ಲೋಕದ ಯಾವುದೋ ಮೂಲೆಯಲ್ಲಿ ಸಾಹಿತ್ಯ ಸೃಷ್ಟಿ ಮಾಡುತ್ತ. ಜನಮನ್ನಣೆ ಇಲ್ಲದೆ ಕೀಳರಿಮೆ ಬೆಳೆಸಿಕೊಂಡಿದ್ದ ಅನೇಕ ಪ್ರತಿಭೆಗಳನ್ನು ಅಂಕಣಗಳ ಮೂಲಕ ನಮಗೆಲ್ಲ ಪರಿಚಯ ಮಾಡಿಸಿದವರು ಹಾಮಾನಾ. ಅದಕ್ಕಾಗಿ ನಾವೆಲ್ಲ ಅವರಿಗೆ ಕೃತಜ್ಞರು.
‘ಅಂಕಣ’ (ಕಾಲಂ) ಎಂಬ ಬರವಣಿಗೆಯ ರೀತಿಗೆ ಸಾಹಿತ್ಯ – ಪ್ರಕಾರದ ಗೌರವ, ಘನತೆ, ಬಂದದ್ದು ಹಾಮಾನಾ ಅವರಿಂದಲೇ ಕೇಂದ್ರ ಸಾಹಿತ್ಯ ಆಕಾಡೆಮಿಯ ಪ್ರಶಸ್ತಿ ಅವರಿಗೆ ಲಭಿಸಿದ್ದು ಈ ಕಾರಣಕ್ಕಾಗಿಯೇ. ಅಂಕಣದ ಮುಖ್ಯ ನೆಲೆ ಹಾಗೂ ಗುಣ ಸಮಕಾಲೀನತೆ: ಇವತ್ತಿನ ಆಗುಹೋಗುಗಳು. ಆದರೆ ಇಂದಿನ ಚುಂಗು ಹಿಡಿದುಕೊಂಡು ನಿನ್ನೆ – ನಾಳೆಗಳ ಕ್ಷಿತಿಜಗಳ ಬೆನ್ನು ಹತ್ತಿ ವರ್ತಮಾನದ ‘ಕ್ಷಣ’ಕ್ಕೆ ಭೂತ – ಭವಿಷ್ಯಗಳ ಸಾರ್ವಕಾಲಿಕತೆಯ ಆಯಾಮ ಮೂಡಿಸುವ ಸಾಧ್ಯತೆ ಈ ಪ್ರಕಾರಕ್ಕಿದೆ.
ಈ ಸಾಧ್ಯತೆಗಳನ್ನು ಸಾರ್ಥಕವಾಗಿ ಬಳಸಿಕೊಂಡವರು ಹಾಮಾನಾ. ಆದರೆ ಅಷ್ಟೇ ಅವರ ಮಿತಿಯಾಗಿರಲಿಲ್ಲ. ಪಂಜಾಬಿ ಕವಿ ಅಮೃತಾ ಪ್ರೀತಮ್ ಅವರ ಕವನಗಳನ್ನು ಸೂಕ್ಷ್ಮ, ಸುಕೋಮಲ ಶೈಲಿಯಲ್ಲಿ ಕನ್ನಡಕ್ಕೆ ಅನುವಾದಿಸಿದ್ದ ಹಾಮಾನಾ ತಮ್ಮ ಒಳಗೆ ಅಳದಲ್ಲಿ ಜುಳುಜುಳು ಹರಿಯುತ್ತಿದ್ದ ಕಾವ್ಯದ ಸೆಲೆಯನ್ನು ನಮಗೆ ತೋರಿಸಿದ್ದರು.
ಆಧುನಿಕ ಕನ್ನಡ ಸಾಹಿತ್ಯದ ತೊಂಬತ್ತು ವರ್ಷಗಳಲ್ಲಿ ಕಾವ್ಯಶೈಲಿ ಸಾಕಷ್ಟು ಬದಲಾಗಿದೆ; ಆದರೆ ಗದ್ಯದ ಶೈಲಿ ಮಾತ್ರ ಕತೆ, ಕಾದಂಬರಿ, ಪ್ರಬಂಧ ಇತ್ಯಾದಿಗಳ ಮೂಲಕ ಅಗಾಧವಾಗಿ, ವೈವಿಧ್ಯಮಯವಾಗಿ ಬಿಚ್ಚಿಕೊಳ್ಳುತ್ತಲೇ ಇದೆ. ಅಂಕಣ ಬರಹಗಳ ಮೂಲಕ ಹಾಮಾನಾ ಕನ್ನಡದ ಗದ್ಯಕ್ಕೆ ಹೊಸ ಹೊಣೆಗಾರಿಕೆಯನ್ನು ವಹಿಸಿಕೊಟ್ಟರು: ಹೊಸ ಸೂಕ್ಷ್ಮಗಳನ್ನು ಮೂಡಿಸಿ, ಹೊಸ ವ್ಯಕ್ತಿತ್ವವನ್ನು ತಂದುಕೊಟ್ಟರು.
*
ಕನ್ನಡಕ್ಕೆ ಒಂದು ಮಂತ್ರಶಕ್ತಿಯನ್ನು ತಂದುಕೊಟ್ಟ ರಾಷ್ಟ್ರಕವಿ ಕುವೆಂಪು ಅವರ ಶಿಷ್ಯರಾಗಿದ್ದರು ಹಾಮಾನಾ. ಇಂಥ ಮತ್ತೊಬ್ಬ ಶಿಷ್ಯರು ದೇಜಗೌ. ದಕ್ಚಿಣ ಕರ್ನಾಟಕದ ಸಾಂಸ್ಕೃತಿಕ ರಾಜಧಾನಿಯಾದ ಮೈಸೂರಿನ ಮೇಲೆ ಇಂದಿಗೂ ಕುವೆಂಪು ಪ್ರಭಾವ ದಟ್ಟವಾಗಿದೆ, ಕುವೆಂಪು ಸೃಷ್ಟಿ ಮೈಸೂರು ವಿಶ್ವವಿದ್ಯಾಲಯ: ಮಾನಸಗಂಗೋತ್ರಿ ಈ ಗಂಗೋತ್ರಿಯಲ್ಲಿ ಉದ್ಭವವಾದ ಎರಡು ಪ್ರಧಾನ ತೊರೆಗಳು ದೇಜಗೌ ಮತ್ತು ಹಾಮಾನಾ. ಒಬ್ಬನೇ ಗುರುವನ್ನು ಆರಾಧಿಸುತ್ತಿದ್ದರೂ, ಒಂದೇ ಸಮುದಾಯದವರಾಗಿದ್ದರೂ ಇವರಿಬ್ಬರ ನಡುವಿನ ವ್ಯತ್ಯಾಸ, ಅವರ ಪರಸ್ಪರ ಪೈಪೋಟಿ ನಾಡಿಗೆಲ್ಲ ಗೊತ್ತಿರುವ ರಹಸ್ಯಗಳೇ ಆಗಿವೆ. ಕನ್ನಡತನದ ವಿಷಯ ಬಂದಾಗ ಮಾತ್ರ ಇಬ್ಬರೂ ಉಗ್ರಗಾಮಿಗಳೇ: ಹಳೇ ಮೈಸೂರು ಭಾಗದಲ್ಲಿ ನಿರಂತರವಾಗಿ ಉರಿಯುತ್ತಿರುವ ಕನ್ನಡದ ಜ್ಯೋತಿಗೆ ದೇಜಗೌ. ಹಾಮಾನಾ ಇಬ್ಬರು ಸಮಾನವಾಗಿ ಎಣ್ಣೆ ಸುರಿದ ಮಹಾನುಭಾವರು. ಕುವೆಂಪು ಅವರ ಎರಡು ಕಣ್ಣುಗಳು: ಆದರೆ ಒಂದು ಕಣ್ಣು ಕಾಶಿಯ ಕಡೆಗೆ, ಇನ್ನೊಂದು ರಾಮೇಶ್ವರದ ಕಡೆಗೆ.
ಹಾಮಾನಾ ಗುಲಬರ್ಗಾ ವಿಶ್ವವಿದ್ಯಾಲಯದ ಕುಲಪತಿ ಆಗಿದ್ದಾಗಿನ ಒಂದು ಪ್ರಸಂಗ: ಸಮಾರಂಭವೊಂದರಲ್ಲಿ ಗಣ್ಯರೊಬ್ಬರು ಇಂಗ್ಲಿಷಿನಲ್ಲಿ ಭಾಷಣ ಚಾಲೂ ಮಾಡಿದರು. ಹಾಮಾನಾ ಪ್ರೇಕ್ಷಕ ವರ್ಗದಲ್ಲಿದ್ದರು. ತಾವು ‘ಕುಲಪತಿ’ ಎಂಬ ಸ್ಥಾನದ ಸೌಜನ್ಯದ ಮಿತಿಯನ್ನು ಮೀರಿಯೂ ಹಾಮಾನಾ ಎದ್ದು ನಿಂತು ಕೇಳಿದರಂತೆ: ‘ಮಾನ್ಯರೇ, ನೀವು ನಾವು ಎಲ್ಲರೂ ಕನ್ನಡಿಗರು. ನೀವು ಕನ್ನಡದಲ್ಲಿಯೇ ಮಾತಾಡಬೇಕು.
ಇದು ಹಾಮಾನಾ ಗಟ್ಟಿತನ. ಮುಖ ನೋಡಿ ಎಂದೂ ಮಣೆ ಹಾಕಲಿಲ್ಲ ಅವರು. ೧೯೮೦ರ ದಶಕದ ಪ್ರಾರಂಭದಲ್ಲಿ ಈ ನಾಡು ಕಂಡ ಅಪೂರ್ವ ಚಳವಳಿ: ಗೋಕಾಕ್ ಚಳವಳಿ . ಗೋಕಾಕ್ ಸೂತ್ರದ ಬಗ್ಗೆ ಗುಂಡೂರಾವ್ ಸರಕಾರ ತೆಗೆದುಕೊಂಡ ನಿರ್ಣಯವನ್ನು ಪ್ರಪ್ರಥಮವಾಗಿ ಸ್ವಾಗತಿಸಿದವರಲ್ಲಿ ಹಾಮಾನಾ ಒಬ್ಬರಾಗಿದ್ದರು. (ಹಂಪನಾ ಮತ್ತು ವಾಟಾಳ್ ನಾಗರಾಜ್ ಇನ್ನಿಬ್ಬರು) ಇದರಿಂದ ಕನ್ನಡ ಚಳವಳಿಗಾರರು ಮೂವರು ‘ನಾ’ ಗಳು ಎಂದು ಮೂದಲಿಸಿ, ಈ ಮೂವರನ್ನು ಸಿಕ್ಕಾಪಟ್ಟೆ ಹೀಯಾಳಿಸಿದ್ದರು. ಚಳವಳಿ ತಣ್ಣಗಾಗಿ ಅನೇಕ ವರ್ಷಗಳ ನಂತರವೂ ನನಗೆ ಅಚ್ಚರಿಯಾದದ್ದು – ಹಾಮಾನಾ ತಮ್ಮ ನಿಲುವನ್ನು ಬದಲಿಸಿಕೊಂಡಿರಲಿಲ್ಲ! ಅವರ ಹೆಚ್ಚುಗಾರಿಕೆ ಎಂದರೆ ಎಂಥ ಭಿನ್ನಮತ, ಭಿನ್ನಾಭಿಪ್ರಾಯ ಇದ್ದರೂ ಅವರೊಂದಿಗೆ ಬಿಚ್ಚು ಮನಸ್ಸಿನೊಂದೆಗೆ ಚರ್ಚಿಸಬಹುದಾಗಿತ್ತು. ಸ್ವಲ್ಪ ಟೀಕೆ ಮಾಡಿದರೂ ಸಣ್ಣ ಹುಡುಗರಂತೆ ಸೆಟಗೊಂಡ ಚಾಳಿ ಟೂ ಬಿಡುವ ಅನೇಕ ಹಿರಿಯ ಸಾಹಿತಿಗಳೊಡನೆ ಹೋಲಿಸಿದಾಗ ಹಾಮಾನಾ ಅವರದು ನಿಜವಾಗಿಯೂ ಪ್ರಜಾಸತ್ತಾತ್ಮಕವಾದ ವ್ಯಕ್ತಿತ್ವ.
*
ಒಂದು ಕಾಲಕ್ಕೆ ಸಾಹಿತ್ಯ ಕ್ಷೇತ್ರ ಮತ್ತು ಅದಕ್ಕೆ ಸಂಬಂಧಪಟ್ಟ ಅನೇಕ ಅಧಿಕಾರ ಸ್ಥಾನಗಳು ಬ್ರಾಹ್ಮಣ ವರ್ಗಕ್ಕೆ ಮಾತ್ರ ಮೀಸಲಾಗಿದ್ದವು. ಬರಬರುತ್ತ ಸಾಮಾಜಿಕ ವಿನ್ಯಾಸದಲ್ಲಿ ಬದಲಾವಣೆಯಾದಂತೆ ಮಧ್ಯಮ ವರ್ಗಗಳಿಗೆ ಈ ವಲಯದಲ್ಲಿ ಪಾಲು ಸಿಗತೊಡಗಿತ್ತು. ಇಂಥ ಸಂಕ್ರಮಣ ಸನ್ನಿವೇಶದಲ್ಲಿ ಪ್ರವರ್ಧಮಾನರಾಗಿದ್ದ ಹಾಮಾನಾ ಅವರು ಕೇಂದ್ರ ಹಾಗೂ ರಾಜ್ಯ ಸಾಹಿತ್ಯ ಅಕಾಡೆಮಿಗಳಲ್ಲಿ. ಜ್ಞಾನಪೀಠ ಸಲಹಾ ಸಮಿತಿಗಳಲ್ಲಿ ಸ್ಥಾನ ಪಡೆದು ಪುರಸ್ಕಾರ – ಪ್ರಶಸ್ತಿಗಳನ್ನು ಕೊಡುವ, ಕೊಡಿಸುವ ಅವಕಾಶ ಪಡೆದಿದ್ದರು. ಅವರು ತಮ್ಮದೇ ಆದ ‘ಶಿಷ್ಯ- ಗಣ’ ಹೊಂದಿದ್ದರೆಂದೂ ಅಪಾದನೆಗಳಿವೆ. ಆದರೆ ಇದು ಮಾಸ್ತಿ – ಕುವೆಂಪು- ಬೇಂದ್ರೆ ಕಾಲದಿಂದ ಸುರುವಾಗಿ ಈಗಿನ ಅನಂತಮೂರ್ತಿ – ನಾಡಿಗ – ಕಂಬಾರರ ಕಾಲದವರೆಗೂ ಅನೂಚಾನವಾಗಿ ನಡೆದು ಬಂದಿರುವ ‘ಪದ್ದತಿ’ ಆಗಿರುವುದರಿಂದ ಹಾಮಾನಾ ಅವರೊಬ್ಬರನ್ನೆ ಪ್ರತ್ಯೇಕಿಸಿ ಮಾತಾಡುವುದು ತಪ್ಪಾಗುತ್ತದೆ ತಮ್ಮ ಮಾತು ನಡೆಯುವಾಗ ಎಲ್ಲರೂ ತಮ್ಮ ಮಾತು ನಡೆಸುವವರೇ. ಆದರೆ ಹಾಮಾನಾ ಸೂಕ್ಷ್ಮಸಂವೇದನೆಯ ಗುಣಗ್ರಾಹಿ ವ್ಯಕ್ತಿಯಾಗಿದ್ದರಿಂದ ಈ ನಿಟ್ಟಿನಲ್ಲಿ ಅನಾಹುತಗಳೇನೂ ಸಂಭವಿಸಿಲ್ಲ ಎಂದೇ ಹೇಳಬೇಕು.
*
ನವೋದಯ ಕಾಲದ ಪೀಳಿಗೆಯ ನಂತರ ಚಾಲ್ತಿಗೆ ಬಂದ ಹಾಮಾನಾ ಅವರಿಗೆ ಅವರ ಸಾಹಿತ್ಯಿಕ ಕೃಷಿಯ ಬಗ್ಗೆ ಸಮಾಕಾಲೀನ ‘ನವ್ಯ’ ದ ಸಂದರ್ಭದಲ್ಲಿ ಅನೇಕ ಕಾರಣಗಳಿಂದಾಗಿ ‘ವಸ್ತುನಿಷ್ಠ’ ಎನ್ನಬಹುದಾದ ವಿಮರ್ಶೆಯ ನ್ಯಾಯ ದೊರೆಯಲಿಲ್ಲ. ರಾಜಕೀಯದ ಸಂತೆ – ಗದ್ದಲದಲ್ಲಿ ಸಾಹಿತ್ಯದ ಸಾಮಾನಿಗೆ ಒಮ್ಮೊಮ್ಮೆ ಸರಿಯಾದ ಬೆಲೆ ಸಿಗುವುದೇ ಇಲ್ಲ. ಅನಂತರದ ದಲಿತ – ಬಂಡಾಯ ಸಂದರ್ಭದಲ್ಲೂ ಪರಿಸ್ಥಿತಿಯಲ್ಲಿ ವಿಶೇಷ ಬದಲಾವಣೆಯಾಗಲಿಲ್ಲ.
ಆದರೆ ಇಂದು ನುಡಿಯ ಮೂಲಕ ನಮ್ಮ ನಾಡನ್ನು ಕಟ್ಟಬೇಕು. ಈ ನಾಡಿಗೊಂದು ಅನನ್ಯ ವ್ಯಕ್ತಿತ್ವವನ್ನು ರೂಪಿಸಬೇಕು ಎಂಬ ವಿಚಾರಧಾರೆ ಬಲವಾಗುತ್ತಿರುವಾಗ, ಕನ್ನಡದ ಹಿತಾಸಕ್ತಿಗಳ ಬಲವಾದ ಪ್ರತಿಪಾದನೆಯನ್ನು ತಮ್ಮ ಮಾತು – ಬರಹ – ಕ್ರಿಯೆಗಳ ಮೂಲಕ ಮಾಡುತ್ತಿದ್ದ ಕನ್ನಡದ ಧಣಿ ಹಾಮಾನಾ ಅವರ ಅಪರೂಪದ ವ್ಯಕ್ತಿತ್ವವನ್ನು, ಅವರ ಸಾಹಿತ್ಯದ ಆಳ – ಅಗಲ – ಎತ್ತರಗಳನ್ನು ನಾವು ಮತ್ತೊಮ್ಮೆ ತೆರೆದು ನೋಡಬೇಕಾಗಿದೆ.
-೨೦೦೦
ನಿತ್ಯ ವರ್ತಮಾನ: ವ್ಯಕ್ತಿ: ೨೨. ಜೇಪಿ: ‘ಕಡಿತನಕ ಕರಕಾದ ಬತ್ತಿ ನೀನು’
ಖಾಲಿ ಗದ್ದಲದ ಈ ನಾಡಿನ ಉದ್ದಗಲಕ್ಕೂ
ಈಗ ಶಾಂತಿ ನೆಲೆಸಿದೆ.
ನರನಾಡಿಯೆಲ್ಲ ನಿಂತೇ ಹೋದಂತಾಗಿ
ನಾವೆಲ್ಲ ಯೋಗಿಗಳಾಗಿದ್ದೇವೆ.
ಹಾದಿ ಮಾತು, ಬೀದಿ ಭಾಷಣಗಳ ಸದ್ದಡಗಿ
ಬೆಳೆಯುತ್ತಿದೆ.
ಹೆದ್ದಾರಿಯ ಮೇಲೆ ಕೆಟ್ಟು ನಿಂತ ಟ್ರಕ್ಕು ಕೂಡ
ನಾಡು ಮುನ್ನಡೆದಿದೆ – ಎಂಬ ಸಂದೇಶ ಹೊತ್ತಿದೆ.
೧೯೭೬ ರ ತುರ್ತು ಪರಿಸ್ಥಿತಿಯ ಆ ಕರಾಳ ದಿನಗಳಲ್ಲಿ – (ಸರಕಾರ ಸಂತ ವಿನೋಬಾ ಭಾವೆ ಅದಕ್ಕೆ ‘ಅನುಶಾಸನ ಪರ್ವ’ ಎಂದು ಕರೆದಿದ್ದರು!) ನಾನು ಬರೆದ ‘ಗಾಂಧೀ ಸ್ಮರಣೆಯ’ ಸಾಲುಗಳಿವು …..ದೇಶದಾದ್ಯಂತ ನನ್ನಂಥ ಸಾವಿರಾರು ಜನ ನಮ್ಮ ನಮ್ಮ ಮಿತಿಗಳನ್ನು ಮೀರಿ ಸಮಷ್ಟಿ ಆಂದೋಲನವೊಂದರಲ್ಲಿ ಪಾಲುಗೊಂಡ ರೋಮಾಂಚಕ ಸನ್ನಿವೇಶ ಅದು. ಅದರ ಹಿಂದಿನ ಚೈತನ್ಯ ಶಕ್ತಿ ಜೇಪಿ ಆಗಿದ್ದರು.
೧೧ ಅಕ್ಟೋಬರ್ ೨೦೦೧ ಜೇಪಿ ಬದುಕಿದ್ದರೆ ಇಂದು ನೂರು ವರ್ಷದವರಾಗಿರುತ್ತಿದ್ದರು. ಅವರು ಬದುಕಲಿಲ್ಲ. ಅವರ ಹೋರಾಟದ ಮೂಲಕವೇ ೧೯೭೭ ರಲ್ಲಿ ಅಧಿಕಾರಕ್ಕೆ ಬಂದವರು, ರಾಜಘಾಟದ ಮಹಾತ್ಮನ ಸಮಾಧಿ ಎದುರು ಒಕ್ಕಟ್ಟಿನ ಪ್ರತಿಜ್ಞೆ ಗೈದವರು ಮುಂದೆ ತಮ್ಮ ತಮ್ಮ ಪ್ರತಿಷ್ಠೆಯಾಗಿ ಮುಚ್ಚಿ ಮೂರು ಪಾಲಾಗುವಂತೆ ಹೊಡೆದಾಡಿದರು. ದೇಶದ ಯುವಶಕ್ತಿಯನ್ನು ಬಡಿದೆಬ್ಬಿಸಿ ಇತಿಹಾಸಕ್ಕೆ ಹೊಸ ತಿರುವು ಕೊಟ್ಟ ಜೇಪಿಯ ಕನಸನ್ನು ಇದೇ ದೇಶದ ಹಲವು ಮುದಿಯರು ಹಾಳುಗೆಡವಿದ್ದರು.
ಕೋಟಿಗೆ ಗುಲಾಬಿ ಹೂ ಸಿಗಿಸಿಕೊಂಡು ಆಗಸ್ಟ ೧೫ರ ಮಧ್ಯರಾತ್ರಿಯಲ್ಲಿ ಕೆಂಪುಕೋಟೆಯ ಮೇಲೆ ಜವಾಹರಲಾಲ ನೆಹರೂ ತ್ರಿವರ್ಣ ಧ್ವಜವನ್ನು ಹಾರಿಸುತ್ತಿದ್ದ ಗಳಿಗೆಯಲ್ಲಿ ಗಾಂಧೀಜಿ ದೂರದ ನೌಖಾಲಿಯಲ್ಲಿ ಹಿಂದು ಮುಸ್ಲಿಂ ಗಲಭೆಗಳಲ್ಲಿ ನಿರಾಶ್ರಿತರಾದವರ ಕಣ್ಣೀರು ಒರೆಸುತ್ತ ಕೋಲೂರುತ್ತ ಬಿಡಾರದಿಂದ ಬಿಡಾರಕ್ಕೆ ಅಲೆಯುತ್ತಿದ್ದರು. ಎಲ್ಲ ನೆಲೆಯ ಭ್ರಮೆಗಳೂ ಭಗ್ನಗೊಂಡ ಮಹಾತ್ಮನ ಆತ್ಮವನ್ನು ನೆಹರೂ ನೀತಿ ಕೊಂದು ಹಾಕಿತ್ತು. ಮರುವರ್ಷದ ಜನವರಿ ೨೮ ರಂದು ಹಿಂದೂ ಮತಾಂಧ ನಾಥುರಾಮ ಗೋಡ್ಸೆ ಕೊಂದು ಹಾಕಿದ್ದು ಭೌತಿಕ ದೇಹವನ್ನು ಮಾತ್ರ.
ಜೇಪಿ ಅಂತ್ಯ ಕೂಡ ಸುಖಮಯವಾಗಿರಲಿಲ್ಲ. ಜನಲೋಕ ಆಸ್ಪತ್ರೆಯಲ್ಲಿ ಈ ಲೋಕಾನಾಯಕನ ಆತ್ಮ ಚಡಪಡಿಕೆಯಿಂದಲೇ ಈ ಲೋಕ ತೊರೆದಿರಬೇಕು.
ಅಂದು ಗಾಂಧಿ ಇಂದು ಜೇಪಿ: ಇದು ಆ ಕಾಲದ ಒಂದು ಘೋಷಣೆಯಾಗಿತ್ತು. ಇತಿಹಾಸದ ವ್ಯಂಗ್ಯ ನೋಡಿರಿ. ಅಂದು ಗಾಂಧಿ ಮಹಾತ್ಮನನ್ನು ಹುತಾತ್ಮನನ್ನಾಗಿ ಮಾಡಿದ ಕೋಮುವಾದಿ ಶಕ್ತಿಗಳೇ ಜೇಪಿಗೆ ಕಿರಿ ಕಿರಿ ಮಾಡತೊಡಗಿದ್ದವು. ಕಾಂಗ್ರೆಸ್ಸೇತರ ಸರಕಾರವನ್ನು ಅಧಿಕಾರಕ್ಕೆ ತರಬೇಕೆಂಬ ತವಕದಲ್ಲಿ ಜೇಪಿ ಆಂದೋಲನದಲ್ಲಿ ಒಳಗೆ ಬಿಟ್ಟುಕೊಂಡ ಆರ್.ಎಸ್.ಎಸ್. – ಜನಸಂಘದ ಚೆಡ್ಡಿಗಳು. ಗಂಗೆಯ ಪುಣ್ಯ ಪ್ರವಾಹದಲ್ಲಿ ಮಿಂದು ತಮ್ಮೆಲ್ಲ ಪಾಪವನ್ನೂ ತೊಳಕೊಂಡ ಹಾಗೆ, ಪರಿಶುದ್ಧಾತ್ಮರಾಗಿ, ಗಾಂಧೀ ಹತ್ಯೆಯ ಪಾಪದ ಅಪವಾದದಿಂದ ಹೊರಬಂದು ತ್ರಿವಿಕ್ರಮನೋಪಾದಿಯಲ್ಲಿ ಬೆಳೆದು ನಿಂತಿದ್ದು ಜೇಪಿ ಕಟ್ಟಿದ ಜನತಾ ಪರಿವಾರದ ಕೋಟೆಯಲ್ಲಿ ಬಿರುಕು ಬಿಡಲು ಕಾರಣವಾಯಿತು.
ಆ ದಿನಗಳಲ್ಲಿ ನಾನು ಬರೆದು ಕೆಲವು ಸಾಲುಗಳಿವು:
ಜೇಪಿ ಅಮೃತ ಮಹೋತ್ಸವದಂದು ಪುರೋಹಿತ ಪಾದಗಳು
ಮನೆಮನೆಗೆ ಪಾದ ಬೆಳೆಸಿ
ಕ್ರಾಂತಿಯ ಮಾತ್ರೆ ಹಂಚುತ್ತಿವೆ.
ಸರ್ವೋದಯದ ತೆಂಗಿನಕಾಯಿಯ ಮೇಲೆ
ಸಂಪೂರ್ಣ ಕ್ರಾಂತಿಯ ಕಪ್ಪುರ ಉರಿದು
ಅಂಗೈಗಳೆಲ್ಲ ಕಪ್ಪಾಗುತ್ತಿವೆ.
ಫಂಡಿಗಾಗಿ ದಂಡು ಸುರುವಾಗಿದೆ.
ಅಂದು ಜನತೆಯ ಕಣ್ಣಲ್ಲಿ ‘ಸಭ್ಯ’ರೆನಿಸಿಕೊಂಡ ಕೋಮುವಾದಿಗಳು ಕೊನೆಗೂ ಜನತಾ ಪರಿವಾರವನ್ನು ನುಚ್ಚುನೂರು ಮಾಡಿದರು. ಬಾಬರಿ ಮಸೀದಿಯನ್ನು ಧ್ವಂಸ ಮಾಡಿ ದೇಶದ ‘ಸೆಕ್ಯುಲರ‍್’ ಸ್ವರೂಪಕ್ಕೆ ಮಸಿ ಬಳಿದರು.
ಕೇಂದ್ರದಲ್ಲಿ ಅಧಿಕಾರಕ್ಕೂ ಬಂದರು. ಆದರೆ ದುರಂತವೆಂದರೆ ಮೊದಲಿನ ಜನತಾ ಪರಿವಾರದ ಅನೇಕ ಸೋಶಲಿಸ್ಟ, ಪ್ರಗತಿಪರ, ಕೋಮು ವಿರೋಧಿ ಧುರೀಣರು ಇಂದು ಎನ್.ಡಿ.ಎ ಸರಕಾರದಲ್ಲಿ ಪಾಲುಗೊಂಡು ತಮ್ಮ ಕರಾಳ ಸ್ವರೂಪವನ್ನು ಬಯಲು ಮಾಡಿಕೊಂಡದ್ದು.
ನನಗೆ ಆಗೀಗ ಅನ್ನಿಸುವುದು: ಮಹಾತ್ಮಗಾಂಧಿ, ಲೋಕನಾಯಕ ಜೇಪಿಯಂಥವರು ತಮಗೆ ಅಧಿಕಾರ ಬೇಡ’ ಎಂಬ ‘ತ್ಯಾಗ’ ಮನೋಭಾವದಿಂದಾಗಿ ದೇಶಕ್ಕೆ ಕೇಡನ್ನೇ ಮಾಡಿದರು. ೧೯೪೭ ರಲ್ಲಿ ಮಹಾತ್ಮಗಾಂಧಿ ನಮ್ಮ ಮೊಟ್ಟ ಮೊದಲ ಪ್ರಧಾನಿಯಾಗಿದ್ದರೆ ಇಂದಿರಾಗಾಂಧಿಯಂಥ ಕರಾಳ ನಾಯಕಿ ಉದ್ಭವಿಸುತ್ತಲೇ ಇರಲಿಲ್ಲ. ಹೋಗಲಿ. ೧೯೭೭ ರಲ್ಲಿ ಜೇಪಿ ನಮ್ಮ ಪ್ರಧಾನ ಮಂತ್ರಿಯಾಗಿ ದೇಶವನ್ನು ಮುನ್ನಡೆಸಿದ್ದರೆ ಬಿಜೆಪಿಯಂಥ ಫ್ಯಾಸಿಸ್ಟ್ ಶಕ್ತಿ ತಲೆ ಎತ್ತುತ್ತಿರಲಿಲ್ಲ. ನಾವು ಇತಿಹಾಸದಲ್ಲಿ ಕಂಡ ಕ್ರಾಂತಿಗಳಲ್ಲೆಲ್ಲ ಮುಂಚೂಣಿ ನಾಯಕರು ಕ್ರಾಂತಿಯ ನಂತರವೂ ತಮ್ಮ ಜವಾಬ್ದಾರಿಯನ್ನು ಅರಿತುಕೊಂಡು ಜನತೆಯನ್ನು ಮುನ್ನಡೆಸಿದ್ದಾರೆ. ಮವೋ, ಹೋಚಿ ಮಿನ್, ಫಿಡಲ್ ಕ್ಯಾಸ್ಟ್ರೋ …. ಇಂಥ ಅನೇಕ ಹೆಸರುಗಳು…..
*
ಸಾಯಿಬಾರದ ವಯಸ್ಸಿನಲ್ಲಿ ಜೇಪಿ ಸತ್ತಾಗ ಬರೆದ ಕೆಲವು ಸಾಲುಗಳಿವು:
ಸಾಯಬೇಕಾದವರು ಸಾಲಗಟ್ಟಿ ನಿಂತಾಗ
ಎಷ್ಟು ಅವಸರದಿಂದ ಸತ್ತಿ ನೀನು.
ಮೈಯಾಗಿನ ಎಣ್ಣೆಲ್ಲ ಬತ್ತಿ ಹೋಗಿದ್ರೂನು
ಕಡಿತನಕ ಕರಕಾದ ಬತ್ತಿ ನೀನು.
ಜೇಪಿಯ ಹುಟ್ಟುಹಬ್ಬದ ದಿನದಂದು ಅವರ ಸಾವಿನ ನೆನಪುಗಳೇ ….
 
-೨೦೦೧
ನಿತ್ಯ ವರ್ತಮಾನ: ವ್ಯಕ್ತಿ: ೨೩. ನನ್ನೊಬ್ಬ ಗುರು: ನೋಮ್ ಚಾಮ್ ಸ್ಕಿ
‘ಲಾಡೆನ್’ ಎಂಬ ಶಬ್ದ ಕಿವಿಗೆ ಬಿದ್ದೊಡನೆ ಅಮೆರಿಕೆಯ ಬುಶ್ ನಿಂದ ಮೊದಲು ಮಾಡಿ ಪುಟ್ಟಪರ್ತಿ ಸಾಹಿಬಾಬಾನವರೆ ಎಲ್ಲರೂ ಗಡಗಡ ನಡುಗುತ್ತಾರೆ. ‘ವರ್ಷದ ವ್ಯಕ್ತಿ’ ಎಂಬ ಅಂತಾರಾಷ್ಟ್ರೀಯ ಗೌರವ (?) ಲಾಡೆನ್ ಗೆ ಸಿಗುವ ಸಂಭವವಿದೆಯಂತೆ. ಭೂಮಿ ತಾಯಿಯ ಯಾವ ಕರುಳ ಸಂದಿಯಲ್ಲಿ ಅಡಗಿಕೊಂಡು ಆ ಮಹಾರಾಯ ಮತ್ತಾವ ಕಿತಾಪತಿ ಮಾಡುತ್ತಿರುವನೋ ಯಾರು ಬಲ್ಲರು?
ಮತ್ತೊಂದು ಲಯದಲ್ಲಿ ಇಡೀ ಪ್ರಪಂಚದ ತುಂಬ ಸುಳಿಗಾಳಿ ಸುಳಿದಂತೆ ವೈಚಾರಿಕ ಕಂಪನ ಮೂಡಿಸುತ್ತಿರುವ ಒಂದು ಹೆಸರು: ನೋಮ್ ಚಾಮ್ ಸ್ಕಿ!
ಚಾಮ್ ಸ್ಕಿ ಎಂಬ ಹೆಸರು ನನ್ನ ಕಿವಿಗ ಬಿದ್ದದ್ದು ಮೂವತ್ನಾಲ್ಕು ವರ್ಷಗಳ ಹಿಂದೆ (೧೯೬೮). ಆಗ ನಾನು ಹೈದ್ರಾಬಾದಿನ ಸೆಂಟ್ರಲ್ ಇನ್ ಸ್ಟಿಟ್ಯೂಟ್ ಆಫ್ ಇಂಗ್ಲಿಷ್ ಎಂಬ ಸಂಸ್ಥೆಯಲ್ಲಿ ‘ಡಿಪ್ಲೊಮಾ ಇನ್ ಇಂಗ್ಲಿಷ್’ ಮಾಡಲು ನಮ್ಮ ಕರ್ನಾಟಕ ಯೂನಿವರ್ಸಿಟಿಯಿಂದ ಕಳಿಸಲ್ಪಟ್ಟಿದೆ ನಾನು ಮೂಲತಃ ಇಂಗ್ಲಿಷ್ ಸಾಹಿತ್ಯದ ವಿದ್ಯಾರ್ಥಿಯಾಗಿದ್ದರೂ ಹೈದ್ರಾಬಾದಿನಲ್ಲಿ ನನ್ನ ವಿಶೇಷ ಆಸಕ್ತಿ ಬೆಳೆದದ್ದು ಭಾಷಾ ಶಾಸ್ತ್ರ (ಲಿಂಗ್ವಿಸ್ಟಿಕ್ಸ್) ಮತ್ತು ಧ್ವನಿಶಾಸ್ತ್ರ (ಫೊನೆಟಿಕ್ಸ್) ದಲ್ಲಿ. ನಾನು ಏನಾದರೂ ಅಕೆಡಿಮಿಕ್ ರೀತಿಯಲ್ಲಿ ಸಂಶೋಧನೆ ಗಿಂಶೋದನೆ ಮಾಡಿದ್ದರೆ ಅದು ಈ ಕ್ಷೇತ್ರಗಳಲ್ಲಿಯೇ.
ಜಾಗತಿಕ ಭಾಷಾಶಾಸ್ತ್ರದ ವಲಯದಲ್ಲಿ ನೋಮ್ ಚಾಮ್ ಸ್ಕಿ ಬಹಳ ದೊಡ್ಡ ಹೆಸರು. ಭಾಷಾಗ್ರಹಿಕೆ ಮತ್ತು ಭಾಷೆಯ ವ್ಯಾಕರಣದ ವಿನ್ಯಾಸದಲ್ಲಿ ರೂಢಮೂಲವಾದ ಅನೇಕ ಸಿದ್ಧಾಂತಗಳನ್ನು ಬುಡಮೇಲು ಮಾಡಿದ ಚೇತನ ಇದು ‘ಚಾಮ್ ಸ್ಕಿ ಕ್ರಾಂತಿ’ ಎಂಬ ಪದವೇ ಬಳಕೆಗೆ ಬಂದಿದೆ.
ಹೈದ್ರಾಬಾದಿನಲ್ಲಿ ನಾಮಮಾತ್ರವಾಗಿ ಕಿವಿಯಲ್ಲಿ ಗುಯ್ಗುಡುತ್ತಿದ್ದ ನೋಮ್ ಚಾಮ್ ಸ್ಕಿ ಎಂಬ ಶಬ್ದ ಓಂಕಾರದ ರೀತಿಯಲ್ಲಿ ಮಂತ್ರದ ಹಾಗೆ ನನ್ನನ್ನು ಆವರಿಸಿಕೊಂಡದ್ದು ನಾಲ್ಕು ವರ್ಷಗಳ ನಂತರ. ಆಗ ನಾನು ಬ್ರಿಟಿಶ್ ಕೌನ್ಸಿಲ್ ಆರ್ಥಿಕ ನೆರವಿನೊಂದಿಗೆ ಇಂಗ್ಲೆಂಡಿನ ಲೀಡ್ಸ ಯೂನಿವರ್ಸಿಟಿಯಲ್ಲಿ ಮತ್ತೊಂದು ಎಂ.ಎ ಮಾಡುವ ಅವಕಾಶ ಪಡೆದಿದ್ದೆ.
*
ಮೂಲ ಚರ್ಚೆ ಭಾಷಾ ಕಲಿಕೆ – (ಮಗು ಭಾಷೆಯನ್ನು ಹೇಗೆ ಕಲಿಯುತ್ತದೆ?) ಎಂಬುದಾಗಿದ್ದರೂ ವ್ಯಾಪಕ ನೆಲೆಯಲ್ಲಿ ಅನುಭವ (ಎಕ್ಸಪೀರಿಯನ್ಸ್) ಮತ್ತು ಜ್ಞಾನ (ನಾಲೇಜ್) ದ ಸಂಕೀರ್ಣ ಸಂಬಂಧದ ಬಗ್ಗೆ ಇರುವ ಸಿದ್ಧಾಂತಿಗಳು ಹಲವಾರು. ಪಂಚೇಂದ್ರಿಯಗಳ ಮೂಲಕ ನಾವು ಪಡೆಯುವ ‘ಅನುಭವ’ದ ಬಂಡವಾಳ (ಇನಪುಟ್) ಪ್ರಮಾಣದಲ್ಲಿ ‘ಜ್ಞಾನ’ ದ ಉತ್ಪಾದನೆ (ಔಟ್ ಪುಟ್) ಆಗುತ್ತದೆ. ಎಂಬ ಒಂದು ವಾದವಿದೆ. ಆದರೆ ಸಕಲ ಪ್ರಾಣಿಗಳಲ್ಲಿ ‘ವಿಶಿಷ್ಟ’ ನೆನಿಸಿಕೊಂಡ ‘ಮನುಷ್ಯ’ ಪ್ರಾಣಿಯ, ಮೆದುಳಿನ ವಿನ್ಯಾಸದಲ್ಲೇ ನೈಸರ್ಗಿಕವಾಗಿ ಅಂತರ್ಗತನಾಗಿರುವ ಒಂದು ‘ಶಕ್ತಿ’ ಇದೆ. ಅದು ‘ಅನುಭವ’ (ಮಾಹಿತಿ) ಯನ್ನು ಕೇವಲ ಮರು – ಉತ್ಪಾದನೆ ಮಾಡದೆ ‘ಮರುಸೃಷ್ಟಿ’ ಮಾಡುತ್ತದೆ. ಈ ಸಿದ್ಧಾಂತದ ಎಳೆ ಹಿಡಿದು ನೋಮ್ ಚಾಮ ಸ್ಕಿ ಹುಟ್ಟು ಹಾಕಿದ ಒಂದು ಪರಿಕಲ್ಪನೆ ಟಿ.ಜಿ. (ಟಿ. ಜಿ.ಎಂದರೆ ಟ್ರಾನ್ಸಫರ್ಮೇಶನಲ್ ಜನರೆಟಿವ್ ಗ್ಯ್ರಾಮರ್)
ಸದ್ಯ ಈ ಮಾಹಿತಿ ಇಷ್ಟು ಸಾಕು ನಮಗೆ, ಸಿದ್ಧಾಂತದ ಗೊಂಡಾರಣ್ಯದಲ್ಲಿ ಹೊಕ್ಕರೆ ಅದರಿಂದ ವಾಪಸು ಬರುವುದು ಕಷ್ಟಕರ.
ಒಟ್ಟಿನಲ್ಲಿ ಚಾಮ್ ಸ್ಕಿ ಒತ್ತು ನೀಡುವುದು ಸೃಜನಶೀಲತೆಗೆ. ಈ ಮೂಲ ಬೀಜವೇ ಅವರಲ್ಲಿ ಮಹಾವೃಕ್ಷವಾಗಿ ಬೆಳೆದು ಅವರನ್ನು ಅಮೆರಿಕಾ ಎಂಬ ಬೃಹತ್ ಬ್ರಹ್ಮ ರಾಕ್ಷಸನ ಜೀವ ವಿರೋಧಿ ನೀತಿಯ ಕಟು ಟೀಕಾಕಾರರನ್ನಾಗಿ ಮಾಡಿದೆ. ಚಾಮ್ ಸ್ಕಿ ಅಮೆರಿಕೆಯ ಮೂಲದವರಲ್ಲ. ಆದರೆ ಅವರು ಅಮೇರಿಕದ ಪ್ರಜೆ.
*
ಲೀಡ್ಸ್ ನಲ್ಲಿ ಈ ವಿಚಾರಧಾರೆ ನನ್ನನ್ನು ಎಷ್ಟು ಮುತ್ತಿಕೊಂಡಿತೆಂದರೆ ನಾನು ಟಿ.ಜಿ. ಗ್ಯ್ರಾಮರ್ ನಲ್ಲಿ ಒಬ್ಬ ಎಕ್ಸಪರ್ಟ್ ಆಗಿಬಿಟ್ಟೆ. ನನ್ನ ಕ್ಲಾಸ್ ಮೇಟುಗಳೆಲ್ಲ ನನ್ನನ್ನು ಮರಿ ಚಾಮ್ ಸ್ಕಿ ಎಂದೇ ಕರೆಯುವಂತಾಯಿತು! ಅದರಿಂದೀಚಿಗೆ ಭಾಷಾಶಾಸ್ತ್ರದಲ್ಲಿ ಅನೇಕ ಸ್ಥಿತ್ಯಂತರಗಳಾಗಿವೆ. ಅವುಗಳ ಹೆಚ್ಚಿನ ಮಾಹಿತಿ ನನಗಿಲ್ಲ. ಇಂಡಿಯಾಕ್ಕೆ ಮರಳಿದ ಮೇಲೆ ಅಕೆಡೆಮಿಕ್ ಆಸಕ್ತಿಗಳೆಲ್ಲ ಕಡಿಮೆ ಆದವು. ಆ ಪುರಾಣ ಬೇರೆ.
ನೋಮ್ ಚಾಮ್ ಸ್ಕಿ ಹೆಸರಿಗೆ ಈಗ ಜಾಗತಿಕ ಚಲಾವಣೆ ಇರುವುದು ಅವರು, ಅಮೇರಿಕಾ ನೇತೃತ್ವದ ಬಂಡವಾಳಶಾಹಿ ರಾಷ್ಟ್ರಗಳು, ಸ್ವಾತಂತ್ಯ್ರ – ಸಮಾನತೆ – ಪ್ರಜಾಪ್ರಭುತ್ವ ಮುಂತಾದ ಮಂತ್ರ ಉಗುಳುತ್ತಲೇ ಆ ಮೌಲ್ಯಗಳನ್ನೇ ಧ್ವಂಸ ಮಾಡುವಂಥ ಕುಟಿಲ ನೀತಿ ತಾಳಿದ್ದರ ವಿರುದ್ಧ ಯಾವ ಮುಲಾಜೂ ಇಲ್ಲದೆ ಎತ್ತರದ ದನಿಯಲ್ಲಿ ಪ್ರತಿಭಟನೆ ಮಾಡುತ್ತಿರುವುದರಿಂದ. ಜಾಗತಿಕ ಇತಿಹಾಸದ ಎಲ್ಲ ವಾಸ್ತವ ವಿದ್ಯಮಾನಗಳು. ಅಂಕಿಸಂಖ್ಯೆಗಳು ಅವರ ಬೆರಳ ತುದಿಯಲ್ಲಿವೆ. ಎಂಥವರೂ ತಲೆದೂಗುವಂತೆ ಬರಹದಲ್ಲಾಗಲಿ, ಮಾತಿನಲ್ಲಾಗಲಿ ನಿರ್ಭಾವುಕತೆಯಿಂದ ವಾದ ಮಂಡಿಸುತ್ತಾ ಸತ್ಯ – ಪಕ್ಷಪಾತಿಗಳ ಪಡೆ ಹೆಚ್ಚಿಸುವ ಸಾಮರ್ಥ್ಯ ಅವರದು.
ಮೂರನೇ ಜಗತ್ತಿನ ‘ಅಭಿವೃದ್ಧಿಶೀಲ’ – (ಅಂದರೆ ಅಭಿವೃದ್ಧಿಯಲ್ಲಿ ಹಿಂದುಳಿದ!) ರಾಷ್ಟ್ರಗಳ ತಣ್ಣಗಿನ ಆಕ್ರೋಶಕ್ಕೆ ದನಿಯಾಗುತ್ತಿದ್ದಾರೆ ನೋಮ್ ಚಾಮ್ ಸ್ಕಿ.
ಈ ಮಹಾನ್ ವ್ಯಕ್ತಿಯನ್ನು ಪ್ರತ್ಯಕ್ಷ ಕಾಣುವ ಅನೇಕ ಅವಕಾಶಗಳಿದ್ದರೂ ನಾನವರನ್ನು ನೋಡಿಲ್ಲ. ಇಂಡಿಯಾಕ್ಕೂ ಅನೇಕ ಸಲ ಬಂದಿದ್ದಾರೆ. ಇತ್ತೀಚಿನ ಸಪ್ಟೆಂಬರ್ ಹನ್ನೊಂದರ ಘಟನೆಯ ನಂತರ ಚಾಮ್ ಸ್ಕಿ ದನಿ ಎಲ್ಲಾ ಕಡೆ ಮೊಳಗುತ್ತಿದೆ. ತಾಲಿಬಾನ್ ಸದ್ದು ಆಡಗಿಸಿದ್ದರೂ ಅಮೆರಿಕಾದ ಹಿಡನ್ ಅಜಂಡಾ ಇನ್ನೂ ಹಿಗ್ಗುತ್ತಲೇ ಇದೆ ಅಂತ ಎಚ್ಚರಿಸುತ್ತಿದ್ದಾರೆ ಅವರು.
ಹುಟ್ಟಿಸಿದ ತಾಯಿ – ತಂದೆಗಳು ನಮ್ಮ ಬಾಳನ್ನು ಎಷ್ಟರಮಟ್ಟಿಗೆ ರೂಪಿಸುತ್ತಾರೋ ಹೇಳಲಿಕ್ಕಾಗದು. ಆದರೆ ನಮ್ಮ ಬದುಕಿನ ಕೆಲವು ತಿರುವುಗಳಲ್ಲಿ ಅನೇಕ ಸಲ ಕೆಲ ವ್ಯಕ್ತಿಗಳು – ಪ್ರತ್ಯಕ್ಷವಾಗಿಯೋ ಪರೋಕ್ಷವಾಗಿಯೋ ಸಂಭವಿಸುತ್ತಾರೆ. ಮಾರ್ಗದರ್ಶಕರಾಗುತ್ತಾರೆ. ಗುರುಗಳಾಗುತ್ತಾರೆ.
ಅಂಥ ನನ್ನೊಬ್ಬ ಗುರು ನೋಮ್ ಚಾಮ್ ಸ್ಕಿ.
 
-೨೦೦೧
ನಿತ್ಯ ವರ್ತಮಾನ: ವ್ಯಕ್ತಿ: ೨೪. ಚಿಂದೋಡಿ ಲೀಲಾ: ಗಡಿಯಲ್ಲೊಂದು ಜೀವ ಬಿಂದು
‘ಬೆಳಗಾವಿ ನನಗೇನು ಮಾಡಿತು ಎನ್ನುವುದಕ್ಕಿಂತ ಬೆಳಗಾವಿಗಾಗಿ ನಾನು ಏನು ಮಾಡಿದೆ ಎನ್ನುವುದು ಮುಖ್ಯ.’ – ಸಂಕಲ್ಪ ಶಕ್ತಿಯ ನಿರ್ಧಾರದ ಈ ವಾಣಿಯ ಅರ್ಥವನ್ನು ಸ್ಥಾವರದ ರೂಪದಲ್ಲಿ ಕಾಣಬೇಕಾದರೆ ನೀವು ಕನ್ನಡದ ಗಡಿಯ ಭದ್ರಕೋಟೆಯಂತಿರುವ ಬೆಳಗಾವಿಗೆ ಹೋಗಿ. ಅಲ್ಲಿಯ ಸದಾಶಿವನಗರದಲ್ಲಿ ಶ್ರೀಮತಿ ಚಿಂದೋಡಿ ಲೀಲಾ ನೂತನವಾಗಿ ನಿರ್ಮಿಸಿದ ಕೆ.ಬಿ.ಆರ್. ಕನ್ನಡ ಸಂಸ್ಕೃತಿ ಕಲಾಕೇಂಧ್ರದ ಸುಸಜ್ಜಿತ ರಂಗಮಂದಿರವನ್ನು ನೋಡಬೇಕು. ಏಪ್ರಿಲ್ ಇಪ್ಪತ್ತರಂದು ನಡೆದ ಈ ರಂಗಮಂದಿರದ ಉದ್ಘಾಟನಾ ಸಮಾರಂಭದ ಅಂಗವಾಗಿ ಆರು ದಿನಗಳ ಸಾಂಸ್ಕೃತಿಯ ಉತ್ಸವವನ್ನು ಹಮ್ಮಿಕೊಳ್ಳಲಾಗಿತ್ತು.
ಕರ್ನಾಟಕದ ರಂಗಭೂಮಿ ಪರಂಪರೆಯ ಒಂದು ಮುಖ್ಯ ವಾಹಿನಿ: ವೃತ್ತಿ ನಾಟಕ ಕಂಪನಿಗಳು ಅದರಲ್ಲೂ ೧೯೨೮ ರಲ್ಲಿ ಗಾಯನ ಗಂಧರ್ವ ಚಿಂದೋಡಿ ವೀರಪ್ಪನವರು ಸ್ಥಾಪಿಸಿದ ಕೆ.ಬಿ.ಆರ್. ಡ್ರಾಮ್ ಕಂಪನಿ. ಅನೇಕ ಏಳು ಬೀಳುಗಳ ನಡುವೆಯೂ. ನಿರಂತರ ೭೪ ವರ್ಷಗಳ ಸಾರ್ಥಕ ಅಸ್ತಿತ್ವವನ್ನು ಸಾಬೀತುಗೊಳಿಸುತ್ತ. ಇನ್ನೇನು ಮುಂದಿನ ವರ್ಷ (೨೦೦೩) ವಜ್ರ ಮಹೋತ್ಸವದ ಸಂಭ್ರಮವನ್ನು ಕಾಣಲಿದೆ.
*
ರಾಜಾಶ್ರಯ, ಜನಾಶ್ರಯ ಎರಡೂ ಇದ್ದ ಕಾಲ ಒಂದಿತ್ತು ನಾಟಕಗಳಿಗೆ. ಮೈಸೂರು ಶ್ರೀ ನಾಲ್ವಡಿ ಕೃಷ್ಣರಾಜ ಒಡೆಯರರು ಚಿಂದೋಡಿ ವೀರಪ್ಪನವರಿಗೆ ಚಿನ್ನದ ತೊಡೆ ತೊಡಿಸಿ ತಮ್ಮ ಪ್ರೀತಿಯ ಅಭಿಮಾನ ತೋರಿದ್ದರು.
ಚಿಂದೋಡಿ ಲೀಲಾ ಬದುಕು ಕಂಪನಿಯ ಬದುಕಿನೊಂದಿಗೇ ತಳಕು ಬಿದ್ದದ್ದು ಈಗಲೂ ಅವರು ತಂದೆಗೆ ತಕ್ಕ ಮಗಳಾಗಿ ಕಂಪನಿಯ ಸರ್ವತೋಮುಖ ಬೆಳವಣಿಗೆಯ ಜೀವವಾಹಿನಿಯಾಗಿದ್ದಾರೆ. ಆದರೆ ಈ ವಾಹಿನಿ ಹರಿದು ಬಂದ ಮಾರ್ಗ ಮಾತ್ರ ಕಾಡು ಮೇಡುಗಳ, ಕಂದಕ ಕೊರಕಲುಗಳ ಮಾರ್ಗ.
*
ಮಧ್ಯ ಕರ್ನಾಟಕದ ದಾವಣಗೆರೆ ಕೆ. ಬಿ. ಆರ್. ಡ್ರಾಮಾ ಕಂಪನಿಗೂ ಉತ್ತರ ಕರ್ನಾಟಕದ ಗಡಿಯಲ್ಲಿರುವ ಬೆಳಗಾವಿಗೂ ಬಿಡಲಾಗದ ನಂಟು. ೧೯೮೦ ರಿಂದಲೂ ಅಲ್ಲಿ ನಾಟಕಗಳ ನಿರಂತರ ಪ್ರಯೋಗ. ಥೇಟರ‍್ ನಿರ್ಮಾಣಕ್ಕಾಗಿ ನಿವೇಶನದ ಹುಡುಕಾಟ. ಮಹಾನಗರ ಪಾಲಿಕೆಯಿಂದ ಬಾಡಿಗೆ ಆಧಾರದ ಮೇಲೆ ನೀಡಲಾದ ನಿವೇಶನದಲ್ಲಿ ಚಿಂದೋಡಿ ಲೀಲಾ ಸುಸಜ್ಜಿತ ಥೇಟರ್ ಕಟ್ಟಿದರು.
ಬೆಳಗಾವಿ ಕನ್ನಡ ನಾಡಿನ ಅವಿಭಾಜ್ಯ ಅಂಗವಾಗಿದ್ದರೂ ಅಲ್ಲಿನ ಕೆಲವು ಮರಾಠಿ ಭಾಷಿಕರು ಅನಗತ್ಯವಾಗಿ ಭಾಷಾ ಸಾಮರಸ್ಯ ಹದಗೆಡಿಸುವ ಕಾಯಕದಲ್ಲಿ ನಿರತರಾಗಿರುವುದು ನಮಗೆ ಗೊತ್ತು. ಎರಡು ವರ್ಷಗಳ ಹಿಂದಿ (೧೯೯೮ ರಲ್ಲಿ) ಹೋಳಿ ಹಬ್ಬದ ಟೈಮಿನಲ್ಲಿ ದುಷ್ಕರ್ಮಿಗಳು ಈ ಥೇಟರನ್ನು ಸುಟ್ಟು ಬೂದಿ ಮಾಡಿದರು. ರಾಣಿ ಕಿತ್ತೂರ ಚೆನ್ನಮ್ಮನ ಛಲವನ್ನು ಮೈಗೂಡಿಸಿಕೊಂಡ ದಿಟ್ಟ ಮಹಿಳೆ ಚಿಂದೋಡಿ ಲೀಲಾ. ಮರಾಠಿಗರ ದರ್ಪ, ದೌರ್ಜನ್ಯ ಎದುರಿಸಿ ರಂಗಭೂಮಿಯ ಮೂಲಕ ಬೆಳಗಾವಿಯಲ್ಲಿ ಕನ್ನಡದ ಅಸ್ತಿತ್ವವನ್ನು ಗಟ್ಟಿಗೊಳಿಸಿದ ಈ ಸ್ತ್ರೀ ಶಕ್ತಿಯ ಸಾಕಾರಮೂರ್ತಿ ಧೈರ್ಯಗೆಡದೆ ಸ್ವಂತ ಜಾಗದಲ್ಲಿ ಮತ್ತೆ ರಂಗಮಂದಿರ ಕಟ್ಟಿದ್ದಾರೆ. ಸರಕಾರದಿಂದಾಗಲಿ ಇತರ ಯಾವುದೇ ಮೂಲದಿಂದಾಗಲಿ ಒಂದು ಬಿಡುಗಾಸಿನ ಸಹಾಯವನ್ನೂ ಪಡೆಯದೆ ರಂಗಭೂಮಿ ಕಾಯಕದಿಂದ ಬಂದ ದ್ರವ್ಯವೇ ಈ ರಂಗಮಂದಿರದ ಆಸ್ತಿಭಾರವಾಗಿದೆ.
ಒಂದು ಕಡೆ ಕೆ. ಎಲ್. ಇ. ಸೊಸೈಟಿಯ ವಿದ್ಯಾಸಂಸ್ಥೆಗಳು, ಮತ್ತೊಂದು ಕಡೆ ನಾಗನೂರು ರುದ್ರಾಕ್ಷಿ ಮಠ, ಮಗದೊಂದು ಕಡೆ ಚಿಂದೋಡಿ ಲೀಲಾ ಅವರ ಕನ್ನಡ ಸಂಸ್ಕೃತಿ ಕಲಾಕೇಂದ್ರ – ಹೀಗೆ ಗಡಿನಾಡಿನಲ್ಲಿ ಕನ್ನಡವನ್ನು ಕಾಯುತ್ತಿವೆ ಈ ಮೂರು ಶಕ್ತಿ ಕೇಂದ್ರಗಳು, ಏಕೀಕರಣ ನಂತರದ ನಾಲ್ಕುವರೆ ದಶಕಗಳಲ್ಲಿ ನಮ್ಮ ಕರ್ನಾಟಕ ಸರಕಾರಗಳು ಮಾತ್ರ ಬೆಳಗಾವಿ ನಗರದ ಕನ್ನಡೀಕರಣಕ್ಕಾಗಿ ಮಾಡಬೇಕಾದ ಪ್ರಮಾಣದ ಕೆಲಸ ಮಾಡಲಿಲ್ಲ ಎಂಬುದು ನೋವಿನ ಸಂಗತಿ. ಗಡಿಭಾಗದ ಸಮಸ್ಯೆಗಳು ಬಗ್ಗೆ ವರದಿಗಳು ಮಾತ್ರ ಪುಟಗಟ್ಟಲೆ ಸರಕಾರಕ್ಕೆ ತಲುಪುತ್ತಲೇ ಇವೆ.
ಚಿಂದೋಡಿ ಲೀಲಾ – (ಅನೇಕ ಚಲನಚಿತ್ರಗಳಲ್ಲಿ ಅಭಿನಯಿಸಿದ್ದರೂ) – ಮುಖ್ಯವಾಗಿ ರಂಗನಟಿ. ೧೯೬೦ ರಿಂದ ೧೯೭೪ ರವರೆಗೆ ಹತ್ತು ಸಾವಿರ ಪ್ರಯೋಗಗಳನ್ನು ಕಂಡ ನಾಟಕ ‘ಹಳ್ಳಿ ಹುಡುಗಿ’. ಚಿಂದೋಡಿ ಲೀಲಾ ‘ಹಳ್ಳಿ ಹುಡುಗಿ’ ಎಂದೇ ಪ್ರಖ್ಯಾತರು. ಇತ್ತೀಚಿನ ವರ್ಷಗಳಲ್ಲಿ ನಾಡಿನಾದ್ಯಂತ ಅನೇಕ ಪ್ರಮುಖ ಪಟ್ಟಣಗಳಲ್ಲಿ ಇವರೇ ಮುಖ್ಯ ಪಾತ್ರದಲ್ಲಿ ಅಭಿನಯಿಸಿದ ‘ಪೋಲೀಸನ ಮಗಳು’ ನಾಟಕ ಐದು ಸಾವಿರಕ್ಕೂ ಹೆಚ್ಚು ಪ್ರದರ್ಶನಗಳನ್ನು ಈಗಾಗಲೇ ಕಂಡು ದಾಖಲೆಯನ್ನು ನಿರ್ಮಿಸುತ್ತಿದೆ. ಕರ್ನಾಟಕ ನಾಟಕ ಅಕಾಡೆಮಿಯ ಅಧ್ಯಕ್ಷತೆ ಚಿಂದೋಡಿ ಲೀಲಾ ಅವರ ರಂಗಸೇವೆಗೆ ಸಂದ ಉಡುಗೊರೆಯಾಗಿತ್ತು. ತಮ್ಮ ಅವಧಿಯಲ್ಲಿ ಅನೇಕ ಉಪಯುಕ್ತ ಕೆಲಸಗಳನ್ನು ಮಾಡಿದ ಸಾಧನೆ ಅವರದು. ಬೆಳಗಾವಿ ಕನ್ನಡಿಗರು ಅವರನ್ನು ಒಮ್ಮೆ ಬೆಳಗಾವಿ ಮಹಾನಗರ ಪಾಲಿಕೆಯ ಸದಸ್ಯರಾಗಿಯೂ ಆಯ್ಕೆ ಮಾಡಿದ್ದರು.
*
ತನ್ನ ವೈಭವದ ಎತ್ತರಗಳನ್ನು ಕಂಡ ಕನ್ನಡ ವೃತ್ತಿ ರಂಗಭೂಮಿ ಬದುಕಿನ ವಾಸ್ತವಗಳಿಗೆ ಹತ್ತಿರವಾದದ್ದು. ಪೌರಾಣಿಕ, ಐತಿಹಾಸಿಕ, ಸಾಮಾಜಿಕ, ರಾಜಕೀಯ ನಾಟಕಗಳ ವಿಶಾಲ ಬೀಸು ಹೊಂದಿರುವ ಈ ರಂಗಭೂವಿಗೆ ಅಪರಿಮಿತ ಸಾಧ್ಯತೆಗಳಿವೆ. ಹಳ್ಳಿಗಳು, ಪಟ್ಟಣದವರು, ಕಲಿತವರು, ಕಲಿಯದವರು, ಇಂಥ ಯಾವ ವ್ಯತ್ಯಾಸಗಳೂ ಇರದೆ ಎಲ್ಲ ವರ್ಗದ ಪ್ರೇಕ್ಷಕರಿಂದಲೂ ಇಂಥ ನಾಟಕಗಳಿಗೆ ಶಭಾಶ್ ಗಿರಿ ಸಿಗುತ್ತದೆ. ವೃತ್ತಿ ರಂಗಭೂಮಿಗೆ ಹೊಸ ಸತ್ವವನ್ನು ರೂಪವನ್ನು ತಂದುಕೊಡುವುದರ ಜೊತೆಗೆ, ಕರ್ನಾಟಕದ ಉತ್ತರ ಗಡಿಭಾಗದ ಎಲ್ಲ ಬಗೆಯ, ಸಾಂಸ್ಕೃತಿಯ ಚಟುವಟಿಕೆಗಳಿಗೆ ಚಿಂದೋಡಿ ಲೀಲಾ ಅವರ ‘ಕನ್ನಡ ಸಂಸ್ಕೃತಿ ಕಲಾಕೇಂದ್ರವು’ ಜೀವಬಿಂದುವಾಗಲಿ ಎಂಬ ಹೆಬ್ಬಯಕೆ ಕನ್ನಡಿಗರದು.
 
-೨೦೦೨
ನಿತ್ಯ ವರ್ತಮಾನ: ವ್ಯಕ್ತಿ: ೨೫. ಮೊಗಸಾಲೆ: ಬತ್ತದ ತೊರೆ
ಗೆಳೆಯ ನಾ. ಮೊಗಸಾಲೆ ಅವರ ‘ಅರುವತ್ತ ತೇರು’ ನನ್ನೆದುರಿಗೆ ಇದೆ. ೧೯೭೪ ರಿಂದ ೨೦೦೩ ರವರೆಗಿನ ಬೀಸಿನಲ್ಲಿ – ಅಂದರೆ ಅಂದಾಜು ಸುಮಾರು ಮೂರು ದಶಕಗಳ ಅವಧಿಯಲ್ಲಿ – ಅವರಿಂದ ರಚಿತವಾದ ಕವನಗಳ ಸಮಗ್ರ ಸಂಕಲನವಿದು. ಒಬ್ಬ ಕವಿಯ ಬಿಡಿ ಬಿಡಿ ಪದ್ಯಗಳನ್ನು ಅವಾಗಿವಾಗ, ಅಲ್ಲಿ ಇಲ್ಲಿ, ಅವಸರವಸರದಲ್ಲಿ ಓದಿದಾಗಿನ ತುಣುಕು ಅನುಭವಗಳಿಗಿಂತ ಅವನ ಇಡೀ ಕಾವ್ಯವನ್ನು ಒಂದೇ ಮಟ್ಟಿಗೆ ಅಸ್ವಾದಿಸುವ ಅನುಭವ ವಿಶಿಷ್ಟವಾದುದು. ಇಂಥ ಅನುಭವದುದ್ದಕ್ಕೂ ಕವಿಯ ಒಂದು ‘ಚಿತ್ರ’ ರೂಪು ತಳೆಯುತ್ತ ಹೋಗುತ್ತದೆ. ಅವನು ವೇದಿಕೆಯ ಮೇಲೆ ಸ್ವಲ್ಪ ಕಾಲ ನಿಂತು ಭಾಷಣ ಬಿಗಿದು ಹೋಗಿ ಬಿಡುವ ‘ಅತಿಥಿ’ ಯಾಗಿ ಉಳಿಯದೆ. ನಮ್ಮ ಮಗ್ಗುಲಿಗೇ ಕುಂತು ಸದಾ ಅದು ಇದು ಮಾತಾಡುತ್ತಲೇ ಇರುವ ‘ಸಂಗಾತಿ’ ಯಾಗುತ್ತಾನೆ.
ಮೊಗಸಾಲೆಯವರ ಅಭಿವ್ಯಕ್ತಿಯ ರೀತಿಯಂತೂ ಹೀಗೆಯೇ. ಅವರದು ಕಥಾನಕದ ಶೈಲಿ. ಅವರು ಹೇಳಬೇಕು, ನಾವು ಕೇಳಬೇಕು. ಒಮ್ಮೊಮ್ಮೆ ಈ ಆಸಾಮಿ ವಾಚಾಳಿ ಅಂತ ಅನ್ನಿಸಿದರೂ, ಅವನು ಹೆಣೆದ ಮಾತಿನ ಬಲೆಯಲ್ಲಿ ಸಿಕ್ಕಿದ್ದೇವೆ ಅನ್ನಿಸಿದರೂ, ಅದರಿಂದ ಹೊರಗೆ ಹೋಗಬೇಕು ಅಂತ ಯೇಕೆ ಅನ್ನಿಸುವುದಿಲ್ಲ ಅಂದರೆ ಅವನು ಹೇಳುತ್ತಿರುವ ತನ್ನ ಕತೆ ನಮ್ಮ ಕತೆಯೂ ಆಗಿರುತ್ತದೆ. ನಮ್ಮ ಅನುಭವವನ್ನು ಈತ ಎಷ್ಟು ಸ್ವಾರಸ್ಯಕರವಾಗಿ, ಆತ್ಮೀಯವಾಗಿ ಹೇಳುತ್ತಿದ್ದಾನಲ್ಲ – ಎಂಬ ಖುಶಿಯೂ ನಮ್ಮದಾಗುತ್ತದೆ. ಒಮ್ಮೊಮ್ಮೆ ಓದುಗನೇ ಕವಿಯಾಗಿ ಬಿಟ್ಟು ತನಗಾಗಿ ಮತ್ತೊಬ್ಬ ಓದುಗ / ಕೇಳುಗನನ್ನು ಹುಡುಕಿಕೊಳ್ಳುವ ಪ್ರಸಂಗವೂ ಬಂದೀತು.
ಇನ್ನೊಂದು ರೀತಿಯ ಅಭಿವ್ಯಕ್ತಿಯಲ್ಲಿ. ಕವಿ ತನ್ನ ಸಾಮ್ರಾಜ್ಯಕ್ಕೆ ತಾನೇ ಪ್ರಭು, ತಾನೇ ಪ್ರಜೆ, ಪಿಸು ಮಾತೋ, ಗೊಣಗೋ – ಅಲ್ಲಿ ಅವನು ತನಗೆ ತಿಳಿದ ಹಾಗೆ ಅನಾವರಣಗೊಳ್ಳುತ್ತಾನೆ. ಅವನ ಮಾತು ಯಾರನ್ನೂ ‘ಉದ್ದೇಶಿಸಿ’ ಹೇಳಿದ್ದಲ್ಲ. ಕೇಳಿದರೆ ಕೇಳು, ಕೇಳದಿರ್ದೊಡೆ ಮಾಣು. ನನ್ನ ಹಾಡು ನಾ ಹಾಡಿದಲ್ಲದೆ ಸೈರಿಸಲಾರೆನಯ್ಯ – ಎಂಬ ಅಕ್ಕಮಹಾದೇವಿಯ ದಾರಿ ಅದು. ಇಲ್ಲಿ ಕವಿಗೆ ಓದುಗನ ಹಂಗು ಇರದಿದ್ದರೂ, ಓದುಗ ಯಾವುದೋ ಒಂದು ನೆಲೆಯಲ್ಲಿ ಕವಿಯೊಂದಿಗೆ ತನ್ನನ್ನು ಗುರುತಿಸಿಕೊಳ್ಳುವ ಸಾಧ್ಯತೆ ಇದೆ.
*
ಅನುಭವವನ್ನು ಕತೆಯನ್ನಾಗಿಯೋ, ಹರಟೆಯನ್ನಾಗಿಯೋ ಹಿಗ್ಗಿಸಿ ಹೇಳುವ ಚಟವಿರುವ ಮೊಗಸಾಲೆಯವರ ಕವನಗಳು ಸಾಮಾನ್ಯವಾಗಿ ‘ಉದ್ದ’ ಅನಿಸುತ್ತದೆ. (ಇಲ್ಲಿ ಸಾಲುಗಳ ಸಂಖ್ಯೆ ಮುಖ್ಯವಲ್ಲ: ಹೇಳುವ ರೀತಿ ಮುಖ್ಯ) ಹೀಗಾಗಿ ಒಮ್ಮೊಮ್ಮೆ ಕೇಳುಗನಿಗೆ ಸಣ್ಣ ಪ್ರಮಾಣದ ನಿದ್ದೆ ತೆಗೆಯುವ ಅವಕಾಶವೂ ಇರುತ್ತದೆ. ಮತ್ತೆ ಎಚ್ಚರವಾದಾಗ ಅದೇ ಕತೆ ಮುಂದುವರೆಯುವುದರಿಂದ ಯಾವ ರಸಭಂಗಕ್ಕೂ ಕಾರಣವಿಲ್ಲ.
ಗಾತ್ರದಲ್ಲಿ ಸ್ವಲ್ಪ ಚಿಕ್ಕದಾಗಿರುವ ಕವನಗಳು ಅನುಭವದ ಸಾಂದ್ರತೆ ಹಾಗೂ ಶೈಲಿಯ ಬಿಗಿಯಾದ ಬಂಧದಿಂದ ಗಾಢ ಪರಿಣಾಮ ಬೀರಬಲ್ಲವು. ಅಂಥ ಎರಡು ಕವನಗಳನ್ನು ನಾನೀಗ ಎತ್ತಿಕೊಳ್ಳುತ್ತಿದ್ದೇನೆ: ಒಂದು, ‘ನನ್ನ ಕೊಡೆ’; ಇನ್ನೊಂದು ‘ಚಹಾ’ ಇವರೆಡರ ನಡುವೆ ಒಂದು ದಶಕದ ಅಂತರವಾದರೂ ಇರಬೇಕು.
ನನ್ನ ಕೊಡೆ
ನನ್ನ ಕೊಡೆ ನನ್ನ ಹಾಗಿದೆ
ನನ್ನ ಕೊಡೆ ನನ್ನ ಹೆಂಡತಿಯ ಹಾಗಿದೆ.
ನನ್ನ ಕೊಡೆ ನನ್ನ ಮನೆಯ ಹಾಗಿದೆ
ನನ್ನ ಕೊಡೆ ನನ್ನ ಮಕ್ಕಳ ಹಾಗಿದೆ
ನನ್ನ ಕೊಡೆ ನನ್ನ ನನ್ನ – ಅದರ ಇದರ ಹಾಗಿದೆ
ಆದರೆ ನೀವು
ನನಗೆ ಕೊಡೆಯೇ ಇಲ್ಲ
ಅನ್ನುತ್ತೀರಲ್ಲ:
ಇರಲೂ ಬಹುದು.
ಆದರೂ
ಇಲ್ಲದ ನನ್ನ ಕೊಡೆಗೆ
ಬೇರೆ ಬೇರೆ ಹೋಲಿಕೆ ಕೊಡುವುದಕ್ಕೆ
ನಿಮ್ಮ ಪ್ರತಿಭಟನೆ ಯಾಕೆ
ನಿಮಗೂ ಕೊಡೆ ಇಲ್ಲವೆಂದೆ?
ಇಲ್ಲಿ ಎರಡು ಪಾತ್ರಗಳಿವೆ: ‘ನಾನು’ ಮತ್ತು ‘ನೀವು’. ಆದರೆ ‘ದ್ವಿತೀಯ’ ಪುರುಷನ ಅರಿವು ನಮಗೆ ಅರಿವಾಗುವುದು ಮೊದಲ ಐದು ಸಾಲುಗಳ ನಂತರವೇ. ಈ ಐದು ಸಾಲುಗಳಲ್ಲಿ ಮೊದಲ ಮೂರು ಶಬ್ದಗಳು ಅವೇ ಅವೇ: ನನ್ನ ಕೊಡೆ ನನ್ನ … ಕೊಡೆ ಉಪಮಾನವಾಗುವುದು – ನಾನು, ನನ್ನ ಹೆಂಡತಿ, ನನ್ನ ಮನೆ, ನನ್ನ ಮಕ್ಕಳು, ನನ್ನ ಅದು ಇದು. ‘ನಾನು’ ಎಂಬುದೇ ತುಂಬಿಕೊಂಡ ಈ ಪುಟ್ಟ ಜಗತ್ತು ಕವರು ಕವರಾಗಿ ಒಂದ ‘ವ್ಯಕ್ತಿ’ಯ ಚಿತ್ರ ಮೂಡಿಸುತ್ತಿದ್ದಂತೆಯೇ ಆ ಚಿತ್ರವನ್ನು ಚಿಂದಿ ಚಿಂದಿ ಮಾಡುವ ಇನ್ನೊಂಡು ವ್ಯಕ್ತಿ ಧುತ್ತನೆ ಪ್ರತ್ಯಕ್ಷವಾಗುತ್ತಾನೆ. ಮೊದಲ ವ್ಯಕ್ತಿ ಸೃಷ್ಟಿಸಿ (ಕೊಂಡ)ದ್ದು ವಾಸ್ತವವಲ್ಲ. ಭ್ರಮೆ – ಎಂಬುದು ಎರಡನೆಯ ವ್ಯಕ್ತಿಯ ಅಂಬೋಣ. ಈಗ ಸಂಘರ್ಷದ ಪ್ರಾರಂಭಕ್ಕೆ ಒಳ್ಳೆ ಮುಹೂರ್ತ. ಈ ಕುತೂಹಲದ ಕ್ಷಣ – ಒಂದೇ ಕ್ಷಣ. ಎದುರಿನಿಂದ ಬಂದ ಅಸ್ತ್ರಕ್ಕೆ ಪ್ರತಿ ಅಸ್ತ್ರ ಬಿಡಬೇಕು. ಬಿಡುತ್ತಾನೆ ಅಂತ ನಮ್ಮ ನಿರೀಕ್ಷೆ. ಆದರೆ ಅವನು ಅಸ್ತ್ರವನ್ನು ಸ್ವೀಕರಿಸಿ ಬಿಡುತ್ತಾನೆ. ಅದು ಅಸ್ತ್ರವೇ ಅಲ್ಲ ಎನ್ನುವಂತೆ ಗೌಣಗೊಳಿಸುತ್ತಾನೆ. ‘ಕೊಡೆಯೆ ಇಲ್ಲ’ – ಎಂಬ ಆರೋಪವನ್ನು ಸತ್ಯವೆಂದು ಒಪ್ಪಿಕೊಂಡು, ತನ್ನದೇ ಆದ ಮತ್ತೊಂದು ಅಸ್ತ್ರ ಅಣಿಗೊಳಿಸುತ್ತಾನೆ. ಹೌದು, ನನಗೆ ಕೊಡೆ ಇಲ್ಲ. ಆದರೆ ಬೇರೆ ಬೇರೆ ಹೋಲಿಕೆ ಕೊಡುವುದು ನನ್ನ ಸ್ವಾತಂತ್ಯ್ರ. ಅದಕ್ಕೆ ನಿನ್ನದೇನು ಪ್ರತಿಭಟನೆ? ತಕರಾರು?
ಈ ಸಂಘರ್ಷ ತಾರಕಕ್ಕೇರುವುದು ಕೊನೆಯ ಸಾಲಿನಲ್ಲಿ: ನಿಮಗೂ ಕೊಡೆ ಇಲ್ಲವೆಂದೆ?
ಕೊನೆಗೂ ನಮಗೆ ಗೊತ್ತಾಗುವುದು: ಇದು, ಕೊಡೆಯ ಸುತ್ತ ಕೊಡೆಯೇ ಇಲ್ಲದವರ ಜಗಳ. ಕೊಡೆಯ ಬಗ್ಗೆಯಂತೂ ಜಗಳವಲ್ಲ. ನನಗನಿಸುವುದು: ಇಲ್ಲಿ ತಿಕ್ಕಾಟವಿರುವುದು, ಇಲ್ಲದ್ದರ ಬಗ್ಗೆ ‘ಯಾಕೆ ಮಾತಾಡಬೇಕು’? ಎಂಬ ವಾಸ್ತವವಾದಿ ಮತ್ತು ‘ಯಾಕೆ ಮಾತಾಡಬಾರದು?’ ಎಂಬ ಕನಸುಗಾರನ ನಡುವೆ.
ಅಸಂಗತ ನಾಟಕದ ಒಂದು ‘ಪ್ರಸಂಗ’ ದಂತಿರುವ ಈ ಮೊಗಸಾಲೆ – ಕವನ ಅರ್ಥಂವತಿಕೆಯ ಅಥವಾ ಅರ್ಥಹೀನತೆಯ ಅನಂತ ಪದರುಗಳ ಸಾಧ್ಯತೆಯನ್ನು ಹೊಂದಿದೆ.
ಚಹಾ
ಚಹಾ ಕುಡಿಯದವನು ಚಹಾ ಕುಡಿಯವವನನ್ನು ಕೇಳಿದ
ಕುಡಿವ ಹರ್ಷ ಯಾವುದದು?
ಚಹಾ ಗಿಡಗಳ ನಳನಳಿಕೆ
ಸಮುದ್ರವೇ ಮಳೆಯಾಗಿ ಬರುವ ಮಾಗುವಿಕೆ
ಕರುವಿಗಾಗಿಯೇ ತುಂಬುವ ಕೆಚ್ಚಲು
ಕಬ್ಬಿನ ತೋಟವೇ ಸಕ್ಕರೆಯಾಗುವ ಮನಸ್ಸು
ಬೆಂಕಿಯಲ್ಲಿ ಹದವಾಗಿ ಕುದಿದು ಉಕ್ಕದೆ
ಬಟ್ಟಲಲ್ಲಿ ತುಂಬಿದರೂ ಅಲೆ ಎಬ್ಬಿಸದೆ
ಸಿತಾರದಲ್ಲಿ ಎದ್ದ ಹಾಗೆ ಸ್ವರಗಳು
ಕುಡಿಯುವವನ ಗಂಟಲೊಳಗೆ ಇಳಿದು
ಚಹಾದ ಗಿಡ ಸಮುದ್ರವಾಗುವುದು
ಹಸು ಕಬ್ಬಿನ ತೋಟವಾಗುವುದು
ಸಕ್ಕರೆಯೇ ಮನಸ್ಸಾಗುವುದು
ಚಹಾ ಕುಡಿಯುವವ ಹೇಳುತ್ತಾ ಹೋದ
ಬಟ್ಟಲು ತುಂಬ ತುಂಬ
ಚಹಾ ಕುಡಿಯದವನು
ಬಟ್ಟಲು ಎತ್ತದೇ
ಚಹಾ ಕುಡಿದ ಹಾಗೆ
ತುಂಬಿಕೊಂಡು
ಉಕ್ಕಿದ
ಇಲ್ಲಿಯೂ ಇಬ್ಬರಿದ್ದಾರೆ: ಚಹಾ ಕುಡಿಯದವ, ಚಹಾ ಕುಡಿಯುವವ. ಒಬ್ಬ ಪ್ರಶ್ನೆ ಕೇಳುತ್ತಾನೆ. ಇನ್ನೊಬ್ಬ ಉತ್ತರ ಕೇಳುತ್ತಾನೆ. ಕವಿ ನಿರೂಪಕ.
ಚಹಾ ಕುಡಿಯುವಂಥ ಒಂದು ‘ಮಾಮೂಲಿ’ ಅನುಭವದ ಇಷ್ಟು ಜೀವಂತ ರೂಪಕವನ್ನು ನಾನು ಈವರೆಗೆ ಎಲ್ಲೂ ಕಂಡಿಲ್ಲ. ಚಹಾ – ಸಮುದ್ರ – ಹಸು – ಕಬ್ಬಿನತೋಟ – ಸಕ್ಕರೆ – ಮನಸ್ಸು – ಹೀಗೆ ಪರಿ ಪರಿಯಾಗಿ, ಪರೆ ಪರೆಯಾಗಿ ಹಿಗ್ಗುತ್ತಲೇ ಹೋಗುತ್ತದೆ. ಆ ಮೂಲ ಅನುಭವದ ಮೆಲಕು. ಬಟ್ಟಲು ತುಂಬುವ ಅನುಭವ ಅದು.
ಈಗ ಬರುತ್ತದೆ ಕವನದಲ್ಲಿ ಅನಿರೀಕ್ಷಿತ ತಿರುವು. ಅದೇ ಮೊಗಸಾಲೆ ಕಾವ್ಯದ ವೈಶಿಷ್ಟ್ಯ. ಚಹಾ ಕುಡಿಯವವನ ‘ಹರ್ಷ’ ಅವನ ‘ಮಾತು’ಗಳ ಮೂಲಕವೇ ಚಹಾ ಕುಡಿಯದವನ ‘ಹರ್ಷ’ವಾಗುತ್ತದೆ. ಅವನು ಚಹಾ ಕುಡಿಯಲು ಬಟ್ಟಲು ಎತ್ತಬೇಕಾಗಿಯೇ ಇಲ್ಲ: ‘ಚಹಾ ಕುಡಿದ ಹಾಗೆ’ ತುಂಬಿಕೊಂಡು ಉಕ್ಕುತ್ತಾನೆ – ಸಮುದ್ರದ ಹಾಗೆ.
*
ಕಾವ್ಯದ ಸಾರ್ಥಕ್ಯ. ಕವಿಯ ಅನುಭವ ಓದುಗನ ಅನುಭವವಾಗುವಲ್ಲಿ ಅಂತ ಹೇಳುತ್ತಾರೆ. ಅನುಭವದ ಪುನಾಸೃಷ್ಟಿ ಮಾಡುವುದೇ ಕವಿ ಭಾಷೆಗಿರುವ ಸಾಧ್ಯತೆ. ಆಗ ಭಾಷೆ ಕೇವಲ ವಾಹಕವಾಗಿ ಮಾಧ್ಯಮವಾಗಿ ಉಳಿದು. ಈ ಮೊಗಸಾಲೆ ಕವನ. ‘ನನ್ನ ಕೊಡೆ’ಯ ಹಾಗೆಯೇ ಓದುಗನನ್ನು ಅನೇಕ ನೆಲೆಗಳಲ್ಲಿ ಕಾಡುವ ಒಂದು ಸಾರ್ಥಕ ರಚನೆ.
ಒಂದು ಕಾಲವಿತ್ತು. ಬೆಳ್ಳಿ ಪರದೆಯ ಮೇಲೆ ನಟ – ನಟಿಯರು ದಶಕಗಳ ಕಾಲ ನಕ್ಷತ್ರವಾಗಿ ಮಿಂಚುತ್ತಿದ್ದರು. ಈಗಿನವರು ಒಂದೆರೆಡು ವರ್ಷ ಮಿಂಚಿ, ಅಥವಾ ಮಿಂಚಿದಂತೆ ಮಾಡಿ, ಖಾಯಮ್ಮಾಗಿ ಭೂತದಲ್ಲಿ ಲೀನರಾಗುವರು. ಕಾವ್ಯಲೋಕದ ಕತೆಯೂ ಅಷ್ಟೆ. ಮೂವತ್ತು – ನಲವತ್ತು ವರ್ಷಗಳ ಕಾಲ ನಿರಂತರವಾಗಿ ವಿಕಸನಶೀಲವಾದ ರೀತಿಯಲ್ಲಿ ಮೊಗಸಾಲೆಯವರ ಹಾಗೆ ಬರೆಯುತ್ತಿರುವವರು ಕನ್ನಡದಲ್ಲಿ ಬಹಳ ಕಡಿಮೆ.
ಮೊಗಸಾಲೆ
ಬತ್ತಿದ ಕರೆಯಲ್ಲ: ಬತ್ತದ ತೊರೆ
ಈ ತೇರಿಗೆ
ಅರುವತ್ತೆಂಬುದು ಬರೀ ಒಂದು ಗೆರೆ.
-೨೦೦೫

